مۇھەممەد يۈسۈپ

دىنىمىزنىڭ ساپلىقىنى قوغداپ قالايلى
(دىنىمىزغا ئائىت ماقالىلەر ۋە سۆھبەتلەر)

ناھايىتى شەپقەتلىك ۋە مېھرىبان ئاللاھنىڭ نامى بىلەن باشلايمەن

      پۈتۈن ھەمدۇسانا ئالەملەرنىڭ پەرۋەردىگارى ئاللاھ تائالاغا خاستۇر. ئاللاھ تائالاغا ھەمدۇسانا ئېيتىمەن ۋە ئۇنى جىمى كەمچىلىكلەردىن ئەلۋەتتە پاك ۋە ئۈستۈن دەپ تەرىپلەيمەن. سۆيۈملۈك پەيغەمبىرىمىز ھەزرىتى مۇھەممەد ئەلەيھىسسالامغا دۇرۇد، دۇئا ۋە سالام يوللايمەن، ئۇنىڭ ئائىلە تاۋابىئاتلىرىغا، ساھابىلىرىغا ۋە تا قىيامەتكىچە ئۇنىڭ يولىنى داۋاملاشتۇرغۇچى ئەھلى مۇسۇلمان قېرىنداشلارغا مەڭگۈلۈك بەخت تىلەيمەن.

       ھۆرمەتلىك كىتابخان! قولىڭىزدىكى بۇ توپلام ئىسلام دىنىنىڭ ھەقىقىي ماھىيىتىنى نامايان قىلغان ھەر خىل ماۋزۇلاردىكى دىنىي ماقالىلارنى – ھەرخىل تېمىلاردىكى سۆھبەتلەرنى ئۆز ئىچىگە ئالغان بولۇپ، ئالمۇتىدا چىقىدىغان «يېڭى ھايات» ۋە «ئۇيغۇر ئاۋازى»گېزىتلىرى سەھىپىلىرىدە 1996- ۋە 1999-يىللار ئارىسىدا نەشىر قىلىنغان.

   ئانا ۋەتەن ۋە باشقا مەملىكەتلەردىكى بۇ توپلام بىلەن يۈز كۆرۈشمىگەن ئۇيغۇر قېرىنداشلىرىمىزنىڭ پايدىلىنىشى ئۈچۈن بۇنى قايتا نەشىر قىلىشنى مۇۋاپىق كۆردۇم. بۇ ئىككىنچى قېتىملىق نەشرى بولۇپ، 1999- يىلى ئالمۇتادا نەشىر قىلىنغان بىرىنچى نۇسخىسىغا ئاساسەن رەتلەندى. كەڭ مۇسۇلمانلار ئاممىسى ئۈچۈن مەنپەئەتلىك ئىلىم قاتارىدىن ئورۇن ئېلىشىنى ۋە بۇئىشىمنىڭ خالىس خۇدا رازىلىقى ئۈچۈن بولۇپ قوبۇل قىلىنىشىنى جانابى ئاللاھ تائالادىن سورايمەن.

   مۇھەممەد يۈسۈپ

2005 - يىل، 28- ماي.

بېغىشلىما
    دىلىدا ئىمان- ئېتىقاد، بويىدا ئەقىل- پاراسەت، يۈرىكىدە جاسارەت ۋە ئىرادە مۇجەسسەملەنگەن ئىنسانلارنىڭ ئاللاھ تائالا يولىدا، ۋەتەن يولىدا، خەلق يولىدا كېچە- كۈندۈز ھارماي- تالماي قىلىۋاتقان ئەمگەك- ئەجرىلىرىگە ئاپىرىن ئېيتماي مۇمكىن ئەمەس. مۇھەممەد يۈسۈپ ئەنە شۇنداق ئىنسانلار قاتارىدىن ئورۇن ئالغان دېسەم خاتالاشمىغان بولارمەن، بەلكىم؟

  مۇھەممەد يۈسۈپ شەرقىي تۈركىستاندا تۇغۇلغان. ئۇ كىچىكىدىنلا دىنىي ۋە پەننيى بىلىملەرگە چوڭ قىزىقىش بىلەن ئۆستى. قۇرئان ساۋادىنى ئانىسىنىڭ ئۆگىتىشى ئارقىسىدا چىقارغان. مۇھەممەد تولۇق ئوتتۇرا مەكتەپنى تاماملىغاندىن كېيىن مەدرىسىگە بېرىپ قۇرئان يادلاشقا كىرىشىدۇ. ئون ئالتە يېشىدا قۇرئاننى تولۇق يادقا ئېلىپ بولغان مۇھەممەت ناھىيەنىڭ چوڭ مەسچىتىدە بىرىنچى قېتىم خەتمىنى ئوقۇغاندا، كىشىلەرنىڭ زوقىنى قوزغايدۇ. 

   ئىلىم- بىلىمگە بولغان قىزىقىش مۇھەممەتنى مىسىرنىڭ قاھىرە شەھىرىگە ئېلىپ كېلىدۇ. ئىككى ئايلىق تەييارلىق كۇرسىدىن كېيىن ئۇ قاھىرە شەھىرىدىكى ئىسلام ئىنستىتۇتىغا ئىمتىھان تاپشۇرۇپ، ئوقۇشقا چۈشىدۇ. تۆت يىللىق ئىنستىتۇتنى ئۈچ يىلدا مۇسابىقە ئارقىلىق تاماملاپ، ئەزھەر ئۇنىۋېرسىتېتىنىڭ شەرىئەت ۋە قانۇن فاكۇلتېتىغا ئوقۇشقا كىرىدۇ. مەزكۇر بىلىم دەرگاھىنى ئەلا باھالاردا پۈتتۈرگەن مۇھەممەت يۈسۈپ 1994- يىلى تۈركىيىدە ئەرەب تىلىدىن ئوقۇتقۇچىلىق قىلىدۇ. بىر يىلدىن كېيىن ئۇ قازاقىستانغا كېلىپ، ئىشىكتە شەھىرىدىكى قازاق- تۈرك شەرقىيات لىتسېيىدا ئوقۇتقۇچىلىق پائالىيىتىنى باشلايدۇ. ھازىر ئۇ مەزكۇر لىتسېيدىكى كۆرۈنەرلىك ئۇستازلارنىڭ بىرىسى.

   مۇھەممەت يۈسۈپ يوقىرى دىنىي بىلىمگە ئىگە بولۇش بىلەن بىللە پەننىي بىلىم ساھەسىدىمۇ تالانت- قابىلىيىتىنى نامايىش قىلىپ كەلمەكتە. ئۇ ئانا ۋەتەندىن يىراق جايلاردا بىلىم ئېگىلەش يولىدا تارتقان جاپا - مۇشەققەتلىرى، مۇساپىرچىلىقتا ئۆتكەن ھاياتىدىن تەسىرلىنىپ، ۋەتەننى ئاتا- ئانىسىنى، قېرىنداشلىرىنى سېغىنىپ - كىنەپ كۆپلىگەن بەدىئىي ئەسەرلەرنى يازدى. « غۇربەتتىكى ياشلىق »، « يۈرەك سىرلىرى » شېىرى توپلاملىرى شۇنىڭ مىسالىدۇر.

  1996- يىلىدىن باشلاپ « يېڭى ھايات » ۋە « ئۇيغۇر ئاۋازى » گېزىتلىرىنىڭ سەھىپىلىرىدە مۇھەممەت يۈسۈپنىڭ مۇقەددەس ئىسلام دىنىمىزنى كەڭ خەلق ئاممىسى ئارىسىدا تەشۋىق قىلىشقا بېغىشلانغان ماقالىلىرى قازاقستان، ئوتتۇرا ئاسىيا ۋە چەت ئەللەردىكى گېزىتخانلاردا چوڭ قىزىقىش پەيدا قىلدى. مۇھەممەت يۈسۈپنىڭ ماقالىلىرى ئىسلام دىنىنى ئىلمىي يوسۇندا چۈشەندۇرۇش، ئىمان- ئېتقاد مەسىلىلىرىنى قۇرئان،  ھەدىس ۋە مەنتىقىي، ئەقلىي دەلىللەر بىلەن كىشىلەرگە چۈشىنىشلىك ۋە قايىل قىلارلىق ھالدا يەتكۈزۈش، شۇنىڭ بىلەن بىللە بۈگۈنكى كۈندە كەڭ ئېتەك يېيىۋاتقان خۇراپاتقا، سەلبىي ئادەتلەرگە خاتىمە بېرىشنى ئىسلامىي- ئىلمىي ئاساستا دەلىللەپ بېرىشتە ئۆزىنىڭ چوڭقۇر بىلىم ئېگىسى ئىكەنلىكىنى كۆرسىتىپ كەلمەكتە. 

   مۇھەممەت يۈسۈپنىڭ كۆپلىگەن دىنىي كىتابلىرى يورۇق كۆرگەن. « ئىسلامدىكى ئائىلە تۈزۇمى »، «ئىسلام ئەقىدىلىرى »، « ناماز ۋە ئۇنىڭ قائىدە- تەرتىپلىرى » ناملىق كىتابلىرى تۈركىيە ۋە قازاقستاندا ئەرەب ھەم سلاۋيان يېزىقلىرىدا بېسىلىپ چىققان. « دۇئا كىتابى »، «خىرىستىئانلىق ۋە مۇسۇلمانلىق »، « ئىسلامدىكى بالا تەربىيىسى » ناملىق كىتابلىرى نەشىر قىلىنىش ئالدىدا تۇرىدۇ. 

    مۇھەممەت يۈسۈپنىڭ قولىڭىزدىكى مەزكۇر كىتابى قازاقستاندا نەشىر قىلىنىۋاتقان « يېڭى ھايات » ۋە « ئۇيغۇر ئاۋازى » گىزىتلىرىدە بېسىلغان ئىسلام دىنىغا ئائىت ئىلمىي ماقالىلىرى، سۆھبەتلىرىنىڭ توپلىمى. مەزكۇر كىتاب ئىسلام دىنىمىزنىڭ مۇقەددەس دىن ئىكەنلىكىنى تېخىمۇ ياخشىراق چۈشىنىمىزگە ئادەملەرنى، بولۇپمۇ ياشلىرىمىزنى ئىمان- ئېتىقادلىق قىلىپ، مۇسۇلمانچىلىق روھىدا تەربىيىلىشىمىزدە پايدىسىنىڭ چوڭ بولۇشىدا شەك- شۈبھە يوق. 

قەلەم تەۋرەتكۈچى:

ئالىمجان مۇھىدىن ئوغلى باۋدىنوۋ

يازغۇچى ۋە ژۇرنالىست.

ئاللاھ تائالاغا ئىمان كەلتۈرۈش ئەقىلنىڭ  كامالىتىدۇر

    ھەر قانداق ئادەمنىڭ: مەن نەدىن كەلدىم، نەگە بارماقچىمەن ۋە نېمە ئۈچۈن دۇنياغا كەلدىم؟ دېگەن سوئاللارنى ئوزىدىن سوراپ، ئۇنىڭغا لايىق جاۋاپ تېپىش ئۈچۈن پىكىر يۈرگۈزۈپ ئىزدىنىش مەسئۇلىيىتىى بار. چۈنكى ھەر قانداق چوڭ جاھالەت كەچۈرۈم قىلىنىشى مۇمكىن، ئەمما ئادەمنىڭ ئۆز ۋۇجۇدىنىڭ سىرىنى، ھاياتىنىڭ غايىسىنى ۋە ئۆزىنىڭ ۋەزىپىسىنى بىلمەسلىكى قەتئىي كەچۈرۈم قىلىنمايدىغان ئەڭ چوڭ جاھالەتتۇر.  

    ئەقىل ۋە ئىرادىگە ئىگە بولغان ئىنساننىڭ يۇقۇرىدىكى ئۈچ خىل سوئالدىن غاپىل ھالدا، باشقا مەخلۇقاتلارغا ئوخشاش يېيىش ۋە ئىچىش بىلەنلا ئۆمۈر ئۆتكۈزۈشى تولىمۇ نومۇس ئىشتۇر. يۇقۇرىدىكى ئۈچ سوئال ئىنسانلار ئەقىل- ئىدراكقا ئىگە بولۇپ يارالغاندىن بۇيان ئۇلار بىلەن بىرگە ھەمراھ بولۇپ كەلگەن ۋە مەڭگۈ ئۇلارنىڭ خىيالىدىن كەتمەي جاۋاپ تەلەب قىلىدىغان ئەبەدىي سوئاللاردۇر. بۇ سوئاللارغا شەرق ۋە غەرب  پەيلاسوپلىرى جاۋاپ بېرىشكە ئورۇنغان. فرانسىيەلىك پەيلاسوپ دېكارت ئۆزىنىڭ شەك مەزھىبىنى پەيدا قىلغىنىدىن باشلاپ ئۇ ھەر نەرسە ئۈستىدە شەك قىلىشقا باشلايدۇ. بۇ شەك ئاخىرى ئۆزىگە بېرىپ يەتكەندە، ئۆزىنىڭ بارلىقىغا شەك قىلالمايدۇ ۋە مۇنداق دەيدۇ: « مەن ئويلاپ پىكىر يۈرگۈزۈشكە ئىگە بولغىنىم ئۈچۈن ئۆزەمنىڭ بار ئىكەنلىكىدە شەك قالمىدى، ئۇنداقتا مېنى كىم ياراتتى؟ مېنى بۇ ماددىي كائىنات ياراتقان بولسا نېمە ئۈچۈن مەندە بولغان ئەقىل- ئىدراك ۋە قابىلىيەت بۇ كائىناتتا بولمايدۇ؟ كائىنات ئۆزىدە بولمىغان ئەقىل- ئىدراكنى ۋە قابىلىيەتنى ماڭا قانداق بېرەلىسۇن؟!»

    مەن نەدىن كەلدىم؟ 

   ئىنسانلار دۇنيادىكى جانلىق- جانسىز بارلىق شەيئىلەرنىڭ قانداق پەيدا بولغانلىقى توغرىلىق ئويلاپ، ئۇنىڭغا ھەرخىل جاۋابلار تېپىشقان: بەزىلەر كائىناتنى ۋە بىز كۆرۈپ تۇرغان ئالەمنى پەقەت خىيال دەپ ئېتىقاد قىلغان بولسا، بەزىلەر ماددىنىڭ زەررىلىرى ۋە تەركىبلىرىدە ئىنسانغا ئوخشاش ئەقىل بىلەن ئويلاش قابىلىيىتى بولۇپ، ئۇلار كائىناتتىكى بار نەرسىلەرنى ئۆزى ئىجاد قىلغان دېيىشىدۇ. مۇنداق جاۋابنىڭ بېمەنىلىكى ئېنىقتۇر. چۈنكى تاش، سۇ، ھاۋا، تۇپراق ۋە باشقىلار قاتارلىق ماددىلاردا پىكىر قىلىش قابىلىيىتى يوقتۇر. تارىختىن بۇيان بېرەر ماددىدا ئەقىل- ئىدراك بولغانلىقى ھەققىدە بېرەر مەلۇمات يوق. بەزىلەر بولسا كائىناتتىكى بارلىق نەرسىلەر تاسادىپىي ھالدا ماددىلارنىڭ زەررىلىرى ئۇشتۇمتۇت بىرىكىشىدىن پەيدا بولغان دېيىشىدۇ. بۇ ماتېرىيالىزمچىلارنىڭ جاۋابى بولۇپ، ئاۋۋالقىسىدىن قېلىشمايدىغان سەپسەتىدۇر. چۈنكى بىر ماددىنىڭ پارچىلىرى يەنە بىر ماددىنىڭ پارچىلىرىغا (زەررىلىرىگە) ھەرگىزمۇ ئوخشىمايدۇ ۋە بىرلىشەلمەيدۇ. 

    بۇ مەسىلىنى بۇنداق بىر مىسال بىلەنمۇ چۈشەندۈرۈش مۇمكىن: بىر باسمىخانىدىكى ھەرپ ساندۇغىدا بەش مىڭ ھەرپ قاچىلانغان بولسا قاتتىق يەر تەۋرەش سەۋەبىدىن بۇ ھەرپلەر چېچىلىپ ئۆزئارا بىر- بىرى بىلەن بىرىكىپ ئون كۇپلېت شېئىر يېزىلىپ قاپتۇ، دېسە بۇنىڭغا كىم ئىشىنىدۇ؟ تاسادىپىيلىق دېگەن ئەنە شۇنداق بېمەنىلىكتۇر.

   مۇنداق ئۇشتۇمتۇت ھادىسىلەرگە ئىشىنىش مۇمكىن بولمىغان يەردە، كائىنات ۋە ئۇنىڭدىكى قۇياش، ئاي، يۇلتۇزلار قاتارلىق مەلۇم قانۇنىيەت بىلەن داۋام قىلىۋاتقان نەرسىلەرنى، ئۇنىڭدىن باشقا جانلىق، جانسىز مەخلۇقاتلارنى ۋە ئۇلاردىكى قانۇنىيەتلەرنى ئۆزلىكىدىن ئۇشتۇمتۇت پەيدا بولغان دېسە ئىشەنگىلى بولامدۇ؟ ھېچ نەرسە ئۆزلىكىدىن ئۇشتۇمتۇت پەيدا بولغان ئەمەس. بەزىلەر بولسا كائىناتنى ۋە ئۇنىڭدىكى جانلىق، جانسىز نەرسىلەرنى ئاللاھ تائالا ياراتقان دەپ جاۋاپ بېرىشىدۇ. 

  مانا بۇ ئەقىلگە مۇۋاپىق جاۋاپتۇر. ئۇلار ھەممىنى ئاللاھ تائالانىڭ ياراتقانلىقىغا ئىقرار قىلىدۇ. ئۇلارنىڭ دىلى ھەمىشە ئاللاھ تائالانى ئۇلۇغلاش، ئۇنىڭ ئۇلۇغلىقىدىن ئەيمىنىش ۋە ئۇنىڭ مەرھىمىتىدىن ئۈمىت قىلىشقا يۈزلىنىپ تۇرىدۇ. مانا بۇ، ئۇلارنىڭ چىن يۈرەك قېتىدىكى تەبىئىى ھېس- تۇيغۇ بولۇپ ھېسابلىنىدۇ. بەزى چاغلاردا، بولۇپمۇ راھەت- پاراغەتلىك ۋاقىتلاردا ئىنسانلارنىڭ غاپىللىقى سەۋەبى بىلەن دىن ئۇلارنىڭ يادىدىن كۆتۈرۈلۈپ كېتىشكە ئاز قالىدۇ. ئەمما ئۇلارنىڭ بېشىغا كۈن چۈشكەندە ئەتىراپىدىكى ئادەملەرنىڭ ياردىمىدىن ئۈمىدى قەتئىي ئۈزۈلگەندە، بۇ دىن ئۇلارنىڭ قەلب قاتلىرىدىن ئىختىيارسىز ھالدا پارتلاپ چىقىدۇ. شۇ چاغدا ئاللاھ تائالاغا يۈزلىنىپ پۈتۈن ۋۇجۇدى بىلەن سېغىنىپ دۇئا- ئىلتىجا قىلىدۇ. ياراتقان بىر ئاللاھ تائالادىن ياردەم سورايدۇ. چۈنكى بۇ، ئىنسانلارنىڭ تەبىئىتىدۇر. پەيلاسوپ دېكارت مۇنداق دېگەن: « مەن ئۆزۈمدىكى بىر يېتەرسىزلىكنى ھېس قىلىش بىلەن بىر ۋاقىتتا، پۈتۈن كەمچىلىكلەردىن تامامەن پاك بولغان كامالەتلىك بىر زاتنىڭ بارلىقىنى ھېس قىلىمەن، مەندىكى بۇ خىل ھېسسى پۈتۈن كامالىي سۈپەتلەرنىڭ ئېگىسى بولغان ئەشۇ كامىل زاتنىڭ قەلبىمگە سالغانلىقىنى ئېتىراپ قىلىشقا مەجبۇر بولۇپ قالغانلىقىمنى كۆرىمەن. ئۇ كامىل زات بولسا- ئاللاھتۇر».

    ئەرنىس رىنان «دىنلار تارىخى» دېگەن كىتابىدا مۇنداق دېگەن ئىكەن: «دۇنيادا بىز ياخشى كۆرىدىغان ھەر قانداق نەرسە- ھەتتا ئەقىل، ئىلىم- پەن ئەركىنلىكىمۇ يوقىلىپ كېتىشى مۇمكىن، بىراق دىننىڭ يوق بولۇپ كېتىشى مۇمكىن ئەمەس. بەلكى ئۇ ئىنسان تەپەككۇرىنى زېمىن ھاياتىدىكى كىچىك بىر دائىرىگە قىسقارتىپ قويماقچى بولغان ماتېرىيالىستلارنىڭ تۇتقان يولىنىڭ خاتا ئىكەنلىكىگە جانلىق دەلىل بولغان ھالدا مەڭگۈگە داۋام قىلىدۇ». 

  ئىنساننىڭ ئەسلى تەبىئىتى ئۇنى ئاللاھ تائالاغا باشلايدۇ. ئىنساندىكى بۇ خىل تەبىئەت ياكى قابىلىيەت يالغۇز ۋىجدانلا ئەمەس، ياكى يالغۇز ئەقىللا ئەمەس، بەلكى ۋىجدان بىلەن ئەقىلنىڭ بىرىكىشىدۇر. ئەقىل يالغۇز ئۆزىلا ئاللاھ تائالاغا ئىمان كەلتۈرۈشنى تەبىئىي زۆرۈرىيەت دەپ بىلىدۇ. ئىنساننىڭ ئەقلى ئۇ ھېچ ئوقۇماستىن ياكى ئۈگەنمەستىن تۇرۇپمۇ ئەڭ ئاۋۋال سەۋەبلەر قانۇنىيىتىگە چىن ئىشىنىدۇ. ئۇ ھېچبىر ئىشنى سەۋەبسىزلا ئۆزلىكىدىن بارلىققا كەلدى، دېسە ئىشەنمەيدۇ. چۈنكى ئۇ سەۋەبسىز بېرەر ئىشنىڭ (نەرسىنىڭ) ۋۇجۇدقا كەلمەيدىغانلىقىنى بىلىدۇ.

   ھەتتا ئىلىم- پەن ۋە مەدەنىيەتتىن يىراق ياشىغان بىر ئادەم ئاللاھ تائالا توغرىلىق سورالغىنىدا، سەۋەبلەر قانۇنىنى قوللىنىپ، ئۆزىنىڭ تۇغما قابىلىيىتى بىلەن مۇنداق جاۋاپ بەرگەن ئىكەن: « قۇملۇقتىكى تۆگە ئىزى بۇ چۆلدىن تۆگىنىڭ ئۆتكەنلىكىنى بىلدۈرىدۇ، ئۇلاق ئىزى بۇ جايدىن كارۋان ئۆتكەنلىكىگە ئىشارەت قىلىدۇ. يۇلتۇزلار بىلەن قاپلانغان ئاسمان ۋە تۈرلۈك يوللار بىلەن كېڭەيگەن زېمىن ۋە دولقۇنلۇق دېڭىزلار ئۇلارنى ياراتقان ئاللاھ تائالاغا قانداقمۇ دالالەت قىلمىسۇن!؟».

   پەيلاسوپ فرانسىس بېكون مۇنداق دېگەن ئىكەن: « ئازراق پەلسەپە ئوقۇش كىشىنى دىنسىزلىققا مايىل قىلىدۇ، لېكىن پەلسەپىگە ئىچكىرىلەپ كىرىش ئەقىلنى ئاللاھ تائالاغا ئىمان كەلتۈرۈشكە مەجبۇر قىلىدۇ». بۇ كائىنات ئىلىملىرىدە ئەتراپلىق يېتىشكەن ۋە ئۇنىڭدىن بەھرى ئالغان ئالىملارنىڭ گۇۋاھلىقلىرىدۇر.

    دېمەك ئاللاھ تائالاغا ئىمان كەلتۈرۈش ئىنسان تەبىئىتىنىڭ تەقەززاسى بولۇپلا قالماستىن، بەلكى ئۇ ئەقىلنىڭ كامالىتىدۇر. «ياكى ئۇلار ياراتقۇچىسىز يارىتىلغانمۇ؟ ياكى ئۇلار ئۆزلىرى ياراتقۇچىمۇ؟»[تۇر سۈرىسى35- ئايەت].

  توغرا، ئىنسانلار ياراتقۇچىسىز يارىتىلغان ئەمەس، ياكى ئۇلار ئوزلىرىنى ئۆزلىرى ياراتقانمۇ ئەمەس، تارىختىن بۇيان بېرەر كىشىنىڭ ئاسماننى ياكى زېمىننى مەن ياراتتىم، دەپ دەۋا قىلغانلىقىمۇ ياكى بېرەر جانلىقنى ياراتقانلىقىمۇ بىزگە مەلۇم ئەمەس. ئۇنداقتا ياراتقۇچى زادى كىم؟ بۇ سوئالغا «ياراتقۇچى - ئاللاھ» دېيىشتىن باشقا ئەقىلگە مۇۋاپىق كېلىدىغان ۋە ئادەمنى قايىل قىلىدىغان جاۋاپ يوقتۇر. بۇ مۇسۇلمانلارنىڭ ئېتىقادىدۇر، بۇ ئەقىلىنى ئىشقا سالغان ۋە يارىتىلىشتىكى پاك تەبىئىتىنىڭ ئاۋازىغا قۇلاق سالغان كىشىلەرنىڭ ئېتىقادىدۇر.

    ھەتتا ئۆز ۋاقتىدا مۇشرىكلار گەرچە ئىسلام دىنىغا كىرمىگەن بولسىمۇ، ئۇلار ئاللاھ تائالانىڭ ياراتقۇچى ئىكەنلىكىگە ئىقرار قىلىشاتتى، بۇھەقتە ئاللاھ تائالا ئۆزىنىڭ يەردىكى ۋەكىلى مۇھەممەد ئەلەيھىسسالامغا مۇنداق دېگەن: « سەن ئەگەر ئۇلاردىن (مۇشرىكلاردىن) ئاسمانلارنى ۋە زېمىننى كىم ياراتقان دەپ، سورىساڭ، ئۇلار: ئەلۋەتتە، ئاسمانلارنى ۋە زېمىننى غالىپ، ھەممىنى بىلگۈچى ئاللاھ تائالا ياراتتى دەيدۇ ». 

    نەگە بارماقچىمەن؟ 

 بۇ سوئالغا ماتېرىيالىزمچىلار ئەڭ ئۇلۇغ زات سۈپىتىدە يارىتىلغان ئادەمنى ھايۋان دەرىجىسىگە چۈشۈرىدىغان « ئىنسان ئۆلگەندىن كېيىن مۇتلەق تۈگىشىدۇ، قايتىدىن تىرىلىش بولمابدۇ، ئۇنىڭ جەسىدى توپراققا ئايلىنىپ كېتىدۇ » دەپ جاۋاپ بېرىشىدۇ. مانا بۇ، ئۇلارنىڭ قانچىلىكلىكىنى كۆرسىتىپ بېرىدىغان پەلسەپەسىدۇر. بۇلارنىڭ پەلسەپىسى بويىچە پۈتۈن ھاياتىنى ئىنسانىيەتنىڭ پايدىسى ئۈچۈن بېغىشلاپ، ياخشى ئىشلارنى قىلىپ ئۆتكەنلەر بىلەن ھاياتىنى بۇزغۇنچىلىقلار بىلەن ۋە قان تۆكۈش بىلەن ئۆتكۈزگەنلەرنىڭ ھېچ پەرقى يوق. ياخشىلار مۇكاپاتىنى، يامانلار جازاسىنى كۆرمەيدۇ. ئەگەر ھەقىقەت ئۇلار تەسەۋۋۇر قىلغاندەك بولىدىغان بولسا، ئاللاھ تائالانىڭ ياخشىلىق بىلەن يامانلىقنى ياراتقانلىقىنىڭ ۋە ئىنسانلارنى ھايۋانلاردىن ئالاھىدە پەرقلىق ياراتقانلىقىنىڭ نېمە ئەھمىيىتى بولسۇن؟ نېمە ئۈچۈن ھايۋانلارغا بېرىلمىگەن ئەقىل- ئىدراك ۋە ھۆرمەت ئادەملەرگە بېرىلگەن؟

   ئەمما مۇسۇلمانلار ئۆزلىرىنىڭ بارىدىغان يېرىنى ئېنىق بىلىدۇ. ئۇلار ئۆزلىرىنىڭ دۇنيا ئۈچۈن ئەمەس بەلكى دۇنيانىڭ ئۇلار ئۈچۈن يارىتىلغانلىقىنى، بۇ دۇنيانىڭ ئۆتكۈنچى ئىكەنلىكىنى ۋە ھەقىقىي ھاياتلىق ئاخىرەت ھاياتى ئىكەنلىكىنى ياخشى بىلىدۇ. ئۇلار بىر كۈنى ياخشى- ياماننىڭ سورىغى بولىدىغانلىقىغا چوقۇم ئىشىنىدۇ. ئۇلۇغ قۇرئان كەرىمدە ئاللاھ تائالا مۇنداق دەيدۇ: « يامان ئىشلارنى قىلغانلار (گۇناھكارلار) ئۆزلىرىنى ئىمان ئېيتقان ۋە ياخشى ئىشلارنى قىلغانلار بىلەن تەڭ ئويلامدۇ؟ ئۇلار چىقارغان ھۆكۈم نېمە دېگەن يامان! ھەر ئىنساننىڭ قىلمىشىغا يارىشا جازا ياكى مۇكاپات بېرىلىدۇ، ئۇلارغا زۇلۇم قىلىنمايدۇ» (سۈرە جاسىيە21-22- ئايەتلەر). دېمەك قىيامەت كۈنىنىڭ بولۇشىغا ئىشىنىش ئىماننىڭ ئاساسلىرىدىن بىرىدۇر.

   نېمە ئۈچۈن دۇنياغا كەلدىم؟   

 ئاللاھ تائالاغا ئىشنىپ، ئېتىقاد قىلغانلار بۇ سوئالنىڭ جاۋابىنى ئۇبدان بىلىدۇ. ئاۋۋال بىز ئاللاھتىن ئىنساننى نېمە ئۈچۈن ياراتقانلىقىنى سورايلى. ئى ئاللاھ! ئىنساننى نېمە ئۈچۈن ياراتتىڭ؟ ئۇلارنى باشقا جانلىقلارغا ئوخشاش بۇ دۇنيادا يېيىش- ئىچىش ياكى ئويۇن- تاماشا ئۈچۈنلا ياراتتىڭمۇ؟ ياكى يەپ- ئىچىپ بىر كۈنى تۇپراققا ئايلىنىپ تۈگىشىش ئۈچۈنلا ياراتتىڭمۇ؟ ئەگەر شۇنىڭ ئۈچۈنلا ياراتقان بولساڭ، ئىنسانغا ئەقىل- ئىدراك، ئىرادە، روھ ئاتا قىلغىنىڭنىڭ نېمە ئەھمىيىتى بار؟

     ئاللاھ تائالا قۇرئان كەرىمدە بۇ سوئالغا جاۋاب بېرىپ مۇنداق دەيدۇ: «جىنلارنى ئىنسانلارنى پەقەت ماڭا ئىبادەت قىلىش ئۈچۈنلا ياراتتىم. ئۇلاردىن مەن رىزىق تەلەب قىلمايمەن ۋە ئۇلارنىڭ مېنى رىزىقلاندۇرىشىنى تىلىمەيمەن»[زارىيات سۈرىسى]. بۇ ئايەتتىن ئىنسانلارنىڭ ئاللاھ تائالاغا ئىبادەت قىلىش ئۈچۈنلا يارىتىلغانلىقى مەلۇم بولىدۇ. بىز كائىناتقا نەزەر سالساقمۇ، ئۇنىڭدىكى پۈتۈن شەيئىيلەرنىڭ باشقىسى ئۈچۈن ياشاۋاتقان ياكى ئىشلەۋاتقانلىقىنى كۆرىمىز. بۇنىڭدىن كائىناتتىكى ھەر قانداق نەرسىنىڭ بېرەر مەقسەت، بېرەر غايە بىلەن يارىتىلغانلىقىنى، مەقسەتسىز بىكارغا يارىتىلمىغانلىقىنى كۆرىمىز. مەسىلەن: سۇ يەر زېمىننى ياشارتىش ئۈچۈن، زىمىن زىرائەتلەرنى ئۆستۈرۈش ئۈچۈن، زىرائەتلەر ھايۋانلارنىڭ ئوزۇقلىنىشى ئۈچۈن، ھايۋانلار بولسا ئادەملەرنىڭ مەنپەئەتى ئۈچۈن يارىتىلغانلىقىنى كۆرىمىز. دېمەك، ھەممە نەرسە پەقەت ئادەم ئۈچۈن يارىتىلغان بولۇپ چىقىدۇ. ئۇنداقتا ئادەم كىم ئۈچۈن يارىتىلغان؟ شۈبھىسىزكى، ئادەم ئاللاھ تائالا ئۈچۈن يەنى ئاللاھ تائالانى تونۇپ ئۇنىڭغا خالىس ئېتىقاد ۋە ئىبادەت قىلىش ئۈچۈن يارىتىلغان. ئىنسان يەر يۈزىدىكى پۈتۈن مەخلۇقاتلارنىڭ خوجايىنى. ئاللاھ تائالا ئۆزى ھۆرمەتلىك قىلىپ ياراتقان ئەشۇ ئىنسانلاردىن پەقەت ئاللاھ تائالانىڭ ئۆزىنى تونۇشنى ۋە ئۇنىڭ ئۆزىگىلا ئېتىقاد ھەم ئىبادەت قىلىشنى تەلەب قىلىدۇ. 

    ئادەم ئاللاھ تائالا تەرىپىدىن ئۇلۇغ مۆجىزات سۈپىتىدە يارىتىلغان تۇرۇپ، ئۆزىنى ياراتقانغا ئىبادەت قىلماستىن، ئاي، كۈن، يۇلتۇز، كالا ئوت ۋە باشقا ئۆزىنىڭ مەنپەئەتى ئۈچۈن يارىتىلغان نەرسىلەرگە ئېتىقاد قىلسا، چوقۇنسا بولامدۇ؟! ئەگەر شۇنداق قىلسا، ئۇ بېمەنىلىك بولمامدۇ؟! شۈبھىسىزكى، ئادەملەرنىڭ مەخلۇقاتقا ئېتىقاد قىلىشى ئۆزىنىڭ ئۇلۇغ يارىتىلغان ئىنسانلىق غۇرۇرىنى ۋە ھۆرمىتىنى يوق قىلغانلىقى، ئۆزىنى ئۆزىدىن تۆۋەن نەرسىلەرگە قۇل قىلغانلىقى بولۇپ ھېسابلىنىدۇ. شۇنىڭ ئۈچۈنمۇ ئىنسان ئۈچۈن ئىبادەت قىلىشقا ئۇنى ياراتقان ئاللاھتىن ئارتۇق زات يوقتۇر. 

    ئەمدى ئىبادەت دېگەن نېمە؟

    ئاللاھ تائالاغا ئىبادەت قىلىش- ئۇنىڭغا ئەڭ كەمتەرلىك، ئەڭ كامالىي ئېھتىرام ۋە سەمىمىي مۇھەببەت بىلەن ئىتائەت قىلىش دېمەكتۇر. ئىبادەتنىڭ تۈرلىرى كۆپتۇر. ناماز ئوقۇش، ئاللاھ تائالاغا دۇئا قىلىش، ئۇنىڭ مۇرىۋىتىنى ئارزۇ قىلىش، ئازابىدىن قورقۇش، يامان ئىشلاردىن يېنىش، توغرا ئىش قىلىش، راست سۆزلەش، ئادالەتلىك بولۇش، ئاجىزلارغا يار- يۈلەك بولۇش، ئىنسانلارغا پايدىلىق بولغان پەن- مەدەنىيەتلەرنى ئىگىلەش ۋە ئاللاھ تائالانى ياد قىلىشقا ئوخشاش ئىشلارنىڭ ھەممىسى ئىبادەت تۈرىگە كىرىدۇ. ئىبادەت ئىسمى مەسچىتلەردىكى ناماز، زىكىرلەرگىلا خاس بولماستىن، بەلكى ئىنساننىڭ ئەقىدىسى ساپ بولۇپ، نىيىتى ئاللاھ تائالانىڭ رازىلىقىغا ئېرىشىشتىن ئىبارەتلا بولىدىكەن، ئۇنىڭ مېڭىش – تۇرۇشلىرى، يېيىش- ئىچىشلىرى، دۇنيالىق ئۈچۈن ھالال ئىشلەشلىرىمۇ ئىبادەت ھېسابلىنىدۇ.

« يېڭى ھايات» 1996- يىل،4- ماي.

ناماز – كاتتا ئىبادەتتۇر

    ھازىر ئامېرىكىدا « سۇكۇتتا تۇرۇپ، ئويغا چۆكۈش» ئادىتى ئەۋج ئالماقتا. بۇ ئادەت ھىندىستاندىن تارقىلىپ كەلگەن بولۇپ، يېقىندىن بۇيان ئامېرىكا جەمئىيىتىدە ئالاھىدە ئابروي- ئىناۋەت قازانماقتا. بۇ ئادەت بىر يېڭى مەزھەب شەكلىدە كېڭەيگەن بولۇپ، ئۇنىڭ توغرىسىدا نۇرغۇن ماقالىلار ھەتتا كىتابلار نەشىر قىلىنغان. بۇ مەزھەبكە ئەگەشكەنلەرنىڭ سانى مىليونلاپ ئاشماقتا. بۇ مەزھەبنىڭ پېشىۋالىرى ھەر قايسى جايلاردا ئۆز دەۋەتلىرىنى يايماقتا. بۇ مەزھەب ھەركۈنى بىر قانچە مىنۇت ۋاقىت چىقىرىپ، كاللىدىن غەم- قايغۇ، يامان ئوي پىكىرلەرنى چىقىرىپ تاشلاپ، ئىككى كۆزنى يۇمغان ھالدا دۇنيا تەشۋىشلىرىدىن پۈتۈنلەي خالى بولۇپ، بىر ھازا تىنچ ئولتۇرۇشقا دەۋەت قىلىدۇ. بۇ مەزھەبنىڭ پېشۋالىرى ئۆزلىرىنىڭ مۇرىتلىرىغا ھەر كۈنى مەشغۇلات ۋاقتىدا بىر خىل چۈشىنىكسىز سانسكرتچە سۆزلەرنى تەكرارلاشنى تەۋسىيە قىلىدىكەن. ئۇلارنىڭ ئېتىقادىدا بۇ خىل پائالىيەت نېرۋىنى ۋە ئەقىلنى ۋاقىتلىق ئىشتىن توختىتىپ ئارام ئالدۇرىدىكەن. ئۇلار تەكرارلاپ ئېيتىشىدىغان سانسكرتچە سۆزلەر ئۇلار ئۈچۈن غەم- ئەندىشىدىن بىر ئاز ۋاقىت بولسىمۇ خالى بولۇشقا زېمىن ھازىرلايدىكەن.

      بۇ مەزھەبكە چاقىرىدىغان ئىلمىي ماقالىلارنىڭ تەكىتلىشىچە، بۇ خىل مەشىق پائالىيىتى بىر قانچە ئاي داۋام قىلدۇرۇلىشى جەريانىدا كىشىلەرنىڭ قان بېسىمى، باش ئاغرىقى قاتارلىق كېسەللىكلىرى شىپا تاپقان. شۇنىڭ ئۈچۈن بۇ ئادەت ھازىر دۇنيا بويىچە كەڭ ئېتەك يايماقتا ئىكەن.

      ئەمما مۇسۇلمانلار ئۈچۈن بۇ خىل پائالىيەتلەر ئانچىلا يېڭىلىق ئەمەس. ئىسلام دىنىدا مۇسۇلمانلارغا پەرز قىلىپ بۇيرۇلغان بەش ۋاقىت ناماز بۇ خىل پائالىيەتلەرگە شەكلەن ئوخشاپ كەتسىمۇ، ماھىيەت جەھەتتە ئۇ خىل مەزھەب ۋە ئادەتلەردىن نەچچە ھەسسە ئەھمىيەتلىك ۋە پايدىلىقتۇر. چۈنكى يۇقىرىقى مەزھەب يېڭىدىن پەيدا بولغان بولسا، بىزنىڭ ئىسلام دىنىمىز 14 ئەسىر بۇرۇنقى چاغلاردىلا بەش ۋاقىت ناماز ئوقۇشنىڭ ئادەمنى تەن سالامەتلىككە، مەنىۋىي يۈكسەكلىككە ئېلىپ بارىدىغان پايدىلىق بىر پائالىيەت ئىكەنلىكىنى ئېلان قىلغان ۋە مۇسۇلمانلارنى ئۇنى ئادا قىلىشقا بۇيرىغان. كۈندە ئوقۇلىدىغان بەش ۋاقىت ناماز يۇقىرىقى مەزھەبتىكىلەرنىڭ پائالىيىتىدىن جىسمانىي ۋە مەنىۋى جەھەتتىن كۆپ پايدىلىقتۇر. نامازدىكى خالىيلىق غەم، ئەندىشە ۋە باشقا بارلىق ئىشلاردىن نېرۋىنى دەم ئالدۇرۇپ ئۇنى راھەتلەندۈرۈش ئۈچۈنلا ئەمەس، بەلكى شۇنىڭ بىلەن بىللە ئاللاھ تائالانىڭ ھوزۇرىغا يۈكسىلىش ۋە بەندىچىلىكنى ئادا قىلىش ئۈچۈندۇر. ناماز ئەسناسىدا ئوقۇلىدىغان زىكىر ۋە تەسبىھلەرمۇ سانسكىرتچە چۈشىنىكسىز سۆزلەرگە ئوخشىمايدۇ، بەلكى نامازدىكى تەسبىھلەر ئاللاھ تائالانىڭ كامالىي سۈپەتلىرىنى تەكرارلاش، ئۇنىڭغا ھەمدۇسانا ئېيتىش ۋە ئۇنى ياد ئېتىشتىن ئىبارەتتۇر.

    مۇبادا ناماز ۋاقتىدا يۈز بېرىدىغان ئۆزگىرىشلەر ھەققىدە ئىنچىگە تەتقىق ئېلىپ بېرىلىدىغان بولسا، ئەلۋەتتە، قان بېسىمىنىڭ نورماللىشىشى، نېرۋىنىڭ راھەتلىنىشى ۋە مۇندىن باشقىمۇ كۆپلىگەن ياخشى كەيپىياتلارنىڭ ناماز ئوقۇش بىلەن كېلىپ چىقىدىغانلىقى تېخىمۇ روشەن ئىسپاتلانغان بولار ئىدى. ئەمما ئامېرىكا بىلەن ياۋروپادا ئىسلام دىنى ھەققىدە كەڭ تەتقىقات ۋە ئىزدىنىش ئېلىپ بېرىشىنى ئانچىلا خالىمايدۇ. شۇڭا ئۇلار ئىسلام دىنىنىڭ ھەقىقىي ماھىيىتىنى چۈشەنمەيدۇ. شۇ سەۋەبتىن بىزنىڭ نامىزىمىز بەزى ئەللەر ئۈچۈن ئېچىلمىغان سىرلىق كان بولۇپ قالماقتا. ناماز ئوقۇشنىڭ پايدىلىرىنى پەقەت ناماز ئوقۇش بىلەن شۇغۇللانغانلار ياخشى بىلىدۇ. ئاللاھ تائالا بىزگە « نامازنى قائىدىلىرىگە رىئايە قىلىپ ئادا قىلىڭلار» دەپ ئەمر قىلىدۇ. ناماز پۈتۈن ئەزالار- قەلب، ئەقىل ۋە روھ - بىلەن بىرلىكتە ئاللاھ تائالانىڭ ھوزۇرىغا يۈزلىنىشتىن ئىبارەتتۇر.

     مەلۇمكى، ئاللاھ تائالانى تونۇپ، ئۇنىڭ تەڭداشسىز تەنھا بىر ئىلاھ ئىكەنلىكىنى بىلىپ، دىل بىلەن تەستىق ۋە تىل بىلەن ئىقرار قىلىش مۇسۇلمانلىقنىڭ ئاۋۋالقى شەرتىدۇر. مانا بۇ « تەۋھىد» دەپ ئاتىلىدۇ. تەۋھىدتىن كېيىن مۇسۇلمان كىشىگە ئاللاھ تائالا تەرىپىدىن بۇيرۇلغان پەرزلەرنىڭ ئەڭ ئەھمىيەتلىكى نامازدۇر. ناماز ئىماننىڭ ئالامىتى، قەلىبنىڭ نۇرى ۋە مۇسۇلماننىڭ مىراجىدۇر. 

     پەيغەمبىرىمىز ھەزرىتى مۇھەممەد ئەلەيھىسسالام ئاللاھ تائالا تەرىپىدىن مىراجىغا( يوقىرى ئاسمانغا) كۆتۈرۈلگەن كېچىسى ئۇنىڭغا ۋە ئۇنىڭ پۈتۈن ئۈممەتلىرىگە كۈندە بەش ۋاقىت ناماز ئوقۇش پەرز قىلىندى. قۇرئان كەرىمدە ۋە ھەدىسلەردە نامازنىڭ ئەھمىيىتى توغرىلىق تەۋسىيەلەر ۋە ئەمىرلەر ناھايىتى كۆپ. مانا بۇ ئىسلام دىنىنىڭ نامازغا نەقەدەر ئەھمىيەت بېرىدىغانلىقىنى كۆرسىتىدۇ.

   ئاللاھ تائالا مۇھەممەد ئەلەيھىسسالامغا خىتاب قىلىپ مۇنداق دېگەن:« ئى مەھەممەد! ساڭا ۋەھىي قىلىنغان كىتاب (قۇرئان) نى تىلاۋەت قىلغىن. نامازنى تەئدىل ئەركان بىلەن ئوقۇغىن. ناماز ھەقىقەتەن قەبىھ - يامان ئىشلاردىن توسىدۇ»[ئەنكەبۇت سۈرىسى 45- ئايەت]. پەيغەمبىرىمىز ناماز توغرىلىق مۇنداق دەيدۇ:« ناماز دىننىڭ ئاساسىدۇر. نامازنى تەرك ئەتكەن كىشى دىننى يىقىتقان بولىدۇ«. 

    خۇلاسە قىلىپ ئېيتقاندا، ناماز ئەڭ كاتتا، ئەڭ مۇقەددەس ئىبادەتتۇر. ناماز بالاغەتكە يەتكەن، ئەقلى جايىدا بولغان ھەر قانداق مۇسۇلماننىڭ بەلگىلەنگەن ۋاقتىدا ئادا قىلىشىغا بۇبرۇلغان پەرزدۇر. ئادەم ناماز ئارقىلىق ئاللاھ تائالاغا قەلبىدىكى ئىمانىنى نامايان قىلىدۇ ۋە ياراتقانغا شۈكۈر ئىزھار قىلىدۇ. ئىنسان ناماز سايىسىدا تۈرلۈك گۇناھلاردىن ساقلىنالايدۇ ۋە ئاللاھ تائالانىڭ مەرھىمىتىگە ئېرىشەلەيدۇ. ناماز مەنىۋىي ھاياتنى يۈكسەلدۈرگەندىن تاشقىرى ماددىي ھاياتىنىمۇ جانلاندۇرىدۇ. ناماز ئىنساننىڭ تازا- پاكىز بولۇشىغا، ساغلام بولۇشىغا ۋە ئىنتىزامچان بولۇشىغا ئېلىپ بارىدىغان كاتتا خاسىيەتلىك ئىبادەتتۇر.  

توغرا نىيەت - ئىبادەتتۇر

    خەلقىمىزمۇ « ياخشى نىيەت- يېرىم دۆلەت » دەپ بىلىپ ئېيتقان. نىيەت دېگەن ئادەمنىڭ كۆڭۈل قېتىدا پەيدا بولغان ۋە ئادەمنى بىر ئىشنى ئەمەلگە ئاشۇرۇشقا بەل باغلاتقان ئوي- مەقسىتىدىن ئىبارەتتۇر. نىيەتنىڭ ئورنى قەلب. نىيەتنىڭ ۋاقتى – ھەر ئىشنىڭ بېشى. ھەر قانداق ئەمەل – ئىبادەتلەر ئادەمنىڭ نىيىتىگە قاراپ، قوبۇل بولىدۇ ياكى رەت قىلىنىدۇ. ئەمەل –ئىبادەتلەر ئۇنى قىلغۇچىسىغا ئۇنىڭ نىيىتىگە قاراپ، قەدىر- قىممەت ياكى ئۇنىڭ ئەكسىنچە ئەھۋال ئېلىپ كېلىدۇ. ئەمەل ئىبادەتسىز قۇرۇق نىيەت ئېتىبارغا ئېلىنمىغاندەك، نىيەتسىز ئەمەلمۇ يېتەرسىزدۇر. نىيەت ئادەتتىكى ئىشلارنىمۇ ياخشى ئەمەل- ئىبادەتلەرگە ئۆرۈيدىغان بىر خىسلەتتۇر. ئادەملەرنىڭ ئۆلگەندىن كېيىن جەننەت ياكى دوزاخقا كىرىشلىرىمۇ ئۆزلىرىنىڭ تىرىكلىكىدە قىلغان ياخشى – يامان ئىشلىرى بىلەن نىيەتلىرىنىڭ نەتىجىسىدۇر.

     ئىسلامدا نىيەتنىڭ سالاھىيەتلىك بولۇشى ئۈچۈن ئۈچ شەرت بار، ئۇلار: نىيەت قىلغۇچىنىڭ چىن مۇسۇلمان بولۇشى، نىيەت قىلغۇچىنىڭ بالىغ ۋە ئاقىل بولۇشى، نىيەت قىلغۇچىنىڭ نېمىگە نىيەت قىلغانلىقىنى بىلىشى كېرەك. نىيەت ھەر قانداق ئەمەل – ئىبادەتتە تەلەب قىلىنىدۇ ۋە ئۇ ئەمەل نىيەتكە قاراپ قىممەت قازىنىدۇ. پەيغەمبەر ئەلەيھىسسالام: « ئەمەل – ئىبادەتلەرنىڭ مەقبۇل بولۇشى نىيەتلەرگە باغلىقدۇر، ھەركىم ئۆزىنىڭ نىيەت قىلغان نەرسىسىگە يېتىدۇ » دېگەن[ بۇخارىي ۋە مۇسلىم رىۋايىتى].

     ھەقىقەتەنمۇ ئادەم بالىسى مەكتەپكە بېرىپ، بىلىم تەھسىل قىلىشتا جاھالەتتىن- قاراڭغۇلۇقتىن قۇتۇلۇش، دۇنيانى ۋە ئۆزىنى تونۇش، جەمئىيەت ۋە تەبىئەت ھادىسىلىرىنىڭ سىر- ئەسرارلىرىغا يېتىش، ئىمانلىق، ئەخلاقلىق ۋە مەدەنىيەتلىك ئادەم بولۇپ يېتىلىشنى نىيەت قىلىدۇ. ئۇ تىرىكچىلىك يولىدا يۈرگەندە، ھورۇنلۇقتىن نېرى قېچىپ، رىزقىنى ھالال ئىشلەپ تېپىپ يېيىشنى، رىزىق ئالىمىنىڭ ئىشىكىنى ئەمگەك ئاچقۇچى بىلەن ئېچىشنى، تاپقان – تەرگىنىنى پەرزەنتلىرىنىڭ، خىش – ئەقرىبالىرىنىڭ بىلىم ئېلىشى ۋە خەلققە پايدىسى تېگىدىغان ئادەم بولۇش يولىغا سەرپ قىلىش، شۇنداقلا مۇھتاجلارغا ياردەم قولىنى سۇنۇشنى نىيەت ۋە مەقسەت قىلىدۇ. دېمەك، ياشاشنىڭ غايىسى ئادەم بالىسى ئۈچۈن دىنغا، ۋەتەنگە، مىللەتكە خىزمەت قىلىش ئارقىلىق ياراتقان بىر ئاللاھ تائالانى رازى قىلىش، ئۆزىمۇ ئەمگىكىدىن بەھرىمەن بولۇشتىن ئىبارەت. ئەگەر ئىنساندىكى بۇ غايە ئەمەلگە ئاشمىسا، ياشاشنىڭ نېمە ئەھمىيىتى بولسۇن؟! 

      ئىنساننىڭ يېمەك – ئىچمەك، كىيىنمەك، شۇنداقلا ئەر – ئاياللىق مۇناسىۋەتلىرىمۇ نىيەتنىڭ دۇرۇس بولۇشىغا قاراپ، ئىبادەت قاتارىغا كىرىدۇ. ئىسلام دىنىدا نىيەتنىڭ دائىرىسى شۇنچىلىك چوڭكى، ئادەتتىكى دۇنيا ئىشلىرى ۋە ئاممىۋىي پائالىيەتلەرمۇ نىيەت توغرا بولۇشى شەرتى بىلەن ئىبادەتكە ياتىدۇ.

   پەيغەمبەر ئەلەيھىسسالام ساھابىلىرىغا: « سىلەرنىڭ ئەر- ئاياللىق مۇناسىۋىتىڭلاردا سەدىقىنىڭ ساۋابى باردۇر » دېگەندە ساھابىلار ئەجەپلىنىپ: «ئى رەسۇلۇللا! بىز ئۆزىمىزنىڭ ھەۋەسلىرىنى قاندۇرساقمۇساۋاپ بولامدۇ؟» دېيىشكەندە، مۇھەممەد ئەلەيھىسسالام: « ئېيتىڭلارچۇ ئەگەردە سىلەر ھەۋىسىڭلارنى ھارام يوللار بىلەن قاندۇرساڭلار گۇناھ بولمامدۇ؟» دېگەندە، ساھابىلار: «ئەلۋەتتە گۇناھ بولىدۇ» دېيىشىدۇ، شۇ پەيتتە مۇھەممەد ئەلەيھىسسالام: «شۇنىڭدەك، سىلەر جىنسىي ھەۋەسىڭلارنى ھالال نىكاھلىق خوتۇنۇڭلار ئارقىلىق قاندۇرساڭلار، سىلەرگە ساۋاب بولىدۇ» دېگەن. دېمەك، نىيىتىڭ توغرا بولسا، پۈتۈن ھاياتىڭ ئىبادەتتۇر. 

ئىخلاس – ساداقەت رەمزىدۇر

  ئىخلاس - لۇغەتتە بىر نەرسىنى باشقىسىدىن تاللاپ ئايرىش مەنىسىنى بىلدۈرسە، ئىسلام ئىستىلاھىدا ئىخلاس - ئاللاھ تائالا بۇيرىغان ھەر قانداق بىر ئىشنى گۈزەل نىيەت، ساپ قەلب بىلەن خۇدا رازىلىقى ئۈچۈن دىندا كۆرسىتىلگەن بويىچە قىلىش دېمەكتۇر. 

     ئىخلاس قەلب قېتىدىن كەلگەن سەمىمىي سۆيگۈ بىلەن كۆرسىتىلگەن ساداقەتتۇر. ئىخلاسنىڭ ئەكسى رىيادۇر. قىلىنغان ئىبادەت ۋە ھەر قانداق بىر ياخشى ئىشلاردا ھېچقانداق بىر مەنپەئەت ياكى پايدىنى كۆزلىمەستىن، پەقەت ئاللاھ تائالا رازىلىقىنى مەقسەت قىلىش ئىخلاسنىڭ ئاساسىنى تەشكىل قىلىدۇ. ھەقىقىي ئىخلاس ئۈچۈن ئىبراھىم ئەلەيھىسسالامنىڭ مۇنۇ قىسىسىي ئەڭ ياخشى ئۈلگە بولالايدۇ. ئىبراھىم ئەلەيھىسسالام زالىم نەمرۇد تەرىپىدىن ئوتقا تاشلانغان ۋاقىتتا، ئۇنىڭ يېنىغا كەلگەن پەرىشتە جىبرائىل ئەلەيھىسسالامنىڭ:« خالىساڭ ساڭا ياردەم قىلاي ۋە سېنى ئوتتىن قۇتۇلدۇراي » دېگەن تەكلىبىگە جاۋاپ بېرىپ: « پەرۋەردىگارىم مېنىڭ بۇ ھالىمنى بىلىدۇ شۇنداقمۇ؟»دەپ سورايدۇ. جىبرائىل: «ئاللاھ تائالا ئەلۋەتتە بىلىدۇ» دەپ جاۋاپ بېرىدۇ. ئىبراھىم ئەلەيھىسسالام: « ئۇنداقتا  ساڭا ئېھتىياجىم يوق، ئاللاھ تائالانىڭ مېنىڭ بۇ ھالىمنى بىلىشى ماڭا يېتىدۇ»دەپ جاۋاپ قايتۇرىدۇ. مانا بۇ، ھەقىقىي چىن ئىخلاسنىڭ بىردىنبىر مىسالىدۇر.

    ئىخلاس توغرىلىق كەلگەن ئايەت ۋە پەيغەمبىرىمىزنىڭ ھەدىسلىرىگە ئاساسلانغاندا، نىجات يولى پەقەت ئىخلاستىدۇر. ئادەم بالىسىنىڭ ئىككى دۇنيالىق سائادىتى ۋە ماددىي، مەنىۋىيىتىگە كېپىللىك قىلالايدىغان ئىخلاستىن بۆلەك ئىككىنچى بىر خىسلەت يوقتۇر. بىراۋنىڭ ئىخلاسىنى قازانماق ھەقىقەتەن مۇھىم بىر ئىشتۇر. چۈنكى زەررىچىلىك ئىخلاس بىلەن قىلىنغان ئەمەل، ئىخلاسسىز قىلىنغان مىڭلارچە ئەمەل- ئىبادەتتىن ئۈستۈندۇر. 

    ھەر قانداق بىر ئىشتا ئىخلاس تەلەپ قىلىنىدۇ. ناماز ئوقۇشتا، روزا تۇتۇشتا، زاكات بېرىشتە، ھەج قىلىشتا، ئىلىم تەھسىل قىلىشتا، قۇرئان تىلاۋەت قىلىشتا، يېتىم – يېسىرلارغا ياردەم قىلىشتا، ھالال رىزىق ئۈچۈن ئىشلەشتە ئىخلاس باغلاپ ئىش قىلىش لازىم. ھەر قانداق بىر ئىشنىڭ ئۆزىگە لايىق ئىخلاسى باردۇر، مەسىلەن: سەمىمىي ئىخلاس بىلەن باغلانغان مۇھەببەتنىڭ بىر زەررىسى بېرەر مەنپەئەت يۈزىسىدىن باغلانغان مۇھەببەتتىن ئەلۋەتتە چوڭ ۋە قىممەتلىكتۇر. چىن مۇھەببەتنى كۆرۈشنى خالىغان كىشى ئانىلارنىڭ تەبىئىتىگە قارسا بولىدۇ. ھەقىقىي خالىس مۇھەببەتكە ئانىلار سازاۋەردۇر. ئۇلار پەرزەنتلىرى ئۈچۈن نۇرغۇنلىغان جاپا – مۇشەققەتلەرنى تارتىپ، چىن دىلىدىن بالىلىرى ئۈچۈن كۆيۈپ – پىشىپ، چوڭ قىلىدۇ. لېكىن ئۇ قىلغانلىرى ئۈچۈن بالىلىرىدىن بېرەر مۇكاپات ياكى سوۋغا -سالام تاما قىلمايدۇ، بېرەر پايدا كۆزلىمەيدۇ. ئادەممۇ ئاللاھ تائالاغا ئىخلاس قىلغان ئىكەن، شۇنداق چىن ئەقىدە ۋە سۆيگۈ بىلەن ئىخلاس قىلغاندا، ئاندىن ئۇ ئاللاھ تائالانىڭ ھەقىقىي مۇخلىسىغا ئايلىنىدۇ.

    خالىس دىن ئاللاھ تائالا ئۈچۈندۇر. ئاللاھ تائالا چىن ئىخلاس بىلە قىلىنغان ئەمەل- ئىبادەتلەرنىلا قوبۇل قىلىدۇ. شۇنىڭ ئۈچۈن ئاللاھ تائالا  قۇرئان كەرىمدە ئىنسانلارنىڭ ئىبادەتلەرنى خالىس ئاللاھ تائالاغا قىلىشلىرىنى، دۇئالىرىنى سەمىمىي قىلىشلىرىنى تەۋسىيە قىلىدۇ.

    ئىبادەتتە كەيپىيات بەك مۇھىمدۇر. ئاللاھ تائالانىڭ رازىلىقى ئەمەل - ئىبادەتلەرنى كۆپ قىلىش بىلەن ياكى كۆپ كىشىلەرنى دىنغا ئەگەشتۈرۈش بىلەن قازىنىلمايدۇ. بەلكى ئاللاھ تائالانىڭ رازىلىقى پەقەت ئىخلاس بىلەنلا قازىنىلىدۇ. شۇڭا بەزىدە بېرەر ئېغىز سۆز ياكى بېرەر ياخشى نىيەت ھەقىقىي سائادەتكە ۋە مەڭگۈلۈك نىجاتلىققا سەۋەب بولۇپ قالىدۇ. ئەھۋال شۇنداق ئىكەن، ئەمەل- ئىبادەتلەرنىڭ كۆپ قىلىنىشىغىلا قارىماستىن، بەلكى قەلبتىكى ئىخلاسقا قاراش كېرەك. چۈنكى كېرەك بولغىنى ئىخلاستۇر. مەن بۇ سۆزۈم بىلەن، ئەمەل ئىبادەتلەرنى ۋە دىنغا دەۋەت قىلىش ئىشلىرىنى پايدىسىز دېمەكچى ئەمەسمەن. بەلكى مۇشۇ ئەمەل ئىبادەتلەرنىڭ ۋە ياخشى ئىشلارنىڭ قىممەتكە ئىگە بولۇشى ئىخلاس بىلەن بولىدۇ دېگەننى ئوچۇقلىماقچىمەن. زادى ئاللاھ تائالا رازىلىقىنى كۆزلىمەستىن باشقا مەقسەت ۋە مەنپەئەتلەرنى كۆزلەپ قىلىنغان پۈتۈن ئەمەللەر ۋە ئىبادەتلەر بىكاردۇر. مەسىلەن: كۆمۈر كىلوگرامما بىلەن ھەتتا توننىلاپ، ئالتۇن بولسا گرامملاپ تارتىلىدۇ. ئىخلاسلىق ئەمەل ئالتۇن بولسا، ئىخلاسسىز ئەمەل كۆمۈرگە ئوخشايدۇ. بۇ مىسالدىن ئىخلاسلىق ئىبادەت بىلەن ئىخلاسسىز ئەمەل- ئىبادەتنىڭ ئوتتۇرىسىدىكى پەرق ئوچۇق كۆرۈنۈپ تۇرۇپتۇ.

           «يېڭى ھايات» 1996- يىل 15 ئىيۇن.

ئالەمنىڭ يارىتىلىشى ۋە ھاياتلىق ھەققىدىكى

ئىسلام تەلىماتىنىڭ قائىدە – تەرتىپلىرى

    كىشىلىك جەمئىيەت تۈزۈمىنىڭ ئىپتىدائىي دەۋىرلىرىدىلا ئادەملەر دۇنيانىڭ يارىلىش ئاساسلىرى ۋە تەبىئەت ئۆزگىرىشلىرىنىڭ سىرىنى بىلىشكە قىزىقىش تۈپەيلى ئۆزلىرى ئۈچۈن تەلىمات خاراكتېرىگە ئىگە بولغان ئادەم ھەققىدە ھەر خىل مۇلاھىزىلەرنى يۈرگۈزۈپ كەلگەن. ئەسلىدە ئىنسان دۇنياغا پەيدا بولۇشى بىلەن بىرگە، ئۇنىڭ ئەقىدىسى ۋە پىكرى بىرگە يارىتىلىدۇ. ئىنسانلارنىڭ ئاتىسى ئادەم ئەلەيھىسسالاممۇ ئىپتىدائىي ئىنسانلارنى بىر ئاللاھ تائالاغا ئىبادەت قىلىشتەك ھەق دىنىي ئېتىقادقا دەۋەت قىلغان. ئادەم ئەلەيھىسسالام دۇنيادىن ئۆتكەندىن كېيىن، ئۇنىڭ پەرزەنتلىرى ئىنسانلارنىڭ ئەشەددىي دۈشمىنى ۋە رەقىبى بولغان شەيتانلارنىڭ ئازدۇرۇشلىرى تۈپەيلى بۇ ھەقىقىي توغرا دىندىن چەتنەپ، تەبىئەتتىكى ھەر خىل كۈچلەرگە چوقۇنۇش يولىغا كىرىپ كەتكەن. ئەسىرلەرنىڭ ئۆتۈشى قانداقتۇ بىر ئىلاھى كۈچكە ئىگە بولغان ياراتقۇچىنىڭ بارلىقىغا مۇكەممەل ئىشەنچ ھاسىل قىلدۇردى. ئادەم ئەلەيھىسسالام، نوھ ئەلەيھىسسالام، ئىبراھىم ئەلەيھىسسالام ۋە ئۇنىڭدىن كېيىنكى دەۋرلەردە ئۆتكەن كۆپلىگەن پەيغەمبەرلەردىن كېيىن، ياراتقان ئاللاھ تائالانىڭ مەۋجۇتلۇقى چۇشەنچىسى يەنىمۇ ئۇلغىيىپ، ئەڭ ئاخىرىدا ئاللاھ تائالانىڭ قۇدرەت كامالىتى بىلەت ئۇنىڭ چىن مەنىدىكى ئەلچىسى مۇھەممەد ئەلەيھىسسالام ئارقىلىق ئىسلام دىنى ھاياتلىقتىن مۇقىم ئورۇن ئالدى. شۇنىڭدىن بېرىقى ئۆتكەن بىر يېرىم مىڭ يىلىق ۋاقىت ئىچىدە بۇدىن بارغانسىرى كەڭ قانات يېيىش بىلەن نەچچە مىليونلىغان كىشىلەر قەلبىدىن ئورۇن ئېلىپ كېلىۋاتىدۇ.

    ھاياتىمىزدا بىر دەۋەر قىسىم كۆرسىتىشلەرگە ئۈچرىغان بۇ دىنىي ئېتىقادىمىز، كېيىنكى يىللاردا يەنىلا جانلىنىشقا ئۆتتى. دۇنيا بويىچە ئىسلامنىڭ تەسىر دائىرىسى قانچىلىك كېڭىيىپ، ئۇنى باشقا غەيرى دىنلاردىكى شەخسلەرمۇ قوبۇل قىلىۋاتقان بولسا، بىزنىڭ ئەمەلىي ھاياتىمىزدىمۇ شۇ يۈكسىلىش يۈز بېرىۋاتىدۇ. لېكىن شۇندىمۇ ئەپسۇسلىنىش بىلەن ئىقرار قىلىش كېرەككى، ھەر خىل تەشۋىقاتلارغا ئەگىشىپ ئىسلام ئېتىقادىدىن يۈز ئۆرۈۋاتقالارمۇ يوق ئەمەس. 

     نېمە ئۈچۈن مۇنداق ئەھۋاللار يۈز بېرىۋاتىدۇ دېگەن سوئال ئۇستىدە ئويلانساق، ئۇنىڭ تۈگىنى بىز ئىسلامنىڭ ھەقىقىي چىن ماھىيىتىنى ئىلمىي ئاساسىتا، قايىل قىلارلىق قىلىپ، كەڭ مەنىدە چۈشەندۈرۈپ بېرەلمەيۋاتقىنىمىزغا باغلىق بولىۋاتىدۇ. دېمەك، ھازىرقى پەن- تېخنىكا دەۋرىدە ئۇنى قۇرۇق ۋەز – نەسىھەتلەر بىلەن ئەمەس، قۇرئان ۋە ھەدىسلارنىڭ روھىغا ئەگىشىپ ئىلمىي ئاساسىتا تەرغىپ قىلىشىمىز شەرت. دىنىي ئېتىقادىمىز چەكلىمىلەرگە ئۈچرىغان 70 يىلدىن ئوشۇق ۋاقىت ئىچىدە بىلىملىك دىنىي ئۆلۈمالىرىمىز ئازىيىپ، ئۇلارنىڭ ئورنىنى باسقىدەك ياشلار تەبىيىلەنمەي، بەزى بىر چالا ساۋات موللىلىرىمىز ئىسلام دىنىمىزنىڭ ھەقىقىي قائىدە – تەرتىپلىرىگە ئۇيغۇن بولمىغان ھەر خىل تالاش پىكىرلەرنى تۇغدۇرىدىغان پەتىۋالارنى چىقىرىپ، كۆپچىلىك كىشىلەرنىڭ ئۇنىڭدىن رايىنى قايتۇرۇشقا ئېلىپ كەلدى ۋە ئىككىلىنىش كۆز قاراشلىرىنى تۇغدۇردى. 

   يۇقىرىدا ئېيتىلغانلارنى نەزەردە تۇتقان ھالدا ئىسلام ئېتىقادىنىڭ ھەقىقىي ئىلمىي، ئەمەلىي ماھىيىتىنى چۈشەندۈرۈش، پىكىر يۈرگۈزۈش مەقسىتىدە مەخسۇس مۇخبىرىمىز بالىلىقىدىن چوڭ قىزىقىش بىلەن دىنىي بىلىم ئالغىنىدىن كېيىن، قۇرئان كەرىمنى تولۇق يادقا ئېلىپ، ئاندىن مىسىرنىڭ قاھىرە شەھىرىدىكى ئەزھەر بىلىم گاھىنىڭ شەرىئەت ۋە قانۇن فاكۇلتېتىنى تاماملىغان ئۇستاز مۇھەممەد يۈسۈپكە بىر نەچچە سوئاللار بىلەن مۇراجىئەت قىلغان ئىدى.

-
ئەڭ ئالدى بىلەن ئىسلام دىنىنىڭ توغرىلىقى ۋە ھەقىقىي ئىنسانىيلىق خىسلەتلەرنى تەرغىپ قىلغۇچى دىن ئىكەنلىكى ھەققىدە چۈشەنچە بەرسىڭىز؟ 

   -   ئىسلام دىنىنىڭ روشەن نۇرى پۈتكۈل دۇنيا ئادەملىرىنى ئىنتايىن قايىل قىلىپلا قالماستىن، پۈتۈن دۇنياغا ئۆزىنىڭ ھەقىقەت مەشئىلىنى ياندۇردى. ئىسلام دىنى ھەر قانداق جايغا ۋە ھەر قانداق زامانغا مۇناسىپ كېلىدىغان ۋە ئەقىلگە ئۇيغۇن بىردىنبىر ھەقىقەتەن دىنىدۇر. شۇ سەۋەبتىنمۇ بۇ دىن دۇنيانىڭ ھەر قايسى قىتئەلىرىدە يىلتىز تارتتى. ئىسلام دىنىنىڭ ھەقىقىي روھى بويىچە پەيغەمبىرىمىز ۋە ئۇنىڭ ساھابىلىرى ئۇنى كامالەتكە يەتكۈزۈپ، دۇنيا خەلقىگە نامايان قىلدى. شۇڭا ھەر قايىسى مىللەت خەلقلىرى ئىسلام دىنىنىڭ ھەقلىقىگە ۋە ئۇنىڭ ئەڭ ئىلغار دىن ئىكەنلىكىگە ئۆزلىكىدىن قايىل بولۇپ، ئۆز ئىختىيارى بىلەن ئۇنى تاللىغان. ھەر قانداق بىر ھەقىقەتنىڭ دۈشمەنلىرى بولغىنىدەك، ئىسلام دىنىنىڭمۇ دۈشمەنلىرى ئاز بولمىغان. ئۇلار ئىسلام دىنىغا تۆھمەت قىلىپ، ”ئىسلام دىنى قىلىچ بىلەن ۋە زورلۇق بىلەن تارقالغان دىن“ دەپ كەلمەكتە. ئەمەلىيەتتە بولسا، بۇدىن ئۆزىنىڭ ھەقلىقى ۋە ئالىي پەزىلىتى ئارقىلىق كىشىلەرنىڭ قەلب قاتلىرىدا شۇنداق ئورۇن ئالغانكى، ئۇنى ھېچقانداق كۈچ يېڭەلمەيدۇ. چۈنكى ئىسلام دىنىنىڭ پرىنسىپىدا كىشىلەرنى ئۇنىڭغا زورلاش يوق. ئىسلام دىنىنىڭ بۇ پرىنسىپىنى ئاللاھ تائالا مۇنداق بايان قىلىدۇ: «ئى مۇھەممەد! قۇرئاننى ئۇلارغا دانە- دانە ئوقۇپ بېرىشىڭ ئۈچۈن ئۇنى بۆلۈپ – بۆلۈپ نازىل قىلدۇق. قۇرئانغا ئىشىنىڭلار ياكى ئىشەنمەڭلار (ئىختىيارىڭلاردا) دېگىن». يەنى خالىساڭلار ئىمان ئىيتىپ، ئىسلام دىنىغا كىرىڭلار، خالىمىساڭلار ئۆز ھالىڭلاردا قېلىڭلار، دەيدۇ. [ئىسرا سۈرىسى 107- ئايەت]. يەنە ئاللاھ تائالا مۇنداق دەيدۇ: « دىندا ئۇنىڭغا كىرىشكە زورلاش يوق»[ بەقەرە سۈرىسى 256ـ ئايەت]. چۈنكى ئىسلام دىنى بىر نەرسىگە ئىشىنىدۇكى، ئۇ بولسىمۇ، ئىسلام دىنىنىڭ توغرىلىقى، ھەقلىقى، تەلىماتلىرىنىڭ ئېسىللىكى ۋە قانۇنلىرىنىڭ ئىلغارلىقىدۇر. شۇڭا ئاللاھ تائالا ئۆز ۋاقتىدا پۈتۈن ساماۋىي دىنلارنى ئەمەلدىن قالدۇرۇپ، ئىسلام دىنىنى ھەقىقىي مەڭگۈلۈك دىن قىلىپ بەلگىلىگەن. تارىخلارغا نەزەر تاشلايدىغان بولساق، ئىسلام دىنى قايسىبىر مىللەتكە يەتكەن بولسا، ئۇ مىللەتنى ئۆزىنىڭ ھەقلىقى، توغرىلىقى، تەرەققىياتپەرۋەرلىكى ۋە رەھىمدىللىقى بىلەن قايىل قىلىپ، ئۇ مىللەت خەلقىنىڭ قەلبلىرىدە مەڭگۈگە چىن ئورۇن ئالغان.

      ئىسلام دىنىنىڭ ئاسىيادا تارقىلىشىمۇ ئەرەب سودىگەرلىرىنىڭ ھالال نىيەت، توغرىلىق، گۈزەل ئەخلاق، ئېسىل پەزىلەتلىرى بىلەن ئادەملەرنى قايىل قىلىشى نەتىجىسىدە ئۆزلىكىدىن قوبۇل قىلىنغان. بىزنىڭ ۋەتىنىمىزگىمۇ بۇ تەرىقىدە تارقالغان. قاراخانىيلارنىڭ شاھزادىسى سۇتۇق بۇغراخان ئاتۇشقا كەلگەن ئەبۇ نەسىر سامانىي بىلەن تونۇشقاندىن كېيىن، ئۇنىڭدىكى توغرىلىق، گۈزەل ئەخلاق، ئالىي پەزىلەتلەردىن تەسىرلىنىپ، ئۇنىڭغا ئەگىشىشى نەتىجىسىدە مۇسۇلمان بولغان. ئاۋۋال ئاتۇش ۋە قەشقەر خەلقى مۇسۇلمانلىقنى قوبۇل قىلغان. بۇ ۋەقەلىكنى سەيپىدىن ئەزىزىي « سۇتۇق بۇغراخان » ناملىق ئەسىرىدە تولۇق بايان قىلىدۇ. بىزلەرگە بۇ دىن ئەجىرسىز ۋە جاپا – مۇشەققەتسىز، ئۆزلىكىدىن كېلىپ قالغاچقا، بىز ئۇنىڭ قەدرىگە تولۇق يەتمەيۋاتىمىز. ئەسلىدە، بۇ دىننى تارقىتىش يولىدا ئۆز جانلىرىنى پىدا قىلغان شېھىتلار ئاز ئەمەس. ئىسلام دىنى قىلىچنى پەقەت ئۆز تەۋەلىرىنى تاجاۋۇزچى كۈچلاردىن مۇداپىئە قىلىش ئۈچۈنلا قوللانغان. 

    -ئۇيغۇرلار ئىسلام دىنى كېلىشتىن بۇرۇن قايسى دىنلارغا ئېتىقاد قىلاتتى؟  بۇھەقتە چۈشەنجە بەرسىڭىز؟

  - تارىخىي مەنبەلەرگە ئاساسلانغاندا، ئۇيغۇرلار قەدىمقى زامانلاردا ھەرخىل دىنلارغا ئېتىقاد قىلغان. ئۇيغۇرلار ھۇنلار دەۋرىدە تۇيىن دىنغا ئېتىقاد قىلاتتى. ئۇلارنىڭ ئېتىقادىدا كائىناتىنىڭ ھاكىمىيىتى بىرلا تەڭرىنىڭ قولىدا بولماستىن، بەلكى ھەر بىر ئىش ئۈچۈن بىر تەڭرى بولۇپ، بۇ تەڭرىلەرگە ئايرىم – ئايرىم ئىبادەت ۋە قۇربانلىق قىلىناتتى. مەسىلەن: دۇنيانى يارىتىش ۋە يوق قىلىش ئىشلىرىنىڭ ئىلاھلىرى قۇياش، ئاي ۋە ئاسمان ئىدى. يەرنى ئىنساننىڭ پەرۋىشچى ئىلاھى دەپ، ئۇنىڭغا ئايرىم ئىبادەت ۋە قۇربانلىق قىلىناتتى. بۇلاردىن باشقا سۇ تەڭرىسى، شامال تەڭرىسى دېگەن تەڭرىلەرگىمۇ ئايرىم ئىبادەت ۋە قۇربانلىق قىلىناتتى. قۇربانلىقتا كۆپىنچە ئات سويۇلاتتى. كېيىن مىلادىنىڭ 150- يىلىدا شەرقىي تۈركىستاندا بۇددا دىنى راۋاج تېپىشقا باشلىغاندا، شەرقىي تۈركىستاننىڭ بۇددا راھىبلىرى موڭغۇلىيىگە بېرىپ، ئۇ يەردىكى ئۇيغۇرلارنى بۇددا دىنىغا دەۋەت قىلغان. شۇندىن باشلاپ شەرقىي ئۇيغۇرلاردا بۇددا دىنى ئەڭ مۇقەددەس دىن بولۇپ ئورۇن ئالغان . 762- مىلادى شەرقىي ئۇيغۇرلارنىڭ قاغانى بۆكە قاغان جۇڭگۇغا بېرىپ، لوياڭ (خۇنەن) شەھىرىنى بىر مۇددەت ئىشغال قىلغان ۋاقتىدا، ئۇيەردىكى مانى دىنى راھىبلىرىدىن 4 ئادەم بىلەن تونۇشۇپ، ئۇلارنى قارا بالاساغۇنغا ئۆزى بىلەن بىرگە ئېلىپ كېلىدۇ. بۆكە قاغان بۇ راھىبلارنىڭ دەۋىتى بىلەن مانى دىنىغا كىرىدۇ ۋە بۇ دىننى ئۇيغۇرلار ئارىسىدا ئەۋج ئالدۇرۇشتا كۆپ كۈچ چىقىرىدۇ. قارا بالاساغۇننىڭ تەتى (خارابىسى) ھەققىدە يېزىلغان ئۇيغۇر ئەسەرلىرى بۇ ۋەقەلىكنى ئىسپاتلايدۇ. شەرقىي ئۇيغۇرلار يەنى ( موڭغۇلىيىدىكى ئۇيغۇرلار) شەرقىي تۈركىستانغا ھىجرەت قىلىپ كۆچكەندىن كېيىن، شەرقىي تۈركىستان خەلقىدىكى بۇددا دىنىنىڭ كۈچلۈك تەسىرىدىن مانى دىنىنى بۇ جايدا ئەۋج ئالدۇرالمايدۇ. كېيىنچە، مانى دىنى ئۇيغۇرلار ئارىسىدىن ئاستا - ئاستا پۈتۈلەي يۇقىلىپ، بۇددا دىنىلا قالىدۇ. 

  رىۋايەتلەرگە قارىغاندا، ئۆز ۋاقتىدا ھىندىستاندىن قالسا خوتەن، قەشقەر، كۇچار شەھەرلىرى بۇددا دىنىنىڭ ئىككىنچى چوڭ مەركىزى ھېسابلىناتتى. بۇددا دىنى مىلادىنىڭ 1397- يىللىرىغىچە تۇرپان، بەشبالىق(ئۈرۈمچى ئەتراپلىرى)دىكى ئۇيغۇرلار ئارىسىدا مەۋجۇد ئىدى، ئەمما قەشقەر بىلەن ئاتۇشتا ئىسلام دىنى مىلادىنىڭ 1000- يىلىدىلا يىلتىز تارتىپ بولغان.(مۇھەممەد ئەمىن بۇغرانىڭ «شەرقىي تۈركىستان تارىخى»ناملىق ئەسىرىدىن ئېلىندى).

  -  قىيامەت كۈنىدە ئاللاھ تائالانىڭ قۇلچىلىقىنى قىلغان مۇسۇلمانلارنىڭ جەننىتى بولىدىغانلىقى مەلۇم. شۇندا ئىسلام دىنى كېلىشتىىن بۇرۇنقى ئىنسانلارنىڭ تەقدىرى نېمە بولىدۇ؟  

-
ھەق دىننىڭ يېتىپ كېلىشىدىن بۇرۇن ياشىغانلارنىڭ تەقدىرى ھەققىدە ئىسلام ئۆلۈمالىرى «ئۇلارنى كاپىر دېيىشكىمۇ بولمايدۇ، ياكى مۇسۇلمان دېيىشكىمۇ بولمايدۇ» دېگەن پىكىرنى ئېيتىدۇ. ئاللاھ تائالا قۇرئان كەرىمدە مۇنداق دەيدۇ: «بىز پەيغەمبەر ئەۋەتمەي تۇرۇپ، ئازاپ قىلمايمىز»[ ئىسرا سۈرىسى 15- ئايەت]. بۇ ئايەتكە ئاساسەن، ھەق دىننىڭ دەۋىتى يەتمىگەنلىكتىن، ئۇنىڭغا ئەگەشمىگەن پېتى ئۆلگەنلەر ئازابقا دۇچار بولمايدۇ. ئەمما ئاللاھ تائالانىڭ دەۋىتى كەلگەنلىكىنى بېرەر قېتىم بولسىمۇ ئاڭلىغان، ياكى كۆرگەن تۇرۇپ، ئۇنىڭغا ئىمان ئېيتماستىن ئۆلگەنلەر كاپىر ھېسابلىنىدۇ. ئاللاھ تائالا ئادەم ئەلەيھىسسالامدىن باشلاپ ئاخىرى مۇھەممەد ئەلەيھىسسالامغىچە نۇرغۇنلىغان پەيغەمبەرلەرنى ئەۋەتكەن، ئۇلارنىڭ ھەممىسى ئىنسانلارنى بىر ئاللاھقىلا ئىبادەت قىلىدىغان ھەق دىنغا چاقىرغان. ئاللاھ تائالا مۇنداق دەيدۇ: « قانداقلا بىر ئۇممەت بولمىسۇن بىز ئۇنىڭغا پەيغەمبەر ئەۋەتتۇق»[ فاتىر سۈرىسى 24ـ ئايەت]. بۇ پەيغەمبەرلەرگە ئەگەشمىگەنلەر كاپىر، ئەگەشكەنلەر مۇسۇلمان ھېسابلىنىدۇ. چۈنكى ئۇ دىنلارنىڭ ھەممىسى كىشىلەرنى بىر ئاللاھ تائالاغا ئېتىقاد ۋە ئىبادەت قىلىشقا چاقىرغان. 

   بۇرۇنقى پەيغەمبەرلەرگىمۇ ئاللاھ تائالا كىتابلارنى چۈشۈرگەن. مەسىلەن: مۇسا ئەلەيھىسسالامغا تەۋرات، داۋۇت ئەلەيھىسسالامغا زەبۇر، ئىسا ئەلەيھىسسالامغا ئىنجىل ناملىق كىتابلارنى چۈشۈرگەن. 

مۇسۇلمانلار مۇھەممەد ئەلەيھىسسالامغا چۈشكەن قۇرئان كەرىمگە ئىمان كەلتۈرۈش بىلەن بىرگە، يۇقىرىقى ساماۋىي كىتابلارنىڭ ئەسلىسىگە ئىمان كەلتۈرۈشكە بۇيرۇلغان.

  - دېمەك، بىز كۆپچىلىكىمىز كاپىر سۆزىنىڭ تۈپ ماھىيىتىنى ئانچە دۇرۇس چۈشەنمىسەك كېرەك.شۇ ھەقتە ئېيتسىڭىز؟

    - كاپىر سۆزىنىڭ لۇغەتتىكى مەنىسى - يوشۇرغۇچى دېگەنلىكتۇر. ئۇنىڭ ئىسلام ئىستىلاھىدىكى مەنىسى- ئاللاھ تائالاغا ياكى ئىسلام دىنىغا ئىنكار قىلغۇچى دېگەنلىكتۇر. چۈنكى ئىنساننىڭ تەبئىي پىترىتىدە (تۇغۇلۇشتىكى ھالىتىدە) ئاللاھ تائالاغا ئېتىقاد قىلىش ئېڭى مەۋجۇدتۇر. ئاللاھ تائالانىڭ بارلىقى ۋە بىرلىكىگە چىن ئىشىنىپ ئېتىقاد قىلمىغان ئادەم ئۆزىنىڭ يارىتىلىشتىكى تەبىئىي ئېڭىنى يوشۇرغان ۋە ئۇنى پەردىلىگەن بولىدۇ. شۇڭا ئۇنداق كىشى «كاپىر- ھەقىقەتنى يوشۇرغۇچى» دەپ ئاتالغان. قۇرئاندا « باتىل دىنلاردىن بۇرۇلۇپ ئىسلام دىنىغا يۈزلەنگىن، ئاللاھ تائالانىڭ دىنىغا (ئەگەشكىنكى)، ئاللاھ تائالا ئىنسانلارنى شۇ دىن بىلەن ياراتقان، ئاللاھ تائالانىڭ ياراتقىنىدا ئۆزگىرىش بولمايدۇ، بۇ توغرا دىندۇر، لېكىن ئىنسانلارنىڭ تولىسى بۇنى بىلمەيدۇ » دەيدۇ[ رۇم سۈرىسى 30ت ئايەت]. 

    -   ھالال ۋە ھارام ئۇقۇمى قانداق پەرقلەرگە ئىگە؟

    -  ئىسلام شەرىئىتىدە مۇسۇلمانلار ئۈچۈن دۇرۇس دەپ بەلگىلەنگەن ھەر قانداق يېمەك – ئىچمەكلەر ۋە ھەرقانداق ئىش - ھەرىكەتلەر ھالالدۇر. مۇسۇلمانلار ئۈچۈن دۇرۇس ئەمەس دەپ چەكلەنگەن ھەر قانداق يېمەك- ئىچمەكلەر ۋە ھەرقانداق ئىش - ھەرىكەتلەر ھارامدۇر. ھالال ۋە ھارام ھەر قانداق ئىش پائالىيەتلەردە ۋە يېمەك- ئىچمەكلەردە باردۇر. مەسىلەن: تىجارەت قىلىش ھالال بولسا، ئۆسۈم يېيىش ياكى ئۆسۈمگە قەرز ئېلىش ھارامدۇر. ئىلىم تەھسىل قىلىش ھالال ۋە شەرەپلىك ئىش بولسا، سېھىرگەرلىكنى ۋە رەمچىلىكنى ئۆگىنىش ياكى كەسىپ قىلىش ھارامدۇر. قۇرئان كەرىم ۋە ھەدىسلاردا ھالال دەپ بەلگىلەنگەن پاك يېمەك ۋە ئىچمەكلەرنى ئىستېمال قىلىش ھالال بولسا، ھاراق ۋە چوشقا گۆشىگە ئوخشاش نىجىس نەرسىلەرنى ئىستېمال قىلىش ھارامدۇر. ھالال ۋە ھاراملارنى ساناپ تۈگىتىش مۇمكىن ئەمەس. بۇ ماۋزۇدا كەڭ چۈشەنچىگە ئىگە بولۇشنى خالىغانلار «ھالال - ھارام» ھەققىدە يېزىلغان ئالاھىدە كىتابلار بار. شۇ كىتابلارغا مۇراجىئەت قىلسا بولىدۇ.

    - ھازىر دۇنيادىكى نوپۇزلۇق دىنلار قايسىلار؟  

   - ھازىر دۇنيادىكى ئەڭ نوپۇزلۇق دىنلار ئىسلام دىنى، خرىستىئان دىنى ۋە بۇددا دىنىدۇر. ئىسلام دىنى كۈندىن- كۈنگە تىز سۈرئەتتە تارقالماقتا، مۇسۇلمانلارنىڭ سانى ئاشماقتا. چۈنكى ئىسلام دىنى باشقا دىنلارغا ئوخشاش ئۇنىڭغا ئادەملەرنىڭ قارغۇلارچە ئېتىقاد قىلىشىنى تەشەببۇس قىلمايدۇ. بەلكى ھەر بىر كىشى ئەقىل ئىشلىتىپ، پىكىر يۈرگۈزۈش ئارقىلىق ئۇنىڭ ھەقىقىتىگە يېتىپ، ئۇنىڭغا ئۆز ئىختىيارى بىلەن ئېتىقاد قىلىشىنى تەلەب قىلىدۇ. قۇرئان كەرىمنىڭ كۆپ ئايەتلىرى كىشىلەرنى پىكىر يۈرگۈزۈش ئارقىلىق ئۆزىنىڭ ۋە ھاياتىنىڭ سىرلىرىنى بىلىشكە، ھەقىقەتنى ئاۋۋال ئۆز ئەقلى بىلەن ئىزدەپ تېپىشقا چاقىرىدۇ. شۇڭا قۇرئان كەرىمنىڭ كۆپلىگەن ئايەتلىرى «بۇ ئېيتقانلىرىمىزدا ئەقىل ئېگىلىرى ئۈچۈن، ئەلۋەتتە، ئىبرەتلەر بار» دېگەن سۆز بىلەن ئاياقلاشقان. دېمەك، ئىسلام دىنى ئەقىلگە خىتاب قىلىدۇ. چۈنكى ئىسلام دىنىنى تەتقىق قىلىپ، ئەقلى بىلەن ئۇنىڭ ھەق ئىكەنلىكىنى بىلگەن ئادەم ھەقىقەتەن ئەقىللىق كىشىدۇر. ھازىر ئامېرىكا ۋە ياۋروپا ئەللىرىدە ئاتاقلىق تەبىئىي پەن ئالىملىرى پەيلاسوپلار ۋە دوختۇرلار ئۆزلىرىنىڭ كەسىپلىرى ئارقىلىق ئاللاھ تائالانىڭ بارلىقىنى ۋە ئاجايىپ قۇدرەتلىرىنى، شۇنداقلا قۇرئان كەرىمنىڭ ھەقىلىقىنى تونۇپ، ھەدەپ ئىسلام دىنىغا كىرمەكتە. يېقىنقى يىللاردىن بېرى ئىسلام دىنىغا كىرگەن خرىستىئان پوپلىرىمۇ ئىنتايىن كۆپ.        

    -  ھەرەمگە بارغانلارنىڭ ھەممىسى ھاجىلىق لاياقىتىگە ئىگە بولالامدۇ؟

  -   ھەرەمگە بېرىپ، ھەج تاۋاپ قىلىشقا قۇدرىتى يەتكەن ئادەملەر ئۈچۈن ئۆمرى ئىچىدە بىر قېتىم ھەج قىلىش پەرزدۇر. بىر قېتىمدىن ئارتۇق قىلىنغان ھەج تاۋاپلار نەپلى(ئىختىيارى ئىبادەت) بولۇپ ھېسابلىنىدۇ. نەپلى ئىبادەتلەرنى قىلسا ساۋاپ بولىدۇ. ئەگەر قىلمىسا گۇناھ بولمايدۇ. 

  ھەجگە بارغۇچىنىڭ ئىقتىسادى يېتەرلىك بولۇپ، پەرزەنتلىرى ۋە ئايالى قىيىنچىلىق تارتىپ قالمايدىغان ھالەتتە بولسا، بۇ ھالەتتە ئاللاھ تائالا بۇيرىغان ھەج پەرزىنى ئادا قىلىمەن دېگەن نىيەت بىلەن ھەرەمگە بېرىپ، ھەج تاۋاپ قىلسا كاتتا ساۋابقا ئېرىشىدۇ ۋە گۇناھلاردىن پاك پاكىز بولىدۇ. ھەجگە بارغۇچى ئەگەر ھاجىم ئاتىلىپ، ئابروي، شۆھرەت قازىنىش ياكى تىجارەت قىلىپ، باي بولۇش نىيىتى بىلەن ھەرەمگە بارسا، ئۇ كىشى ئۆزىنىڭ نىيەت قىلغىنىغا يېتىدۇ. بىراق ئاخىرەتتە ئۇنىڭ ساۋابتىن نېسۋىسى بولمايدۇ. چۈنكى ئۇ ئاخىرەتنى نىيەت قىلغان ئەمەس، بەلكى مۇشۇ دۇنيالىقنى نىيەت قىلىپ ھەرەمگە بارغان بولىدۇ. پەيغەمبەر ئەلەيھىسسالام مۇنداق دەيدۇ: «ئەمەللەرنىڭ ئاللاھ تائالا دەرگاھىدا قوبۇل بولۇشى نىيەتلەرگە باغلىقتۇر. ھەركىم ئۆزىنىڭ نىيەت قىلغان نەرسىسىگە يېتىدۇ»[ بۇخارىي ۋە مۇسلىم رىۋايىتى].

    -  ناماز ئوقۇماي يۈرگەن ئادەم ئۈستىدىن قانداق ھۆكۈم ئېتىشقا بولىدۇ؟ 

   - ناماز- ئىسلام دىنىنىڭ بىرىنچى ئاساسىدۇر. ناماز ئوقۇش ئاللاھ تائالانىڭ كەسكىن ئەمرى بولۇپ، ئۇ ھەر قانداق مۇسۇلمان، بالىغ، ئاقىل كىشىنىڭ ئۈستىدىكى پەرزدۇر. ناماز ئوقۇمىغان كىشىنىڭ ھۆكۈمى ئىككى خىل بولىدۇ: ناماز ئوقۇمىغان ئادەم، ئەگەر نامازنىڭ پەرز ئىكەنلىكىنى ئېتىراپ قىلمىغانلىق ياكى ئاللاھ تائالانىڭ ئەمرىنى كۆزگە ئىلمىغانلىق سەۋەبىدىن ناماز ئوقۇمىغان بولسا، بۇنداق ئادەم كاپىر بولىدۇ. ئەگەر ئۇ ئاللاھ تائالانى تونۇپ، نامازنىڭ پەرز ئىكەنلىكىنى ئېتىراپ قىلىپ تۇرۇپ، ئۆزۈر ياكى ھورۇنلىقى سەۋەبى بىلەن ناماز ئوقۇماي يۈرگەن بولسا، ئۇ كاپىر بولمايدۇ. بەلكى گۇناھكار بولىدۇ. چۈنكى ئۇ نامازنىڭ پەرز ئىكەنلىكىنى ئېتىراپ قىلغان ۋە ئاللاھ تائالاغا ئېتىقاد ئىكەن، ئۇ ئادەم كاپىر ھېسابلانمايدۇ، بەلكى گۇناھكار ھېسابلىنىدۇ.

  - قىيامەتنىڭ ۋاقتىنى، يامغۇر ياغىدىغان ۋاقىتنى، قورساقتىكى بالىنىڭ قانداقلىقىنى، ئەتە نېمە ئىش بولىدىغانلىقىنى ئاللاھ تائالادىن باشقا ھېچكىم بىلمەيدۇ، دېيىلگەن. بىراق ئۇ ئىشلارنىڭ بەزىلىرىنى ئىنسانلار ھازىرقى پەن- تېخنىكىنىڭ يۈكسەكلىكى نەتىجىسىدە بىر قانچە كۈن بۇرۇن بىلەلەيدۇ. بۇنى قانداق چۈشىنىش مۇمكىن؟  

 -  ئاللاھ تائالا قۇرئان  كەرىمدە مۇنداق دېگەن: «قىيامەت كۈنىنىڭ بولىدىغان ۋاقتى توغرىسىدىكى بىلىم ھەقىقەتەن ئاللاھ تائالانىڭ دەگاھىدىدۇر. ئاللاھ تائالا يامغۇرنى ئۆزى بەلگىلىگەن ۋاقتىدا ۋە ئۆزى بەلگىلىگەن يەرگە ياغدۇرىدۇ، قورساقتا ئۈنگەن بالىنىڭ تەقدىرىنى (يەنى ئوغۇلمۇ قىزمۇ، بىجىرىممۇ، كەمتۈكمۇ، بەخىتلىكمۇ، بەخىتسىزمۇ) ئاللاھ تائالا بىلىدۇ. ھېچ بىر ئادەم ئەتە نېمىلەرنى قىلىدىغانلىقىنى بىلمەيدۇ، ھېچ بىر ئادەم ئۆزىنىڭ قەيەردە ئۆلىدىغانلىقىنى بىلمەيدۇ. ئاللاھ تائالا ھەقىقەتەن پۈتۈن ئىشلارنى بىلىپ تۇرغۇچىدۇر»[لۇقمان سۈرىسى 34- ئايەت]. 

1-
قىيامەتنىڭ قاچان بولىدىغانلىقىنى ئاللاھ تائالادىن باشقا ھېچكىم بىلمەيدۇ. ھەتتا پەيغەمبەرلەرمۇ بىلمەيدۇ. بۇ مەسىلە تالاش – تارتىش ماۋزۇسىغا كىرمەيدۇ. چۈنكى قىيامەتنىڭ ۋاقتىنى بىلىمەن، دەپ دەۋا قىلغان بىرمۇ ئادەم يوق. لېكىن ئاللاھ تائالا قىيامەت بولۇشىدىن بۇرۇن يۈز بېرىدىغان بەزى ئالامەتلەرنى پەيغەمبەر ئەلەيھىسسالامنىڭ ۋاسىتىسى بىلەن بىزلەرگە بىلدۈرگەن. ئۇلار: ئىلىم - مەرىپەتنىڭ ئازىيىپ كېتىشى، جاھالەتنىڭ كۆپىيىشى، زىنا- پاھىشە ئىشلارنىڭ كۆپىيىشى، جازانىخورلۇقنىڭ كۆپىيىشى دەججالىنىڭ چىقىشى ۋە باشقىلاردىن ئىبارەت. بىز قىيامەتنىڭ قاچان بولىدىغانلىقىنى بىلمىسەكمۇ، قىيامەتنىڭ ئاللاھ تائالا تەقدىر قىلغان بىر سائەتتە چوقۇم ئوتتۇرىغا چىقىدىغانلىقى مۇنازىرە قوبۇل قىلمايدىغان بىردىنبىر ھەقىقەتتۇر. تەبىئىيى پەن ئالىملىرىنىڭ تەتقىقات نەتىجىلىرىمۇ ئالەمنىڭ بىر كۈنى پۈتۈنلەي تارمار بولۇپ، ھەممە نەرسىنىڭ يوق بولىدىغانلىقىنى جاكارلىماقتا. قىيامەتنىڭ بولۇشى ئەقىل ۋە ئادالەتنىڭ بىردەك تەقەززاسىدۇر. قىيامەت كۈنىدە ئىنسانلارنىڭ بۇ دۇنيادىكى ياخشى - يامان بارلىق قىلمىشلىرىدىن ھېساپ ئېلىنىدۇ. قىيامەت كۈنىگە ئىمان كەلتۈرۈش ئىماننىڭ مۇھىم ئاساسلىرىدىن بىرىدۇر.

  2- يامغۇرنىڭ قاچان ۋە قەيەردە يېغىشى ئاللاھ تائالانىڭ قەدىمىي ئىلمىدا ئاللاھ تائالاغىلا مەلۇمدۇر. ئاللاھ تائالا يامغۇرنى ۋە يامغۇر ياغىدىغان يەرلەرنى يارىتىشتىن بۇرۇن ئۆزىنىڭ قەدىمىي ئىلمى بىلەن يامغۇرلارنىڭ قاچان، قانداق يەرلەرگە قانچىلىك ياغىدىغانلىقىنى بەلگۈلەپ ئۇنى شۇنداق بېكىتىۋەتكەن. ئەمما ئىنسانلار ھازىرقى زامان تەرەقىياتىنىڭ سايىسىدا يامغۇر يېغىشتىىن بىر قانچە كۈن بۇرۇن ئۇنىڭ قايسى كۈنى قەيەردە ياغىدىغانلىقىنى بىلەلەيدۇ. ئىنسانلارنىڭ بۇنداق بىلىشى ئاللاھ تائالانىڭ شەك قوبۇل قىلمايدىغان ئەزەلدىنكى بىلىشىگە ھەرگىز ئوخشىمايدۇ ۋە قارشى كەلمەيدۇ. ئاللاھ تائالا ئەزەلدە بىلگەن بولسا، ئىنسانلار بولىدىغان ئىشىنىڭ ئالامەتلىرىگە قاراپ ئۇنى تەخمىن بىلەن بىلىدۇ. چۈنكى يامغۇر شاماللارنىڭ بۇلۇتلارنى قوغلاپ سىقىشى نەتىجىسىدە، بۇلۇتلاردىن سىقىلىپ چۈشىدىغان سۇ. ھازىر ئىنسانلار ئاسماننى كۆزىتىش ئاپپاراتلىرى ئارقىلىق بۇلۇتلارنىڭ قايسى جاينىڭ ئۈستىدە يۈرىۋاتقانلىقىنى ۋە شاماللارنىڭ قانچە بال مىقدارىدا بۇلۇتلارنى قوغلاۋاتقانلىقىنى كۆزىتىش ئارقىلىق شامال ۋە بۇلۇتلارنىڭ سەيرلىرىنى ھېسابلاپ چىقىش بىلەن قايسى كۈنى، قايسى يەرگە يامغۇر ياغىدىغانلىقىنى تەخمىن بىلەن بىلىپ چىقىدۇ. بۇنداق بىلگەنلىك غەيىبنى بىلگەنلىك ھېسابلانمايدۇ. بەلكى بۇلۇتلارنىڭ يولغا چىقىپ، يامغۇر ياغدۇرۇشقا ھازىر بولغانلىقلىرىدىكى ئالامەتلىرىنى بىلگەنلىكتۇر، بەس. ئاللاھ تائالا ھەر ئىشنى يارىتىشتىن بۇرۇن ئۇ ئىشنىڭ قاچان مەيدانغا چىقىدىغانلىقىنى ئېنىق ۋە كەسكىن بىلىدۇ. ئەمما ئىنسانلار ھەر ئىشنىڭ ئالامەتلىرىگە قاراپ، ئۇنىڭ مەيدانغا چىقىدىغانلىقىنى تەخمىن بىلەن بىلىدۇ. بۇ ئىككى بىلىش بىر- بىرىگە ھەرگىزمۇ ئوخشىمايدۇ.

 3- قورساقتىكى بالىنىڭ ئوغۇل ياكى قىز، كەمتۈك ياكى بىجېرىم ئىكەنلىكىنى ئاللاھ تائالا ئۆزىنىڭ قەدىمىي ئىلمى بىلەن بالىنىڭ قۇرساققا ئۈنۈشىدىن بۇرۇن يەنى ئۇنى شۇنداق تەقدىر قىلغان ۋاقتىدىنمۇ ئىلگىرى بىلىدۇ. ئەمما ئىنسانلار ھازىرقى زامان پەن- تېخنىكىسىنىڭ سايىسىدا ئۇنى يارىتىلىپ ۋە جان كىرىپ بولغاندىن كېيىنلا بىلەلەيدۇ. چۈنكى ئايال كىشىنىڭ بەچچىدانىغا تۆكۈلگەن مىليونلارچە ئۇرۇقچىلار(سپېرمىلار) 24 سائەتكىچە بەچچىداندا ئايلىنىپ يۈرۈش نەتىجىسىدە ئۇلاردىن ئاران بىر دانىسىلا بەچچىداندا ئورۇن ئالالايدۇ، باشقلىرىنىڭ ھەممىسى 24 سائەتتىن كېيىنلا ئۆلىدۇ. ھازىر دوختۇرلار پەن- تېخنىكا سايىسىدا بەچچىداندا ئورۇنلاشقان شۇ بىر دانە سپېرمىنىڭ ئوغۇل ياكى قىز ئىكەنلىكىنى، ئۇنىڭغا جان كىرىپ بولغاندىن(يەنى 4-5 ئايدىن) كېيىن، مەخسۇس كۆرسىتىش ئاپپاراتلىرى ئارقىلىق بىلەلەيدۇ. ئەمما ئاللاھ تائالا سپېرمىلار تۆكۈلۈشىدىن بۇرۇن ئۇنىڭ قانداق بولىدىغانلىقىنى  ئېنىق ۋە تەپسىلىي بىلىدۇ. 

  4- ئەتە نېمىلەر قىلىدىغانلىقىنى ئىنسان بىلمەيدۇ. بەزىلەر دەيدۇ: «ئىنسانلار ئەتە قىلىدىغان ئىشلىرىنى ئالدىنئالا بىلىدىغۇ؟» بىز دەيمىزكى: ئىنساننىڭ «ئەتە ئۇنى قىلىمەن، بۇنى قىلىمەن» دەپ بىلىشى ئەمەلىيەتتە ئەتە بولىدىغان ئىشىنى ۋە قىلىدىغان ئىشلىرىنى بىلگەنلىكى ئەمەس، بەلكى ئۇنى پىلانلىغانلىقىدۇر. ئاللاھ تائالا بىر ئىساننى يارىتىشتىن بۇرۇن ئۇنىڭ نەچچە يىل ياشايدىغانلىقىنى ۋە ھاياتىدىكى ھەر بىر كۈندە ۋە ھەر بىر سائەت، مىنۇت، ھەتتا سىكونتلاردا نېمىلەرنى قىلىدىغانلىقىنى ئۇنىڭ بەختلىك ياكى بەخىتسىز ئىكەنلىكىنى كەسكىن بىلىدۇ. ئەمما ئىنسانلار كېلىچەكتە قىلىدىغان ئىشلىرىنى پەقەت پىلانلايدۇ ۋە شۇ ئىشقا نىيەت قىلىپ، بەل باغلايدۇ. لېكىن ئۇ ئىشلارنىڭ چوقۇم ئەمەلگە ئاشىدىغانلىقىنى بىلمەيدۇ. ئۇنى ئاللاھ تائالا ئۆزى بىلىدۇ. مەسىلەن: گاھىدا سىز ئەتە مەلۇم بىر ئىشنى قىلىمەن،دەپ بەل باغلاپ، ئۇنى پىلانلايسىز، لېكىن ئۇ ئىش بەزىبىر سەۋەبلەر تۈپەيلى ئەمەلگە ئاشماي قالىدۇ. مانا بۇ ئەتىكى ئىشنى بىلمىگەنلىكىڭىزدۇر. كۈندىلىك تۇرمۇشتا بۇ خىل ئىشلار، ۋەقەلەر تولا يۈز بېرىپ تۇرىدۇ. بۇنىڭدىن ئېنىقلاندىكى، ئىنسان ئەتە قىلىدىغان ئىشىنى پىلانلىيالايدۇ، بىراق بولۇش- بولماسلىقىنى بىلمەيدۇ. بۇ ھەقىقەتنى ھېچكىم رەت قىلالمايدۇ.

  5- كىشىنىڭ نەدە ئۆلىدىغانلىقىنى ئاللاھ تائالادىن باشقا ھېچكىم بىلمەيدۇ. بۇ مەسىلە تالاش- تارتىش ماۋزۇسىغا كىرمەيدۇ. چۈنكى ھېچقانداق ئادەم ئۆزىنىڭ نەدە ئۆلىدىغانلىقىنى بەلگۈلەپ بېرەلمەيدۇ ۋە ئۆزىنىڭ بىلمەيدىغالىقىنى ئتىراپ قىلماي قالمايدۇ. -  ۋەتەن سۆيگۈسى ھەققىدە ئىسلام دىنىنىڭ نەزەرىيەسى قانداق؟

 -  ئىسلام دىنى ۋەتەن سۆيگۈسىنى ناھايىتى قەدىرلەيدۇ ۋە ئۇنى كاتتا ئىبادەتلەردىن سانايدۇ. ئىسلامدا ئاللاھ تائالا ۋە ئاللاھ تائالانىڭ پەيغەمبىرىنىڭ سۆيگۈسىدىن كېيىنلا ۋەتەن سۆيگۈسى كېلىدۇ. پەيغەمبەر ئەلەيھىسسالاممۇ ئۆز ۋەتىنى مەككىنى شۇنچىلىك كۆپ سۆيگەنكى، ئۇ مەدىنىگە ھىجرەت قىلىش ئۈچۈن مەككە بىلەن ۋىدالىشىش ئالدىدا «ئەي سۆيۇملۈك يۈرتۇم مەككە، سېنىڭ قەۋمىڭ مېنى سەندىن ھەيدەپ چىقارمىغان بولسا ئىدى، مەن سەندىن ھەرگىزمۇ ئايرىلمىغان بولاتتىم»، دەپ كۆزلىرىگە ياش ئالغان. مۇھەممەد ئەلەيھىسسالام مەدىنىدىكى مۇھاجىرەتتە بولغان ۋاقىتلىرىدىمۇ مەككىنى سېغىناتتى ۋە ئاللاھ تائالادىن ئۇنىڭ ئازات بولۇشىنى تىلەيتتى، ھەتتا ئۇ چۈشىدىمۇ مەككىگە بېرىپ، ئۇ يەرنى مۇشرىكلەردىن پەتھى قىلىپ كۆرەتتى. ئاخىرى ئاللاھ تائالانىڭ ياردىمى بىلەن (مىلادىيە 630 –يىلى(ھىجرىيەنىڭ 8- يىلى) مەككىنى پەتھى قىلىدۇ ۋە پەيغەمبەرلىك بورچىنى تولۇق ئادا قىلىپ، مىلادىيە 632 – يىلى(ھىجرىيەنىڭ 10- يىلى) ئالەمدىن ئۆتىدۇ. دېمەك، ئىسلام دىيارى بولغان ۋەتەننىڭ غېمى بىلەن ياشاپ، ئۇنىڭ ھۆرلىكى ئۈچۈن كۆرىشىش ھەر بىر مۇسۇلمان ئەھلىنىڭ شەرەپلىك ۋەزىپىسىدۇر.

  - ئادەملەر ئارىسىدا ئىسلام دىنى ئىلىم - مەرىپەتكە يول قويمايدىغان خۇراپى دىن دېگەن پىكىرلەرمۇ مەۋجۇد، ئۇنىڭدا ئەمەلىي ھەقىقەت بارمۇ؟

   - ئىلىم ئىسلام دىنىنىڭ ئەڭ ئاۋۋالقى چاقىرىقىدۇر. ئىسلام دىنى ئىلىم ئۈچۈن بىر چىراق بولسا، ئىلىم ئىسلام دىنى ئۈچۈن جانغا ئوخشايدۇ. شۇڭا ئاللاھ تائالانىڭ مۇھەممەد ئەلەيھىسسالامغا قىلغان ئەڭ دەسلەپكى ۋەھىسى ۋە قۇرئان كەرىمنىڭ چۈشۈشكە باشلىنىشى «ئوقۇ» دېگەن بۇيرۇق رايى بىلەن باشلانغان. مەلۇمكى، ئىلىم ئوقۇش ئارقىلىقلا قولغا كېلىدۇ.

   ئىلىمنىڭ ئاساسى بولغان ئەقىلنى قۇرئان كەرىمدە 50 ئورۇندا بايان قىلىپ، ئۇنى ماختىغان ئاللاھ تائالا ئىلىمنىڭ پەزىلىتىنى ماختاپ، مۇنداق دەيدۇ: «ئاللاھ تائالا سىلەرنىڭ ئاراڭلاردىكى ئىمان ئېيتقان ۋە ئىلىم بېرىلگەن كىشىلەرنى بىر قانچە دەرىجە كۆتىرىدۇ»[مۇجادىلە سۈرىسى 11- ئايەت]. يەنە مۇنداق دەيدۇ:«بىلىدىغانلار بىلەن بىلمەيدىغانلار تەڭ بولالامدۇ؟»[ زۇمەر سۈرىسى 9- ئايەت]. ئاللاھ تائالا  ئىلىم ئېگىلىرىنى ئالاھىدە ھۆرمەتلەپ ۋە ئۇلارنىڭ شەنىنى پەۋقۇلئاددە كۆتۈرۈپ ئۇلارنى ئۆزىنىڭ مەۋجۇتلۇقى ۋە بىرلىكىگە گۇۋاھلىق بەرگۈچىلەر قاتارىدا تىلغا ئالغان.« ئاللاھ ئادالەتنى بەرپا قىلغان ھالدا گۇۋاھلىق بەردىكى، ئۇنىڭدىن باشقا ھېچ مەبۇد (بەرھەق) يوقتۇر. پەرىشتىلەرمۇ، ئىلىم ئەھلىلرىمۇ شۇنداق گۇۋاھلىق بەردى: ئۇنىڭدىن باشقا ھېچ مەبۇد (بەرھەق) يوقتۇر، ئۇ غالىبتۇر، ھېكمەت بىلەن ئىش قىلغۇچىدۇر»[ ئال ئىمران سۈرىسى 18- ئايەت].

    پەيغەمبىرىمىز مۇھەممەد ئەلەيھىسسالام ئىلىمنىڭ ئەھمىيىتى توغرىلىق مۇنداق دەيدۇ: «بىلىم ئېلىش ئەر بولسۇن، ئايال بولسۇن ھەر قانداق مۇسۇلمان كىشىگە پەرزدۇر »[ بۇخارىي ۋە مۇسلىم رىۋايىتى]. يەنە مۇنداق دەيدۇ: «كىمكى بىلىم ئېلىش يولىغا كىرىدىكەن، ئاللاھ تائالا ئۇنىڭ جەننەتكە كىرىش يولىنى ئوڭايلاشتۇرىدۇ». يۇقىرىدىكى ئايەت ۋە ھەدىسلەردە بايان قىلىنغان «ئىلىم» سۆزى دىنى ئىلىملاردىلا چەكلىنىپ قالماستىن، بەلكى ئىنسانىيەتكە پايدىلىق بولغان پۈتۈن ئىلىم - پەنلەرنى ئۆز ئىچىگە ئالىدۇ. ئىسلام دىنى ئىلىم- مەرىپەت بىلەن يۇغۇرۇلغان بولغاچقا، كىشىلەرنىڭ ئۇنىڭغا بىلىمسىز، ئاڭسىز ھالدا قارغۇلارچە ئېتىقاد قىلىشىنى قەتئىي رەت قىلىدۇ. بۇنداق ئىماننىمۇ ئاللاھ تائالا قوبۇل قىلمايدۇ. شۇڭا قۇرئان كەرىم كىشىلەرنى كائىنات ۋە ئۇنىڭدىكى ئاللاھ تائالانىڭ بىرلىكى ۋە قۇدرەت كامالەتلىرىگە دالالەت قىلىدىغان تۈرلۈك ئالامەتلەرنى بىلىم يولى بىلەن تونۇپ، ئاللاھ تائالاغا ھەقىقىي ئېتىقاد قىلىشنى تەلەب قىلىدۇ. ئاللاھ تائالا مۇنداق دەيدۇ: «شۈبھىسىزكى، ئاسمانلارنىڭ ۋە زىمىننىڭ يارىتىلىشىدا، كېچە بىلەن كۈندۈزنىڭ نۆۋەتلىشىپ تۇرىشىدا، ئەقىل ئېگىلىرى ئۈچۈن ئەلۋەتتە،( ئاللاھ تائالانىڭ بىرلىكىنى ۋە قۇدرىتىنى كۆرسىتىدىغان) روشەن دەلىللەر باردۇر» [ئال ئىمران سۈرىسى 90- ئايەت].

  ئىسلام دىنى پۈتۈن ئىلىم- پەنلەرنى تەھسىل قىلىشقا چاقىرىدۇ. قۇرئان كەرىم بارلىق ئىلىم پەنلەرگە تەشەببۇس قىلغان. ئەمما قۇرئان كەرىم دىنى كىتاب بولغاچقا بۇ پەنلەرنى تەپسىلىي ھالدا بايان قىلمىغان بولسىمۇ، ئۇلارنى تەھسىل قىلىشنىڭ يولىنى ئېچىپ بەرگەن ۋە بىلىم ئېلىشنى ئىسلام پەرزلىرىنىڭ بىرى قىلىپ بەلگىلىگەن. شۇنداقتىمۇ قۇرئان كەرىمدە بايان قىلىنغان ئىلمىي ھەقىقەتلەر سانسىزدۇر. ھازىرقى زامان ئىلىم- پەن ئالىملىرى بەزى ئىلمىي ھەقىقەتلەرنى كەشىپ قىلالىغان بولسا، قۇرئان كەرىم 14 ئەسىر بۇرۇنلا ھازىر كەشىپ قىلىنغان ۋە تېخى كەشىپ قىلىنىپ بولالمىغان كۆپلىگەن ئىلمىي ھەقىقەتلەرنى بايان قىلغان. تۆۋەندە قۇرئان كەرىمدىكى ئىلمىي ھەقىقەتلەردىن بىر قانچىسىنى بايان قىلىمىز:

  1- قۇرئان كەرىمدە ئاللاھ تائالا مۇنداق دەيدۇ:«كۈن بەلگىلەنگەن جايىغا قاراپ سەير قىلىدۇ. بۇغالىپ ئاللاھ تائالانىڭ ئالدىنئالا بەلگىلىگەن ئىشىدۇر. ئايغا سەير قىلىدىغان مەنزىللەرنى بەلگۈلىدۇق. ھەر بىرى پەلەكتە ئۈزۈپ يۈرىدۇ» (سۈرە ياسىن 39- 40- ئايەتلەر). بىز ياشاۋاتقان يەر شارىنىڭ ئورنى قۇياشتىن 93 مىليون مىل يىراقلىقتا بولۇپ، ئۇ ئۆز ئوقىدا 24 سائاتتە بىر قېتىم ئايلىنىدۇ ۋە قۇياشنىڭ ئەتراپىنى 365 كۈندە بىر قېتىم ئايلىنىپ بولىدۇ. يەر شارىنىڭ شەكلى تۇخۇمغا ئوخشايدۇ. يەر شارىنىڭ بىر سائەتلىك ئايلىنىشى مىڭ مىل (1500 كىلومېتر) بولۇپ، ئۇنىڭ قۇياش ئەتراپىدىكى بىر سائەتلىك ئايلىنىشى 65 مىڭ مىلدۇر. ئەگەر يەر شارى ئۆزىنىڭ ھازىرقى شەكلى ۋە ھەجمىدىن چوڭ ياكى كىچىك بولغان بولسا، زىمىندىكى ھاياتلىق باشقىچە بولغان بولاتتى. چۈنكى يەر شارىنىڭ شەكلى بىلەن ھەجمى ئۇنىڭ تېزلىكى ۋە ئايلىنىشىغا مۇناسىپتۇر. ئەگەر ئۇنىڭ ئايلىنىش سۈرئىتى بىر سائەتتە مىڭ مىل بولماستىن، ئۇنىڭدىن كەم ياكى زىيادە بولغان بولسا يەنە ھاياتلىق باشقىچە بولغان بولاتتى. مەسىلەن: ئۇنىڭ ئايلىنىش سۈرئىتى ھازىرقىدىن زىيادە بولۇپ يۈز مىڭ مىل بولغان بولسا، كۈندۈزنىڭ ئۇزۇنلىقى 120 سائەتكە سوزۇلۇپ كېتىپ، زىرائەتلەر كۆيۈپ كەتكەن ۋە جانلىقلارمۇ ھالاك بولاتتى. ئەگەر كەم بولۇپ يۈز مىل بولغان بولسا، كۈندۈزنىڭ ۋاقتى ئاران 1سائەت 20 مىنۇتقا قىسقىراپ كېتىپ، زىرائەتلەر پىشمىغان بولاتتى. شۇنىڭدەك، ئەگەر يەرشارىنىڭ قۇياش ئەتراپىدىكى يىللىق ئايلىنىشى 18 مىلدىن كەم - زىيادە بولغان بولسا، دۇنيادىكى 4 پەسىلدە جىددىي ئۆزگىرىش بولۇپ، يامغۇرنىڭ يېغىش نىزامى بۇزۇلغان بولاتتى. شۇنداقلا، ئەگەر يەرشارىنىڭ قۇياش بىلەن بولغان مۇساپىسى ھازىرقى مىقدارىدىن يېقىن بولغان بولسا، يەرشارىدىكى ئىنسان، ھايۋان، دەل – دەرەخ، ئۆسۈملۈك ۋەزىرائەت ھەممىسى كۆيۈپ كۈل بولغان بولاتتى، ئەگەر بۇ ئىككىسىنىڭ مۇساپىسى ھازىرقى مىقدارىدىن يىراق بولغان بولسا، يوقىرىقىلارنىڭ ھەممىسى توڭلاپ نابۇت بولغان بولاتتى. دېمەك، بۇ ئىشلارنىڭ ھەممىسى ئاللاھ تائالانىڭ چەكسىز ئىلمى ۋە پۇختا پىلانى بىلەن ئەزەلدە شۇنداق بېكىتىلگەن قانۇنىيەتلەردۇر.  

  1-  ئاللاھ تائالا مۇنداق دەيدۇ:« ئاسمان- زىمىندىكى زەررە (ئاتوم) چاغلىق نەرسە ۋە ئۇنىڭدىن كىچىك ياكى چوڭ نەرسە بولسۇن، ھېچ قايسىسى ئاللاھ تائالانىڭ بىلىشىدىن چەتنەپ قالمايدۇ. ئۇلارنىڭ ھەممىسى ئاللاھ تائالانىڭ كىتابىدا خاتىرلەنگەن» (سۈرە يۇنۇس 16- ئايەت). بۇ ئايەت ئەڭ كىچىك نەرسە - ئاتوملا ئەمەس، بەلكى ئاتومدىنمۇ كىچىك نەرسىلەرنىڭ بارلىقىدىن خەۋەر بەرگەن. ماتېرىيالىزمچىلار 19- ئەسىرگە كەلگۈچىلىك ئەڭ كىچىك نەرسە ئاتوم دېگەن سۆزىدە چىڭ تۇرۇپ كەلگەن. ھازىرقى زامان ئىلمىي تەتقىقاتچىلىرى ئاتومدىن كىچىك نەرسىلەرنىڭ بارلىقىنى ئىسپاتلاپ چىقتى. ئاتومنىڭ كىچىك پارچىلىرى - پىروتون، نېترون ۋە ئېلېكتروندىن ئىبارەت. 

1-
ئاللاھ تائالا مۇنداق دەيدۇ: «ئاللاھ تائالا كىمنىكى ھىدايەت قىلماقچى بولسا، ئۇنىڭ كۆكسىنى ئىسلام ئۈچۈن ئاچىدۇ. ئاللاھ تائالا كىمنىكى ئازدۇرماقچى بولسا ئۇنىڭ كۆكسىنى شۇنچە تارايتىۋېتىدىكى، (ئىمان ئېيتىش) ئۇنىڭغا گويا ئاسمانغا چىقىشتىنمۇ قىيىن تۇيۇلىدۇ» (سۈرە ئەنئام سۈرىسى 125-ئايەت). ھاۋانىڭ ئېگىز تەبىقىلىرى « ئاتموسفېرا» بىلىنگەندىن كېيىن مەلۇم بولدىكى، يوقىرى تەبىقىلەردە ئوكسىگىن ئاز بولىدۇ. بۇ سەۋەبتىن ئۇ جايلاردا دەم ئېلىش قىيىن بولىدۇ. بۇ ئايەت ئاللاھ تائالا ھىدايەت قىلمىغان كىشىگە ئىمان ئېيتىش قىيىن كەلگەنلىكتىن ئۇنىڭ كۆڭلى سىقىلىپ، ئىچى تارلىشىپ قالغانلىقىنى خۇددى ئاسمانغا چىققان كىشىنىڭ نەپىسىنىڭ سىقىلغىنىغا ئوخشىتىش ئارقىلىق تەبىرلىگەن. دېمەك، بۇ ئايەت ھاۋانىڭ ئېگىز تەبىقىلىرىدە ئوكسىگىننىڭ ئازلىقىدىن ئۇ جايلاردا بەپەسنىڭ سىقىلىدىغانلىقى ۋە ئاسمانغا چىقىشنىڭ مۇمكىن ئىكەنلىكىدىن خەۋەر بەرگەن.

2-
ئاللاھ تائالا يەنە مۇنداق دەيدۇ:« سىلەرنىڭ ئىبرەت ئېلىشىڭلار ئۈچۈن ھەر بىر نەرسىنى جۈپ ياراتتۇق». (سۈرە زارىيات 49- ئايەت). بۇ ئايەت دۇنيادىكى جانلىق، جانسىز ھەر قانداق نەرسىنىڭ ئەركەك ۋە چىشىدىن ئىبارەت جۈپ ئىكەنلىكىنى ئىسپاتلايدۇ. جانلىقلارنىڭ ئەركەك چىشىدىن ئىبارەت جۇپ ئىكەنلىكىنى ھەركىم مۇنازىرىسىز قوبۇل قىلىدۇ. ئەمما قۇرئان كەرىم جانسىز ماددىلارنىڭمۇ ئەركەك، چىشىدىن ئىبارەت جۈپ ئىكەنلىكىنى ئېيتىدۇ. ھازىرقى زامان ئىلمىي تەتقىقاتى شۇنى ئىسپاتلىدىكى، ماددىلاردىمۇ ئەركەك ۋە چىشىدىن   ئىبارەت جۈپلەر بار. مەسىلەن: توك مىنۇس ۋە پىلۇستىن ئىبارەت جۈپ بولۇپ، ئۇلارنىڭ ھەر ئىككىسى بىرلەشكەندىلا ئىشلەيدۇ. ئاتوممۇ ئەركەك ۋە چىشى بولغان ماددىلاردىن مۇرەككەپ بولىدۇ. ئاتوم مېغىزى ئەركەك بولسا، ئېلېكترون چىشىدۇر. ئاتوم مېغىزىمۇ يەنە پروتون ۋە نېترون دەپ ئاتىلىدىغان بىرى ئەركەك، يەنە بىرى چىشى ماددىلاردىن تەركىپ تاپقان. 

3-
ئاللاھ تائالا يەنە مۇنداق دەيدۇ: «يەر يۈزىتى يېيىپ كەڭ قىلدۇق. ئۇنىڭغا تاغلارنى ئورناتتۇق. يەر يۈزىدە ھەر خىل تەكشى ئۆلچەملىك ئۆسۈملۈكلەرنى ياراتتۇق» [ھىجىر سۈرىسى 19- ئايەت].دۇنيادىكى بارلىق مەۋجۇداتلارنىڭ ھاياتى ئۈچۈن ھەر نەرسە مەلۇم مىقداردا ئۆلچەملىك بولۇشى كېرەك. مەسىلەن: ئوكسىگىننىڭ مىقدارى %21 بولماي % 50 بولغان بولسا، دۇنيادىكى مەۋجۇداتلار ئەڭ كىچىك بىر شامال بىلەن ھالاك بولغان بولاتتى. دۇنيادىكى جانلىقلار ئوكسىگىندىن نەپەس ئېلىش ئارقىلىق ھايات كەچۈرىدۇ. ئۇلار ئوكسىگىندىن نەپەس ئېلىپ، كاربۇن4ئوكسىدىنى سىرتقا چىقىرىدۇ. زىرائەتلەر، ئۆسۈملۈكلەر ۋە دەل- دەرەخلەر بولسا كاربون 4ئوكسىدىنى نەپەس ئېلىش ئارقىلىق ئۆزلىرىدىكى ساپ ئوكسىگىننى سىرتقا چىقىرىدۇ. ئەگەر بۇ قانۇنىيەت ئەزەلدىن مۇشۇنداق ئورۇنلاشتۇرۇلمىغان بولسا ئىدى، جانلىقلار ۋە جانسىز ئۆسۈملۈكلەر ياشىمىغان بولاتتى. بۇ ئايەتتىكى « ئۆلچەملىك» دېگەن سۆزنىڭ مەنىسى «نىسبەتنىڭ باراۋەرلىكى » دېگەنلىكتۇر. ھازىرقى زامان خېمىيە ئالىملىرى زىرائەتلەردىكى بارلىق ماددىلارنىڭ ئەڭ نازۇك ئۆلچەمدە تەڭپۇڭلاشقان نەرسىلەردىن مۇرەككەپ بولىدىغانلىقىنى ئىسپاتلىماقتا.

4-
ئاللاھ تائالا يەنە مۇنداق دەيدۇ:«ئاللاھ تائالا سىلەرنى ئاناڭلارنىڭ قارنىدا بىر ھالەتتىن يەنە بىر ھالەتكە تەرەققىي قىلدۇرۇپ، ئۈچ قاراڭغۇلۇق (يەنە ئۈچ قات پەردە )ئىچىدە يارىتىدۇ». (زۈمەر سۈرىسى 6- ئايەت). بۇ ئايەتتىكى ئۈچ قات پەردە بولسا، بالا ھەمراھىنىڭ پەردىسى. بەچچىدان ۋە ئانىنىڭ قۇرسىقىدىن ئىبارەت ئۈچ قات پەردىدۇر. يېقىنقى زامان مېدىتسىنا ۋە تەبىئەت مۇتەخەسسىسلىرى بۇ ئۈچ قات پەردىنى تەتقىق قىلىپ كۆرۇپ، ئۇلارغا ئالاھىدە ناملارنى بەرگەن. ئۇلار مىنبارى، خوربۇن، لەفائېفى دەپ ئاتىلىدۇ.

5-
ئاللاھ تائالا يەنە قۇرئاندا «بىز ئۇلارنىڭ(يەنى ئىنسانلارنىڭ)بارماقلىرىنىمۇ ئوخشاش قىلىشقا    قادىرمىز»دەيدۇ[قىيامەت سۈرىسى 4 –ئايەت]. ئىنسانلاردىكى پۈتۈن ئەزالار بىر- بىرىگە ئوخشايدۇ. مەسىلەن، كۆز كۆزگە، قۇلاق قۇلاققا، قول قولغا ئوخشايدۇ. بىراق، بارماقلارنىڭ سىزىقلىرى ھەرگىزمۇ بىر- بىرىگە ئوخشاش چىقمايدۇ. بەلكى ھېچبىر ئادەمنىڭ بارماق ئىزى يەنە بىرسىنىڭ بارماق ئىزىغا ئوخشىمايدۇ. ئاللاھ تائالا بۇ ئايەتتىكى «بارماقلىرىنىمۇ ئوخشاش باراۋەر قىلىشقا قادىرمىز» دېگەن سۆزى ئارقىلىق ئىنسانلارنىڭ بارماق ئىزلىرىنىڭ بىر- بىرىگە ئوخشىمايدىغانلىقىدىن خەۋەر بەرگەن. بۇ ھەقىقەت 1884- يىلى مەلۇم بولۇپ، شۇندىن بېرى بارماق ئىزلىرى ئىنسانلارنى بىر- بىرىدىن ئايرىش ئۈچۈن قوللىنىلماقتا.  

   -  ئىسلام شەرىئىتىدە قانداق ھالەتلەردە مېيىتنىڭ جىنازا نامىزىنى چۈشۈرۈش مەنئى قىلىنىدۇ؟

   - كاپىرلارنىڭ ۋە مۇناپىقلارنىڭ نامىزى چۈشىرىلمەيدۇ. ئاللاھ تائالا كاپىرلارنىڭ ۋە مۇناپىقلارنىڭ نامازلىرىنى چۈشۈرمەسلىك ھەققىدە مۇنداق دەيدۇ: «ئى مۇھەممەد! سەن ئۇنداق ئۆلگەن ئادەمنىڭ نامىزىنى چۈشۈرمىگىن. ئۇنىڭ قەبرىسى ئۈستىدىمۇ تۇرمىغىن، چۈنكى ئۇلار ئاللاھ تائالانى ۋە ئاللاھ تائالانىڭ پەيغەمبىرىنى ئىنكار قىلدى. ئۇلار پاسىق ھالىتى بىلەن ئۆلدى». (سۈرە تەۋبە 84- ئايەت). 

   چۈنكى مېيىت نامىزىنى چۈشۈرىشتىكى مەقسەت، مېيىتقا ئاللاھ تائالادىن مەغپىرەت ۋە رەھمەت تىلەشتىن ئىبارەتتۇر. كاپىرلار بىلەن مۇناپىقلارغا مەغپىرەت ۋە رەھمەت تىلەشكە بولمايدۇ. چۈنكى ئۇلار ئىسلام دىنىنى ئېتىراپ قىلماي ئۆلگەن. بۇ مەسىلىدە پۈتۈن ئىسلام مەزھەبلىرى بىردەك ئىتتىپاقتۇر.

  ئۆزىنى ئۆلتۈرىۋالغان ئادەمنىڭ نامىزىنى چۈشۈرۈش ياكى چۈشۈرمەسلىك مەسىلىسىدە ئىسلام ئۆلۈمالىرى ئىختىلاپلاشقان. ئىمام مۇسلىم رىۋايەت قىلغان بىر ھەدىستە پەيغەمبەر ئەلەيھىسسالامنىڭ يېنىغا ئۆزىنى ئۆلتۈرىۋالغان بىر ئادەمنىڭ جىنازىسى كەلتۈرۈلگەندە، پەيغەمبەر ئەلەيھىسسالام ئۇنىڭ نامىزىنى چۈشۈرمىگەنلىكى بايان قىلىنغان. چۈنكى ئۆزىنى ئۆلتۈرىۋېلىش ئەڭ چوڭ گۇناھلاردىن سانىلىدۇ.

   ئەمما ھەنەپى مەزھىبىنىڭ « ھاشىيەتۇ ئابىدىن» ناملىق ئەسىرىدە، «ئۆزىنى ئۆلتۈرىۋالغان ئادەمنىڭ نامىزى چۈشىرىلىدۇ»دەپ پەتىۋا بېرىلگەن. بۇنىڭ دەلىلى مۇنداق: ئۆزىنى ئۆلتۈرىۋېلىش چوڭ گۇناھ، لېكىن ئۇنىڭ بىلەن كاپىر بولمايدۇ. شۇنىڭ ئۈچۈن ئۇنىڭ نامىزىنى چۈشۈرۈشكە بولىدۇ. پەيغەمبەر ئەلەيھىسسالامنىڭ ئۆزىنى ئۆلتۈرىۋالغان ئادەمنىڭ نامىزىنى چۈشۈرمىگەنلىكى، ئۇنىڭ قىلغان يامان ئىشىغا ئېچىنىپ، ئۇنىڭ نامىزىنى ئۆزى چۈشۈرمىگەن بولسىمۇ، باشقىلارنىڭ چۈشىرىشكە رۇخسەت قىلغان بولۇشى ئېھتىمال.

   يۇقۇرىدا بايان قىلىنغانلاردىن باشقا گۇناھكار، پاسىق بولسىمۇ ئۆزىنى «مەن مۇسۇلمان» دەپ يۈرۈپ ئۆلگەن ھەر قانداق ئادەمنىڭ نامىزىنىڭ چۈشۈرىلىشىدە ئىختىلاپ يوقتۇر. چۈنكى ئىسلام قانۇنى كىشىلەرنىڭ تاشقى كۆرۈنۈشلىرىگە قاراپ باھا بېرىدۇ. قەلبلەردىكىلەرنى پەقەت ئاللاھ تائالا ئۆزى بىلىدۇ.

-
جىنازا نامىزىغا كەلگۈچىلەر بەزىدە تاھارەت ئېلىپ ئۈلگۈرەلمەي قالىدىغان ياكى يىراق ئارىلىقتىن يېتىپ كەلگىچە تاھارىتى بۇزۇلۇپ قالىدىغان ئەھۋاللار بولۇپ تۇرىدۇ. مۇنداق ۋاقىتلاردا نامازنى تەيەممۇم بىلەن ئوقۇسىمۇ بولامدۇ؟ 

  - ھەر قانداق ناماز ئۈچۈن ئالدى بىلەن تاھارەت ئېلىش شەرت بولغىنىغا ئوخشاش، جىنازا نامىزى ئۈچۈنمۇ تاھارەت ئېلىش شەرتتۇر. پەيغەمبەر ئەلەيھىسسالام « تاھارەتسىز ئوقۇلغان ناماز مەقبۇل بولمايدۇ» دېگەن. ئاللاھ تائالا ناماز ئوقۇش ئۈچۈن تاھارەتنىڭ شەرت ئىكەنلىكى ھەققىدە مۇنداق دەيدۇ: «ئى مۆمىنلەر! سىلەر تاھارەتسىز بولۇپ، ناماز ئوقۇماقچى بولغىنىڭلاردا يۈزۈڭلارنى، قولۇڭلارنى جەينىگىڭلار بىلەن قوشۇپ يۇيۇڭلار، بېشىڭلارغا مەسھى قىلىڭلار، پۇتۇڭلارنى ئوشۇغۇڭلار بىلەن قوشۇپ يۇيۇڭلار، ئەگەر جۇنۇپ بولساڭلار (غۇسلە قىلىپ) پاكلىنىڭلار». (سۈرە مائىدە 6- ئايەت). 

  يۇقۇرىدىكى ئايەتكە ئاساسلىنىپ، ئىسلام ئالىملىرى ھەر قانداق ناماز ئۈچۈن تاھارەت ئېلىشنى شەرت قىلىپ بەلگىلىگەن. ئەمما جىنازا ھازىر بولغان ۋاقتىدا تاھارەتسىز كىشى تاھارەت ئېلىپ ئۆلگۈرەلمەيدىغان شارائىتتا بولسىمۇ، سۇ بار يەردە تەيەممۇم قىلىشنى شاپىئى ۋە مالىكى مەزھەبلەردە دۇرۇس ئەمەس، دەپ قارايدۇ. بىراق سۇپيان سەۋرىي ۋە ئەۋزائىي قاتارلىق بۈيۈك ئىسلام شەرىئەت ئالىملىرى بۇنداق شارائىتتا، يەنى تاھارەتسىز كىشى تاھارەت ئېلىپ كەلگىچە، جىنازا نامىزىغا ئۈلگۈرەلمەيدىغان ھالدا بولسا، جىنازا نامىزىدىن مەھرۇم قالماسلىق ئۈچۈن تەيەممۇم قىلسا بولىدۇ دەپ، پەتىۋا بەرگەن. ئۇلارنىڭ دەلىلى مۇنداق: پەيغەمبەر ئەلەيھىسسالامنىڭ ساھابىلىرىدىن ئابدۇللا ئىبنى ئابباس رەزىيەللەھۇ ئەنھۇ مۇنداق دېگەن: « ئەگەر ساڭا تۇيۇقسىزدىن جىنازا كېلىپ قالغاندا، تاھارىتىڭ بولمىسا تەيەممۇم قىلىپ، ئۇنىڭ نامىزىنى چۈشۈرگىن» ۋە ئابدۇللا ئىبنى ئۆمەر رەزىيەللاھۇ ئەنھۇمۇ جىنازا نامىزىنى تەيەممۇم قىلىپ چۈشۈرگەن. بۇ ئىككى ساھابىنىڭ ئۆز رايى بىلەن مۇنداق قىلىشى مۇمكىن ئەمەس، بەلكى بۇ ئىشنىڭ ئىسلامدىن دەلىلى بولۇشى كېرەك. بىزنىڭ مەزھىبىمىز(ھەنپىي مەزھىبى)مۇ بۇ قاراشنى كۈچلەندۈرىدۇ. بىراق مېيتىنىڭ ئىگىلىرى ئۈچۈن تەيەممۇم قىلىشنى دۇرۇس كۆرمەيدۇ. چۈنكى مېيىتنىڭ ئىگىلىرى نامازنى كېچىكتۈرۈش ھوقۇقىغا ئىگىدۇر. 

   - كىشىلەر ئارىسىدا روزا پىترسىنى كىملەرگە بېرىشكە بولىدىغانلىقى ھەققىدىكى تالاش- تارتىشلار پات- پات يۈز بېرىپ تۇرىدۇ، ئۇنى كىملەرگە بېرىشكە بولىدۇ؟  

  - روزىنىڭ فىترىسى كەمبەغەل، يوقسۇللارغا ۋە يېتىم- يېسىرلارغا بېرىلىدۇ. ئىسلام شەرىئەت ئالىملىرى بۇ مەسىلىنىڭ دائىرىسىنى تېخىمۇ كېڭەيتىپ، روزىنىڭ فىترىسى زاكات بېرىلىدىغان ھەر قانداق ئادەمگە بېرىلىدۇ دەپ، قارايدۇ. ئاللاھ تائالا زاكات بېرىلىدىغان كىشىلەرنى بايان قىلىپ، مۇنداق دەيدۇ: «زاكات پەقەت پېقىرلارغا، مىسكىنلەر (تۇرۇشقا ئۆيىمۇ يوق يوقسۇللار) گە، زاكات خادىملىرىغا، دىللىرىنى ئىسلام دىنىغا مايىل قىلىش كۆزدە تۇتۇلغانلارغا، قۇللارنى ئازات قىلىشقا، قەرىزدارلارغا، ئاللاھ تائالانىڭ يولىغا، ئىبىن سەبىللەر (يۈرتىدىن ئايرىلىپ، يولدا قالغان پۇلسىز مۇساپىرلار)گە بېرىلىدۇ. بۇ ئاللاھ تائالانىڭ بەلگىلىمىسىدۇر»(سۈرە تەۋبە 60-ئايەت). 

  بۇ ئايەتكە ئاساسەن، زاكات ۋە روزى فىترىسى يوقىرىدا بايان قىلىنغان 8 خىل ئادەملەرگە بېرىلىدۇ. زاكات ۋە روزى فىترىسى كاپىرلارغا بېرىلمەيدۇ. زاكات ۋە روزى فىترىسىنى ياتلارغا بەرگەندىن كۆرە، ئۆزىنىڭ يېقىنلىرىدىن بولغان يوقسۇللارغا بېرىش ئەۋزەلدۇر. بىراق زاكات ۋە روزا فىترىسى ئۆزىنىڭ ئايالىغا، ئاتا - ئانىسىغا ۋە پەرزەنتلىرىگە بېرىلمەيدۇ. چۈنكى ئۇلارنى بېقىش ئۆزىنىڭ ئۇستىدىكى مەسئۇلىيەتتۇر. چۈنكى بۇلارغا زاكات ياكى روزى فىترىسىنى بەرگەنلىك ئۆزى ئۆزىگە بەرگەنلىك يەنى ھېچكىمگە ھېچ نەرسە بەرمىگەنلىكتۇر.  ئەگەر ئايالى باي بولۇپ، يولدىشى يوقسۇل بولسا، ئايالى زاكات ۋە روزىنىڭ فىترىسىنى يولدىشىغا بەرسە بولىدۇ. زاكات ۋە روزىنىڭ فىترىسى ئۆزىنىڭ قول ئاستىدىكى خىزمەتكارلىرىغا بېرىلمەيدۇ. چۈنكى ئۇلارنىڭ ئېھتىياجلىرىنى قامداش ئۇ كىشىنىڭ ئۈستىدىكى مەسئۇلىيەتتۇر.

  -  ئۆلگەن ئادەمنىڭ نەزىر- چىرىغىنى ئۆتكۈزۈشنىڭ ئىسلام دىنىدىكى بەلگىلىمىسى قانداق؟

  -  ئىسلام دىنىدا ئۆلگەنلەرنىڭ يەتتىسى، قىرىقى، يىلى، ئالتە ئايلىقى ۋە 52 كۈنلىكى دەيدىغان بېرەر بەلگىلىمە يوقتۇر. بۇ ئىشلار ئەسلىدە پەقەت بايلار تەرىپىدىن مەيدانغا چىقىرىلغان بولۇپ، ئۇلارنىڭ ئېتىقادىدا، ئۆلۈكلىرىمىزنىڭ يەتتىسى، قىرىقى ۋە يىلى قاتارلىق نەزىر- چىراقلارنى قىلىش ئارقىلىق كەمبەغەل، يوقسۇل ۋە يېتىم- يېسىرلارغا تائام بەرسەك، بۇلارنىڭ ساۋابى ئۆلۈكلىرىمىزگە يېتىشى مۇمكىن دېگەن ئۈمىت بىلەن ئوتتۇرىغا چىقىرىلغان. بۇرۇنقى ئۆلۈمالىرىمىزمۇ بۇ خىل نەزىر- چىراقلار دىنىمىزدا بەلگۈلەنمىگەن بولسىمۇ، يەنە بىر تەرەپتىن كەمبەغەل، يوقسۇل ۋە يېتىم- يېسىرلارغا ياخشىلىق قىلىدىغان ئىشلار بولغاچقا، ئادەملەرنى بۇ خىل ئىشلاردىن قاتتىق توساپ كەتمىگەن بولۇشى ئېھتىمال. شۇڭا بۇ ئىشلار داۋام قىلىپ كەلگەن. كېيىنىرەك بۇ ئىشلار رەسمىي ئادەتكە ئايلىنىپ، ئۆلگۈچىنىڭ ئائىلىسى باي ياكى كەمبەغەل بولىشىدىن قەتئىينەزەر  زادى ئۆتكۈزمىسە بولمايدىغان بىر رەسمىيەتكە ئايلىنىپ قالغان. ھازىر بۇ ئىشلار يەنە تەرەققىي ئېتىپ، ئۆلگۈچىنىڭ 6 ئايلىقى بىلەن 52 كۈنلىكىنى بېرىشكە ئوخشىغان يېڭىلىقلار ئوتتۇرىغا چىقماقتا. ئى مۇسۇلمانلار! دىنىمىزدا بەلگۈلەنمىگەن بۇ خىل نەزىر- چىراقلارنى ئۆتكۈزىمىز دەپ، ئۆزىمىزنى ۋە باشقىلارنى قىيىنچىلىقلارغا دۇچار قىلمايلى! دىنىمىزغا ئەمەل قىلايلى! دىنىمىزدا ئۆلگۈچى ئۈچۈن قىلىشقا تېگىشلىك بولغان بەلگىلىمە پەقەت 3 تۇر، بۇلارنىڭ بىرىنچىسى، ئۆلگۈچىگە ئۇنىڭ ئايالىدىن باشقىلارنىڭ 3 كۈنگىچە تەزىيە بىلدۈرۈپ، تاماششا ۋە كۈلكىلەردىن يىراق بولۇشى، ئەمما ئۆلگۈچىنىڭ ئايالى يولدىشىغا تۆت ئاي ئون كۈن ئىددەت تۇتۇشى، ئىككىنچىسى، ئۆلگۈچىگە ھەر ۋاقىت دۇئا قىلىپ ئۇنىڭ گۇناھلىرىنىڭ مەغپىرەتلىكىنى ئاللاھ تائالادىن تىلەش، ئۈچىنچىسى، ئۆلگۈچىنىڭ ۋەسىيەتلىرىنى يۈرگۈزۈشتۇر. 

  يۇقىرىقى نەزىر- چىراقلارنى ئۆتكۈزگۈچى ئەگەر بۇ ئىشلار دىنىمىزدا بار دېگەن ئېتىقاد بىلەن ئۆتكۈزىدىكەن، بۇ كىشى «بىدئەت» يەنى دىنىمىزدا بۇيرۇلمىغان ئىشنى سادىر قىلغانلىقى ئۈچۈن گۇناھكار بولىدۇ. پەيغەمبەر ئەلەيھىسسالام بىدئەتتىن توسۇپ مۇنداق دېگەن: «كىمكى بىزنىڭ دىنىمىزدا بولمىغان بىر ئىشنى ئۇنىڭغا كىرگۈزىۋالىدىكەن، ئۇ قەتئى قوبۇل قىلىنمايدۇ». بۇ خىل نەزىر- چىراقلارنى ئۆتكۈزگۈچى ئەگەر بۇ ئىشلار ئۆرپى- ئادىتىمىز دېگەن ئېتىقاد بىلەن ئۆتكۈزسە، ئۇكىشى ئۆزىنى بېھۈدە ئاۋارە قىلغان بولىدۇ. چۈنكى بۇ ئىشلارغا ساۋاپ بېرىلمەيدۇ. ئەگەر بۇ خىل نەزىر- چىراقلارنى ئۆتكۈزۈش ئارقىلىق كەمبەغەل، يوقسۇللارنى ۋە يېتىم- يېسىرلارنى خوش قىلىش ئارقىلىق ئاللاھ تائالانىڭ ساۋابىغا ئېرىشىمەن دېگەن نىيەت بىلەن قىلماقچى بولسا، ئۆلۈكنىڭ يەتتىسى، قىرىقى، يىلى ۋە ئالتە ئايلىقى دەپ بەلگىلىمەستىن، خالىغان ۋاقىتتا ئۆزى خالىغىنىچە، بايلارغا ئەمەس، پەقەت يېتىم- يېسىرلارغا، يوقسۇللارغا خەير – ئېھسان قىلسا، نەزىر قىلىپ ئۇلارنى چاقىرىپ غىزالاندۇرسا بولىدۇ. بۇ چوقۇم ياخشى ئىشتۇر، ئاللاھ تائالا ئۇنىڭغا ئەلۋەتتە ياخشى ساۋاب بېرىدۇ. بۇ ساۋابنى ئۆلگۈچىسىگە ئاتىسا ئەلۋەتتە ئۇنىڭغا يېتىدۇ.

  - ئۆلگەن ئادەمنىڭ ئائىلە ئەزالىرى بىلەن يېقىن قېرىنداشلىرى ئۇنىڭ يەتتە نەزىرىنى ئۆتكۈزمىگىچە چاچ- ساقاللىرىنى چۈشۈرمەيدىغان، يېڭى كىيىملەرنى كىمەيدىغان ئادەتلەر بار. مۇشۇ ئىشلار ئىسلامدا بارمۇ؟

 -  ئىسلام دىنىدا ئۆلۈك ئۈچۈن قىلىنىدىغان پەقەت يوقىرىدا ئېيتىلغان ئۈچ ئىشلا بار. ئۇنىڭدىن باشقا ھېچقانداق قائىدە- يوسۇن يوقتۇر. ئاتا- ئانىمىز، پەرزەنتلىرىمىز ياكى قېرىندىشىمىز ئۆلدى دەپ چاچ- ساقالنى ئالدۇرماي، يېڭى كىيىملەرنى كىيمەي ئۆزىنى تاشلاپ ماتەم تۇتۇش ئىسلام دىنىغا ئىنتايىن خىلاپ بولىدىغان يامان ئىشتۇر. بۇ ئىشلار ئەسلىدە بۇددا دىنىدىن قالغان قالاق ئادەتلەر بولۇپ، ئىسلام دىنى بۇنداق ئىشلارنى قىلىشنى ئاللاھ تائالاغا ئۇرۇش ئېلان قىلغانلىق ياكى ئاللاھ تائالانىڭ قازاسىغا رازى بولماي، ئۇنىڭ بىلەن مۇنازىرىلەشكەنلىك دەپ تەبىرلەيدۇ. 

   ئىسلام قائىدىسى بويىچە مېيت چىققان ئويدىكىلەر شۇ مېيت ئارقىلىق ئۆلۈمنى ياد ئېيتىپ ئۆزلىرىنىڭمۇ ھامان بىر كۈنى ئۆلىدىغانلىقىنى ئېسىگە ئېلىپ، ئۇنىڭدىن ئىبرەت ئېلىش بىلەن بىرگە، ئۆلۈمگە ھازىرلىق كورۈشى، ئۆلۈككە ئاللاھ تائالادىن رەھمەت ۋە مەغپىرەت تىلەپ كۆكسىنى كەڭ تۇتۇشى ۋە قازاغا رازى بولۇپ ئاللاھ تائالاغا سېغىنىشى بەلگىلەنگەن. ئىسلامدا «پاكىزلىق ئىماندىن» دەيدۇ. مۇسۇلمان كىشى ھەر ۋاقىت پاكىز، تازا، چىرايلىق يۈرۈشى كېرەك. بولۇپمۇ جۈمە ۋە ھېيت  كۈنلىرىدە يۇيۇنۇپ، يېڭى كىيىملەرنى كىيىش سۈننەت قاتارىدىن ئورۇن ئېلىپ چوڭ ساۋاپلىق بولۇشنىڭ سەۋەبىمۇ ئۇ كىشى جامائەت توپلاشقان يەردە جامائەت بىلەن بىللە بولغانلقتىن باشقىلارنى يېقىمسىز ھىدلىرى بىلەن راھەتسىزلەندۈرمەسلىكى ئۈچۈن ئىدى. چۈنكى كىشى پاكىز، تازا، خۇشبۇي بولسا باشقا جامائەتلەرمۇ ئۇنىڭدىن مەمنۇن بولىدۇ ۋە راھەتسىزلىك ھېس قىلمايدۇ. ئەگەر كىيىملىرى ۋە ئۆزى پاسكىنا، پۇرايدىغان بولسا، جامائەت ئۇنىڭدىن نەپرەتلىنىدۇ. مېيت چىققان ئۆيدىكى توپلىشىشمۇ جۈمە ۋە ھېيت نامازلىرىدىكى توپلىشىشقا ئوخشاش جامائەتچىلىكتۇر. شۇڭا مېيت چىققان ئۆيدىكىلەرنىڭمۇ يۇيۇنۇپ، پاكىز ۋە تازا يۈرۈشى ۋە ئېسىل كىيىنىشى تەلەب قىلىنىدۇ.

 - كۈندىلىك تۇرمۇشىمىزدا كېيىنكى ۋاقىتلاردا تۇغۇلغان كۈنىنى خاتىرلەش رەسمىيەتكە ئايلىنىپ كېتىپ بارىدۇ. ھەتتا بەزىدە ئۆلۈپ كەتكەنلەرنىڭ تۇغۇلغان كۈنىنى ئۆتكۈۈش ئەھۋاللىرىمۇ يۈز بەرمەكتە. بۇنىڭ ئىسلام دىنىمىز قائىدە – تەرتىپلىرى بىلەن باغلىنىشى بارمۇ؟    

  - ئىسلام دىنىدا تۇغۇلغان كۈنىنى خاتىرلەش دەيدىغان بېرەر قائىدە يوسۇن يوق. پەيغەمبەر ئەلەيھىسسالام ۋە ساھابىلارنىڭ دەۋىرلىرىدە ۋە كېيىنكى ئىسلامنىڭ پارلاق دەۋىرلىرىدە بۇنداق ئىشلار مەۋجۇد بولغان ئەمەس. پەقەت يېقىنقى يىللا ئىچىدىلا بەزى مۇسۇلمانلار ياۋروپالىقلارنى دوراپ، بۇ ئادەتنى مەيدانغا چىقىرىۋالغان. تۇغۇلغان كۈنىنى خاتىرلەش ئەسلى خىرىستىئانلاردا مەۋجۇد بولۇپ، ئۇلار ئىسا ئەلەيھىسسالامنىڭ تۇغۇلغان كۈنىنى خاتىرلەپ كەلگەن. ئۇنىڭغا ئەگەشتۈرۈپ، ئۆزلىرىنىڭ يېقىنلىرىنىڭ تۇغۇلغان كۈنلىرىنىمۇ خاتىرلەيدۇ. دېمەك بۇ ئادەت مۇسۇلمانلارنىڭ ئادىتى ئەمەس. پەيغەمبەر ئەلەيھىسسالام مۇسۇلمانلارنى باشقا مىللەتلەرنى دوراشتىن توساپ، مۇنداق دېگەن: «كىمكى بىر قەۋمگە ئۆزىنى ئوخشىتىۋالسا (يەنى بىر قەۋمنىڭ ئادەتلىرىنى قوبۇل قىلىۋالسا) ئۇ كىشى شۇ قەۋمنىڭ قاتارىدىن بولۇپ كېتىدۇ». بۇ ھەدىسكە ئاساسلانغاندا، خىرىستىئانلارنىڭ ئادەتلىرىنى قوبۇل قىلىپ، ئۇلارنى دورىۋالغان ئادەم خىرىستىئانلارنىڭ قاتارىدىن سانىلىدۇ دېمەكتۇر. بىز مۇسۇلمانلار ئۆزلىرىمىزنى تولىمۇ خورلاۋاتىمىز. ئاللاھ تائالا قۇرئان كەرىمدە «ئەگەر مۆمىن بولساڭلار، ئۈستۈنلۈك قازىنىسىلەر»[ئال ئىمران سۈرىسى 139- ئايەت]. دەيدۇ. يەنە « غەلىبە ئاللاھ تائالاغا، ئاللاھ تائالانىڭ پەيغەمبىرىگە ۋە مۆمىنلەرگە مەنسۇپتۇر» دەيدۇ.[مۇنافىقۇن سۈرىسى 8 – ئايەت].

    بىز ئۆزىمىزنىڭ ئىززەت، ئابرويلىرىمىزنى ۋە ئۆزگىچىلىكلىرىمىزنى ساقلىيالماستىن، ياۋروپالىقلارنى پۈتۈن ئىشلىرىمىزدا ئۆزلىرىمىزگە ئۈلگە قىلىۋاتىمىز. نەزىرىمىزدە، ياۋروپالىقلارنى تولىمۇ كامالەتلىك ۋە ئۆلگىلىك ئادەملەر دەپ ھېس قىلىمىز. ھالبۇكى، ياۋروپالىقلارمۇ بىزلەرگە ئوخشاش تۇپراقتىدىن يارىتىلغان ئادەمنىڭ ئەۋلاتلىرى، ئۇلار باشقا سەييارىدىن كەلگەن ئادەملەر ئەمەس. بەلكى، ئۇلارمۇ بىزگە ئوخشاش يەر يۈزىدە ئانىلاردىن تۇغۇلغان ئىنسانلاردۇر. بىر مىللەتنىڭ ئۆرپى - ئادەتلىرى ئۇ مىللەتنى يۇقىلىپ كېتىشتىن ساقلاپ قالىدىغان ئامىللارنىڭ بىرىدۇر. ئىسلام دىنى مىللەتلەرنىڭ ئۆرپى- ئادەتلىرىگە ئالاھىدە كۆڭۈل بۆلىدۇ. شۇڭا ئىسلامدا، ئىسلام دىنى قايسىبىر مىللەتكە كىرسە، ئۇ مىللەتنىڭ ئۆرپى- ئادەتلىرى ئىسلام ئېتىقادلىرىغا ۋە پرىنسىپلىرىغا زىت كەلمەيدىغان دەرىجىدە بولسا، بۇ ئۆرپى- ئادەتلەرنى ئۆزگەرتىشكە بولمايدۇ. مەسىلەن: ئۇيغۇر ئەرلىرىدە ئەزەلدىن چاچ قويۇش ئادىتى بولمىغان. ئىسلام دىنىنى تارتقۇچىلارنىڭ ھەتتا پەيغەمبەر ئەلەيھىسسالام ۋە ساھابىلارنىڭمۇ چېچى بار ئىدى. ئۇلار شۇ ۋاقىتتا ئۇيغۇر خەلقىنىڭ بۇ ئادىتىگە ھۆرمەت قىلىپ، ئۇلارنى چاچ قويۇشقا تەشەببۇس قىلمىغان. چۈنكى، بۇ ئادەت ئىسلام ئېتىقادى ياكى پرىنسىپىغا زىت كېلىدىغان ئادەتلەردىن ئەمەس ئىدى. مىللەتنىڭ ئـۆرپى- ئادىتى شۇنچىلىك ئەھمىيەتلىك بولغانلىقى ئۈچۈن ئىسلام دىنى ئۇنىڭغا شۇنچىلىك ئەھمىيەت بەرگەن. 

    ئەمما تۇغۇلغان كۈنىنى خاتىرلەش بولسا، بىز ئۇيغۇرلارنىڭ مىللىي ئۆرپى - ئادەتلىرىمىزدىنمۇ ئەمەس ياكى دىنىي ئەنئەنىلىرىمىزدىنمۇ ئەمەس، بەلكى خىرىستىئانلارنىڭ ئادىتىدۇر. شۇڭا بۇنى چەكلەش كېرەك. بىز ياۋروپالىقلارنىڭ ئادەتلىرىنى دورىۋالمىساقمۇ، بىزنىڭمۇ ئۆزىمىزگە خاس ئالاھىدىلىكلىرىمىز ۋە ئېسىل ئەنئەنىۋىي ئۆرپى- ئادەتلىرىمىز بار. بۇلار بىزگە يېتەرلىكتۇر. بىزلەرنىڭ روزى ۋە قۇربان ھېيتلىرى قاتارلىق شەرەپلىك مىللىي ۋە دىنىي ئايەم كۈنلىرىمىز بار. بىز شۇ كۈنلەرنى خاتىرلىسەك، بىزگە يېتىدۇ. ئەگەر ئۇرۇق- تۇققانلار ۋە يېقىنلار ئارىسىدا ھەدىيە بېرىشىشنى خالىساق ئايەم كۈنلىرىدە بولامدۇ ياكى باشقا كۈنلەردە بولامدۇ، قانداقلا بىر كۈندە ھەدىيە بەرسەك ۋە ئالساق بولىدۇ. 

  بىز ياۋروپالىقلارنى دورىماقچى بولساق، ئۇلارنىڭ ئادەملەرنى يولدىن چىقىرىدىغان، ھايا، ئەخلاق ۋە نومۇسقا تەسىر يەتكۈزىدىغان يارامسىز ئادەتلىرىنى ۋە رەزىل ئەخلاقلىرىنى دورىماستىن، بەلكى ئۇلارنىڭ  ئىلىم - پەن ۋە تېخنىكا يېڭىلىقلىرىنى ئۈگەنسەك، بىزمۇ ئۆزىمىزنى بىچارە ھېس قىلماستىن، ئۆزىمىزگە ئىشەنچ باغلاپ، دۇنيا بىلەن پۈتۈنلەشسەك بولىدۇ. مانا بۇ ئىشلارغا ئىسلام دىنى بىزلەرنى تەرغىپ قىلىپ كەلمەكتە. مۇندىن 14 ئەسىر بۇرۇن قۇرئان كەرىم بىزلەرنى بارلىق ئىلىم- پەنلەرنى ئېگىلەشكە چاقىرغاندا ۋە مۇسۇلمانلار تەرەققىي ئېتىپ، گۈللەنگەن دەۋرلەردە بۈگۈنكى ياۋروپالىقلار ھازىرقى ئۈچىنچى دۇنيا ئەللىرىدىنمۇ قالاق ۋە نامرات تۇرمۇش كەچۈرەتتى. ھەتتا 14- ئەسىردە ئىسلامنىڭ پايتەختى بولغان باغدات شەھىرىدە مۇسۇلمانلار ھەر خىل ئەسەرلەرنى ئۆزلىرى ئىشلەپ چىقارغان قەرغەزلەرغە نەشىر قىلغان بولسا، ياۋروپالىقلار ئۆز ئەسەرلىرىنى تېرىلەرگە، يوپۇرماقلارغا يازغان ئىدى. پەقەت 16- ئەسىرنىڭ ئاخىرلىرىدا مۇسۇلمانلار ئۆزئارا بۆلۈنۈشلەر سەۋەبى بىلەن ئاجىزلىشىپ، پەن، مەدەننىيەت ۋە تەرەققىيات نوۋىتىنى ياۋروپالىقلارغا ئۆتكۈزۈپ بەرگەندىن كېيىنلا، ياۋروپالىقلار تەرەققىي قىلىشقا باشلىدى، بىزلەر بولساق، بايلىقلىرىمىزنى باشقىلارغا تارتقۇزۇپ قويۇپ، شۇمشىيىپ قالغان يوقسۇللارغا ئايلىنىپ قالدۇق. 

  - ئاللاھ تائالانىڭ بۇيرىغان پەرزلىرىنى ئادا قىلماي، ھاراق ئىچىپ، كەيپى- ساپا بىلەن يۈرگەن كىشىلەر نەزىر- چىراق ئۆتكۈزسە، ئۇنىڭ نەزىرىنى يېيىشكە بولامدۇ؟ 

-     ئىسلام دىنىنىڭ كۆرسەتمىسى بويىچە، كاپىرلارنىڭ يېمەكلىكلىرىنى يېيىشكە بولمايدۇ. چۈنكى ئۇلارنىڭ يېمەكلىكلىرى مۇسۇلمانلارغا ھالال ئەمەس. ئەمما باشقىلارنىڭ يېمەكلىكلىرىنى يېيىشكە بولىدۇ. ھەتتا خرىستىئان ۋە يەھۇدىيلارنىڭمۇ پاك يېمەكلىكلىرى مۇسۇلمانلارغا ھالالدۇر. ئاللاھ تائالا بۇ ھەقتە مۇنداق دەيدۇ: «بۈگۈن سىلەرگە پاك نەرسىلەر ھالال قىلىندى. كىتاب بېرىلگەنلەر (يەنى يەھۇدىيلار ۋە خىرىستىئانلار)نىڭ تامىقى سىلەرگە ھالال ۋە سىلەرنىڭ تامىقىڭلار ئۇلارغا ھالالدۇر». (سۈرە مائىدە 4- ئايەت)

    بۇئايەتكە ئاساسەن، ھەقىقىي دىندار يەھۇدىي ۋە خىرىستىانلارنىڭ پاك تاماقلىرى بىزلەرگە ھالالدۇر. ئەمدى ھاراق ئىچىدىغان ئادەمگە كەلسەك، ئۇ ئاللاھ تائالا ھارام قىلغان ھاراقنى ئىچكەنلىكى ئۈچۈن ئاللاھ تائالانىڭ ئالدىدا قاتتىق گۇناھكار بولىدۇ ۋە خەلقنىڭ نەزەرىدە ئېيىپكار بولىدۇ. بىراق ئۇ ھاراق ئىچكىنى ئۈچۈن (ئۇنى ھالال ساناپ ئىچمىگەن بولسا)، كاپىر بولۇپ كەتمەيدۇ. چۈنكى ھارامنى ھالال سانىغان ئادەم كاپىر بولىدۇ. 

    ھاراق ئىچكۈچى ئۆزىنى «مەن مۇسۇلمانمەن» دەپ، مۇسۇلمانلارنىڭ ئادىتىگە ئۇيغۇن ھالدا يۈرىدىكەن، ئۇنى مۇسۇلمان دەپ باھا بېرىمىز، بۇنىڭ ئۈچۈن ئۇنىڭ ئويىدىن پاك يېمەكلىكلەرنى ۋە نەزىر – چىراقلىرىنى يېيىش  ھالالدۇر.

  - نىكاھ قىلغىنىدا، قۇرئان ئوقۇغىنىدا، جىنازا نامىزىنى چۈشۈرگىنىدە ۋە باشقىمۇ ھالەتلەردە بەزى موللىرىمىزنىڭ نەپىسى ئاۋارىگەرچىلىككە بېرىلىپ، ھەق ئېلىشقا تاماگەرچىلىكى بايقىلىدۇ. بۇ توغرىسىدىكى پىكىرىڭىزنى ئېيتسىڭىز؟ 

  - دۇنيانىڭ ھەر قايسى جايلىرىدىكى ئىسلام دىنى ۋە مۇسۇلمانلار ئۈچۈن خىزمەت قىلىۋاتقان ئالىملار، ئىمام، خاتىپلار دىنىمىزنىڭ پىشىۋالىرىدۇر. بۈگۈنكى ئىسلام دىنىمىز شۇ زاتلارنىڭ توھپىلىرى ئارقىلىق بىزگە يېتىپ كەلمەكتە، بىز دىنى ئالىملارغا، ئىمام، خاتىپلارغا شۇنچىلىك زور ئېھتىياجلىقمىزكى، قىسقىسى، بۇ زاتلار بولمايدىغان بولسا، بىز ئۆلۈكلىرىمىزنى دىنىي يوسۇندا يۇيۇپ، تاراپ ۋە نامىزىنى چۈشۈرۈپ، دەپىن قىلالمايمىز، ھەتتا كۈندىلىك بەش ۋاقىت نامازلىرىمىزنىمۇ شۇ زاتلار بىلەنلا كامىل ئادا قىلالايمىز. پەيغەمبەر ئەلەيھىسسالام كائىنات ئۈچۈن بىر نۇرلۇق قۇياش بولسا، ھەر قايسى شەھەر، مەھەللىلەردە ئىسلام ئۈچۈن خىزمەت قىلىۋاتقان بۇ زاتلار شۇ شەھەر ۋە مەھەللەرنىڭ چېراقلىرىدۇر. سۇ بىلەن يەر كۆكەرگەندەك، بىزنىڭ ئىسلامىي ھاياتىمىز بۇ زاتلارنىڭ توھپىسى بىلەن ياشناپ، گۈللىنىپ كەلمەكتە. شۇڭا ئىسلام نەزىرىدە «ئالىمنىڭ ئۆلگىنى- ئالەمنىڭ ئۆلگىنىگە» ئوخشاش دېيىلىدۇ. بۇ زاتلارنىڭ مۇسۇلمانلار جەمئىيىتىگە قوشىۋاتقان تۆھپىلىرى ھەرگىزمۇ ئاز ئەمەس. مۇندىن باشقا، ئۇلار ئىسلام دىنىنىڭ روھىنى ۋە تەلىماتلىرىنى كىشىلەرگە يەتكۈزۈش يولىدىمۇ تۈرلۈك قىيىنچىلىقلارغا، توسالغۇلارغا ۋە ئازارلارغا دۇچار بولىدۇ. ئىسلام دىنى بۇ زاتلارنىڭ توھپىلىرىنى مەدھىيلەيدۇ ۋە قەدىرلەيدۇ. پەيغەمبەر ئەلەيھىسسالام بۇ ھەقتە مۇنداق دېگەن:«قىيامەت كۈنى ئاللاھ تائالا يولىدا ئۆلگەن شېھىتلارنىڭ قېنى بىلەن ئالىملارنىڭ دىن ئۈچۈن كىتابلارنى يېزىپ سەرپ قىلغان دۇۋاتلىرى تارازىدا تارتىلىدۇ. ئالىملارنىڭ دۇۋاتلىرى شېھىتلارنىڭ قېنىدىن سالماق كېلىدۇ». بۇ زاتلارنى ئىسلام دىنى شۇنچىلىك قەدىرلىگەن ئىكەن، ئەلۋەتتە، بىزلەرمۇ ئۇلارنى قەدىرلىشىمىز ۋە ھۆرمەتلىشىمىزگە تېگىشلىك، بىراق ئۇلارنى قەدىرلەش ۋە ھۆرمەتلەش ئۇلارنىڭ يانچۇقلىرىغا پۇل سېلىپ قويۇش بىلەن بولمايدۇ. بەلكى ئۇلارنىڭ ۋەز- نەسىھەتلىرىگە قۇلاق سېلىش ۋە ئۇلارغا ئەگىشىش بىلەن بولىدۇ. 

   بىز ئۇلارغا پۈتۈن دۇنيانىڭ بايلىقلىرىنى تۆكۈپ بەرگەن تەقدىرىمىزدىمۇ، ئۇلارنىڭ بىزگە بۇ دىننى يەتكۈزگەن ۋە ھىدايەت تېپىشىمىزغا ۋاسىتە بولغان ئۇلۇغۋار توھپىلىرىگە يېتەرلىك مۇكاپات بېرەلمەيمىز. بۇ دۇنيانىڭ ئاقىۋەتسىز بايلىقلىرى ئاخىرەتتە ئاللاھ تائالا تەرىپىدىن ئۇلارغا بېرىلىدىغان سانسىز مۇكاپاتلارنىڭ ئالدىدا ھېچ نەرسىگە ئەرزىمەيدۇ. شۇڭا ئۇلارنىڭ دىن ۋە مۇسۇلمان ئۈچۈن قىلغان خىزمەتلىرىگە مۇكاپات بېرىشكە پەقەت ئاللاھ تائالا يېتەرلىكتۇر. ھېچقانداق ئالىم، ئىمام ۋە خاتىپ ئۈزىنىڭ ئاللاھ تائالا ئۈچۈن جامائەتكە ناماز ۋە قۇرئان ئوقۇپ بەرگىنىگە - ئەگەر ئۇ تەقۋادارلاردىن بولسا- كىشىلەردىن ھەق ئالىمەن دېگەن مەخسەتىنى ئويلىمايدۇ ۋە تەلەبمۇ قىلمايدۇ، بەلكى بۇ ئىشلارنى پەقەت ئاللاھ تائالا رازىلىقىنى تەلەب قىلغان ھالدىلا قىلىدۇ. چۈنكى ئۇلار پەيغەمبەرلەرنىڭ ۋارىسلىرى بولغان ئىكەن، پۈتۈن ئىشلاردا پەيغەمبەرلەرگە ئەگىشىشى كېرەك. ئاللاھ تائالا تەرىپىدىن كەلگەن پەيغەمبەرلەرنىڭ ھەممىسى كىشىلەرنى دىنغا دەۋەت قىلىشىنى باشلاشتىن بۇرۇن، ئۇلارغا «مەن سىلەرگە دىننى ئۈگەتكىنىم ئۈچۈن سىلەردىن ئەجىر سورىمايمەن، ماڭا ئەجىر بېرىشنى پەقەت مېنى ياراتقان  ئاللاھ ئۈستىگە ئالغان »[ھۇد سۈرىسى 51- ئايەت]دېگەن سۆزنى ئېيتىش ئارقىلىق كىشىلەرگە ئۆزلىرىنى ئايدىڭلاشتۇرغان. ئۆلۈمالىرىمىز، ئىمام ۋە خاتىپلىرىمىز يۇقىرىقى پەيغەمبەرلەرنىڭ دەۋەتلىرىنى داۋاملاشتۇرماقتا. بۇلارمۇ ئاللاھ تائالا  يولىدا قىلغان ئىشلىرى ئۈچۈن كىشىلەردىن ھەق سورىغىنى يوق، بىراق خەلق ئۆزىمۇ ئۇلارنى تەڭلىككە سېلىپ، ئۇلارنى پۇل ئېلىشقا مەجبۇر قىلىۋاتىمىز. بەزىلىرى كىشىلەرنىڭ كۆڭلىنى ئاسرىغانلىقتىن، ئۇلارنى رەنجىپ قالمىسۇن دەپ ئېلىشى مۇمكىن. بەزىلىرى ئالسىمۇ، باشقا يوقسۇللارغا سەدىقە قىلىۋېتىشى ياكى ياخشى ئورۇنلارغا ياردەم قىلىشى مۇمكىن. چۈنكى بەزى كىشىلەر ئۆيىدە ئوقۇلغان قۇرئانغا ياكى چۈشۈرۈلگەن مېيت نامىزىغا ھەق بەرمىسەك ئاللاھ دەرگاھىدا بىزدىن قوبۇل بولمايدۇ، دەيدىغان  خاتا چۈشەنچكە ئاساسەن، ئۆيىدە قۇرئان ئوقۇپ بەرگەن ياكى يېقىنلىرىنىڭ جىنازا نامىزىنى چۈشۈرۈپ بەرگەن ئىماملارغا زورلاپ پۇل بېرىدۇ. بۇنداق قىلىش توغرا ئەمەس. ئەكسىچە، ئاللاھ تائالا كىشىلەردىن ھەق سورىماستىن قىلىنغان ياخشى ئەمەللەرنى قوبۇل قىلىدۇ. ئى مۇسۇلمانلار! ئۆزىمىزنىمۇ قىيىنچىلىقلارغا سالىدىغان ۋە ئۇ زاتلارنىمۇ تەڭلىكتە قويىدىغان بۇنداق ئىشلارنى قىلمايلى. ئۇلارغا پۇل بەرمىسە، نامىزىمىزنى چۈشۈرمەيدۇ ياكى نەزىرىمىزگە كەلمەيدۇ، دەپ ئەنسىرىمەيلى! ئاللاھ تائالانىڭ ھالال نىيەت، ياخشى ئۆلۈما بەندىلىرىمۇ ئاز ئەمەس، بىرىسى كەلمىسە، بىرىسى كېلىدۇ. ئىشىنىمەنكى، پەيغەمبەرلەرنىڭ ۋارىسلىرى بولغان ئۆلۈمالار، ئىمام، خاتىپلار ۋە قارىيلار ئۆزلىرىنىڭ ئاللاھ تائالا يولىدا قىلغان ئىشلىرىغا يەنى جامائەتكە ئىمام بولۇپ ئوقۇپ بەرگەن نامازلىرىغا، چۈشۈرگەن جىنازا نامازلىرىغا، رامىزاندا ياكى باشقا ۋاقىتلاردا كىشىلەرگە قۇرئان ئوقۇپ بەرگەنلىكلىرىگە كىشىلەردىن ھەق ئېلىپ، ئۇنى خەجلەپ، ئۆزلىرىنىڭ ئاخىرەتتىكى بۈيۈك ئەجىرلىرىنى بېكار قىلىۋەتمەيدۇ. چۈنكى ئۇلار قۇرئان كەرىمدىكى مونۇ ئايەتنىڭ مەنىسىنى ئۇبدان بىلىدۇ: «كىمكى (ئۆزىنىڭ ئەمەلى بىلەن) ئاخىرەتنىڭ ساۋابىنى كۆزلىسە ئۇنىڭ ساۋابىنى زىيادە بىرىمىز، كىمكى (ئەمەلىي بىلەن)دۇنيانىڭ مەنپەئەتىنى كۆزلىسە، (ئۇنىڭ تىلىگەن) مەنپەئەتىنىڭ بەزىسىنى بېرىمىز. ئۇنىڭغا ئاخىرەتتە (ساۋابتىن) ھېچ نېسىۋە يوق». (سۈرە شۇر201 ئايەت) 

  - ئىسلامدا ئەر كىشىگە بىردىن ئارتۇق ئايالنى بىر ۋاقىتتا نىكاھىدا ساقلىشىدا رۇخسەت قىلىنىشىنىڭ   ھېكمىتى نېمە؟      

 - شەرىئەت ئەھكاملىرىنىڭ ھېچبىرى ئالىي ھېكمەتلەردىن ۋە ئېسىل غايىلەردىن خالىي ئەمەستۇر. ئەر كىشىگە بىردىن ئارتۇق ئايالنى بىر ۋاقىتتا نىكاھىدا ساقلىشىغا رۇخسەت قىلىنىشىمۇ بەزى ھېكمەتلەر ئۈچۈن رۇخسەت قىلىنغان ئىش. بۇنىڭ ھېكىمى تۆۋەندىكىچە:

 1- ئىنسان بەزى ۋاقىتلاردا بىردىن ئارتۇق ئايالنى نىكاھىدا ساقلاشقا ھەقىقىي ئېھتىياجىلىق بولۇپ قالىدۇ. مەسىلەن: بەزى كىشىلەرنىڭ ئاياللىرى تۇغماس چىقىپ قالىدۇ. ئۇ كىشىلەر بولسا پەرزەنت كۆرۈشنى ئارزۇ قىلىدۇ. بەزى كىشىلەرنىڭ ئاياللىرى ياشىنىپ قالغانلىق ياكى كېسەللىك سەۋەبىدىن ئۇلارنىڭ مەنىۋىي ئېھتىياجلىرىدىن چىقالمايدىغان بولۇپ قالىدۇ. بۇ خىل شارائىتلاردا ئۇلار ئاياللىرىنى يۇقىرىقى سەۋەبلەر تۈپەيلى قويۇۋەتسە، ئۇ ئاياللارغا زۇلۇم قىلغان بولىدۇ ئەمەسمۇ؟! ئىسلام دىنى بۇنداق ۋاپاسىزلىقلارنى ياقتۇرمايدۇ، ئەلۋەتتە. باشقا ئايال ئالماي دېسە، ئۇلار ھارام- پاھىشە ئىشلارغا بېرىپ قېلىشىدىن قورقىدۇ. شۇڭا ئاللاھ تائالا  كىشىلەرنىڭ باشلىرىغا كېلىدىغان بۇ خىل شارائىتلارنى ۋە قىيىنچىلىقلارنى كۆزدە تۇتۇپ، بەزى كىشىلەرگە بۇ خىل ئەھۋاللار ئاستىدا بىردىن ئارتۇق ئايالنى بىرلا ۋاقىتتا نىكاھىدا ساقلىشىغا رۇخسەت قىلغان. 

 2- كىشى بىردىن ئارتۇق ئايالنى نىكاھىدا ساقلاش ئارقىلىق ئۇلارنىڭ ماددىي ۋە مەنىۋىي ئېھتىياجلىرىدىن چىقىدۇ. بۇنىڭ بىلەن جەمئىيەتتە كۆپلىگەن تۇل ئاياللارمۇ تۇرمۇشتىن بەھرىمەن بولالايدۇ.

 3-كىشى بىردىن ئارتۇق ئايالنى نىكاھىدا ساقلىشى ئارقىلىق كۆپلىگەن ئائىلىلەر بىلەن تۇغقانلىق ئالاقىسىنى قۇرىدۇ. بۇ ئارقىلىق جەمئىيەتتە ئىنسانلار ئارىسىدىكى يېقىنلىق ۋە مۇناسىۋەتلىرى كۆپىيىدۇ، بىر – بىرىگە سىلە – رەھىم قىلىشىدۇ. بۇنداق مۇناسىۋەتلەر جەمئىيەتتە ئىناقلىق، بىرلىك، باراۋەرلىك ۋە ھەمكارلىقنى ئورنىتىدۇ. شۈبھىسىزكى، بۇلارنىڭ ھەممىسى ئىنسانلارنى بەختلىك قىلىشقا يېتەرلىكتۇر.

     بىردىن ئارتۇق ئايالنى بىر ۋاقىتتا نىكاھىدا ساقلاشنىڭ شەرتى شۇكى، بىردىن ئارتۇق ئايالنى بىرلا ۋاقىتتا نىكاھىدا ساقلىغان كىشىنىڭ، بۇ ئاياللارنىڭ يېمەك- ئىچمەك، كىيىم- كېچەك ۋە باشقىلار قاتارلىق ماددىي كېرەكلىكلىرىنى ۋە مەنىۋىي ئېھتىياجىلىرىنى ئادالەت بىلەن ئادا قىلىشىدىن ئىبارەتتۇر. ئەگەر ئۇ كىشى بۇ ھەقلەرنى ئادالەت بىلەن ئادا قىلمىسا، ئاللاھ تائالانىڭ ئالدىدا گۇناھكار بولىدۇ. ئاللاھ تائالا بۇ ھەقتە مۇنداق دەيدۇ: « ئۆزەڭلار ياقتۇرغان ئاياللاردىن ئىككىنى، ئۈچىنى، ۋە تۆتنى ئالساڭلار بولىدۇ، ئەگەر (ئۇلارنىڭ ئارىسىدا) ئادىل بولالماسلىقىڭلاردىن قورقساڭلار بىر خوتۇن بىلەن كۇپايە قىلساڭلار بولىدۇ». (سۈرە نىسا 3- ئايەت).

   بۇ ئايەتكە ئاساسەن، ئەر كىشى بىردىن تۆتكىچە ئاياللارنى بىرلا ۋاقىتتا نىكاھىدا ساقلىيالايدۇ ۋە ئۇلارنىڭ ئارىسىدا ئادالەتلىك  بولۇشى شەرتتۇر. ئەگەر ئادىل بولالمىسا، گۇناھكار بولىدۇ. بۇ شارائىتتا ئۇنىڭغا بىردىن ئارتۇق ئايالنى نىكاھىدا ساقلىشىغا يول يوقتۇر. 

   - پەيغەمبىرىمىز مۇھەممەد ئەلەيھىسسالامنىڭ شەنىگە تىل تەككۈزگۈچىلەر ئۇنى بىر ۋاقىتتا كۆپ ئاياللار بىلەن نىكاھتا تۇرغانلىقى بىلەن قارىلاشقا ئىنتىلىدۇ. ئۇنى قانداق رەت قىلىش مۇمكىن؟ 

- پەيغەمبەر ئەلەيھىسسالامنىڭ بىردىن ئارتۇق ئايالنى بىر ۋاقىتتا نىكاھىدا ساقلىشى، ئۇنىڭ شەخسىي ھەۋىسى ئۈچۈن بولماستىن، بەلكى كۆپلىگەن ئالىي مەقسەت ۋە ئېسىل غايىلەر ئۈچۈن ئىدى. بۇلارنىڭ قىسقىچە بايانى مۇنداق:

1- پەيغەمبەر ئەلەيھىسسالام بىردىن ئارتۇق ئايالنى بىرلا ۋاقىتتا نىكاھىدا ساقلاشتا، مەدىنىدىكى بىر ـ بىرىگە قارشى زىددىيەتلىك قەبىلىلەرنى ئۆزئارا ئىتتىپاقلاشتۇرۇش ۋە بۇ ئارقىلىق ئۇلارنى ئىسلامغا دەۋەت قىلىشنى ئالدىنقى مەقسەت قىلغان. شۇڭا ئۇ، بۇ ئاياللارنى ئوخشاش بولمىغان قەبىلىلەردىن ئالغان.

2- جىھادتا شېھىد بولغانلارنىڭ تۇل قالغان ئاياللىرىنى ئۇلارغا تەسەللى بېرىش ۋە تۇرمۇش ئېھتىياجلىرىنى قامداش ئۈچۈن ئالغان.

3- پەيغەمبەر ئەلەيھىسسالامنىڭ تاھارىتىگە سۇ بېرىپ دۇئاسىنى ئېلىش ئارقىلىق دۇنيا ۋە ئاخىرەتتە شەرەپلىك بولۇشنى ئارمان قىلىپ، ئۆزلىكىدىن ئۇنىڭغا خوتۇن بولۇشنى سوراپ كەلگەن ئاياللارنىڭمۇ كۆڭلىنى يەردە قويماسلىق ئۈچۈن ئۇلارغا ئۆيلەنگەن.

4- شەرىئەتتىكى ئاياللارغا مۇناسىۋەتلىك مەسىلىلەرنى پەيغەمبەر ئەلەيھىسسالام ئۇلارغا بېۋاسىتە ئېيتىشتىن ھايا قىلغانلىقتىن، ئاياللىرىغا چۈشەندۈرەتتى، ئاياللىرى باشقا مۇسۇلمان ئاياللارغا تەلىم بېرەتتى. شۇڭا پەيغەمبەر ئەلەيھىسسالام بىردىن ئارتۇق ئايالغا ئۆيلىنىشكە دىنىي ئېھتىياج يۈزىسىدىن ئېھتىياجلىق بولغان. شۇنىمۇ ئەستىن چىقارماسلىق كېرەككى، ئەگەر پەيغەمبەر ئەلەيھىسسالام بۇ ئاياللارنى ئۆزىنىڭ شەخسىي ھەۋىسى ئۈچۈن ئالماقچى  بولسا ئىدى، ئۇلارنىڭ ھەممىسىنى قىزلاردىن تاللىغان بولاتتى. پەيغەمبەر ئەلەيھىسسالام ئۆيلىنەي دېسە، بۇنداق كاتتا شەرەپنى رەت قىلىدىغان قىزنىڭ تېپىلىشىمۇ ئېھتىمالدىن يىراق ئىدى. ئەمما ئۇ ھاياتىدا بىرلا ئايالىنى قىز ئالغان ۋە قالغانلىرىنى چوكان ھالىتىدە ئالغان. ھەتتا بەزى ئاياللىرىنىڭ يېشى خېلى چوڭ ئىدى.    

   زامانىمىزدىكى قۇدرىتى يەتكەن ھەر قانداق مۇسۇلمان ئادەم پەيغەمبەر ئەلەيھىسسالامدەك ئالىيجاناپ بولۇپ، ئۇلۇغۋار مەخسەتلەرنى كۆزلەپ، بىردىن ئارتۇق ئايالغا ئۆيلىنىش ئارقىلىق جەمئىيەتتىكى تۇل ئاياللارنى كېمېيتىدىغان بولسا ئىدى، ئۆزلىرىنىڭ تۇرمۇشىنى قامدىيالمىغاننلىقتىن، بەدەنلىرىنى سېتىشقا مەجبۇر بولىدىغان ئاياللارمۇ جەمئىيەتتە ئازايغان ۋە جەمئىيەتمۇ تۈزەلگەن بولاتتى. 

-
 داخان، رەمچىلەرگە ئىشىنىشكە بولامدۇ؟

 - ئىسلام شەرىئەت قانۇنى بويىچە، داخان، رەمچى، پالچى ۋە كاھىنىلارنىڭ غەيبتىن(كېلىچەكتىكى ئىشلاردىن) سۆزلىگەن سۆزلىرىگە ئىشەنگەن ياكى بۇ ئىشلار بىلەن شۇغۇللانغان ئادەم كاپىر بولىدۇ. بۇ ھەقتە پەيغەمبەر ئەلەيھىسسالام مۇنداق دېگەن: «كىمكى، داخان، كاھىنلارنىڭ سۆزلىرىگە ئىشىنىدىكەن، ئۇ ماڭا كەلگەن دىنغا كاپىر بولغان بولىدۇ». چۈنكى كېلىچەكتە بولىدىغان ئىشلارنى بىلىش پەقەت ئاللاھ تائالاغا خاستۇر. ئاللاھ تائالادىن باشقا ھېچكىم غەيبىلەرنى بىلمەيدۇ، ھەتتا پەيغەمبەرلەرمۇ بىلمەيدۇ. ئاللاھ تائالا مۇنداق دەيدۇ: « ئاللاھتىن بۆلەك ئاسمان ۋە زېمىنلەردىكى غەيبنى بىلمەيدۇ»[نەمل سۈرىسى 65- ئايەت]. داخان، رەمچى، پالچى ۋە كاھىنلارغا ئىشەنگەن ياكى بۇ ئىشلار بىلەن شۇغۇللانغان كىشىنىڭ كاپىر بولۇشىدىكى سەۋەب شۇكى، غەيبنى بىلىش ئاللاھ تائالاغىلا خاس بولغان ئالاھىدە ئىلاھىي بىر سۈپەت بولغاچقا، ئاللاھ تائالادىن باشقا بىرسىنى غەيبنى بىلىدۇ، دەپ ئېتىقاد قىلغان كىشى ئاللاھ تائالادىن يۈز ئۆرۈپ، مەخلۇقاتقا ئىشەنگەن بولىدۇ. شۇنىڭ ئۈچۈن ئۇ كاپىر بولىدۇ. بۇ ئىشلار بىلەن شۇغۇللانغان رەمچىلەرگە كەلسەك، ئۇلار ئاللاھ تائالاغا خاس بولغان غەيبنى بىلىشتىن ئىبارەت ئىلاھىي سۈپەتنى ئاللاھ تائالادىن تالاشقان بولىدۇ ۋە ئۆزىنى ئىلاھىي خىسلەت بىلەن سۈپەتلىگەن بولىدۇ، شۇنىڭ ئۈچۈن رەمچىلەر كاپىر بولىدۇ.

        سۆھبەتنى يۈرگۈزگەن ساۋۇت ئىسكەندەرىي.

     «يېڭى ھايات» 1996- يىل، 6- ۋە 13- ئىيۇل سانى.

ھەج ئادەمنى گۇناھتىن پاكلايدۇ

  جۈمە كۈنى ئىدى. قۇياش كۈن پېتىش تامان ئېگىلگەن، ئەرەفات تېغى بولسا چوڭ- كىچىك چېدىرلار بىلەن قاپلانغان، بىر مىليون بەش يۈز مىڭ ھاجى بۇ جايدا ئاق ئېھراملار بىلەن خۇددى ئاپئاق كەپتەرلەردەك مىغ- مىغ يۈرۇشەتتى. ئۇلارنى بىر- بىرىدىن ئايرىۋېلىش قىيىن. بۇ يەردە مىللەتلەرنىڭ پەرقلىرى پۈتۈنلەي يوقالغان ئىدى. ھەتتا ئۇلارنىڭ تىلىمۇ ئورتاق بىر تىلغا ئايلانغان. ئۇلار ئاق تەنلىك، قارا تەنلىك بولغىنىغا قارىماي، ھەممە بىردەك ئەرەب تىلىدا سۆزلەيتتى. بەزىلىرى تولۇق سۆزلىسە، بەزىلىرى بىرئاز بۇزۇپ سۆزلەيتتى. ئۇلارنىڭ ھەممىسىنىڭ«لەببەيكەللاھۇممە لەببەيكە، لەببەيكە لاشەرىكەلەكە لەببەيكەلەببەيكە» دېگەن ئەرەبچە دۇئانى ئوقىۋاتقانلىقىنى بىلگىلى بولاتتى. ئۇلارنىڭ ئۆزئارا تېچلىق سوراشلىرىمۇ «ئەسسالام ئەلەيكۇم – سىلەرگە ئامانلىق بولسۇن»دىن ئىبارەت بىر تىلدا ئىدى. بىز ئورۇنلاشقان چېدىرنىڭ بىر ئاز نېرىسىدا يۈزدىن ئارتۇق پاكىستانلىق بىر ئادەمنىڭ كەينىدىن ئەگىشىپ ھېلىقى ئادەم ئوقۇغان دۇئالارنى تەكرارلايتتى. دۇنيانىڭ ھەر قايسى جايلىرىدىن ھەج قىلىش ئۈچۈن كەلگەنلەرنىڭ تولىسى ئەرەبچە دۇئالارنىڭ مەنىسىنى بىلمىسىمۇ، ئۇلارنىڭ ئاللاھ تائالاغا يۈزلەنگەن قەلبلىرى، ئەلۋەتتە، ئۇنى ھېس قىلاتتى. ئۇلارنىڭ ھەر بىرى مۇشۇ دۇئالار ئارقىلىق ئاللاھ تائالاغا ئىلتىجا قىلىۋاتقانلىقىنى ھېس قىلاتتى. ئۇلار بۇ لەھەزىلەردە ئىنسانىيەتنىڭ ئىپتىخارلىق ئۆلگىسى بولغان پەيغەمبىرىمىز ھەزرىتى مۇھەممەت ئەلەيھىسسالامنىڭ ناماز ئوقۇغان يەرلىرىدە ناماز ئوقۇشقا، ئۇنىڭ تۇرغان جايلىرىدا تۇرۇشقا، ئۇنىڭ ئوقۇغان دۇئالىرىنى ئوقۇشقا مۇيەسسەر بولغانلىقلىرى ئۈچۈن ئۆزلىرىنى ئىنتايىن بەختلىك ھېس قىلماقتا ۋە ھاۋانىڭ 45 دەرىجە ئىسىغىدا ئەرەفات تېغىدا تارتقان جاپالىرىدىن لەززەت ئالماقتا ئىدى. ئىسلام دىنىدا قۇدرىتى يەتكەن مۇسۇلمانغا بۇيرۇلغان ھەج ئىبادىتى ئەڭ ئەھمىيەتلىك ئىبادەتتۇر. ئاللاھ تائالا ئۈچۈن خالىس ھەج قىلىپ، ھەججىسى قوبۇل بولغان كىشى پۈتۈن گۇناھلاردىن پاكلىنىپ، خۇددى ئانىسىدىن ئەمدىلا تۇغۇلغان بوۋاقتەك بولىدۇ. ھەج ئاللاھ تائالانىڭ نەزىرىدە ھەممە مىللەت، مەيلى ئۇ باي بولسۇن، گاداي بولسۇن ھەممىسى ئوخشاش باراۋەر ئىكەنلىكىنى نامايان قىلىدىغان ئەمەلىي پائالىيەتتۇر. شۇڭا بۇ پائالىيەت جەريانىدا بىر مىللەتنى يەنە بىر مىللەتتىن، باينى گادايدىن، پادىشاھنى پۇقرادىن ئايرىغىلى بولمايدۇ. ئۇلار ھەممىسى ئاللاھ تائالانىڭ ئالدىدا شۇنداق ئوخشاش بەندىلەردۇر. 

    بەزى كىشىلەر مۇنداق دەپ سورىشىدۇ: ئاللاھ تائالا نېمە ئۈچۈن مۇسۇلمانلارنى مەككىگە بېرىپ، ھەج قىلىشقا بۇيرىغان؟ ھالبۇكى، ئاللاھ تائالا ھەمىشە بىز بىلەن بىللە بولغانلىقتىن، قانداقلا يەردە قىلىنغان ئىبادەتلەرنى كۆرىدۇ ۋە قوبۇل قىلىدۇ ئەمەسمۇ؟ شۇنداق ئىكەن ئادەملەر جاپا چېكىپ مەككىگە بارمىسا بولمامدۇ؟

   بۇ سوئالغا بىزنىڭ جاۋابىمىز مۇنداق: ھەق ۋە راست، ئاللاھ تائالا بىزگە ئەڭ يېقىن، ھەتتا ئۇ بىزنىڭ قان تومۇرلىرىمىزدىنمۇ يېقىن. ئەمما بىز تۇرمۇشنىڭ ئېھتىياجلىرى ۋە دۇنيالىقنىڭ ھەلەكچىكى سەۋەبلىك ئاللاھ تائالادىن ئۆزىمىز ئۇزاقلىشىپ، باشقا ئىشلار بىلەن مەشغۇل بولۇپ قالىمىز. ئاللاھ تائالا ھەمىشە بىزلەرگە نەزەر سېلىپ تۇرسىمۇ، بىزلەر ئىنسانىي ئاجىزلىقىمىز ۋە نەپسىي ئاۋارىگەرچىلىكىمىز تۈپەيلى گاھىدا ئاللاھ تائالانى ئۇنتۇپ كېتىمىز، شۇڭلاشقا، ئىسسىق ئۆيىمىزدىن، پەرزەنتلىرىمىزدىن، يۇرتىمىزدىن ۋاقىتلىق ئايرىلىپ، يەككە- يېگانە بولۇپ، ئاللاھ تائالا تەرەپكە ھىجرەت قىلىشقا مۇھتاج بولىمىز. ھەتتا ئۇ ھىجرەتنى ئەمەلىي رەۋىشتە ئىپادىلەش ئۈچۈن مەككىگە بارغاندىن كېيىنمۇ ھەج پائالىيىتىنى ئىككى پۇتىمىز بىلەن مېڭىپ يۈرۈپ ئادا قىلىمىز. مانا بۇ ئۆزىمىزنى، نەپسىمىزنى، پىكىر- خىيالىمىزنى، يۈرۈش- تۇرۇشىمىزنى تۈزەپ، دۇنيالىق ئىشلارنىڭ ھەممىسىدىن قول ئۈزۈپ، بىر ئاللاھ تائالاغا يۈزلەنگەنلىكىمىزنىڭ ئەمەلىي ئىسپاتىدۇر. ئەرافات ئەرەبچە سۆز بولۇپ، ئۇنىڭ مەنىسى «تونۇشۇش» يەنى ئاللاھ تائالا بىلەن دەقەمتە تۇرۇپ تونۇشۇش، ئاللاھ تائالانىڭ رەھمەت ۋە مەغپىرەتلىرىگە ئېرىشىش ۋە دۇنيانىڭ ھەر قايسى جايلىرىدىن كەلگەن مۇسۇلمان قېرىنداشلار بىلەن ئۆزئارا تونۇشۇش، ئۇلارنىڭ ياخشى پەزىلەتلىرىنى ئۆگىنىش دېگەنلىكتۇر. پەيغەمبەر ئەلەيھىسسالام: « كۈنلەرنىڭ ئەڭ ياخشىسى ئەرەفات كۈنىدۇر. چۈنكى بۇ كۈندە زېمىن ئەھلى(ئىنسانلار) ئاسمان ئەھلى(پەرىشتىلەر) بىلەن تونۇشىدۇ» دېگەن. دېمەك، ئەرەفات ھەر تەرەپتىن تونۇشۇش بولۇپ، ئۇنىڭ ئەھمىيىتى ئىنتايىن چوڭدۇر.

   بەزى كىشىلەر سورىشىدۇ: ھاجىلار نېمە ئۈچۈن تىكىلگەن كىيىملەرنى كىيىشتىن مەنئى قىلىنىدۇ ۋە ئىككى پارچە رەختنى يۆرگىنىپ ئۆزلىرىنى قىينايدۇ؟

   ئۇنىڭغا مۇنداق دەپ جاۋاپ بېرىمىز: بىرىنچىدىن، ئاللاھ تائالا بۇيرىغان ئىبادەتلەرنىڭ نېمە ئۈچۈنلىكى سۈرۈشتە قىلنمايدۇ. چۈنكى ئىنساننىڭ ئىلمى چەكلىك بولغانلىقتىن، ئاللاھ تائالانىڭ مەقسىتىنى ۋە ھېكمىتىنى بىلمەيدۇ. شۇڭا ھەركىم مۇسۇلمانلىق سۈپىتى بىلەن ئاللاھ تائالا بۇيرىغانلارنى مەمنۇنلۇق بىلەن قوبۇل قىلىشى كېرەك. ئىككىنچىدىن، ئىنسان دۇنياغا كىيىمسىز تۇغۇلىدۇ ۋە ئۆلگەندىن كېيىنمۇ ئاخىرەتكە ئىككى پارچە رەختنى يۆرگىنىپ كېتىدۇ. ھەرەمگە بېرىپ ھەج قىلغان كىشى مەنىۋىي جەھەتتىن بۇ دۇنيادىن پۈتۈنلەي ئايرىلىپ، پەقەت ئاللاھ تائالا تەرىپىگىلا يۈزلەنگەن بولىدۇ. ئادەتتە دۇنيادىن ئەمەلىيەتتە ئايرىلغان كىشىمۇ ئىككى پارچە رەخت بىلەن ئاللاھ تائالانىڭ دەرگاھىغا ئۇزىتىلىدۇ. شۇڭا ھاجىلار ھەج ياكى ئۆمرە ئادا قىلىشنى نىيەت قىلىپ ئىھرام باغلىغاندا، ئىككى پارچە رەختنى يۆرگىنىدۇ.

   ھاجلارنىڭ ئىككى پارچە رەختكە قىلغان چىقىمى ئارتۇق بولمايدۇ؟

   بۇ سوئالغا مۇنداق جاۋاپ بېرىمىز: بىرىنچىدىن، ئاللاھ تائالا شۇنداق قىلىشقا بۇيرىغان. شۇڭا ھەج ياكى ئۆمرە ياكى باشقىمۇ ئىبادەتلەرنى قىلماقچى بولغان  ئادەم ئاللاھ تائالا بۇيرىغان بۇيىچە ئىش كۆرىشى تەلەب قىلىنىدۇ. ئىككىنچىدىن، بىر قانچە مىڭ كىلومېتر ئۇزاق جايلاردىن ئاللاھ تائالا ئۈچۈن ھەرەمگە كەلگەن ھاجىلارنىڭ ھەججىسىنىڭ قوبۇل بولىشى ئۈچۈن ھەج قىلىشنىڭ شەرتلىرىگە رىئا قىلىشى شەرت. ھەج ياكى ئۆمرىگە ئىھرام باغلىغان ئەرلەرنىڭ تىكىلمىگەن ئىككى پارچە رەختنى يۆرگىنىشى شەرتتۇر. ھاجىلار مۇندىن باشقا قۇربانلىق قىلىشقىمۇ بۇيرۇلغان. قۇربانلىق قىلىش بولسا ھەقىقەتتە نەپسنىڭ ھەۋەسلىرىنى، دۇنيانىڭ تاتلىق مېھرىنى ئاللاھ تائالا ئۈچۈن قۇربان قىلغانلىقتۇر. بۇنىڭ بىلەن ھاجى ئاللاھ تائالا ئۈچۈن ئۆزىنى، مال- دۇنياسىنى ئاتىغان بولىدۇ. شۇڭا ھەج قىلغان كىشى ئەگەر ھەججىسى مەقبۇل بولسا، گۇناھلاردىن ئۈزۈلكېسىل پاك بولىدۇ. 

  بەزىلەر سورىشىدۇ: نېمە ئۈچۈن ھاجىلار كەبىنى ئايلىنىپ تاۋاپ قىلىدۇ؟ كەبە خۇدا بولمىسا؟

   بىرىنچىدىن ئاللاھ تائالا قۇرئان كەرىمدە مۇھەممەد ئەلەيھىسسالامغا خىتاب قىلىپ مۇنداق دەيدۇ: « كىشىلەرنىڭ ئارىسىدا (ئۇلارنى) ھەجگە چاقىرىپ نىدا قىلغىن، ئۇلار پىيادە ۋە ئورۇق تۆگىلەرگە مىنىپ كېلىدۇ، ئورۇق تۆگىلەر يىراق يوللارنى بېسىپ كېلىدۇ. كىشىلەر ئۆزلىرىگە تېگىشلىك بولغان (دىنىي ۋە دۇنياۋىي) مەنپەئەتلەرنى كۆرسۇن، بەلگىلەنگەن كۈنلەردە (يەنى قۇربانلىق كۈنلىرىدە) ئاللاھ ئۇلارغا رىزىق قىلىپ بەرگەن چارۋا ماللارنى ئاللاھنىڭ ئىسمىنى ئېيتىپ قۇربانلىق قىلسۇن». سىلەر قۇربانلىقلارنىڭ گۆشىدىن يەڭلار، مۇھتاجغا، پېقىرغا بېرىڭلار. ) ئاندىن ئۇلار كىرلىرىنى تازىلىسۇن (يەنى ئېھرامدىن چىققاندىن كېيىن چاچلىرىنى، تىرناقلىرىنى ئالسۇن)، ئۆز ئۈستىگە ئالغان ئىبادەتلىرىنى ئادا قىلسۇن، قەدىمىي بەيت (يەنى بەيتۇللا)نى تاۋاپ قىلسۇن«[ھەج سۈرىسى 27-29- ئايەتلەر]. ئاللاھ تائالا بۇيرىغان ئىبادەتلەرنى باش ئۈستىگە دەپ قوبۇل قىلىپ ئورۇنلاش مۇسۇلمانلىقنىڭ بەلگىسىدۇر. ئىككىنچىدىن، ھەق ۋە راست، كەبە ئاللاھ ئەمەس، ئۇ چوقۇنۇشقا ئەمەس، پەقەت ھۆرمەتكىلا لايىقتۇر. ئەمما سىز ياخشى كۆرگەن مەھبۇبىڭىزنى قۇرۇق سۆز بىلەنلا ياخشى كۆرۈشنى كۇپايە دەپ ئويلىمايسىز، بەلكى ئۇنىڭغا بولغان ئىشق- سۆيگىڭىزنى ھەم سۆز، ھەم بىر ئاز جاپا – مۇشەققەت تارتىش بىلەن ئەمەلىيەتتە كۆرسىتىشنى خالايسىز. ئىنسان ئاللاھ تائالاغا ئەقلى ۋە قەلبى بىلەن مۇھەببەت ئىخلاسىنى نامايان قىلغاندىن تاشقىرى ئەمەلىي ھەرىكىتى بىلەن ئاللاھ تائالانىڭ چاقىرىقىغا قۇلاق سېلىپ، ئىككى پۇتى بىلەن ئاللاھ تائالا مۇقەددەس قىلىپ بەلگىلىگەن جايلارغا بېرىپ، كەبىنىڭ ئەتراپىنى ئايلىنىشى ئارقىلىق ئۆزىنىڭ ئاللاھ تائالاغا بولغان ئىخلاس ۋە مۇھەببىتىنى ئەمەلىي ھەركىتى بىلەن كۆرسىتىدۇ. كەبە - بىز يۇقىرىدا ئېيتقاندەك - خۇدا ئەمەس. ئۇ پەقەت تاشتىن قۇرۇلغان ئىبادەت ئۆيى، ئەمما ئاللاھ تائالا بىزنى ئەشۇ كەبىگە قاراپ ناماز ئوقۇساڭلار ۋە كەبىنى ئايلىنىپ، ماڭا مۇھەببەت، ۋە ئىخلاس ئىزھار قىلساڭلار، ماڭا بېۋاستە يېتىدۇ، دەپ ئەمر قىلغانلىقتىن، بىز كەبىگە قاراپ ناماز ئوقۇيمىز ۋە ھەج، ئۆمرە قىلغاندا ئۇنى ئايلىنىپ تاۋاپ قىلىمىز. 

   بەزىلەر سورىشىدۇ: نېمە ئۈچۈن ھاجىلار شەيتان نىشانىسىگە تاش ئاتىدۇ ياكى ئۇ راستىنلا شەيتانمۇ؟

      ئۇنىڭغا بىزنىڭ جاۋابىمىز مۇنداق: بىرىنچىدىن، ئىسلام شەرىئىتىدە، شەيتانغا تاش ئېتىش ھەجنىڭ ۋاجىبلىرىدىن دەپ بېكىتىلگەن. بۇ ۋاجىبنى تەرك ئەتكەن كىشىنىڭ ھەججىسى قوبۇل بولمايدۇ. ئىككىنچىدىن،  ئادەتتە كىشىلەر ۋەتەن ئۈچۈن قۇربان بولغانلار ئۈچۈن تىكلەنگەن ھەيكەللەرنىڭ ئۈستىگە گۈل قويۇپ، ئۇلارغا ھۆرمەت بىلدۈرىدۇ. ئەمەلىيەتتە بۇ ھەيكەللەر قۇربان بولغانلارنىڭ ئۆزى ئەمەسقۇ‍‍‍‍‍‍؟ ئۇلار‍ پەقەت نىشانە قىلىنغان ھەيكەللەرگە گۈل قويۇش ئارقىلىق ئۇلارغا ھۆرمەت بىلدۈرىدۇ ئەمەسمۇ؟ خۇددى شۇنىڭغا ئوخشاشلا، ھاجىلارنىڭ شەيتان ئۈچۈن نىشانە قىلىنغان جايلارغا تاش ئېتىشلىرىمۇ ئىنسانىيەتنىڭ ئەشەددىي دۈشمىنى بولغان شەيتانغا لەنەت ئېيتىدىغانلىقىنى ئىپادىلەشتىن ئى‍‍‍بارەتتۇر.

  ئەمدى ھاجىلارنىڭ ھەجرۇلئەسۋەد(قارا تاش)نى سۆيۈشىگە كەلسەك، ئۇ قارا تاش كەبىنىڭ بىنا قىلىنىشىدا بار بولغان قەدىمى مۇبارەك تاش بولغانلىقتىن ئۇنى ھۆرمەت يۈزىسىدىن سۆيىدۇ. بۇ ئۇ تاشنى ئۇغلاپ ئۇنىڭغا چوقۇنغانلىقتىن ئەمەس، بەلكى پەيغەمبىرىمىز ھەزرىتى مۇھەممەد ئەلەيھىسسالام قىلغان  سۈننەت ئىش بولغانلىقتىن سۆيۈشتۇر. ئۆمەر رەزىيەللاھۇ ئەنھۇ ھەجرۇلئەسۋەدنى سۆيۈپ تۇرۇپ، مۇنداق دېگەن ئىكەن: »سەن كىشىلەرگە پايدا ياكى زىيان يەتكۈزەلمەيدىغان بىر تاشسەن، پەقەت سېنى پەيغەمبەر ئەلەيھىسسالامنىڭ سۆيگەنلىكى كۆرگىنىم ئۈچۈنلا سۆيىۋاتىمەن«. دېمەك، تاۋاپ قىلىش، شەيتانغا تاش ئېتىش ۋە ئەرەفاتتا تۇرۇش قاتارلىقلار  پەقەت ئاللاھ تائالاغا ئىبادەت قىلىشتا نىشانە سۈپىتى بىلەن قىلىنىدىغان پائالىيەتلەردۇر. ئەمەلىيەتتە كەبە ياكى قارا تاش چوقۇنۇلمايدۇ، بەلكى، ئۇلارنىڭ ۋە پۈتۈن كائىناتتىكىلەرنىڭ يېگانە ئېگىسى بولغان ئاللاھ تائالا ئۇلۇغلىنىدۇ ۋە ئىبادەتلەر ئۇنىڭغىلا قىلىنىدۇ. 

  بەزىلەر سورىشىدۇ: ھاجىلارنىڭ شەيتانغا يەتتە تاش ئېتىشى ۋە كەبىنى يەتتە قېتىم ئايلىنىشىنىڭ ھېكمىتى نېمە؟ 

  بۇنىڭغا مۇنداق دەيمىز: بىرىنچىدىن، ئىسلام شەرىئىتىدە شۇنداق قىلىش بۇيرۇلغان. سەۋەبى سورالمايدۇ. مۇسۇلمانلار پەقەت شەرىئەت ئەھكاملىرىنىڭ »نېمە ئۈچۈن«لىرىنى تېپىشقا ئەمەس، بەلكى » قانداق«ئىكەنلىكىنى بىلىپ ئەمەل قىلىشقا بۇيرۇلغان. چۈنكى ئىنسان ئەقلى ئاللاھ تائالانىڭ ھېكمەتلىرىنى ئىدراك قىلىشتىن ئاجىز كېلىدۇ. ئىككىنچىدىن، يەتتە كامالەتنىڭ بەلگىسىدۇر. شۇنىڭ ئۈچۈنمۇ ئانىنىڭ قوسىقىدىكى بۇۋاقمۇ يەتتە ھەپتىدىن كېيىنلا رەسمىي ئادەم شەكلىگە كىرىدۇ.

  بەزىلەر سورىشىدۇ: كەبە قاچان بىنا بولغان؟ ئۇ نېمە ئۈچۈن بىنا قىلىنغان؟

    كەبە ئەڭ دەسلەپكى ئىبادەت ئۆيى بولۇپ، ئۇنى ئادەم ئەلەيھىسسالام پەرىشتە جىبرىل ئەلەيھىسسالامنىڭ كۆرسەتمىسى بويىچە مەككىدىكى ھازىرقى ئورنىغا بىنا قىلغان. قارا تاشمۇ شۇ ۋاقىتتا كەبىنىڭ بىر بېقىنىغا قويۇلغان. ئىبراھىم ئەلەيھىسسالام دۇنياغا كەلگەندىن كېيىن ئوغلى ئىسمائىل ئەلەيھىسسالام بىلەن بىللە كەبىنى يېڭىدىن بىنا قىلغاندا، شۇنىڭدىن بېرى كەبە شۇ ئورنىدا تۇرۇپ كەلمەكتە.

           »يېڭى ھايات« 1996- يىل،12- ئوكتەبر سانى.

ئىسلام شەرئىتىدىكى  ئەر- ئاياللارنىڭ

ھوقۇقلىرى ۋە ئۆزگىچىلىكلىرى

    ئىسلام شەرئىتىنىڭ چىن ماھىيىتىنى چۈشەنمەيدىغان ياكى ئۇنى قەستەن بورمۇلاشقا ئۇرۇنىدىغان بەزى ئاتېستتىك پىكىردىكى شەخسلەر ئىسلام شەرىئىتىدە ئاياللار بىلەن ئەرلەرنىڭ ھوقۇقلىرى بىردەك ئەمەس، ئاياللارنىڭ كىشىلىك شەنى دەپسەندە قىلىنىدۇ، دەيدىدىغان سەپسەتىلىرىنى ئالغا سۈرۈپ، ئىسلام شەرىئىتىنى كەمسىتىشكە ئۇرۇنىدۇ. كىشىلەرنى ھەق يولدىن ئازدۇرۇش ئۈچۈن ئوتتۇرىغا قويۇلغان بۇ سەپسەتىلەرنىڭ بەزى كىشىلەرنى قايمۇقتۇرۇپ، ئۇلارنىڭ ئىسلام دىنىنىڭ ھەقلىقى ۋە پاكلىقىغا بولغان ئىشەنچىسىنى سۇسلاشتۇرۇشقا ئېلىپ بارىدىغانلىقى تەبىئىي. 

  ئەمەلىيەتتە راستىنلا شۇنداقمۇ؟  ياق! قۇرئان كەرىم  ۋە ھەس شەرىفلەردە ئەر- ئاياللارنىڭ ھەق- ھوقۇقلىرى ۋە ئۆزگىچىلىكلىرى ئەتراپلىق تۈردە تەپسىلىي ھەم ئېنىق ئىزاھلانغان. 

  ئىسلام دىنى پۈتكۈل ئىنسانلارنى ياراتقان ۋە ئۇلارنىڭ تەبىئەت خاراكتېرىنى ئۇبدان بىلىدىغان ئاللاھ تائالا تەرىپىدىن كەلگەن ساماۋىي دىن بولۇش سۈپىتى بىلەن ئۇنىڭ قانۇن - پرىنسپلىرىدا ئىنسانلارنىڭ تەبىئي ھەق - ھوقۇقلىرى ئالاھىدە كۆزدە تۇتۇلغان. 

  ئاللاھ تائالا ئۆز ھېكىمىتى بىلەن ئىنسان ۋە باشقىمۇ ھەر خىل مەخلۇقاتلارنى ئەركەك- چىشى قىلىپ ياراتتى. ئىنسانلار ئارىسىدا ئەر- ئايال ئىككى جىنسنىڭ يارىتىلىش تەبىئىيىتى بىر- بىرىگە ئوخشىمىغىنىدەك، ئۇلارنىڭ ھاياتتىكى ۋەزىپىلىرىمۇ ئوخشاش بولمايدۇ. ھەر بىرىنىڭ ئۆزىگە لايىق خۇسۇسىيىتى ۋە ھاياتلىقتا ئاتقۇرىدىغان ئۆزىگە خاس ئالاھىدە رولى بار. شۇنىڭغا باغلىنىشلىق ئىسلام قانۇن - پرىنسىپلىرىدا ئەر- ئايال ئىككى جىنسنىڭ باراۋەر بولىدىغان يەرلىرىمۇ، باراۋەر بولالمايدىغان يەرلىرىمۇ بار. ئەر بىلەن ئايال باراۋەر بولىدىغان مەسىلىلەر تۆۋەندىكىلەردىن ئىبارەت:

  1- ئەر بىلەن ئايال ئىنسانلىق خۇسۇسىيەتلىرىدە ۋە ئىنسانلىق ھۆرمەتتە ئوخشاشتۇر. ئاللاھ تائالا ئەر- ئايال پۈتكۈل ئىنسانلارنى بىر خىل ھۆرمەتتە ياراتقانلىقى ھەققىدە مۇنداق دەيدۇ: «شەك- شۈبھىسىزكى، بىز ئىنسان بالىلىرىغا بىر خىل ھۆرمەت ئاتا قىلدۇق« (سۈرە ئىسرا،70- ئايەت).

2- ئەر بىلەن ئايال ئىسلام شەرىئىتىدە بۇيرۇلغان ئەمەل- ئىبادەتلەرنى بەجا كەلتۈرۈش ۋەزىپىسىدە ئوخشاشتۇر. يەنى ئەر كىشىگە پەرز بولغان بەش ۋاقىت ناماز ئوقۇش، روزا، زاكات، ھەج ۋە باشقىمۇ ئىبادەتلەر ئايال كىشىگىمۇ ئوخشاشلا پەرزدۇر. شۇنىڭدەك، ئاللاھ تائالانىڭ ئۇلارنىڭ قىلغان ئەمەل- ئىبادەتلىرىگە بېرىلىدىغان مۇكاپەتلىرىمۇ ئوخشاش بولىدۇ. ئاللاھ تائالا بۇ ھەقتە مۇنداق دەيدۇ: «مەن سىلەردىن ئەر بولسۇن، ئايال بولسۇن، ھەر قانداق بىر ياخشى ئىش قىلغۇچىنىڭ قىلغان ئەمەلىنى بېكار قىلىۋەتمەيمەن». (سۈرە ئال ئىمران 195- ئايەت).  

  3- ئەر بىلەن ئايال ئىسلام شەرىئىتىدە مەنئى قىلىنغان ئىشلاردىن توسۇلۇشتا ئوخشاشتۇر. يەنى قۇرئاندا ۋە ھەدىسلەردە «گۇناھ»دەپ مەنئى قىلىنغان ئىشلار ئەر- ئاياللار ئۈچۈن بىردەكتۇر.  ئاللاھ تائالا بۇ ھەقتە مۇنداق دەيدۇ: « كىمكى( ئەر ياكى ئايال بولسۇن) يامان ئىش قىلىدىكەن، يامان ئىش قىلغانلارغا  پەقەت قىلغان يامانلىقلىرىغا يارىشا جازا بېرىلىدۇ»[ قەسەس سۈرىسى84- ئايەت]. 

  4-ئەر بىلەن ئايال قىساستا ئوخشاشتۇر. بىر ئەر بىر ئايالنى ئەيىبسىز ئۆلتۈرگەن بولسا، ئۇ كىشى شۇ ئايال ئۈچۈن ئۆلتۈرىلىدۇ. ئەكسى ھالەتتە، ئەرنى ئۆلتۈرگەن ئايالغىمۇ شۇ جازا قوللىنىلىدۇ. بۇ ھەقتە ئاللاھ تائالا مۇنداق دەيدۇ: «ئى مۆمىنلەر! ئۆلتۈرۈلگەنلەر ئۈچۈن قىساس ئېلىش سىلەرگە پەرز قىلىندى».(سۈرە بەقەرە. 178- ئايەت)

  يۇقىرىقى ئايەتتە بايان قىلىنغان «مۆمىنلەر» دېگەن سۆز ئەر بولسۇن، ئايال بولسۇن ھەر قانداق مۆمىن كىشىلەرگە قارىتىلغان. 

  5- ئەر بىلەن ئايال ئىلىم- مەرىپەت ئۆگىنىش ئەركىدە ئوخشاش يەنى ئىسلام دىنى مۇسۇلمانلارغا ئىلىم ئۈگىنىشنى ئەر بىلەن ئايال ھەر ئىككىسىگە ئوخشاش پەرز قىلغان. بۇ مەسىلە قۇرئان كەرىمدە ئوچۇق كۆرسىتىلگەن بولسىمۇ، يەنە پەيغەمبەر ئەلەيھىسسالام پۈتۈن مۇسۇلمانلارنى ئىلىم ئۈگىنىشكە چاقىرغان ھەدىسلىرىدە ئۇنى تېخىمۇ روشەنلەشتۈرۈپ مۇنداق دەيدۇ: «ئىلىم ئۆگىنىش ئەر بولسۇن، ئايال بولسۇن ھەر قانداق مۇسۇلمان كىشىگە پەرزدۇر» (بۇخارىي رىۋايىتى) 

6- ئەر بىلەن ئايال ئۆي بىساتى، مال- مۈلۈككە ئېگىدارچىلىق قىلىشتا ئوخشاشتۇر. بۇ خۇسۇستا ئۇلار تەڭ ھوقۇقلۇق. بۇ ھەقتە ئاللاھ تائالا مۇنداق دەيدۇ: «ئەرلەرمۇ، ئاياللارمۇ قىلغان ئەمەللىرىدىن ھەسسىدار بولىدۇ». (سۈرە نىسا 32- ئايەت) 

7- ئەر بىلەن ئايال مىراس ئېلىش ھوقۇقىدا ئوخشاش. « ئاتا- ئانىسى ۋە تۇغقانلىرى قالدۇرغان مىراستا ئەرلەرنىڭ ھەسسىسى بار، ئاتا- ئانىسى ۋە تۇغقانلىرى قالدۇرغان مىراستا ئاياللارنىڭمۇ ھەسسىسى بار» دەيدۇ. (سۈرە نىسا 7- ئايەت).

8- ئەر بىلەن ئايال ئۆز مال - مۈلكىنى تەسەررۇپ قىلىشتا ئوخشاشتۇر. يەنى ئۆز مۈلكىنى خالىغانچە قوللىنىش، ئېلىش ۋە سېتىش ئىشلىرىدا ئەر بىلەن ئايال بىردەك ھوقۇققا ئىگىدۇر.

9- ئەر بىلەن ئايال نىكاھلىنىشتا ئوخشاش ھوقۇققا ئىگە. ئەرلەرنىڭ ئۆزلىرى خالىغان ئاياللار بىلەن ئۆيلىنىش، ئاياللارنىڭمۇ ئۆزلىرى مۇناسىپ كۆرگەن ئەرلەرگە ياتلىق بولۇش ئەركىنلىكىگە چەك قويۇلمايدۇ. ئىسلام شەرئىىتىدە ئوغۇل- قىزلارنى ئۆزلىرى خالىمىغان كىشلەر بىلەن نىكاھلىنىشقا زورلاش مەنئى قىلىنىدۇ 

  ئەمما ئەر بىلەن ئايالنىڭ باراۋەر بولمايدىغان تەرەپلىرى تۆۋەندىكى تۆت تۈرلۈك مەسىلىگە ئىخچاملىنىدۇ. 

 1- باشقۇرۇش

ئىنسان مەدەنىي مەخلۇقاتتۇر. ئۇ ئۆزى يالغۇز ياشىيالمايدۇ، بەلكى، باشقىلار بىلەن بىرلىكتە ئۆمۈر سۈرۈشكە مۇھتاجدۇر. كوپلىگەن ئىنسانلار بىللە توپلىشىپ ياشىغانلىقتىن ئۇلارنىڭ ئارىسىدا جېدەل - ماجرالار، بىرى ئىككىنچىسىنىڭ مۈلكىگە قول سېلىپ، ھەقسىزلىك قىلىدىغان ئەھۋاللارمۇ يۈز بېرىدۇ. ئۇلارنىڭ ئارىسىدا ئادالەتنى بەرپا قىلىش ئۈچۈن دۆلەت- ھۆكۈمەت، كىچىك مەنىدە ئائىلە ئىدارە قىلىش، باشقۇرۇش ئىشلىرىنى ئېلىپ بارىدۇ. بۇ ئەڭ قىيىن ۋە ئېغىر مەسىلىدۇر. ئىنسانلارنى باشقۇرۇپ، ئىدارە قىلغۇچىلار ئەقىللىق، مۇستەھكەم ئىرادىلىك، ئۆتكۈر پىكىرلىك بولۇشى كېرەك. ھالبۇكى، بۇ سۈپەتلەر جىسمانىي جەھەتتىن ئاجىز يارىتىلغان ئاياللاردا ئىنتايىن ئاز تېپىلىدۇ. ئاياللار يارىتىلىشىدىنلا مېھرىبان، رەھىمدىل، كۆڭلى يۇمشاق، كۆڭۈلچەك، ھېسسىياتچان بولغانلىقى ئۈچۈن ئۇلار كىشىلەرنى باشقۇرۇش مەسئۇلىيىتىنىڭ ھۆددىسىدىن تولۇق چىقالمايدۇ. شۇڭلاشقا ئىسلامدا ئاياللارنى ھىمايە قىلىش يۈزىسىدىن بۇ خىل جاۋاپكارلىق ۋەزىپىسى ئەرلەرگە تاپشۇرۇلىدۇ. ھەتتا ئاياللار ئائىلىسىنىمۇ مۇستەقىل ئىدارە قىلالمايدۇ. گەرچە بەزى ئاياللار ئائىلىسىنى ۋاقىتلىق ئىدارە قىلىپ، كېتەلىسىمۇ، قىيىن مەسىلىلەرگە دۇچ كەلگەندە ئاجىزلىق قىلىدۇ. بۇ كىشىلىك تۇرمۇشتا ھەر قاچان ئۈچراپ تۇرىدىغان ھالەتتۇر.

 2- گۇۋاھلىق

  ھەر قانداق گۇۋاھلىق تەلەب قىلىنىدىغان مەسىلىلەردە ئىككى ئايال كىشىنىڭ گۇۋاھلىق بېرىشى بىر ئەر كىشىنىڭ گۇۋاھلىقىغا باراۋەر كېلىدۇ. مانا بۇ، ئىنسانلار ئارىسىدا ناھەقچىلىككە يول قويماسلىق ۋە ئادالەتنى تۇرغۇزۇش ئۈچۈن ھاجەتلىك. چۈنكى ئىسلام شەرىئىتىدە ھەر قانداق ئەرز- شىكايەتلەرنى ئادىلانە ھەل قىلىش ئۈچۈن گۇۋاھچىلار تەلەب قىلىنىدۇ. بۇنداق ئىنچىكە مەسىلىدە بىر ئەركىشىنىڭ ئورنىغا ئىككى ئايال كىشىنىڭ گۇۋاھلىقى كېرەك. ئۇنىڭ سەۋەبى تۆۋەندىكىچە: 

  ئاياللار ئەرلەرگە نىسبەتەن جىسمانىي تەرەپتىن ئاجىز بولغانلىقتىن. شۇنىڭغا باغلىنىشلىق پىكىر قىلىش، بېرەر نەرسىلەردىن مۇۋاپىق خۇلاسە چىقىرىش ۋە مەۋقىئە مەسىلىلىرىدىمۇ ئاجىزلىق كۆرسىتىدۇ. بىر ئايالنىڭ گۇۋاھچىلىقىنىڭ ئۆتمەيدىغانلىقى شۇنىڭدىندۇر. ئەگەر ئىككى ئايال بولسا كۆڭۈلچەكلىك قىلىش، ئەينى ئەھۋالدىن چەتنەپ كېتىش يۈز بەرمەي، ئۇلار بىر- بىرىنىڭ پىكىرىنى تولۇقلاپ، مەسىلىنىڭ ھەقىقىي ماھىيىتىنى مۇۋاپىق تۈردە ئېيتىپ بېرىدىغان بولىدۇ، بىرى ئىككىنچىسىنىڭ خاتاسىنى تۈزىتىدۇ. بۇ ھەقتە ئاللاھ تائالا قۇرئان كەرىمدە مۇنداق دەيدۇ:«سىلەر ئىككى ئەر كىشىنى گۇۋاھلىققا تەكلىپ قىلىڭلار. ئەگەر ئىككى ئەر كىشى يوق بولسا، سىلەر ئادالىتىگە ۋە دىيانىتىگە ئىشىنىشكە بولىدىغان بىر ئەر، ئىككى ئايالنى گۇۋاھلىققا تەكلىپ قىلىڭلار، ئىككى ئايال كىشىنىڭ بىرسى ئۇنتۇپ قالسا، ئىككىنچىسى ئېسىگە سالىدۇ»[ بەقەرە سۈرىسى 282- ئايەت]. 

3 - مىراس

  ساماۋىي دىنلارنىڭ ئاخىرقىسى ۋە ئادالەتنىڭ مەنبىئى بولغان ئىسلام دىنى بارلىققا كەلگەندە مەيلى ئەرەب زىمىنىدا بولسۇن، مەيلى باشقا ئەللەردە بولسۇن، ھېچبىر يەردە ئاياللارنىڭ مىراس ئېلىش ھوقۇقى يوق ئىدى. ئاياللارنىڭ مىراس ئېلىشى ئۇياقتا تۇرسۇن، ئاياللارنىڭ ئۆزلىرى باشقىلارنىڭ مىراسى بولۇپ ھېسابلىناتتى. ئىسلام دىنىنىڭ شەرىئەت ئەھكاملىرى نازىل بولغاندىن كېيىن بۇ ھەقسىزلىكلەر يوقىتىلىپ، ئاياللارنىڭمۇ ئەرلەرگە ئوخشاش مىراس ئېلىش ھوقۇقى ئىسلام مىراس قانۇنىدا بېكىتىلدى. بۈگۈنكى كۈندە ئىسلام دىنىنىڭ ماھىيىتىنى چۈشەنمەي، ئۇنىڭ شەنىگە داغ كەلتۈرۈشىنى كۆزلەيدىغان بەزى شەخسلەر « ئىسلامدا ئاياللارغا ئەر كىشىلەرگە بېرىلىدىغان مىراسنىڭ يېرىمى بەلگىلەنگەن. بۇ ئاياللارنى كەمسىتكەنلىك ئەمەسمۇ» دېگەندەك سەپسەتىلەرنى توقۇپ كەلمەكتە. ھالبۇكى، ئىسلام شەرئىتىدىكى مىراس قانۇنىنى چوڭقۇرراق ئويلاپ، پىكىر يۈرگۈزىدىغان بولساق، ئۇنىڭ ئادالەتلىك ۋە توغرا ئىكەنلىكىگە قايىل بولىمىز. 

  ئىسلامدىكى مىراس مەسىلىسى ئائىلە نىزامىغا باغلىق بىر مەسىلە. بۇ ئىككىسىنى بىر- بىرىدىن ئايرىپ قاراشقا بولمايدۇ. بىر ئائىلىدىكى ئەر كىشىنىڭ ئانىسى، ئايالى، قىزى ۋە ھەدە- سىڭىللىرى بولىدۇ. بۇ ئۆيدىكى خىراجەت چىقىملىرىنىڭ ھەممىسى ئاساسىي جەھەتتىن ئەرنىڭ ئۈستىگە يۈكلىنىدۇ. دېمەك، ئاياللارنىڭ تۇرمۇشىغا كاپالەتلىك قىلغۇچى ئەرلەردۇر. ئەگەر بىز شۇنى تۇتقا قىلىپ ھۆكۈم چىقىرىدىغان بولساق، ئاياللارغا مىراس بۆلۈپ بېرىشنىڭ نامۇۋاپىقلىقى قارارىغا كېلىمىز. لېكىن ئىسلامدا ئاياللارنىڭ قەدرىنى كۆتۈرۈش، رەھىمدارچىلىق قىلىش يۈزىسىدىن ئۇلارغا مەلۇم مىقداردا مىراس بۆلۈپ بېرىش بەلگىلەنگەن، ھەمدە ئۇلارنىڭ ئۈستىگە ھېچقانداق چىقىم قىلىشنى بۇيرىمىغان. ئەھۋال شۇنداق تۇرسا، تۇرمۇشنىڭ پۈتۈن خىراجەت ۋە ئېھتىياجلىرىنى تەمىن ئېتىش ۋەزىپىسى ئۈستىگە يۈكلەنگەن، ئائىلىسىدىكىلىرىنىڭ –ئاتا – ئانىسى، ئايالى، بالىلىرى، ئاچا – سىڭىللىرىنىڭ - بارلىق چىقىملىرى زىممىسىگە ئارتىلغان ئەر كىشى ئايال كىشى بىلەن تەڭ مىراس ئېلىشى كېرەكمۇ؟  

  مىراس ئىسلام شەرىئىتىدە مۇنداق بۆلۈپ بېرىلىدۇ. مەسىلەن: بىر ئادەمنىڭ بىر ئوغۇل، بىر قىز ئىككىلا پەرزەندى بولغان بولسا، ئۇ ئادەم ئۆلگەندىن كېيىن ئۇلارغا 3 مىڭ تەڭگىلىك مىراس قالغان بولسا، ئۇنىڭ 2 مىڭ تەڭگىسى ئوغۇلغا، مىڭ تەڭگىسى قىزغا بېرىلىدۇ. ئاخىرقى ھېساپتا 2 ھەسسە ئارتۇق مىراس ئالغان ئوغۇل ئۇنى ئايالى، پەرزەنتلىرى، ئاچا – سېڭىللىرى ۋە ئانىسىنىڭ خىراجىتى ئۈچۈن سەرپ قىلىدۇ. بۇ ئۇنىڭ مەجبۇرىيىتى. ئەگەر ئۇنداق قىلمىسا شەرىئەت قانۇنى بويىچە گۇناھكار بولىدۇ. ئەمدى مىڭ تەڭگە ئالغان قىزغا كەلسەك، ئۇنىڭغا ئائىلىسىنىڭ چىقىملىرىنى تەمىنلەش ۋەزىپىسى يۈكلەنمەيدۇ. ئۇنى نېمىگە، قانداق ئىشلىتىمەن دېسە ئۆزىنىڭ ئىختىيارىدا. يەنى ئۇ ئايال مىراس ئالغان مىڭ تەڭگىنى ئۆلگىچە يېنىدا ساقلىسىمۇ ئۆزىنىڭ ئىشى. ئەگەر ئائىلىسىنىڭ ئېھتىياجىغا ئىشلىتىمەن دېسە يەنە ئۆز مەيلى. لېكىن ئۇ ئائىلىسىگە چىقىم قىلىشقا مەجبۇر ئەمەس. ئۇنىڭ بارلىق چىقىمى ئېرىنىڭ زىممىسىدا بولىدۇ. ئەمدى بۇ ئىككىسىنى سېلىشتۈرۈپ كۆرسەك، مىراس ئېلىشتىن كىم ئارتۇقراق مەنپەئەتدار بولدى؟ 2 مىڭ تەڭگە ئالغان ئوغۇلمۇ؟ ياكى مىڭ تەڭگە ئالغان قىزمۇ؟ ھەقىقەت ۋە ئادالەتنىڭ ئۆلچىمى بولغان مۇقەددەس ئىسلام دىنىدا بۇ خىل نەرسىلەرنىڭ ھەممىسى چوڭقۇر ئويلاشتۇرۇلغان ھالدا يولغا قويۇلغان. 

 4- تالاق

 كىشىلەر تۇرمۇش قۇرغاندىن كېيىن ئائىلە ھاياتىدا ھەمىشەم ئىناق، ئۇرۇش- تالاشسىز، رەنجىشسىز ياشاپ ئۆتەلمەيدۇ. گاھىدا ئەر- خوتۇنلار ئارىسىدا جېدەل- ماجىرلار  يۈز بېرىپ قالىدۇ. مۇنداق ۋاقىتتا بىرىنىڭ ئاچچىغى يېنىپ، ئۆزىگە كەلگىچىلىك قارشى تەرەپنىڭ سەۋر قىلىشى كېرەك. ئەگەر ئۇنداق بولمىغاندا بىر دەملىك ئاچچىق سەۋەبى بىلەن ئائىلە بۇزۇلىدۇ. ئاياللار ئادەتتە ھېسسىياتىنى ئىدارە قىلالمايدىغان، چېچىلاڭغۇ ۋە ئالدىراقسان كېلىدۇ. ئايال ئۆزىنى باسالمىغاندا ئەر ئۆزىنى تۇتۇپ ئالىدىغان بولۇشى كېرەك. ئەكسى ھالەتتە جېدەل- ماجىرالار ئۇلغىيىپ، ئائىلىنىڭ بۇزۇلۇشىغا ئېلىپ كېلىدۇ. مۇنداق كەسكىن پەيتلەردە ئائىلىنى ساقلاپ قېلىش، ياكى ئايالىنى تالاق قىلىش ھوقۇقىنى ئەرلەرگە بەرگەن. بۇمۇ ئىسلام دىنىنىڭ ئەر بىلەن ئايالنىڭ تەبىئىتىنى كۆزدە تۇتقان ھالدا ئۇيغۇنلاشتۇرغان قائىدە- قانۇنى. شۇنىمۇ ئەستە تۇتۇش لازىمكى، نىكاھلىشىپ ئائىلە قۇرۇشتا ئايالنىڭ ئىختىيارى ھەل قىلغۇچ رول ئاتقۇرىدۇ. ئەگەر ئايال كىشى رازى بولمايدىكەن، ئەرنىڭ ئون قېتىم ئالدىم دېگىنى بېكار. بۇ مەسىلىلەرنى ئەنە شۇنداق كەڭ دائىرىدە چۈشەنگىنىمىزدە ئىسلام دىنىنىڭ نەقەدەر ئەقىلگە مۇۋاپىق، ئىنسانلارنىڭ تەبىئىتىگە ئۇيغۇن دىن ئىكەنلىكىنى كۆرەلەيمىز.  

      « يېڭى ھايات» 1997- يىل، 29- مارت سانى.

ئىسلام دىنى ۋە ئويلاپ چىقىرىلغان

بەزى « پەتىۋالار »
      ئىسلام دىنى ئىنسانىيەتنىڭ ئەقىل - پاراسىتى پىشىپ يېتىلگەن. ئىلىم- پەن، مەدەنىيىتى تەرەققىي قىلىشقا باشلىغان بىر ۋەزىيەتتە ئاللاھ تائالا تەرىپىدىن ئىنسانىيەتنىڭ ئىپتىخارلىق ئۆلگىسى، ياخشىلىقلارنىڭ باشلامچىسى ۋە پەيغەمبەرلەرنىڭ ئاخىرقىسى ھەزرىتى مۇھەممەد ئەلەيھىسسالامغا پۈتۈنلەنگەن ۋە كامالىغا يەتكەن ھالدا، تا قىيامەتكىچە يەر يۈزىدىكى پۈتكۈل ئىنسانىيەتنىڭ ئۆزگەرمەس، بىرلا ھەق دىنى بولۇشقا تاللانغان ئىمتىيازى بىلەن چۈشۈرۈلگەن ئەڭ توغرا ۋە ئىلغار دىندۇر. 70 يىلدىن ئارتۇق ھۆكۈم سۈرگەن كوممۇنىزم رېژىمى بەربات بولغاندىن كېيىن، خۇداغا مىڭ قەتلى شۈكرىكى، مۇقەددەس ئىسلام دىنىمىز قايتىدىن تىكلىنىپ، ئادەملەرنىڭ قەلبى ئىمان نۇرى بىلەن يورۇشقا، ئىسلامىي ئۆرپى- ئادەت، ۋە قائىدە - يوسۇنلىرىمىز ياڭلىۋاشتىن تەنتەنە قىلىنىشقا باشلىدى. شۇنىڭ بىلەن بىللە ئايرىم چالا ساۋاتلىق« موللىلارنىڭ»  تەشەببۇسى ئارقىسىدا يېڭى- يېڭى پەتىۋالار مەيدانغا چىقماقتا، مەخسۇس مۇخبىرىمىزنىڭ ئىشىكتە شەھىرىدىكى قازاق- تۈرك لىتسېينىڭ ئوقۇتقۇچىسى، مىسىر ئەزھەر ئۇنىۋېرسىتېتى شەرىئەت فاكۇلتېتىنى تامانلىغان ئۇستاز مۇھەممەت يۈسۈپ بىلەن سۆھبىتى مۇشۇ ھەقتەبولماقچى.   

  - سوھبىتىمىزنى جامائەت ۋە مېچىت جامائىتى ھەققىدىكى ھەر خىل پىكىر ۋە كۆز قاراشلاردىن باشلىساق؟ 

 -  «جامائەت» ئەرەبچە سۆز بولۇپ، بىر قانچە كىشىلەردىن ئىبارەت توپنى شۇنداق دەپ ئاتايدۇ. مېچىتكە بارغان كىشىلەر بىرلىكتە توپلىشىپ ناماز ئوقۇغاچقا، بىزدە «جامائەت» سۆزى مېچىتكە بارىدىغان كىشىلەرنىلا ئىپادىلەيدىغان بولۇپ قالغان. ئەسلىدە «جامائەت» سۆزى مېچىتتە، مەھەللىدە ياكى باشقا جايلاردا توپلىشىپ ئىش ئېلىپ بارغان كىشىلەرنىڭ ھەممىسىنى ئۆز ئىچىگە ئالىدۇ. ئايرىم ھاللاردا بەزى كىشىلەر مېچىتتىن كەلگەن كىشىلەرنىلا «جامائەت» دەپ، مەھەللىدىن كەلگەنلەرنى جامائەت ئەمەس دەپ چۈشەنگەنلىكتىن بىز مۇسۇلمانلارنى ئىككى توپقا بۆلۈپ مۇئامىلە قىلىدىغان ئەھۋاللارمۇ ئۈچرايدۇ. بۇ توغرا ئەمەس، مۇسۇلمانلارنىڭ ھەممىسى قەدىرلىك زاتلىرىمىزدۇر. خولۇم- خوشنا، ئۇرۇق- تۇغقانلار ئالاھىدە قىممەتلىك كىشىلىرىمىزدۇر. شۇڭا بېرەر مۇراسىم ئۆتكۈزۈلگەندە، مېچىتتىن كېلىدىغانلارنىلا كۈتۈپ، باشقىلارنى رەنجىتىپ قويۇش ياخشى ئەمەس. خەتمە قۇرئاننى پەقەتلا ئىمامنىڭ قىلىشى شەرت ئەمەس. قۇرئاندىن بېرەر ئايەت بولسىمۇ ئوقۇيالايدىغان ھەر قانداق مۇسۇلمان كىشى –ئۆزىدىن ياخشىراق ئوقۇيالايدىغان ياكى كۆپرەك بىلىدىغانلار بولمىغان شارائىتتا- بىلگىنى بويىچە خەتمە قۇرئان قىلسا بولىدۇ. 

 - ھازىرقى ۋاقىتتا بېرەر مۇسۇلمان ۋاپات بولسا، مەرھۇمنىڭ قىرىق نەزرىسىگىچە پەيشەنبىلىك ئۆتكۈزۈش ئايرىم جايلاردا چوڭ بىر نەزىرنىڭ تۈسىگە كىرىۋاتىدۇ. شۇنىڭ بىلەن بىللە ئۈچ نەزىرى، يەتتە نەزىرى، قىرىق نەزىرى ۋە يىل نەزىرىگە قوشۇمچە يەنە 52 كۈنلىكى، 6 ئايلىقى قاتارلىق نەزىرلەرمۇ پەيدا بولدى. ئايرىم «موللىلارنىڭ» چىقارغان «پەتىۋاسى» بويىچە، 52 كۈندە مېيتنىڭ ئۇستىخىنىدىن گۆشى ئاجرارمىش، بۇ كۈنى نەزىر قىلسا، ئۆلۈك قىينىلىپ - ئازاپلانماسمىش، ساۋابى كۆپ بولارمىش. ئىسلام دىنى تارقالغان ئەرەبىستاندا مۇنداق نەزىرلەر ئۆتكۈزۈلمەيدىكەن، دەپ ئاڭلايمىز. مۇشۇ رەسىم - قائىدىلەر ھەققىدە ئىسلام دىنىنىڭ كۆرسەتمىسى توغرىلىق چۈشەنچە بەرسىڭىز.  

 - ئىسلام دىنىدا ۋاپات بولغان كىشى ئۈچۈن ھېچقانداق بىر نەزىر ئۆتكۈزۈش بەلگىلەنمىگەن. يۇقىرىدا ئاتالغان نەزىرلەرنىڭ ھېچبىرى ئىسلام دىنىدا كۆرسىتىلگەن ياكى بۇيرۇلغان ئەمەس. بەزى مۇسۇلمانلار، جۈملىدىن بىزنىڭ ئۇيغۇرلار، ئاشۇنداق نەزىرلەرنى چىقىرىۋالغان. ۋاپات بولغان كىشى ئۈچۈن نەزىر ئۆتكۈزۈش ئىبادەت سانالمايدۇ، بەلكى ئۇ ئادەتتۇر. چۈنكى ئىبادەت- دىندا بۇيرۇلغان ۋە قىلسا ساۋاب بولىدىغان ئىشلار. ئادەت- دىندا بۇيرۇلمىغان، يەنى دىن بىلەن ھېچبىر مۇناسىۋىتى بولمىغان ئىشلار. ئادەت پەقەت كىشىلەر تەرىپىدىن يولغا قويۇلغان. دىندا بۇيرۇلمىغان ئىشنى دىندا بار دەپ ئېتىقاد قىلسا، ياكى ئىشلىسە بىدئەتنى (دىندا بۇيرۇلمىغان ئىشنى) سادىر قىلغان بولۇپ، قىلغۇچىلار ياكى شۇنداق دەپ پەتىۋا بەرگۈچىلەر گۇناھكار بولىدۇ. ئۆلگەن كىشىگە قىلىنىدىغان يۇقىرىقى نەزىرلەرمۇ كىشىلەر تەرىپىدىن چىقىرىۋېلىنغان ئادەتلەردۇر. 

  پەيغەمبەر ئەلەيھىسسالام بىر ھەدىسىدە:« كىمكى مۇشۇ دىنىمىزدا بولمىغان بىر ئىشنى دىنغا پەيدا قىلىدىكەن، ئۇنىڭ بۇ ئەمەلى (ئىشى) رەت قىلىنىدۇ» دېگەن. يەنە بىر ھەدىسىدە « بىدئەتنىڭ ھەر قاندىغى ئازغۇنلىقتۇر. ئازغانلارنىڭ ھەممىسى دوزاختىدۇر» دېگەن. ئىسلام دىنىمىز ئىشنىڭ بېشىدىنلا بىدئەتكە قەتئىي قارشى تۇرۇپ، ئۇنى كەسكىن چەكلەپ كەلگەچكە، بىزنىڭ دىنىمىز ئۆز ئەسلىنى يوقاتمىغان ۋە ئاللاھ تائالادىن چۈشۈرۈلگەن بويىچە داۋام قىلىپ كەلگەن بىرلا ھەق دىندۇر. شۇڭا ئىسلام دىنىنى باشقا دىنىلاردىن پاك ۋە ئەۋزەل دەيمىز. سەئۇدى ئەرەبستانى بىدئەتلەرگە قارشى تۇرۇشتا ئەڭ ئىجابىي يولنى تۇتىۋاتىدۇ. شۇڭا ئۇلار بىزدىكى نەزىر- چىراقلارنى قىلمايدۇ. بەلكى ئۇلار ساۋاب بولىدىغان ئىشلارنى قىلىدۇ. 

   يۇقىرىقى نەزىرلەرنى ساۋاب ئۈچۈن ئەمەس، بەلكى ئۇزاق يىللاردىن بۇيان ئادەتكە ئايلىنىپ قالغاچقا ئۆتكۈزۈپ كېلىۋاتىمىز. ئۇنى قىلغۇچىلارمۇ ۋە ئۇنىڭغا يول قويغۇچىلارمۇ ھازىرقى ئىقتىسادىي قىيىنچىلىق زامانىدا خەلقنى قىينىغاننىڭ سىرتىدا، كىشىلەرنىڭ ۋاقىتلىرىنى بېھۇدە ئىسراپ قىلىدۇ. سىز ئېيتقان« 52 كۈنلۈك نەزىر» ۋە «ئادەم ئۆلۈپ 52 كۈندىن كېيىن گۆشى ئۇستىخىنىدىن ئاجرايدۇ» دېگەن سۆز توغرىلىق قۇرئان ياكى ھەدىسلاردا ھېچقانداق مەلۇمات يوق. بۇ بولسىمۇ مايلىق پولونى  يەپ، ئاچچىق دەملەنگەن چاينى ئىچىپ يۈرگەن ئايرىم چالا ساۋات «موللىلارنىڭ» چىقىرىۋالغان «پەتىۋاسى»،خالاس. 

  ئىسلام دىنىدا ۋاپات بولغان كىشى ئۈچۈن ئۇنىڭ ئائىلە- تاۋابىئاتىغا، ئۇرۇق- تۇغقانلىرىغا بۇيرۇلغان بىرلا ئىش بار. ئۇ بولسىمۇ، ۋاپات بولغان كىشىنىڭ ئايالىنىڭ ئېرى ئۈچۈن 4 ئاي 10كۈن ئىددەت تۇتىشى. مەرھۇمنىڭ ئاتا- ئانىلىرى، بالىلىرى، ئۇرۇق- تۇغقانلىرىنىڭ خوشاللىق- كۈلگە، ئويۇن تاماششالاردىن يىراق بولۇپ مەرھۇمغا ئۈچ كۈن تەزىيە بىلدۈرىشىدۇر

  ئەمدى، قىلسا ساۋاب بولىدىغان ۋە مەرھۇمغىمۇ پايدىسى بولىدىغان ئىشلار ئىككىدۇر. بىرىنچىسى، مەرھۇمنىڭ گۇناھلىرىنىڭ مەغپىرەتلىكىنى ئاللاھ تائالادىن تىلەپ دۇئا قىلىش. ئىككىنچىسى، سەدىقە بېرىش، قۇرئان ئوقۇش، يەنى قۇرئاننى ھەق بەرمەي ئوقۇتۇش ئارقىلىق بۇلارنىڭ ساۋابىنى مەرھۇمغا ئاتىسا، ئۇنىڭ ساۋابى مەرھۇمغا يېتىدۇ. شۇنىڭدەك ئاللاھ تائالا ئۈچۈن مېيتكە ئاتاپ قىلىنغان ھەج، ئۆمرە، روزا ۋە سەدىقىلەرنىڭ ساۋابى بولىدۇ. بۈيۈك ئىسلام ئالىمى ئىبنى قەييىم مۇنداق دېگەن:« مېيتكە ئاتاپ قىلىنىدىغان ئەڭ ئەۋزەل نەرسە ئۇنىڭ ھەققىدە سەدىقە قىلىش، ئۇنىڭ گۇناھلىرىنىڭ مەغپىرەتلىكىگە دۇئا قىلىش، ھەج قىلىش ئەجىرسىز قۇرئان ئوقۇتۇپ ساۋابىنى ئۇنىڭغا ئاتاش قاتارلىقلاردۇر. بۇلارنىڭ ساۋابى مېيتكە يېتىدۇ».     

  پەيغەمبەر ئەلەيھىسسالام مېيتكە ساۋابىنى ئاتاپ قىلىنغان ئەمەللەرنىڭ دۇرۇسلىقى توغرىلىق مۇنداق دەيدۇ: «ئۆلۈكلەرگە قىلىنغان دۇئا، ھەج ۋە سەدىقىلەرنىڭ ساۋابى ئۇلارغا يېتىدۇ. ئۇلار بۇ ساۋابلار بىلەن خۇددى بىرىڭلارغا ھەدىيە بېرىلسە، مەمنۇن بولغاندەك، مەمنۇن بولىشىدۇ». 

 - ئاللاھ تائالا يولىدا، مۇقەددەس ئىسلام دىنىمىز يولىدا خىزمەت قىلىپ كېلىۋاتقان دىنىي زاتلىرىمىزغا مېيتكە بېغىشلاپ ئوقۇتقان قۇرئان ئۈچۈن، نەزىر- چىراقلاردىكى قىلغان خەتمە قۇرئان ئۈچۈن كونۋېرت بېرىش (ئاخچا قويۇش) ئەنئەنىگە ئايلىنىپ قېلىۋاتىدۇ. شۇنىڭ بىلەن بىللە جىنازا نامىزىنى چۈشۈرگەن ئادەمگە ناماز ھەققى، مېچىت ھەققى دەپ ئاخچا بېرىلىدىغان بولدى. مۇشۇلار توغرىمۇ؟ 

  - قۇرئان ئوقۇتۇش بولسۇن، جىنازا نامىزىنى چۈشۈرۈش بولسۇن، ھەر قانداق بىر ئىبادەت ئۈچۈن كىشىلەردىن ئاخچا ئېلىش قۇرئان كەرىمنىڭ ھۆكمى بىلەن قەتئىي ھارامدۇر. چۈنكى ئىبادەت ئاللاھ تائالاغىلا قىلىنىدۇ ۋە مۇكاپاتىمۇ ئاللاھ تائالادىن كۈتۈلىدۇ. ئاللاھ تائالاغا قىلىنغان ئىبادەتلەر ئۈچۈن كىشىلەردىن ھەق سوراش، تەلەب قىلىش ياكى ئېلىش ھارامدۇر. ئىبادەتلەرنىڭ ئەجرىنى ئاللاھ تائالادىنلا كۈتۈش كېرەك. ھارام يېگەن كىشىنىڭ ئىبادەت ۋە دۇئاسى قوبۇل بولمايدۇ.  ئاللاھ تائالا مۇنداق دەيدۇ:« كىمكى (ئۆزىنىڭ ئەمەلى بىلەن) ئاخىرەتنىڭ ساۋابىنى كۆزلىسە، ئۇنىڭ ساۋابىنى زىيادە قىلىمىز. كىمكى (ئەمەلى بىلەن) دۇنيانىڭ مەنپەئەتىنى كۆزلىسە، ئۇنىڭ تىلىگەن مەنپەئەتىنىڭ بەزىسىنى بېرىمىز. ئۇنىڭغا ئاخىرەتتە (ساۋابلىقتىن) ھېچ نەسىۋە يوقتۇر» (شۇرا سۈرىسى 20- ئايەت). 

 - يېقىندا ئالمۇتىنىڭ ئۇيغۇرلار زىچ جايلاشقان بىر مەھەللىسىدە، جىنازا نامىزىنى چۈشۈرۈش ۋاقتىدا مېچىت ئىمامى مېيتنى مېچىتكە ئېلىپ بارمىغانلىقىنى ۋە ئۆزىنى بۇ يەرگە ئاۋارە قىلىپ ئېلىپ كەلگەنلىكىنى ئېيتىپ، مەرھۇمنىڭ ئائىلە- تاۋابىئاتىغا، يىگىت بېشىغا رەنجىشىنى بىلدۈردى. ئەگەر موللىلارنىڭ ئېيتىشىچە، جىنازا نامىزىنى مېچىتتا چۈشۈرسە، ئۇنىڭ ساۋابى 27 ھەسسە كۆپ بولىدىكەن ۋە قۇرئاندا شۇنداق يېزىلغانمىش. بۇ توغرىمۇ ياكى ئويلاپ چىقىرىلغان پەتىۋامۇ؟

 -  جىنازا نامىزىنى مېچىتتە ئوقۇش شەرت قىلىنمىغان. پەقەت جامائەت پاتقىدەك كەڭ جاي بولسا بولىدۇ. چۈنكى جىنازا نامىزى ئەسلىدە ناماز ئەمەس، بەلكى مېيتكە قىلىنىدىغان دۇئادۇر. ئەمدى مېچىتتە چۈشۈرىلسە 27 ھەسسە كۆپ ساۋاب بولىدۇ، دېگەن سۆزگە كەلسەك، كۈندىلىك بەش ۋاقىت نامازنى مېچىتتە جامائەت بولۇپ ئوقۇسا، 27 ھەسسە ئارتۇق ساۋاب بولىدىغانلىقىنى پەيغەمبەر ئەلەيھىسسالام ھەدىسىدە بايان قىلغان. شۇڭا بەش ۋاقىت نامازنى مېچىتتە ئوقۇش سۈننەت بولغاچقا ساۋابلىقتۇر. جىنازا نامىزى بۇ ھۆكۈمگە كىرمەيدۇ. قۇرئان كەرىمدە ياكى ھەدىسلەردە جىنازا نامىزىنى مېچىتتە چۈشۈرۈش شەرت دەپ بەلگىلەنمىگەن. 

  - ئايرىم جايلاردا تويى بولغان يىگىت بىلەن قىزنى مېچىتكە ئاپىرىپ نىكاھ قىلىش ئەھۋاللىرى قېلىپلىشىۋاتىدۇ. مېچىتتە قىلىنغان نىكاھنىڭ ساۋابى كۆپ بولىدىكەن. بۇنىڭغا سىزنىڭ كۆز قارشىڭىز قانداق؟

  - نىكاھنىڭ شەرتلىرى ئىككى بولۇپ، ئۇنىڭ بىرى، يىگىت بىلەن قىزنىڭ ئۆزئارا رازىلىقى. ئىككىنچىسى، نىكاھ قىلغۇچىدىن باشقا ئىككى مۇسۇلمان ئەر كىشىنىڭ گۇۋاھچى بولۇپ، نىكاھ ئۈستىدە ھازىر بولۇشى. كېيىن نىكاھنى، يەنى توينى كىشىلەرگە ئېلان قىلىش سۈننەتتۇر. نىكاھنى ئۆيدە قىلسۇن، مېچىتتە قىلسۇن ياكى باشقا جايلاردا قىلسۇن نىكاھنىڭ يۇقىرىقى ئىككى شەرتى ھازىر بولغان ئىكەن، ئۇ دۇرۇس بولىدۇ. نىكاھنى مېچىتتە قىلىش ياخشى، ئەمما شەرت ئەمەس. 

  - ئۆز ئەجىلىدىن بۇرۇن ئېسىلىپ، زەھەرلىك نەرسىلەرنى ئىچىپ ياكى باشقا يوللار بىلەن ئۆلۈۋالغان كىشىلەرنىڭ نامىزىنى چۈشۈرۈشكە ئايرىم جايلاردىكى ئىمام، موللىلار قارشى چىقىدۇ. مۇشۇ ھەقتە چۈشەنچە بەرسىڭىز؟ 

  - يۇقىرىدا ئېتقىنىمىزدەك، جىنازا نامىزى مۇسۇلمان ئەھلىنىڭ مېيتكە ئاللاھ تائالادىن مەغپىرەت تىلەش يۈزىسىدىن ئوقۇيدىغان دۇئاسى، بەس. شۇڭا كاپىر ۋە مۇناپىقلار(ئېغىزىدا ئۆزىنى مۇسۇلمان دەپ قويۇپ، دىلىدا ئىشەنمىگۈچىلەر)نىڭ نامىزى ئوقۇلمايدۇ. چۈنكى ئۇلار مەغپىرەت تىلەشكە لايىق ئەمەس. ئەمما مۇسۇلمانلارنىڭ نامىزى ئوقۇلىدۇ. قانچىلىك چوڭ ئاسى ۋە گۇناھكار بولۇپ كەتسۇن، ئۆزىنى مۇسۇلمان دەپ، مۇسۇلمانچە يۈرگەن كىشىلەرنىڭ نامىزى ئەلۋەتتە ئوقۇلىدۇ. ئۆزىنى ئۆلتۈرىۋالغان كىشىلەرنىڭ نامىزىمۇ شەرىئەت ۋە مەزھەب ئالىملىرىدىن كۆپ سانلىقىنىڭ رايى بويىچە ئوقۇلىدۇ. ئاز ساندىكى ئالىملار ۋە بەزى مەزھەبلەردە ئۆزىنى ئۆلتۈرىۋالغان كىشىنىڭ نامىزىنى ئوقۇماسلىقنى قارار قىلىدۇ. بۇلارنىڭ دەلىلى شۇكى، ئۆزىنى ئۆلتۈرىۋالغان ئادەم ئاللاھ تائالانىڭ ھۆكىمىگە ئالدىراپ، ئۆزىنى ھالاك قىلغان بولىدۇ. بۇ ئەڭ چوڭ گۇناھلاردىن سانىلىدۇ. پەيغەمبەر ئەلەيھىسسالام بىر ھەدىسىدە « ئۆزىنى ئۆلتۈرىۋالغان ئادەم دوزاخقا كىرىدۇ ۋە قانداق ئۆلگەن بولسا، شۇنداق ئازاپلىنىدۇ» دەيدۇ. 

   ئەمما ئۆزىنى ئۆلتۈرىۋالغان كىشىنىڭ نامىزى ئوقۇلىدۇ دەپ قارايدىغان كۆپ ساندىكى ئالىملار ۋە مەزھەبلەرنىڭ دەلىلى شۇكى، ئۆزىنى ئۆلتۈرىۋالغان ئادەم كاپىر بولۇپ كەتمەيدۇ. بەلكى چوڭ گۇناھكار بولىدۇ. گۇناھكار بولسىمۇ، مۇسۇلمان بولغانلىقى ئۈچۈن ئۇنىڭ نامىزى ئوقۇلىدۇ. پەيغەمبەر ئەلەيھىسسالامنىڭ ئۆزىنى ئۆلتۈرىۋالغان ئادەم دوزاخقا كىرىدۇ، دېگەن ھەدىسىگە ئۇنىڭ نامىزىنى ئوقۇش زىت كەلمەيدۇ. چۈنكى، دوزاخقا پەقەت كاپىرلارلا ئەمەس، مۇسۇلمانلاردىن بولغان گۇناھكارلارمۇ كىرىدۇ. ئۇلار گۇناھى تۈگىگەندىن كېيىن، ئاللاھ تائالانىڭ رەھمىتى بىلەن ئىمانىنىڭ يۈزىسىدىن دوزاختىن چىقىرىلىپ، جەننەتكە كىرگۈزىلىدۇ. بۇ قاراش ناھايىتى توغرىدۇر.

  - ئاز ساندىكى ئايرىم دىنىي زاتلار بەزى شەخسلەرنى ۋە ئۇلارنىڭ ئائىلە- تاۋابىئاتلىرىنى « بۇلار ئۇنداق ئىشلارنى قىلىۋاتىدۇ، مۇنداق ئىشلارنى قىلىۋاتىدۇ، بۇلار جەزمەن جەننىتى ئادەملەر» دېسە، بەزىلەرنى « بۇ ئۇنداقچى، ئۇ مۇنداقچى، بۇ جەزمەن دوزىخى ئادەم» دەپ ھۆكۈم چىقىرىدۇ. موشۇ ھەقتە قىسقىچە ئېيتسىڭىز؟ 

 - ئاللاھ تائالا قۇرئان كەرىمدە جەننەت ئەھلى ۋە دوزاخ ئەھلى بولىدىغانلارنى بايان قىلىپ مۇنداق دەيدۇ:« كىمكى (كۇپرىدا، گۇناھتا)چېكىدىن ئاشىدىكەن، دۇنيا تىرىكچىلىكىنى (ئاخىرەتتىن) ئارتۇق كۆرىدىكەن، ئۇنىڭ جايى ھەقىقەتەن دوزاخ بولىدۇ. پەرۋەردىگارنىڭ ئالدىدا (سوراق قىلىنىشتىن) قورقىدىغان، ئۆزىنى نەپسى خاھىشىغا بېرىلىشتىن (يەنى چەكلەنگەن ئىشلاردىن) چەكلىگەن ئادەمگە كەلسەك، ھەقىقەتەن ئۇنىڭ جايى جەننەت بولىدۇ» (نازىئات سۈرىسى 37-41- ئايەتلەر).

  بۇ ئايەتتە جەننەت ۋە دۇزاخ ئەھلى بولىدىغانلارنىڭ سۈپەتلىرى كۆرسىتىلگەن. بۇ ئۇمۇمىي ھۆكۈمدۇر. بۇ ھۆكۈمدە كىشىلەرنىڭ ئىسىم- زاتلىرى بەلگىلەنمىگەن. ئەمما ئىسلام دىندا جەننەتكە كىرىدۇ دەپ ئىسىم- زاتلىرى بىلەن مۇئەييەنلەشتۈرۈلگەن زاتلار قۇرئاندا بايان قىلىنغان 25 پەيغەمبەر ۋە ئۇلاردىن باشقا قۇرئاندا ئىسىملىرى بايان قىلىنمىغان بولسىمۇ، ئاللاھ تائالا تەرىپىدىن كەلگەن ھەق پەيغەمبەرلەر، پەيغەمبەر ئەلەيھىسسالام جەننەتكە كىرىدىغانلىقىدىن بېشارەت بەرگەن 10 كىشىدۇر. ئۇلار: ئەبۇبەكرى، ئۆمەر، ئوسمان، ئەلى، تەلھە، زۇبەير، ئابدۇرەھمان ئىبنى ئەۋف، سەئىد ئىبنى ئەبۇ ۋەققاس،سەئىد ئىبنى زەيد ئىبنى ئەمر، ئوبەيدە ئىبنى جەرراھ قاتارلىق ساھابىلاردۇر. ئۇلارنى ئىسىم- زاتلىرى بىلەن جەننىتى دەپ ھۆكۈم قىلىشقا بولىدۇ. چۈنكى، پەيغەمبەر ئەلەيھىسسالام بېشارەت بەرگەن ئىكەن، ئۇلارنىڭ چوقۇم جەننەتكە كىرىدىغانلىقى ئېنىقلانغان بولدى. 

  ئەمدى دوزاخقا كىرىدىغانلىقى ئېنىق بولغان شەخسلەرنىڭ ئىسىم- زاتلىرى: ئىبلىس، پىرئەۋن، ھامان، قارۇن، ئەبۇلەھەت، ئەبۇجەھىل قاتارلىقلار. بۇلارنىڭ ئىسىم- زاتلىرى قۇرئان ۋە ھەدىسلەر بىلەن بايان قىلىنغان. بۇلارنى ئىسىم- زاتلىرى بىلەن دۇزاخ ئەھلى دېيىشكە بولىدۇ. 

   ئەمما يۇقىرىقىلادىن باشقىلارنى «پالانى جەننەتكە كىرىدۇ»، «پالانى دوزاخقا كىرىدۇ» دەپ، ئىسىملىرى بىلەن ئاتاشقا قەتئىي بولمايدۇ. چۈنكى پەيغەمبەر ئەلەيھىسسالام بىر ھەدىسىدە: «بەزى كىشىلەر پۈتكۈل ئۆمرىدە دۇزاخ ئەھلىنىڭ ئەمەللىرىنى قىلىدۇ، ئۆلەر ۋاقتىدا جەننەت ئەھلىنىڭ ئەمىلىنى قىلىپ ئۆلىدۇ. بەزى كىشىلەر پۈتكۈل ئۆمرىدە جەننەت ئەھلىنىڭ ئەمەللىرىنى قىلىدۇ، ئۆلەر ۋاقتىدا دۇزاخ ئەھلىنىڭ ئەمەلىنى قىلىپ ئۆلىدۇ» دەپ كۆرسەتكەن. بىز پەقەت ئىمان ئېيتقان ۋە ياخشى ئىشلارنى قىلىدىغان، ھاراملاردىن يىراق تۇرىدىغان مۆمىن مۇسۇلمانلارنى ئۇمۇمەن جەننەت ئەھلى دىيەلەيمىز. ئەمما پالانچى، پالانچىلار چوقۇم جەننىتى، ئۇلار ئۆلگەندە چوقۇم جەننەتكە كىرىدۇ، دەپ بەلگىلىيەلمەيمىز. شۇنىڭدەك كاپىرلارنى ۋە ئاسى، گۇناھكار مۇسۇلمانلارنى ئۇمۇمەن دۇزاخ ئەھلى دەپ ئېيتالىساقمۇ، ئۇلارنى ئىسىم – زاتلىرى بىلەن دوزىخى دەپ بەلگۈليەلمەيمىز ۋە ھۆكۈم قىلالمايمىز. بۇ پەقەت بىر ئاللاھ تائالانىڭ ئۆزىگىلا خاس ئىش. 

 - ئاخىرقى سوئال: بەزى ھاجىملىرىمىزنى « ھاجىم، ھاجىكا » دەپ ئاتىمىسا خاپا بولغاندەك، رەنجىگەندەك قىلىپ، ئوچۇق چىراي ئاچمىغاندەك ئەھۋاللارمۇ بولىدۇ. زادى ھاجىملارنى «ھاجىم» دېيىش شەرتمۇ، ئېنىقراق ئېيتقاندا، ھاجىلىق ئاتاقمۇ؟

  - ئاللاھ تائالا قۇرئان كەرىمدە: «قادىر بولالىغان كىشىلەرنىڭ ئاللاھ تائالا ئۈچۈن كەبىنى زىيارەت قىلىشى ئۇلارغا پەرز قىلىندى.»(ئال ئىمران سۈرىسى 97- ئايەت)دەپ ئەمر قىلىدۇ. بۇ ئايەتتىن شۇ ئوچۇقلىنىدۇكى، ھەج پەقەت ئاللاھ تائالا ئۈچۈنلا قىلىنىدۇ. ئاللاھ تائالا ئۈچۈن ھەج قىلغانلارنى ھاجىم دېسۇن ياكى دېمىسۇن، ئۇلار ئۈچۈن بەرىبىردۇر. ئەڭ مۇھىمى، ئاللاھ تائالانىڭ نەزەرىدە ھەججىسى قوبۇل بولسا يېتەرلىك. ئەمما ئايرىم كىشىلەر ھاجىلىق ئاتاقنى ئېلىپ، ھۆرمەت تېپىش ئۈچۈن ھەج قىلغانلىقتىن، ئۆزلىرىنى «ھاجىم» دەپ ئاتىمىسا خاپا بولۇشىدۇ. خۇددى « پۇل خەجلەپ، ئۇلۇغ جايلارنى بېسىپ كەلدۇق، نېمىشكە بىزنى ھاجىم دېمەيكەن» دېگەندەك، ئاچچىق قىلىدۇ. مانا بۇ، ئاللاھ تائالا ئۈچۈن ئەمەس، بەلكى كىشىلەر ئۈچۈن ھاجىم بولغانلىقنىڭ ئىپادىسىدۇر. پەيغەمبەر ئەلەيھىسسالام : « ئەمەللەرنىڭ قوبۇل بولۇشى پەقەت نىيەتلەرگە باغلىقتۇر. ھەر كىشى ئۆزى نىيەت قىلغان نەرسىسىگە يېتىدۇ» دەپ كۆرسەتكەن.(بۇخارىي رىۋايىتى).

  بەزى ھاجىملىرىمىز ئۆزلىرىنىڭ خاتالىقلىرىنى تەن ئالمايدۇ. گويا ئۇلار ھەج قىلىپ پاك بولۇپ كەلگەندىن كېيىن، ئۆلگىچە شۇنداق ئاق سانىلىدۇ. بۇ خاتا چۈشەنچە. كىشى ھەج قىلىپ تەكەببۇر، يالغانچى، جازانىخور بولۇپ كەتكەن بولسا، ئۇنىڭ ھەججىسى ساياھەتتىن پەرقى قالمىغان بىر ھەج بولۇپ قالىدۇ. چۈنكى ئاللاھ تائالا ئۈچۈن ھاجى بولۇپ كەلگەن كىشىلەرنىڭ ئەخلاقى، تەقۋالىقى ۋە مۇسۇلمانچىلىقى بۇرۇنقىسىدىنمۇ، ئەلۋەتتە، كۆرۈنەرلىك دەرىجىدە ئاشىدۇ. ئۇلار كەمتەر، ئالىيجاناپ، مېھرى- شەپقەتلىك ۋە خەير –ساخاۋەتلىك بولۇپ ئۆزگىرىدۇ. مانا بۇ، قوبۇل بولغان ھەجنىڭ ئىپادىسى. چۈنكى ھەج ئىبادىتى كىشىلەرنى تەربىيلەپ، ياخشىلىققا ئۆزگەرتىدۇ. مۇنداق ھاجىلار كۆپتۇر. ئاللاھ تائالا ئۈچۈن ھەج قىلغان ھاجىملارنىڭ نىيىتىگە قاراپ ئاللاھ تائالا ئۇلارنى ياخشى كۆرگەندىن كېيىن، بەندىلەرنىڭ قەلبىگە شۇ سۆيگۈنى سالىدۇ - دە، ئىنسانلارمۇ ئۇلارنى ھۆرمەت قىلىدۇ، قەدىرلەيدۇ، سۆيىدۇ. 

                  سۆھبەتلەشكەن ئالىمجان باۋدىنوۋ.

          «يېڭى ھايات» 1998- يىل 18- ئاپرېل سانى.

مىللىي قەدىرياتىمىزنىڭ بەلگىسى

    تىل – ئىنسانلارنىڭ ئەڭ مۇھىم ئالاقە قىلىش قۇرالى. جەمئىيەتتە ئىنسانلار پەقەت شۇ تىل ۋاسىتىسى ئارقىلىقلا بىر- بىرىنى چۈشىنىپ، تەرەققىيات باسقۇچىغا ئىلگىرلەيدۇ. تىلدىن باشقا ھەر قانداق ۋاسىتە بۇ ۋەزىپىنىڭ ھوددىسىدىن تولۇق چىقالمايدۇ. تىل بولمىسا جەمئىيەتمۇ جەمئىيەت بولۇپ تۇرالمايدۇ. بىر مىللەتنىڭ تىلى شۇ مىللەتنىڭ مەۋجۇد بولۇپ تۇرۇشىنىڭ كاپالىتىدۇر. ھەر قانداق مىللەت ئۆزىنىڭ تىلى بىلەن تونۇلىدۇ ۋە ئۆز مەۋجۇدىيىتىنى ساقلاپ قالالايدۇ. شۇنىڭدەك تىل ھەر قانداق بىر مىللەتنىڭ روناق تېپىشىغا، ياكى ئەكسىنچە دۇنيا يۈزىدىن غايىپ بولۇپ كېتىشىگە  سەۋەب بولىدىغان ئامىلدۇر. ئىنگلىزلار ئۆز تىلىنى راۋاجلاندۇرۇپ، دۇنياغا تارقىتىشقا ئەھمىيەت بەرگەنلىكتىن بۇ كۈنلەردە ئۇ دۇنيا يۈزلۈك تىلغا ئايلىنىپ قالدى. خىتاي دۆلىتىنى بىر نەچچە ئەسىر ئۆز ھۆكۈمرانلىقىدا ئىدارە قىلغان مانجۇر مىللىتىنىڭ ئاسسىمىلياتسىيە بولۇپ كېتىش خەۋەپىگە ئەھمىيەت بەرمىگەنلىكى ۋە تىلىنى كۆزقارچۇغىدەك ساقلاپ قالالمىغانلىقىدىن ئاخىرى ئۇلار قۇملۇق يەرگە سىڭىپ كەتكەن سۇدەكلا دۇنيادىن غايىپ بولۇپ كەتتى. تىل ئەنە شۇنداق مىللەت تەقدىرى بىلەن تۇتاش مۇھىم ئامىلدۇر. 

   ئۇيغۇر خەلقى ناھايىتى ئۇزاق تارىخقا، يۈكسەك مەدەنىيەت مىراسلىرىغا ساھىپ بولغان مۇنەۋۋەر بىر مىللەتتۇر. ئۆتمۈشتە ئەجداتلىرىمىزنىڭ تىلى ئاسىيا، ئافرىقا قىتئەلىرىگىچە تاراپ كەڭ دائىرىدە قوللىنىشقا ئىگە بولۇپ كەلگەن ئىدى. مىسىرنىڭ يەرلىك شېۋىلىرىدە ئۇيغۇر(ئەسلى تۈرك)تىلىدىكى بەزى ئاتالغۇلار ھازىرمۇ ساقلىنىپ كەلمەكتە. ئەجداتلىرىمىزنىڭ ئارىسىدىن يېتىلىپ چىققان ئەللامىلىرىمىز تىلىمىز بايلىقىنى ئەكسى ئەتتۈرۈپ چوڭ ھەجىمدىكى قامۇسلارنى يېزىپ قالدۇرغانلىقى ئۆتمۈش تارىخىمىزدىن مەلۇم: مەھمۇت قەشقەرىنىڭ «تۈركىي تىللار دىۋانى»، يۈسۈپ خاس ھاجىپنىڭ « قۇتادغۇ بىلىك» ئەسەرلىرى شۇنىڭ ئەمەلىي مىسالىدۇر. بۇ ئارقىلىق ئالىملىرىمىز ئۇيغۇر تىلىنى ساقلاپ قېلىش ۋە ئۇنى تەرغىپ قىلىشتا چوڭ رول ئوينىغان. چۈنكى ئۇ ۋاقىتلاردا ئىسلام دىنى تۈركىي خەلقلەر ئارىسىغا يېڭىدىن تارقىلىپ، ئىسلام ئەھكاملىرىنى ئۆگىنىش ئۈچۈن ئەرەب ۋە پارىس تىللىرىنى ئۆگىنىش ھەۋەسى خەلق ئارىسىدا كەڭ قانات يايغان مەزگىل ئىدى. ئىسلام دىنى مەملىكىتىمىزگە ئىران تەرەپتىن كىرىپ كەلگەچكە شۇ قاتاردا پارىس تىلىنىڭمۇ تەسىرى ئاز بولمىدى. نەتىجىدە تۈركىي خەلقلەر، جۈملىدىن ئۇيغۇرلار ئۆز تىلىنى ئەرەب ۋە پارىس تىللىرىغا ئارىلاشتۇرۇپ سۆزلەيدىغان، ھەتتا ئەرەب، پارىس تىللىرىدىن بەزى ئاتالغۇلارنى قوبۇل قىلىش نەتىجىسىدە، ئۆز تىلىدىكى شۇ ئاتالغۇلارنى قوللانمايدىغان ھالەتلەر پەيدا بولۇشقا ئۆتكەن. دەل شۇ ۋاقىتتا بىزنىڭ مىللەتپەرۋەر، دانىشمەن بوۋىمىز مەھمۇت قەشقەرىي كىشىلەرنىڭ ئەرەب، پارىس تىللىرىغىلا بېرىلىپ كېتىپ ئۆز تىلىنى ئۇنتۇپ كەتمەسلىكى، يەنە بىر تەرەپتىن باشقا خەلقلەرنىڭمۇ تۈرك (ئۇيغۇر) تىلىنى ئۈگىنىشلىرىگە ياردەمچى قوللانما بولۇشى مەقسىتىدە مەزكۇر دىۋاننى يېزىپ چىقىدۇ. 

   بۇ دەۋردە شۇنداق بىر چۈشەنچە بولۇشقا ئۆتكەنكى، ئەينى ۋاقىتتىكى ئەدىپلەرنىڭ يازغان ئەسەرلىرىدە ئەرەب ياكى پارىس تىللىرى ئارىلاش بولمىسا ئۇ ئەسەر ھەقىقىي بەدىىئي ئەسەر سۈپىتىدە باھالانمايدىغان بولغان ئىدى. شۇنداق بىر شارائىتقا ئەمەل قىلماي يۈسۈپ خاس ھاجىپ دۇنياغا داڭلىق « قۇتادغۇ بىلىك» ئەسىرىنى خالىس ئۇيغۇر تىلىدا يېزىپ چىقتى. «قۇتادغۇ بىلىك»نى تەتقىق قىلىپ كېلىۋاتقان ئالىملار شۇنى ئېنىق ئىپادىلىدىكى، بۇ ئەسەردە تۈرك تىلىدىن باشقا تىللاردىن كىرگەن سۆزلەر يوقنىڭ ئورنىدا، بېرەن- سارانلا ئۈچرىشىپ قالىدۇ. شۇ يۆنىلىش تەسىرىدە 14- ئەسىرنىڭ ئاخىرى ۋە 15- ئەسىرنىڭ باشلىرىدا ماۋەرائۇننەھرىدە ئىجادىي پائالىيەتلىرىنى ئېلىپ بارغان لۇتفىي، ئاتائىي ۋە سەككاكىيلارنىڭ غەزەللىرىمۇ ئۇيغۇر ئەدەبىي تىلىدا يېزىلغان. دېمەك، شۇ دەۋر شارائىتىدىمۇ ئەجداتلىرىمىز ئانا تىلىمىزنى كۆز قارچۇغىدەك قوغداپ كەلدى. 

   مانجۇرلار ۋەتىنىمىزنى ئىككىنچى قېتىم ئىستىلا قىلغىنىدا، ئاسسىمىلىياتسىيە قىلىش مەقسىتىدە ئۆز تىلىنى خەلقىمىزگە زورلاپ تېڭىپ، يېزا- قىشلاقلاردا مانجۇر تىلىدا مەكتەپلەرنى ئاچقان بولسىمۇ، خەلقىمىز ئارىسىدىكى ۋەتەنپەرۋەر، ئىلغار پىكىرلىك ئۆلۈمالار ئۇيغۇر بالىلىرىنى ئۇلارنىڭ مەكتەپلىرىدە ئوقۇشىدىن توساپ كەلدى. بۇ پەقەت تىلىمىز ئارقىلىق دىنىي ۋە مىللىي مەۋجۇدلىقىمىزنى ساقلاپ قېلىشقا قارىتىلغان ئىش ئىدى. ئەجداتلىرىمىزنىڭ ئىرادىسىگە ۋارىسلىق قىلىۋاتقان كۆپچىلىك ئاتا- ئانىلىرىمىز ھېلىمۇ تىلىمىزنى سىرتقى تەسىرلەردىن ساقلاپ كەلمەكتە. ئەگەر سىز ئانا ۋەتىنىمىزنىڭ جەنۇبىي قىسىمىغا بارسىڭىز، خىتاي تىلىنى بىلمەيدىغان، ئۆز تىلىنى تولۇق ساقلاپ كېلىۋاتقان ۋەتەنداشلىرىمىزنىڭ ئارىسىغا كىرىپ قالغانلىقىڭىزنى بىردىن ھېس قىلىسىز. ئۇيەردە ئۆز تىلىنى بىلمەيدىغان بىرەرمۇ ئۇيغۇر تېپىلمايدۇ. شۇنداقلا ئۇيغۇر خەلقىگە خاس بولغان مىللىي ئۇرپى – ئادەتلەرنى شۇ جايدا كۆرىسىز.

   شۇنىسى ئېچىنارلىقكى، قازاقستاندا ياشاۋاتقان ئۇيغۇر قېرىنداشلىرىمىز ھەققىدە گەپ قىلساق، بۇ يەردە ئۆتكەنكى يىللار مابەينىدە رۇس تىلى ھۆكۈمرانلىق دەرىجىگە كۆتىرىلىپ، كۆپلىگەن كىشىلەر ئۆز ئانا تىلىنى ئۇنتۇشقا ئۆتكەنلىكى، بولۇپمۇ بىزگە ئوخشاش سىرتتىن كەلگەن كىشىلەرگە ھەيران قالغىدەك بىلىنىپ كېتىدىكەن. بىز ئالمۇتىغا كەلگەن دەسلەپكى ۋاقىتلىرىمىزدا رۇس تىلىنى بىلمىگەنلىكىمىز ئۈچۈن بېرەر نەرسىنى سوراشقا توغرا كەلگىنىدە، چىرايىغا قاراپ ئۇيغۇرغا ئوخشىغان بىرىدىن سوراشقا مەجبۇر بولاتتۇق. بىز مۇراجىئەت قىلغانلار، خۇسۇسەن ياشلار ئۆزلىرى ئۇيغۇر بولسىمۇ، بىزگە رۇسچە جاۋاپ بېرەتتى. بىز ئۇلارنىڭ رۇسچە جاۋاپلىرىغا چۈشەنمىگەچكە « سىز ئۇيغۇر ئىكەنسىز، بىز رۇس تىلىنى بىلمىگەچكە سىزدىن سوراۋاتىمىز، بىزگە ئۇيغۇرچە ئېيتىپ بەرسىڭىز» دېگىنىمىزدىن كېيىنلا ئۇيغۇرچە دۇدۇقلاپ سۆزلەپ، ئامالسىزلىقتىن بىزنى ياقتۇرمىغاندەك قىياپەتتە سوئالىمىزغا جاۋاپ بېرەتتى. ئۇيغۇر پەرزەندىنىڭ ئۆز تىلىدا شۇنچىلىك قىينىلىپ سوزلەۋاتقانلىقى بىزنى ھەيران قالدۇراتتى. بىر خوش بولارلىق ھالەت، كېيىنكى يىللاردا بۇ ئەھۋال ئۆزگەرتىلىپ، ياشلارنىڭ ئانا تىلىدا ئەركىن سۆزلىشىشى قانات يېيىۋاتىدۇ. شۇندىمۇ بەزى ئۇيغۇر ئائىلىلىرىدە ئەھۋالنىڭ شۇ پېتىچە داۋاملىشىپ كېلىۋاتقانلىقى بايقىلىدۇ. ئۇ ئائىلىلەرنىڭ بەزىلىرىدە ھەتتا بۇۋاقلارنىڭ تىلىمۇ رۇس تىلى بىلەن چىقىش ئادەتتىكى ئىشقا ئايلىنىپ قالغان 

  تىل- مىللەت دېمەكتۇر. مىللىي ئۆرپى- ئادەتلەرنىڭ شەكىللىنىشىمۇ تىل ۋاستىسىغا مۇناسىۋەتلىك. شۇڭلاشقا ئۆز ئانا تىلىنى بىلمەيدىغان بالىنىڭ  مىجەز- خۇلقىمۇ ئۆزى سۆزلىشىپ يۈرگەن تىلدىكى غەيرى مىللەتنىڭ ئۆزگىچىلىكىگە ماس شەكىللىنىدۇ. دېمەك، ئۆز ئانا تىلىنى بىلمىگەن بالا خەلقىمىزنىڭ مىللىي ئەنئەنە، ئۆرپى- ئادەتلىرى، مۇزىكا، سەنئىتىگە يۇقۇشمايدىغان بولۇپ ئۆسىدىغانلىقى مۇقەررەر. كىچىك - چوڭغا بولغان ھۆرمەت – ئىززەت قائىدە يوسۇنلىرىمىزدىنمۇ ئۇلارنىڭ پەرۋاسىز ئۆسىدىغانلىقىمۇ ئەنە شۇنىڭدىن. بۇ ئىشتىكى چوڭ مەسئۇلىيەت ۋە جاۋابكارلىق ئاتا- ئانىلارنىڭ ئۈستىگە يۈكلىنىدۇ. 

  بەزى كىشىلەر ئۆز ئانا تىلىنى ياخشى بىلىپ تۇرسىمۇ، خۇددى ئۆزىنى شۇ ئارقىلىق بىر كۆرسەتكۈسى كەلگەندەك، ئۇنىڭدىن شۆھرەتكە ئېرىشىدىغاندەك رۇس تىلىدا سۆزلىشىدۇ. بۇ دورامچىلىقنىڭ نېمە ھاجىتى بار ئىكەنلىكى چۈشىنىكسىز. ئەمەلىيەتتە بۇ ئۆز مىللىتىنى، مىللىي تىلىنى خورلىغانلىقتۇر. راست، بۇ تەۋەدە رۇس تىلىنىڭ تەسىرى بېسىم بولغىنى بىلەن ئۇلارنى ھېچبىر رۇس بېسىمدارلىقىنىڭ رۇسچە سۆزلىشىشىگە زورلىمىغانلىقىمۇ ئېنىق. ھەتتا بۇ تەرەپتە ئازسانلىق مىللەت ھېسابىدا تەبىئي ھالدا ئاسسىمىلىياتسىيە قىلىنىشقا ئۈچراۋاتقان تۇڭگان خەلقىنىڭ ئۆز تىلىنى ساقلاپ قېلىشتىكى مىللىي غۇرۇرىغا قايىل بولىسىز. 

  يات ئەلدە يۈرۇپ مىللىي تىل ۋە غۇرۇرىدىن ئايرىلىشقا ئۆتكەن بەزى شەخسلەرنىڭ ئاغىزىدىن «بولدى، بىز ئەمدى تۈگەشتۇق» دېگەن گەپلەرنىمۇ ئاڭلاپ يۈرىمىز. ھۆرمەتلىك قېرىنداش! شۇنداقتا بىز ئەۋلاتلىرىمىزنىڭ تۈگىشىشگە يول باشلاپ بەرگەن بولدۇقمۇ؟ّ! « ئۈمىتسىز- شەيتان» دەپ ئېيتىلغان. ياق! ھېچقاچان ئۇنداق ئۈمىتسىزلىك چاڭگىلىغا چۈشۇپ قالماسلىقىمىز كېرەك. بىز ئەمەلگە ئاشۇرالماي كەتكەن ئۇلۇغ غايىلەرنى ئەگەر ئۆز ئەسلىنى يوقاتمىغان بولسا ئەۋلاتلىرىمىزنىڭ ئەمەلگە ئاشۇرىدىغانلىقى مۇقەررەر. يات ئەلدە ياشاپ شۇ خەلقنىڭ تىلىنى بىلمەسلىك ئۇيات ئەمەس، بىراق ھازىر دۇنيانىڭ قايسىبىر يېرىدە ياشىمايلى ئۆز ئانا تىلىمىزنى بىلمەسلىكىمىز ئېچىنىشلىق ۋە كەلگۈسى ئەۋلاتلىرىمىز ئالدىدىكى جىنايىتىمىزدۇر. قىسقىسى، ئۆز تىلىمىزنى بىلمەي تۇرۇپ قانداقمۇ ئۆزىمىزنى شۇ مىللەت قاتارىغا قويالايمىز. 

   كۆپ تىل بىلىش كىشىنىڭ بىلىم- سەۋىيەسىنىڭ يوقىرى بولىشىغا تۈرتكە بولىدىغانلىقى ھەقىقەت. ئەلۋەتتە، ئۇنى ئالقىشلاشقا ئەرزىيدۇ. لېكىن باشقا تىلنىڭ ھورىغا جىمىقىپ، ئۆز ئانا تىلىنى ئۇنتۇپ كېتىش، ياكى ئۇنى ئۈگەنمەسلىك نومۇسسىزلىق ۋە شەرمەندىچىلىكتۇر. 

  ھەر بىر مىللەتنىڭ قەدىر- قىممىتى تىلى ئارقىلىق تونۇلىۋاتقان مۇشۇ دەۋردە، ئۆز تىلىنى كۆزگە ئىلماي، ئۇنى ئۇنتۇپ كېتىپ، باشقا مىللەتنىڭ تىلىغا بېقىنغان ئادەم ئۆز ئانا تىلىنى ھاقارەت قىلغان بولىدۇ. مۇنداقلار ئۆز مىللىتىدىن يۈز ئورۈگەن ۋە ئەۋلاتلارنىڭ كېلىچىكىنى دەپسەندە قىلغان بولىدۇ. دېمەك، تىل مىللەتنى ساقلاپ قالىدىغان مۇھىم ئامىل. 

        « يېڭى ھايات » 1997- يىل 16- ئاۋغۇست سانى.

بايلىقنى ھېچ كىم ئۇ دۇنياغا ئېلىپ كېتەلمەيدۇ

  دۇنيادا مەرتلىكنى ۋە سېخىيلىقنى ماختىمايدىغان بىرمۇ مىللەت بولمىسا كېرەك. ئەرەبلەردە مۇھەممەد ئەلەيھىسسالام دۇنياغا كېلىشتىن بۇرۇن ياشاپ ئۆتكەن ھاتەم ئىسىملىك بىر ئادەم مەرتلىك ۋە سېخىلىقنىڭ بىردىنبىر ئۆلگىسى ۋە نەمۇنىسى بولۇپ كەلمەكتە. ئىسلامىيەتتىن بۇرۇنقى شائىرلاردىن باشلاپ تا ھازىرغىچە ھەر قانداق شائىر شېىرلىرىدا ھاتەمنى سېخىلىق ۋە مەرتلىكنىڭ ئابىدىسى قىلىپ ماختايدۇ. بىز ئۇيغۇرلاردىمۇ سېخى بىر ئادەمنى كۆرسە، « ھاتەمدەك ئادەم ئىكەن » دەيدىغان تەمسىللەرمۇ بار. 

  دۇنيادا توننىلاپ ئالتۇن ۋە مىلياردلاپ دوللار تاپقان مىلياردېرلارنىڭ نام- شوھرىتى قالماستىن، پەقەت ئاز بايلىقى بولسىمۇ شۇ بايلىقىدىن ئىنسانىيەتكە، خۇسۇسەن، ئۆز مىللىتىنىڭ يۈكسىلىشىگە ياردەم قىلغان جانكۆيەر، سېخى كىشىلەرنىڭ نام- نىشانىسى خەلقنىڭ ئېغىزىدا ساقلىنىپ كەلمەكتە. 

   ھاتەمنىڭ ئەكسىچە، مۇسا ئەلەيھىسسالامنىڭ زامانىدا ئۆتكەن بېخىل باي قارۇن بولسا، بېخىللىقنىڭ ۋە نامەرتلىكنىڭ بىردىنبىر سەلبىي ئۆلگىسى بولۇپ، دۇنيادىكى پۈتۈن مۇسۇلمان خەلقلىرىنىڭ قەلبىدە قارۇن لەنەتكار بولۇپ ساقلىنىپ كەلمەكتە.

  تارىخلارغا ئاساسلانغاندا، قارۇن ئىنتايىن چوڭ باي ئىكەن، ئۇنىڭ خەزىنلىرىنىڭ ئاچقۇچلىرىنى 40 تۆگە ئاران توشۇيدىكەن. مۇسا ئەلەيھىسسالام ئۇنىڭغا « ئازراق بولسىمۇ ئاللاھ تائالا بۇيرىغان زاكاتنى ئادا قىلساڭكەن » دەپ تەلەب قويغاندا، ئۇ: «مېنىڭ ئالاھىدە بىلىمىم بولغانلىقى ئۈچۈن بۇ بايلىققا ئېرىشتىم» (قەسەس سۈرىسى78- ئايەت) دەپ بۇ بايلىقلارنىڭ ئاللاھ تائالادىن بېرىلگەن ئىنئام ئىكەنلىكىنى ئىنكار قىلىپ، زاكات بېرىشنى رەت قىلغان. شۇنىڭ بىلەن ئاللاھ تائالا ئۇنى تىرىك تۇرغۇزۇپ يەرگە چۆكتۈرۈۋەتكەن. 

   دۇنيادا ھەر قانداق كىشى نام- نىشانىسىنىڭ مەڭگۈلىشىشىنى، ھاتەمدەك ياخشىلىققا ئۈلگە بولۇپ ئەۋلاتلىرىنىڭ تىللىرىدا ماختىنىشىنى ياقتۇرىدۇ، ئەلۋەتتە! ھېچقانداق كىشى ئۆزىنىڭ نام- نىشانىسىنىڭ قارۇندەك نامەرتلىككە ئۈلگە بولۇپ قېلىشىنى ۋە خەلقنىڭ ئېغىزىدا لەنەتكار بولۇشىنى ھەرگىز خالىمايدۇ. ھەر قانداق جەمئىيەتنىڭ تەرەققىي قىلىپ يۈكسىلىشىدە شۇ جەمئىيەتتىكى بايلار يەنى مەرت بايلار ئالاھىدە سالماق ئورۇن تۇتىدۇ. شۇڭا پەيغەمبەر ئەلەيھىسسالام بىر ھەدىسىدە « بايلىرىڭلار بېخىللىشىپ كەتكەندە سىلەرگە يەرنىڭ ئۈستىدىن ئۇنىڭ ئاستى ياخشىراق بولۇپ قالىدۇ» دېگەن. 

  بۇ ھەدىسىنىڭ مەنىسى: «جەمئىيەتتىكى بايلىرىڭلار بېخىللىق قىلىپ ئاللاھ تائالا بەرگەن بايلىقلاردىن باشقا بېچارىلەرگىمۇ بېرىپ ئۇلارنى قۇتقازمىسا، ئىلىم- پەن كەشپىياتلارنى قوللاپ- قۇۋەتلەپ، پۇل- ماللىرىدىن سەرپ قىلمىسا، ئۇنداقلارنىڭ ئۆلگىنى ياخشىراق، ۋە سىلەرنىڭمۇ ھاياتىڭلار مەنىسىزدۇر، چۈنكى بۇنداق ھاياتتىن مەنپەئەت يوق، دېگەنلىكتۇر. دۇنيادا نۇرغۇنلىغان ئىلىم- پەن، كەشپىياتلار ئەڭ ئاۋۋال بايلارنىڭ قوللىشى ۋە ياردەم قىلىشى ئارقىسىدا ئۆز مېۋىلىرىنى بېرەلىگەن.   

   ئىلىم - دۇنيا ۋە ئاخىرەتلىك، بەخىت - سائادەتنىڭ ئاچقۇچىسىدۇر. كۆپ ھاللاردا بۇ ئىلىمنى تارقىتىش ۋە ئېلىش ئىشلىرى ئىقتىساتقا ئېھتىياجلىق. ئادەتتە ئىلىم بىلەن بايلىق بىر شەخستە جەم بولمايدۇ. شۇڭا ئالىم ئىلىمى بىلەن، باي پۇل - مېلى بىلەن جەمئىيەتكە خىزمەت قىلىدۇ. ئاللاھ تائالا بىر ئادەمگە بايلىقنى بەرسە ئۇنى ئىككى مەقسەت بىلەن بېرىدۇ: بىرى، ئۇ ئادەمگە ئىنئام يۈزىسىدىن، يەنە بىرى، ئۇئادەمنى سىناش ئۈچۈن، يەنى بۇ بايلىقنى سېخىيلىق بىلەن ئۆز يولىدا ئىشلىتەمدۇ ياكى بېخىللىق قىلىپ ئۇنى بېسىپ ياتامدۇ دەپ ئېمتىھان قىلىش ئۈچۈن بېرىدۇ. بايلىقنىڭ ئاللاھ تائالادىن كەلگەنلىكىنى ئېتىراپ قىلىپ، ئاللاھ تائالانىڭ ئېھتىياجلىق بەندىلىرىگە ئازراق بولسىمۇ سەرپ قىلىپ بەرگەنلەرنىڭ بايلىقى ھەسسىلەپ ئاشىدۇ، ئۇنىڭ يۈزى يورۇق بولىدۇ. كىمكى بايلىقىنى ئاللاھ تائالانىڭ ئىنئامى دەپ بىلمەستىن، ئۆز كۈچۈم بىلەن تاپتىمغۇ، دەپ مەغرۇرلىنىپ ئاللاھ تائالانىڭ بەندىلىرىگە بېرىشتىن باش تارتىپ بېخىللىق قىلىدىكەن، ئاللاھ تائالا ئۇنى قارۇننى پاتۇرغاندەك يەرگە پاتۇرۇۋېتىدۇ. يىققان بايلىقى ئۇنى قۇتقۇزالمايدۇ، بەلكى ئۆزىگە دۈشمەن بولىدۇ. چۈنكى، ئىنساننىڭ ئۆزى ۋە پۈتۈن مۈلكى ئاللاھ تائالانىڭدۇر. ئاللاھ تائالا باي ۋە يوقسۇلنى ياراتتى. ئوخشاش دىپلومغا ئىگە ئوخشاش ئىشتا ئىشلەيدىغان، ئوخشاش ئەقىل- پاراسەتلىك ئىككى كىشىنىڭ بىرىنى ئاللاھ تائالا باي قىلسا، يەنە بىرىنى يوقسۇل ياكى بايدىن تۆۋەنرەك قىلىدۇ. 

   بىزنىڭ ئىسلام دىنىمىزدا ئاللاھ تائالا بايلارغا زاكاتنى پەرز قىلغاننىڭ سىرتىدا ئۆز ئىختىيارى بىلەن قىلىدىغان سەدىقە، خەير – ئېھسان ۋە ساخاۋەت ناملىرى بىلەن ئاتالغان ياردەم ۋاسىتىلىرىنىمۇ ئەمر قىلغان. ھەتتا ئاللاھ تائالانىڭ بىر تەڭگە سەدىقە قىلغان كىشىگە يەتتە يۈز ھەسسە، بەلكى ئۇنىڭدىنمۇ كۆپ بېرىدىغانلىقىنى قۇرئان كەرىم ۋەدە قىلىپ: »خالىغان كىشىگە ئۇنىڭدىنمۇ كۆپ بېرىدۇ« دېگەن. مانا بۇلار سەدىقە ۋە ياردەمنىڭ بۇ دۇنيادىكى پايدىسى. ئاخىرەتتىكى پايدىسى ئۈچۈن ئاللاھ تائالا مۇنداق دەيدۇ: «ماللىرىنى كېچە- كۈندۈز (يەنى ھەممە ۋاقىت) يوشۇرۇن ۋە ئاشكارا ھالدا خەير- ئىھسان قىلىدىغانلار پەرۋەردىگارىنىڭ دەرگاھىدا ساۋاب تاپىدۇ، (ئاخىرەتتە) ئۇلارغا قورقۇنچ ۋە غەم- قايغۇ بولمايدۇ». (بەقەرە سۈرىسى 274- ئايەت) يەنى دۇنيادىكى قىلغان ياخشىلىقلىرىدىن مەمنۇن بولۇپ، پۇشايمان قىلمايدۇ دېگەنلىكتۇر. ئاللاھ تائالا بېخىللارغا قارىتىپ: « زالىملار (يەنى زاكاتنى مەنئى قىلغۇچىلار) ياكى پۇل- مېلىنى يېتىم- يېسىرلارغا ياردەم قىلماستىن گۇناھ ئىشلارغا سەرپ قىلغانلارغا ھېچقانداق مەدەتكار چىقمايدۇ». (بەقەرە سۈرىسى 270- ئايەت). 

  رىۋايەتلەردە ئېيتىلىشىچە: بۇرۇنقى زاماندا قابۇس دېگەن بىر باي ئۆتكەن ئىكەن. ئۇ ئۆلىدىغان ۋاقتىدا: « مېنى تاۋۇتقا سالغاندا ئىككى قولۇمنى تاۋۇتتىن چىقىرىپ قويۇڭلار» دەپ ۋەسىيەت قىلىپتۇ. بۇ ئۇنىڭ «مەن ئۆلمەيدىغاندەك دۇنيا يىغدىم. ئەمدى ئۆلگىنىمدە مال- دۇنيالىرىم شۇنداقلا قالدى. ئاخىرەتكە ئۇنى ئېلىپ كېتەلمىدىم. شۇڭا مېنىڭ قۇرۇق قول كەتكىنىمنى كىشىلەر كۆرسۇن» دېگىنى ئىكەن.

     ئىسلام تارىخلىرىدا ئېيتىلىشىچە: چىڭگىزخان باغداتنى ئىشغال قىلغاندىن كېيىن، باغدات پادىشاھىنى تۇتۇپ ئۇنىڭ ئۆز ئالتۇنلىرىنى ئېرىتىپ ئاغزىغا قۇيۇپ ئۇنى ئازاپلاپ ئۆلتۈرگەن ئىكەن. بۇنىڭ سەۋەبىنى سوراشقانلارغا چىڭگىزخان: « بۇ پادىشاھ شۇنچە ئالتۇننى يىغىپ ياتقىچە ئۇنى سەرپ قىلىپ ئەسكەر توپلاپ بىزگە قارشى تۇرغان بولسا، بەلكى مەملىكىتىنى ساقلاپ قالغان بولاتتى. سىلەرنىڭ بېخىللىقىڭلارنىڭ سەۋەبىدىن ئاللاھ تائالا مېنى سىلەرگە جازا ئورنىدا  ئەۋەتتى » دەپ جاۋاپ بەرگەن ئىكەن. 

  ھازىر جەمئىيېتىمىزدە نۇرغۇنلىغان مىليونېرلارنىڭ رېكىيوتىرلار تەرىپىدىن ئۆلتۈرۈلۈپ جېىنىدىن ۋە پۈتۈن مال - مۈلكىدىن ئايرىلىپ قالغانلىقىمۇ بۇ ئېيتقانلىرىمىزنىڭ تىپىك مىسالىدۇر. پۇل- ماللىرىنى مەكتەپ، مەسچىت ۋە مىللىي مەدەنىيىتىمىزنىڭ يۈكسىلىشى ئۈچۈن ياردەم ئورنىدا بېرىۋاتقانلار ئامان، خاتىرجەم ياشاۋاتىدۇ. 

  بىز ئەزەلدىن تىرىشچان، پائالىيەتچان بىر مىللەت بولغاچقا دۇنيانىڭ ھەر قايسى جايلىرىغا تارقالغان بولساقمۇ، باشقىلارغا قارىغاندا خېلىلا ياخشى ياشاۋاتىمىز. بىراق، بىزدىكى مەرتلىك، سېخىيلىق، ئۆزئارا ياردەملىشىش ۋە مېھماندوستلۇقتىن ئىبارەت ئۇلۇغۋار مىللىي ئەنئەنىمىز ۋە مۇقەددەس ئىسلامىي ئەخلاقىمىز تۈرلۈك سەۋەبلەر تۈپەيلىدىن بۇزۇلغاندىن كېيىن، بېغەم، ھېسسىياتسىز، ئۆزىمىزنىلا ئويلاپ ياشايدىغان بولۇپ قالغانمىز. ئۇيغۇر قېرىنداشلىرىمىز، ئەۋلاتلىرىمىز سەرسان، بېچارە، خورلۇقتا ياشاۋاتسىمۇ بىز ئۇلارنى ئېسىمىزگىمۇ ئېلىپ قويمايمىز. بۇرۇن بىزدىن ھاتەملەرنى تۇغقان ئۇيغۇر ئانىلىرى ئەمدى قارۇنلارنىلا تۇغمىغان بولۇشى كېرەك.

  تۈركىيەنىڭ پەقەت قازاقستاندىلا 30 مەكتىبى، 480 ئوقۇتقۇچىسى بار. مەكتەپ ۋە ئوقۇتقۇچىلارنىڭ پۈتۈن چىقىمىنى تۈركىيەدىكى بايلار كۆتىرىپ كەلمەكتە. شۇنىڭ ئۈچۈنمۇ ئۇ بايلارنىڭ بايلىقى ھەسسىلەپ ئاشماقتا. 

   ھەر قانداق بىر مىللەتنىڭ روناق تېپىشى، گۈللىشى ۋە ئۆز دۆلىتىگە ئۆزى خوجا بولۇپ تۇرالىشى ۋە قەد كۆتىرىشىدىكى مۇھىم ئامىللارنىڭ بىرى شۇ مىللەت خەلقىنىڭ ئۆزئارا قېرىنداشلارچە مېھرىبانلىقى، بىر- بىرىنى قىيىنچىلىقتىن قۇتقۇزۇشى ۋە خالىسانە ياردەملىشىشى بولسا كېرەك. ئۆزئارا بىر- بىرىنى قۇتقۇزۇپ، ياردەم قىلىشمىغان بىر مىللەتنى باشقىلارنىڭ ياردەم قىلىپ قۇتقۇزىشى مۇمكىن ئەمەس. ئەگەر بايلىرىمىز يوقسۇللارغا قېرىنداشلارچە ياردەم قىلىپ، ئوقىيالمىغان بالىلىرىنى ئوقۇشقا كىرگۈزۈپ، ھەر خىل ماددىي قىيىنچىلىقلىرىنى تەڭ كۆتىرىپ، پۈتۈنلىشىدىغان بولساق بەختلىك بىر مىللەت بولغان بولار ئېدۇق.

           « يېڭى ھايات » 1988- يىل 7- مارت
ئىسلام دىنىنىڭ ئىلىم بىلەن جىپسىلىقى

    ئۆمرىدە بېرەر قېتىم مەن كىم؟ قانداق ياشىشىم كېرەك؟ يارىتىلىش ۋە ھاياتلىقنىڭ مەزمۇنى نېمە؟ دېگەن سوئاللارنى ئۆزىگە قويۇپ كورمىگەن كىشىلەرنى چىن مەنىدىكى ئىنسانىي ھاياتلىق ئېگىلىرى دەپ ئېيتىش قىيىن. كېمدەكىم ھاياتلىقنىڭ ماھىيىتىنى چۈشەنمەي، ئاللاھ تائالانىڭ ھەقلىكىگە شەك كەلتۈرۈپ، ئىماندىن ئايرىلىدىكەن، ئۇنىڭ ھاياتىنىڭ ئاخىرى بىمەنىلىك بىلەن ئاياقلىشىدۇ. ھاياتلىقنى پەيدا قىلىپ، ئۇنى پەرۋىش قىلىپ تۇرغۇچى پەقەت بىر ئاللاھ تائالادۇر. ئاللاھ تائالانىڭ مەۋجۇتلۇقى كائىنات ئۈچۈن تەبىي زۆرۈرىيەتتۇر.

  دىن بىلەن ئىلىمنىڭ ئارىسىنى ئايرىغۇچىلار بىر پۈتۈن ھەقىقەتنى كىچىك پارچىلارغا بۆلۈپ ھەر بىر پارچىغا ئايرىم- ئايرىم كىيىم كىيگۈزمەكچى بولۇشىدۇر. شۇڭا ئۇلار دىن بىلەن ئىلىمنى بىر – بىرى بىلەن ماسلىشالمايدىغان باشقا نەرسىلەر دەپ تەسەۋۇر قىلىشىدۇ. ئۇلار شۇنى ئەسلىرىگە ئالمايدۇكى، دىننىڭ ئۆزى ئىلىمدۇر. يەنى دىننىڭ جەۋھىرى ئاللاھ تائالانى تونۇشتۇر. ئاللاھ تائالانى بىلىش، ئۇنىڭ مەخلۇقاتلىرىنى بىلىشتىن چەتنەپ كېتەلمەيدۇ. چۈنكى مەخلۇقاتلارنىڭ ماھىيىتىنى بىلىش ئىلىمدىن باشقا نەرسە ئەمەس. مەخلۇقاتلار ئارقىلىق ئۇنىڭ ياراتقۇچى ۋە پەرۋىش قىلغۇچىسى ئاللاھ تائالانى تونۇشنىڭ ئۆزىمۇ ئىلىم دېمەكلىكتۇر. ئىجاتكارنىڭ ماھىرلىقى ئۇنىڭ ئىجادىيىتى ئارقىلىق تونۇلىدۇ. كائىناتتىكى پۈتكۈل جانلىق، جانسىز شەيئىلەر ۋە ئۇنىڭدىكى ئىنچىكە نىزام قائىدە- قانۇنىيەتلەرنىڭ ھەممىسى ئاللاھ تائالانىڭ بارلىقىغا، بىرلىكىگە ۋە چەكسىز قۇدرەت كامالىغا گۇۋاھلىق بېرىدۇ. ئاللاھ تائالاغا ئىمانى بولغان ھەر قانداق مۇسۇلمان كىشى كائىناتتىكى ئاللاھ تائالانىڭ مەخلۇقاتلىرى ئارقىلىق ئۇنى تونىيالايدۇ. ئەمما ئىمانسىز كىشىلەرنىڭ كۆرۈش دائىرىسى مىكروسكوپ ۋە تېلىسكوپ بىلەنلا چەكلىنىدۇ. چۈنكى ئۇلار پەقەت ماددىغىلا ئىشىنىدۇ مۇسۇلمانلار بولسا كۆزگە كۆرۈنمەيدىغان شەيئىلەرنى ئويغاق دىللىرى بىلەن كۆرەلەيدۇ. باشقىلارنىڭ بىلمىگەن ئىلىملىرىنى مۇسۇلمانلار ئۆزلىرىنىڭ مەنىۋى قۇۋۋىتى بىلەن بىلەلەيدۇ. 

   ئاللاھ تائالانى تونۇش ھەر قانداق ئىلىمنىڭ باشلىنىشىدۇر. ئىسلام دىنى ئۈچۈن ئىلىم خۇددى بېلىق ئۈچۈن سۇ بولغانغا ئوخشاشتۇر. شۇڭلاشقا پەيغەمبىرىمىزگە ئەڭ ئاۋۋال قىلىنغان ۋەھى «ئوقۇ» بىلەن باشلانغان. ئىلىم پەقەت ئوقۇش ۋە ئۆگىنىش ئارقىلىقلا قولغا كېلىدۇ. پەيغەمبەر ئەلەيھىسسالام ساھابىلىرىنى ھەمىشەم ئوقۇشقا ئۈندەيتتى. ھەتتا مۇشرىكلەردىن ئەسىرگە چۈشكەن ساۋاتلىقلىرىنىڭ ھەر بىرى مۇسۇلمانلاردىن 10 كىشىنىڭ ساۋادىنى چىقارسا، ئۇلارنى ئەركىنلىككە قويۇپ بېرىش سىياسىتىنى قوللانغان. پەيغەمبەر ئەلەيھىسسالامدىن كېيىنكى ئەسىرلەردىكى مۇسۇلمانلارمۇ ئىسلامنىڭ بۇ خىل ئەۋزەللىكلىرىنى ياخشى چۈشەنگەن. ئۇلارنىڭ ھەر بىرى ھۈنەر- بىلىمگە ئىنتىلىشى تۈپەيلى ئۆزگە ئىقلىملارغا ئۈلگە بولۇپ ياشىغان. شۇ سەۋەبلىك دۇنيانى سورىغان. مەسىلەن: ئىبن سىنا دۇنياغا مەشھۇر دوختۇر، شائىر، ئالىم ۋە پەيلاسوپ ئىدى. ئۇنىڭدىن باشقا ئىمام رازى، ئىبن روشدى، ئىبن ھەيسەم قاتارلىقلارمۇ دىننى بىر تەرەپكە، ئىلىم – پەننى بىر تەرەپكە ئايرىپ قارىماستىن، ھەر ئىككىلا تەرەپتىن ئەتراپلىق يېتىشكەن كىشىلەر بولغان. ھەتتا بۇرۇنقى مۇپەسسىرلەرمۇ ئايەتلەرنىڭ مەزمۇنىنى چۈشەندۈرۈشتە دىنىي بىلىملەر بىلەنلا چەكلىنىپ قالماي، شۇ زاماندىكى پەلەسەپە، لوگىكا، ئاسترونومىيە قاتارلىق ھەر ساھە بىلىملىرىدىن ئەتراپلىق پايدىلانغان. مۇسۇلمان ئەھلى ئارىسىدىن بۇ ساھەلەردە تونۇلغان ئالىملار ئاز ئەمەس. 

   ئىسلام دىنىنىڭ ئىلىم ئەھلىنىڭ دەرىجىسىنى يۇقۇرى باھالايدىغانلىقىنىڭ بىر دەلىلى شۇكى، ھەتتا ئاللاھ تائالا ئۆزىنىڭ بىرلىكىگە گۇۋاھلىق بېرىشتە ئۆزىنىڭ مۇبارەك ئىسمىغا ئىلىم ئەھلى بىلەن پەرىشتىلەرنىڭ ئىسىملىرىنى قوشۇپ ئاتاپ كېلىدۇ. « ئاللاھ تائالا ئادالەتنى بەرپا قىلغان ھالدا گۇۋاھلىق بەردىكى، ئۇنىڭدىن باشقا ھېچ بىر مەبۇد (بەرھەق) يوقتۇر. ئۇنىڭغا پىرىشتىلەرمۇ، ئىلىم ئەھلىلىرىمۇ، شۇنداق گۇۋاھلىق بەردى. ئۇنىڭدىن باشقا ھېچ مەبۇد بەرھەق يوقتۇر. ئۇ غالىبتۇر، ھېكمەت بىلەن ئىش قىلغۇچىدۇر»[ئال ئىمران سۈرىسى 18- ئايەت]. ئاللاھ تائالا يەنە مۇنداق دەيدۇ: « ئاللاھ تائالا سىلەردىن ئىمان ئېيتقان ۋە ئىلىم بېرىلگەن كىشىلەرنى بىر قانچە دەرىجە كۆتىرىدۇ »[مۇجادىلە سۈرىسى 11- ئايەت]، ئۇ يەنە مۇنداق دەيدۇ: « بىلىدىغانلار بىلەن بىلمەيدىغانلار تەڭ بولالامدۇ؟» [ زۇمەر سۈرىسى 9- ئايەت]. پەيغەمبەر ئەلەيھىسسالام ئىلىم ئەھلىنىڭ تۆھپىسىنى مەدھىيلەپ مۇنداق دەيدۇ: « قىيامەت كۈنى شېھىتلارنىڭ ئاللاھ تائالا يولىدا ئاققۇزغان قېنى بىلەن ئالىملارنىڭ كىتاب يېزىپ سەرپ قىلغان دوۋاتلىرى تارازىغا قويۇلىدۇ. ئالىملارنىڭ دوۋاتلىرى شېھىتلارنىڭ قېنىدىن ئېغىر كېلىدۇ». يۇقىرىقى ئايەتلەر ۋە ھەدىستا تىلغا ئېلىنغان «ئىلىم» دىنىي ئىلىملەرگىلا قارىتىلغان ئەمەس، بەلكى ئىنسانىيەتكە پايدىلىق بولغان جىمى ئىلىم – پەنگە قارىتىلغان.

    «يېڭى ھايات» 1997- يىل 27- سېنتەبر سانى.

ھەج سەپىرى تەسىراتلىرى

   مەككە مۇكەررەمە ۋە مەدىنە مۇنەۋۋەرەدىن ئىبارەت مۇقەددەس جايلارنى كۆرۈپ، زىيارەت قىلىش ھەر قانداق مۇسۇلماننىڭ كۆڭلىدىكى ئارمىنى بولغىنىدەك، ئۇ يەرلەرگە بېرىپ قايتىدىن تاۋاپ قىلىپ قايتىش ئىستىكى مېنىڭمۇ ئويۇمدىن كەتمەي يۈردى. شۇنداق كۈنلەرنىڭ بىرىدە تەلىيىمگە يارىشا تۈركىيەدىكى بىر دوستۇمدىن تېلىفون كىلىپ، مېنىڭ ھەج سەپىرىگە چاقىرتىلغانلىقىمنى، دەررۇ يولغا چىقىشىم كېرەكلىكىنى ئېيتتى. شۇ يەردىن ۋىزا ئاچتۇرۇپ كېتىشىم كېرەك ئىكەن. شۇ بويىچە يولغا چىقىپ، تۈركىيىدە ماڭا ئوخشاش سەپەرگە ئاتلانغان بىر نەچچە ۋەتەنداشلىرىم بىلەن ئۇچراشتىم. ئۇلارنىڭ ئىش ھەركەتلىرىدە بۇ ئۇلۇغ سەپەرگە بولغان قىزغىنلىق بايقالسىمۇ، لېكىن چىرايلىرى سولغۇن، پەرىشانلىق ئەكىس ئېتىپ تۇراتتى. بىر كۈنى ئىستانبۇلدىكى سەئۇدى ئەرەبىستان ئەلچىخانىسىنىڭ كۈتۈش زالىدا ۋىزا كۈتۈپ ئولتۇرىشاتتۇق. يېنىمدا تۇرغان تۈركىيىلىك ئۇيغۇر ھەمشەھەرلەرنىڭ بىرى ئۇلارغا سىنچلاپ قاراپ چىقىپ، ماڭا سوئال قىلىپ،« بۇ ئادەملەر مىڭبىر مۇشەققەتتە تاپقان پۇللىرىنى ئەرەبلەرگە ئاپىرىپ خەجلەپ بېرىمىز دەپ مۇنداق ئۆزلىرىنى قىينىغىچە ئۈستىلىرىدىكى كىيىملىرىنى بولسىمۇ بىر قۇر تۈزەپ كىيىۋالسا بوپتىكەن. سىز ئېيتىڭا، مۇشۇنداق ئەھۋالدىكى كىشىلەرگە ھەج قىلىش پەرزمۇ؟» دەپ قالدى. مەن ئۇنىڭغا « بۇ ئادەملەرگە ئۇنداق كەمسىتىش بىلەن قارىماڭ. بۇلارنىڭ تارتقان جاپالىرى ئۈچۈن ئاللاھ تائالا چوقۇم ساۋاب بېرىدۇ. بۇ بېچارىلەرنىڭ تولىسى دېخان. بۇلار سىزگە، ماڭا ئوخشاشلارغا نان بېرىپ بېقىۋاتقان مېھنەتكەشلەر، ئەمما ئاللاھ تائالا نەزىرىدە ھۆرمەتلىك كىشىلەردۇر. سىزدەك، مەندەك چىرايلىق كىيىنىپ، بوينىغا گالستۇك تاقاش ئىقتىدارىغا ئىگە بولالمىسىمۇ ئۇلارنىڭ قەلبى پاك. سىز ۋەتىنىمىزدىكى دېخانلارنىڭ ھالىنى بىلمەيسىز. ئەگەر سىزمۇ ئۇ يەردە ياشىغان بولسىڭىز، ئۇلاردىن ھېچ پەرقلەنمەنمىگەن بولاتتىڭىز. مېنىڭچە، باشقىلاردىن كۆرە بۇ خىل ھالال ئەمگىكى بىلەن ئاللاھ تائالانىڭ پەرزىنى ئادا قىلىشقا بەل باغلىغان بۇ تەۋەرۇك ئادەملەرنىڭ نىيەتلىرىنى ئاللاھ تائالا قوبۇل قىلىدۇ ۋە ئەجرىنى تولىقى بىلەن بېرىدۇ» دەپ رەددىيە بەردىم ۋە ھېسىياتقا چۆكتۈم: 

 تەلمۈرۈپ يىل بويى ئىنتىزار بولغان،

 ئاتلىنىپ چىقتىم بۇ شانلىق سەپەرگە.

 كىممۇ يۈرەكتىن كۆيۈپ كۈل بولمىسۇن، 

 مۇقەددەس قىبلىگاھ- شۇ ئۇلۇغ يەرگە.

كۆرمىگەن ئارماندا، كۆرگەنگە تىلەك،

يانىدۇ دىللاردا ۋىسالنىڭ ئوتى.

قانداقمۇ كۆيمىسۇن دىللار تۇرسا ئۇ-

ۋەھىينىڭ بۆشىگى،پەيغەمبەر يۇرتى.

ئىلاھىم نەسىپ ئەتكىن مۇرادىمنى، 

ۋىسالىم قۇچاغلاپ كۆڭلۈم ياشارسۇن.

يۇيۇلۇپ تاغدەك بۈيۈك گۇناھلىرىم،

قارايغان كۆمۈردەك دىلىم ئاقارسۇن.

   ئاقىۋەت ئارمىنىمىز ئەمەلگە ئېشىپ، ئۇ مۇقەددەس جايلاردا يۈرىشىمىزنى ئاللاھ تائالا نەسىپ قىلدى. ھەج سەپىرىنى ئادا قىلىشتىن ئالدىدىكى كۈنلەردە قىلغان زىيارەتلىرىمىزدە بىز ئاتا- بوۋىلىرىمىزنىڭ بۇ يەرلەردە قالدۇرغان خەيرلىك ئىشلىرىدىن مەغرۇرلاندۇق. بۇرۇن ۋەتىنىمىزدىن ھەجگە كەلگەن پۇلدار كىشىلەر مەككىنىڭ مەسچىت ھەرەمگە، مەدىنىنىڭ پەيغەمبەر مەسچىتىگە يېقىن بولغان جايلىرىدىن بىر نەچچە قەۋەتلىك، شۇ زامانلارغا نىسبەتەن ئەڭ ھەشەمەتلىك چوڭ بىنالارنى سېتىۋېلىپ، ئۇلارنىڭ ھەر قايسىسىنى ئۆز شەھەرلىرىنىڭ نامىدا ئاتاپ، ۋەتەندىن ھەجگە كەلگۈچىلەرنىڭ يېتىپ - قوپۇشلىرى ئۈچۈن ئاللاھ تائالا يولىدا ۋەقىپ قىلىپ قالدۇرغان ئىكەن.

بۇ بىنالار«خوتەن رىبات» ( يەنى خوتەن ھاجىلىرىنىڭ ۋەقىپ بىناسى)، «قەشقەر رىبات»، «ئاتۇش رىبات»، «كۇچار رىبات»، «شايار رىبات» ۋە «كېرىيە رىبات» دېگەن ناملار بىلەن ھازىرغىچە ئاتىلىپ كەلمەكتە ئىكەن. مەن ۋەتەندىن ھەجگە كەلگۈچىلەرگە ھەج پائالىيەتلىرىنىڭ قائىدە - تەرتىپلىرىنى چۈشەندۈرۈش ئىشلىرىنى ئېلىپ باردىم. ئۇنى ئەڭ ئالدى بىلەن «كېرىيە رىباتتىن» باشلىدىم. مەككە ۋە مەدىنىدە كېرىيەلىكلەر نامىدا 2 رىبات بار ئىكەن. لېكىن مەسچىت ھەرەم ۋە پەيغەمبەر مەسچىتىنى كېڭەيتىشتە ئۇلار چېقىلىپ كېتىپتۇ. ئۇلارنىڭ بەدىلىگە ئەرەبىستان ھۆكۈمىتى پۇل ئاجرىتىپتۇ. ھازىرچە ئۇلارنى سېلىش ئورنى بەلگىلەنمىگەنلىكتىن، كېرىيەلىك بايلار بىر بىنانى ۋاقىتلىق كىرالىغان ئىكەن. ئۇ يەردىكى ۋەتەنداشلار بىلەن ئۈچرىشىش مېنىڭ قەلبىمدە ئاجايىپ ئىللىق تەسىراتلارنى ھاسىل قىلدى. مەن قاتاردىكىلەر بىلەن كۆرۈشۈپ، بۈگۈنلا كەلگەن يەتمىش ياشلار چامىسىدىكى ئاپپاق ساقاللىق بىر كىشىنىڭ ئالدىغا توغرىلاندىم. ئۇنىڭ بىلەن قۇچاقلىشىپ كۆرۈشۈش ھېسىياتىدا ئىنتىلگىنىمدە، ئۇ مويسۈپەت سەل قىسىلىۋاتقاندەك قىياپەت كۆرسەتتى. سەۋەبى يىراق يولدىن كەلگىچە كىيىملىرىنى توپا - چاڭ بېسىپ، كىرلىشىپ قالغاننىڭ ئۈستىگە ئىسسىق جايدا تەرلەپ ھۆل بولۇپ كەتكەن ئىكەن. مەن ئۈچۈن ئۇنىڭ كىيىمىدىكى توپا- چاڭلار ئەزىز ۋەتىنىمنىڭ تەۋەرۈك ئىپار زەررىسىدەك بىلىندى. شۇ ئەسنادا كۆڭلۈمدە مۇنداق شېىرىي ھېسىياتلار تۇغۇلدى.

  قاقماي تۈرۈڭ ئۇستىڭىزنى ئەي بۇۋا،

يۇرتۇمنىڭ توزاڭلىرى ماڭا قونسۇن.

   ياق توزاڭ ئەمەس، بەلكى ئىپار ھىدى،

    ئۇنتۇلۇپ ھىجران، تەشنالىقىم قانسۇن.

 مۇڭدىشىش جەرىيانىدا ئۇكىشى بىزنىڭ يۇرتلۇق تۈردى ئاخۇن ئۇستام بولۇپ چىقتى. شۇ ئەسنادا ئەرەبچە كىيىنگەن بىر ياش يىگىت كىرىپ كەلدى. ئۇ ھەممىمىز بىلەن سەمىمىي كۆرۈشۈپ چىققاندىن كېيىن، «مەن تائىپ شەھىرىدىن كەلدىم. سىلەرگە ئاتاپ تاماق ئېلىپ كەلدۇق. ھەممىڭلار بىر يەردە جەملىنىپ تاماقلىنىپ ئېلىڭلار» دەپ ئىلتىپات كۆرسەتتى. ئۇنىڭ تەكلىبى بىلەن ئۆينىڭ ئوتتۇرسىغا كەڭ دەستىخان سېلىنىپ، دەستىخان ئۈستىگە گۆشلۈك پولو، بانان، ئەپىلسىن، قېتىق، خورما، ئۈزۈم قاتارلىق يېمەك- ئىچمەك، مېۋە - چېۋىلەر كەلتۈرۈلدى. تاماقتىن كېيىن رىباتنىڭ باشقۇرغۇچىسى چال كىشى ئورنىدىن تۇرۇپ «ۋەتەنداشلار، بۇ تائاملارنى كەلتۈرگەن كېرىيەلىك تۇرسۇن ھاجىم مەرھۇمنىڭ بالىلىرى. مەرھۇم ھايات ۋاقتىدا ھەر يىلى ھەج سەپىرىگە كەلگەن يۇرتداشلىرىنى مۇشۇنداق مېھمان قىلاتتى. بۈگۈن ئۇنىڭ بالىلىرى دادىسىنىڭ ۋەسىيىتى بويىچە سىلەرنى يوقلاپ كەپتۇ. مەرھۇمنىڭ روھىغا دۇئا قىلىپ قويساڭلار» دەپ بۇ ئىشنىڭ ماھىيىتىنى بىزگە چۈشەندۈردى. بىز ھەممىمىز دۇئاغا قول كۆتۈردۇق. ئۇكىشى بىزگە ھەر كۈنى پېشىن نامىزىدىن كېيىن بۇ يەرگە كېلىپ تاماقلىنىشىمىزنى ئېيتتى. 

   مەن بۇ يەردىن قوزغۇلۇپ خوتەن رىباتىغا باردىم. مەسچىت ھەرەمگە ئەڭ يېقىن ئورۇنلاشقان بۇ تۆت قەۋەتلىك بىنادا ماڭا تونۇش ناسىرجان ھاجىم ئىشلەيدىغانلىقىنى بىلەتتىم. ئۇ مېنى قىزغىن قارشى ئالدى. ئۇ يەردىكى ۋەتەندىن كەلگەن ھاجىلارغىمۇ ھەج سەپىرىنىڭ رەسمىيەتلىرىنى تونۇشتۇرۇش ۋەزىپىسىنى ئادا قىلدىم. بۇ رىباتتىمۇ سەئۇدى ئەرەبىستاندا تۇرۇپ قالغان ھەمشەھەرلەر ئۆز خىراجىتى بىلەن ۋەتەنداشلىرىنى تاماقلاندۇرىدىكەن. ئۇ يەردىن دوستۇم ئابدۇل ھەفىز بىلەن سىرتقا چىققىنىمىزدا، خوتەن شىۋىسىدە ئۆز ئارا سوھبەتلىشىپ ئولتۇرغانلارنى ئۈچراتتۇق. ئۇلار جىددە شەھىرىدىكى رادىئو ئىستانسىسىنىڭ ئۇيغۇرچە ئاڭلىتىش بۆلۈمىدە ئىشلەيدىغان ئابدۇلئەھەت ھاجىم، سىراجىدىن ھاجىملارنىڭ ئۆز ئانا تىلىدا ناھايىتى راۋان سۆزلەيدىغانلىقى، بېرىۋاتقان پروگراممىلىرىنى ۋەتەندە قىزىقارلىق بىلەن تىڭشاپ پەخىرلەنگەنلىكى ھەققىدە سۆزلىشىپ ئولتۇرىشىپتۇ، ئۇلارنىڭ بىرى ئۆزى ئۈچراشقان رەھمەتۇللا ئەپەندىم، قۇربان ھاجىم، ئابدۇقادىر تاش ھاجىم، ئابدۇغۇپۇر ھاجىمنىڭ ئوغلى ئىمىن ھاجىملارنىڭ بۇ يەردىكى ھەقىقىي ئۇيغۇر سۈپەت، ئالىم ئادەملەردىن ئىكەنلىكىنى ئېيتىپ كېلىپ، بولۇپمۇ رەھمەتۇللا ھاجىمنىڭ نامى ئالتىشەھەر خەلقىگىمۇ مەلۇم ئىكەنلىكى، ئۇنىڭ ۋەتەن، مىللەت ئۈچۈن كۆپ ئىشلارنى قىلىۋاتقانلىقى، ۋەتەندىن چەتكە قاڭقىپ كەتكەن ياشلارغا غەمخورلۇق قىلىپ، ئۇلارغا ئېگىدارچىلىق قىلىۋاتقانلىقى توغرىسىدا سۆزلەپ بېرىۋېتىپتۇ.

   نۆۋەتتە بىز بارغان ئاتۇش رىبات ھەرەمدىن سەل يىراقتا ئىكەن. ئۇنى باشقۇرىدىغان ئابدۇرېھىم ھاجىمغا بىز مەقسەت- مودىئايىمىزنى بىلدۈرگىنىمىزدە، ئۇ سىياسەت ھەققىدە سۆز قىلماي، پەقەت دىنىمىز ھەققىدە سۆزلىشىمىزگە بولىدىغانلىقىنى جېكىلەپ، قولىمىزغا مىكروفوننى بەردى. ئۇنىڭ ئېيتقىنىدەك، شۇ قېلىپتا ئېيتارىمىزنى ئېيتىپ، ئاندىن كۇچار رىباتقا قاراپ يول ئالدۇق. ئۇ يەردىمۇ ۋەتەنداشلار بىلەن دىدارلىشىپ، ھەج سەپىرى ھەققىدە ئۇزاق سۆھبەتلەشتۇق.

  مەن ناماز شامدىن كېيىن خۇپتەنگىچە بولغان ئارىلىقتا پات- پات قۇربان ھاجىمنىڭ دۇكىنىغا بېرىپ، ئۇنىڭ بىلەن پاراڭلىشىپ ئولتۇرىدىغان بولدۇم. بىر كۈنى ئۇ كىشى دۇكىنىدا كىتاب ئوقۇپ ئولتۇرغان ئىكەن، مېنى كۆرۈپ قىزغىن قارشى ئالدى. بۇ ئادەم دىيانەتلىك، مەرىپەتپەرۋەر كىشى ئىدى. ئۇ ھەر تەرەپلىمە مەلۇماتقا ئىگە ئىكەنلىكى ۋە ھوشىيارلىقى بىلەن باشقىلاردىن پەرقلىنىپ تۇراتتى. ئۇنىڭ پۇل تېپىشىنى بىلىدىغان ھەم ئۇنى ۋەتەن، مىللەتنىڭ مەنپەئەتى ئۈچۈن ئىشلىتىشنىمۇ بىلىدىغان ياخشى كىشى ئىكەنلىكىنى ياخشى بىلەتتىم. سوھبەت ئارا قۇربان ھاجىم ماڭا قەشقەر ناھىيىلىك ھۆكۈمەتتىن كەلگەن بىر پارچە خەتنى كۆرسىتىپ «مەن قەشقەرگە بىر ئۇيغۇر مەكتىبى سېلىپ بېرىشىنى نىيەت قىلغانتىم. شۇ مەقسەت بىلەن ھۆكۈمەت ئورۇنلىرىغا مەكتەپنىڭ سېلىنىشىغا كېتىدىغان خىراجەتلەرنى ھېساپلاپ ئەۋەتىڭلار دېگەن ئىدىم. مانا شۇنىڭغا بۇ خەت كەپتۇ. ئۇنىڭغا 300 مىڭ دوللار ئەتراپىدا پۇل كېتىدىغان ئوخشايدۇ. ئاللاھ تائالا يار بەرسە مەن بۇ ئىشنى ئورۇنلىماي قالمايمەن دېگەن قەتئىي نىيەتتە يۈرىۋاتىمەن» دېدى. مەن ئىچىمدە ئاللاھ تائالا مۇشۇنداق سېخى كىشىلەرنىڭ تېنىنى سالامەت، بايلىقىنى زىيادە قىلسۇن، دەپ تىلەك بىلدۈردۈم. 

  ھەج پائالىيەتلىرى ئاياقلىشىشقا ئۆتكەن بىركۈنى دوستۇم سىراجىدىن ھاجىمدىن ئۇستاز رەھمەتۇللا تۈركىستانىينىڭ ياۋروپاغا كەتكەن سەپىرىدىن قايتىپ كەلگەنلىكىنى ئاڭلاپ، ئۇنىڭغا تېلېفون قىلىپ، ئەھۋال سوراشتىم. ئۇ مېنىڭ ئۆزىگە كېلىشىمنى ئېيتتى. ئەتىسى ئەتىگەن رابۇتۇل ئىسلامدىكى ئۇنىڭ ئىش ئورنىغا بېرىپ، ئۇزاق سۆبەتلىشىپ ئولتۇردۇق. ئۇ ئۆزىنىڭ بارغان مەملىكەتلىرىدىكى ئالاھىدىلىكلەرنى سۆزلەپ ئۆتتى. ئۇستازنىڭ مەنىلىك سۆزلىرى مېنىڭدە چوڭقۇر تەسىراتلارنى ھاسىل قىلدى. ئۇ مېنىڭدىن «يېڭى ھايات» ۋە «ئۇيغۇر ئاۋازى» گېزىتلىرىنى ئېلىپ كەلگەن، كەلمىگەنلىكىم ھەققىدە سورىدى. مەن ئۇلارنى يەتكۈزۈپ بېرىدىغانلىقىمنى ۋەدە قىلدىم. ئەتىسى ئۇنىڭ چاقىرىشى بىلەن ئابدۇلئەھەت ھاجىم، سىراجىدىن ھاجىملارنىڭ ھەمراھلىقىدا ئۇنىڭ ئۆيىگە باردۇق. ئۆيدىكى ئۇزۇن زالنىڭ بىر تەرىپى ھەر خىل تىللاردىكى كىتابلار بىلەن تولغان ئىكەن. ئۆزىنىڭ ئەرەبچە، ئۇيغۇرچە، ئېنگلىزچە يازغان ماقالىلىرىمۇ ئۇ يەردىن ئورۇن ئاپتۇ. ئۇستاز ناھايىتى مۇلايىم ۋە كەمتەرلىك بىلەن سۆزىمىزگە قۇلاق سېلىپ، كۈلۈمسىرەپ قويۇپ ئولتۇرىدۇ. قىزغىن سۆھبەت جەريانىدا بىز ئۇنىڭ مەنىلىك سۆزلىرىدىن مەدەت ئېلىپ خوشلاشتۇق. 

   ھەج ئىبادىتىنىڭ مۇھىم بىر ئاساسى شۇكى، ھەجگە بارغان ئىنسانلار ئاللاھ تائالانىڭ پەرزىنى ئادا قىلىشتىن تاشقىرى ئۇ يەردىكى ھەر مىللەت مۇسۇلمان ئەھلى بىلەن ئۈچرىشىش ئارقىلىق ئۇلاردىن ئىسلامىي ئەخلاق، پەزىلەت، قائىدە- يوسۇنلارنى ئۆزىگە سىڭدۈرۈپ، شۇ خىسلەتلەرنى خۇشپۇراق چېچىپ تۇرغان ئەتىر گۈللەردەك ئۆز يۇرتلىرىغا ئېلىپ كېتىدىغان بولىدۇ. شۇ خىل ھاجىلارنى كىشىلەر ھۆرمەتلەيدىغان بولىدۇ. ئەپسۇسكى، ئەمەلىيەتتە ئۆزىدە ئۇنداق خىسلەتلەرنى ئۈزلەشتۈرمىگەن، ئاتاق ئۈچۈنلا ھەجگە بېرىپ كەلگىنىنى داملايدىغانلارمۇ ئۈچرايدۇ. ئىسلام دىنىنىڭ ساخاۋىتىنى، ئىنسانىي كەمتەرلىك، مېھرى- شەپقەتنى ئوزلەشتۈرۈپ، كىشىلەرگە ئۇنىڭ ئەمەلىيىتىنى كۆرسىتىشىمۇ ھەقىقىي ھاجىلىقنىڭ نىشانىسىدۇر. 

                  «يېڭى ھايات» 1998- يىل 8- ئاۋغۇست

دىنىمىزنىڭ پاكلىقىنى ساقلايلى

  بۇ يىلنىڭ 18- ئاپرېل كۈنى «يېڭى ھايات» گېزىتىدا ئېلان قىلىنغان «ئىسلام شەرئىتىنىڭ بەلگىلىمىسى ۋە ئويلاپ چىقىرىلغان «پەتىۋالار» سەرلەۋھىلىك ماقالىغا ئۇمۇمىي خەلقنىڭ بەرگەن باھاسى ناھايىتى ياخشى بولدى. ئەينى ۋاقىتتا ئاز ساندىكى بەزى ئادەملەرنىڭ بۇ ماقالا ھەققىدىكى سەلبىي چۈشەنچىلىرى تارقىلىپ، مۇسۇلمان خەلقىمىزنى قايمۇقتۇرۇش رولىنى ئوينىدى. بۇ ئىنتايىن خەتەرلىك ئىش. شۇڭا مەن بىر قىسىم دىنىي تەلىمدىن دېگەندەك خەۋىرى يوقلىقى تۈپەيلى ياخشى چۈشىنەلمىگەن كىشىلەرگە  بەزى مەسىلىلەرنى ئايدىڭلاشتۇرۇپ بەرمەكچىمەن: 

   ئاۋۋال شۇنى ئېنىق ئېيتىپ ئۆتىمەنكى، گېزىت مۇخبىرىنىڭ سوئاللىرىغا بېرىلگەن جاۋاپلار مېنىڭ شەخسىي  كۆز قارىشىم ئەمەس، بەلكى ئىسلام دىنىنىڭ پىكرى، ئىسلام دۇنياسىدىكى ئاتاقلىق ئالىملارنىڭ سۆزلىرىدۇر. ئاشۇ مۆتىۋەر زاتلارنىڭ پىكىرلىرىنى قۇرئان ۋە ھەدىسلەرنىڭ روھىغا ئۇيغۇن كېلىشى شەرتى بىلەن قوبۇل قىلىمەن. ئاللاھ تائالانىڭ دىنىنى ھەقىقىي ماھىيەتلىرى بىلەن كىشىلەرگە چۈشەندۈرۈش ئارقىلىق دىنىمىزغا بىر قانچە يۈز يىللاردىن بېرى كىرگۈزىۋېلىنغان بىدئەت (دىندا بولمىغان ئىشلار) ۋە خۇراپاتلارنى چىقىرىپ تاشلاپ، دىنىمىزنى كەڭ خەلق ئاممىسىغا ھەقىقىي ماھىيىتى بويىچە چەشەندۈرۈشنى مەقسەت قىلغانمەن. 

  سۆھبىتىمىزنىڭ بېشىدا ئالمۇتىغا جايلاشقان ئۇيغۇر مەھەللىسىدىكى مەسچىتنىڭ ئىمامى بولغان مەلۇم بىر كىشىنىڭ «جىنازا نامىزىنى مەسچىتتە چۈشۈرۈش 27 ھەسسە ئارتۇق ساۋابقا ئىگە، بۇ قۇرئاندا ئېيتىلغان» دېگەن سۆزى ئارقىلىق قۇرئاننى بورمىلىغانلىقى ھەققىدە ئىدى. مېنىڭ جاۋابىمدىكى «جىنازا نامىزى ئەسلىدە ناماز ئەمەس، بەلكى مېيتكە قىلىنغان دۇئادۇر...» دېگەن جۈملىنىڭ ئاساسىي مەخسىتىنى چۈشەنمىگەن. ئۇلار «جىنازا نامىزىنى ناماز دېمەپتۇ» دەپ چۈشىنىپ، مەسىلىنىڭ ئاساسىي نىشانىنى بۇراپ ئىختىلاپ ماۋزۇسىغا كىرمەيدىغان بىر مەسىلە ئۈستىدە سۆز تارقاتقان. 

   بۇ مۇنداق مەسىلە: «ناماز» سۆزى پارىسچە سۆز بولۇپ، ئۇنىڭ ئەرەبچىسى « سالات» دۇر. قۇرئان كەرىمدە «سالات» سۆزى ھەر خىل مەنىلەردە كەلگەن. «سالات» ئاللاھ تائالادىن سادىر بولسا «رەھمەت»، پەرىشتىلەردىن سادىر بولسا «مەغىپرەت»، ئىنسانلاردىن سادىر بولسا«دۇئا» مەنىلىرىدە كېلىدۇ. ناماز- ئىنسانلاردىن سادىر بولىدىغان پائالىيەت بولغانلىقى ئۈچۈن، ھەر قانداق ناماز لوغەت جەھەتتە «دۇئا» مەنىسىنى بېرىدۇ. ئەمما، «ناماز» سۆزى شەرىئەت ئىستىلاھىدا، تەكبىر بىلەن باشلىنىپ، قىيام (ئۆرە تۇرۇش)، روكۇ (ئېڭىشىش)، سەجدە، ئولتۇرۇش، سالام بېرىش قاتارلىقلارنى ئۆز ئىچىگە ئالغان پائالىيەت. بۇ «سالات(يەنى ناماز)» دەپ ئاتىلىدۇ. جىنازا نامىزى تەكبىر، قىيام، سالام بېرىش جەھەتلەردە نامازغا ئوخشىغانلىقى ئۈچۈن ئۇنىمۇ «ناماز» دېگەن ئىستېمالغا كىرگۈزۈلگەن بولسىمۇ، ئۇ رۇكۇ، سەجدە، ئولتۇرۇش قاتارلىق نامازنىڭ مۇھىم ئاساسلىرىدىن سىرتىدا بولغىنى ئۈچۈن ئۇ «ناماز» سۆزىنىڭ تولۇق ئىستىمالىغا كىرەلمەيدۇ. پەقەت ئىستىلاھتا ئۇنى ناماز دەپ ئادەتلەنگىنىمىز ئۈچۈنلا ناماز دەپ سانايمىز. شۇڭا فىقھىي كىتابلاردا جىنازىنى مەسچىتنىڭ ئىچىگە ئېلىپ كىرىش مەكروھ دېيىلگەن. مېنىڭ جاۋابىمدىكى «جىنازا نامىزى ئەسلىدە ناماز ئەمەس، بەلكى دۇئادۇر» دېگەن سۆزۈمنىڭ ئىسپاتى ئەنە شۇ. جىنازا نامىزىنىڭ پەرز ئىكەنلىكىدە ھېچ كىمنىڭ ئىختىلاپى يوق. ئۇنى ئادا قىلىش مۇسۇلمانلارغا بۇيرۇلغان پەرز كىپايىدۇر. بۇنى ھەممە كىشى ئىقرار قىلىدۇ. ئەھۋال بۇنداق ئىكەن، جىنازا نامىزىنى «ناماز» دەيلى ياكى «دۇئا» دەيلى، بەرىبىر ئۇنىڭ پەرز ئىكەنلىكىگە دەخلى يەتكۈزمەيدۇ. 

   ئىككىنچى مەسىلە، موشۇ جاۋابىمدىكى «شۇڭلاشقا بەش ۋاقىت نامازنى مەسچىتتە ئوقۇش سۈننەت بولغاچقا ساۋاپلىقتۇر. ئەمما ئۇ نامازنىڭ شەرتى ئەمەس...» دېگەن سۆز ئۈستىدىكى پىكىرلەرگە كەلسەك، نامازنىڭ 12 شەرتى بار. ئالتىسى نامازنىڭ سىرتىدا، ئالتىسى ئىچىدە بولىدۇ. بۇ شەرتلەرنىڭ بېرەرسى كەم بولغاندا ناماز ئادا بولمايدۇ. «شەرت» كەم بولسا بولمايدىغان نەرسە دېگەنلىك. ئەمما سۈننەت ئىبادەتلەرنى كامىللىغۇچى پائالىيەت بولسىمۇ، ئۇ نامازنىڭ شەرتلىرىدىن ئەمەس. سۈننەت ساۋابنىڭ كۆپرەك بولۇشى ئۈچۈندۇر. 

   شەرىئەت ھۆكۈملىرى سالاغا ئورۇن بەرمەيدۇ. كىشىلەرنى مەسچىتكە تەشەببۇس قىلىمەن دەپ سۈننەتنى نامازنىڭ شەرتى دەپ قويۇش توغرا بولمايدۇ. شەرتنى شەرت، سۈننەتنى سۈننەت دېيىش كېرەك. چۈنكى سۈننەتنى ناماز ئۈچۈن شەرت قىلىۋالغاندا مەسچىتكە چىقالماي ئۆيدە ناماز ئوقۇغان كىشىنىڭ نامىزىنى دۇرۇس ئەمەس دېيىشكە توغرا كېلىدۇ. ھالبۇكى، نامازنى ئۆيدە ئوقۇسىمۇ ئادا بولىدۇ. بىراق مەسچىتتە ئوقۇسا 27 ھەسسە ئارتۇق ساۋاب بولغاننىڭ سىرتىدا، كۆپلىگەن ماددىي ۋە مەنىۋىي پايدىلار ھاسىل بولىدۇ. 

  ئۈچىنچى مەسىلە، قۇرئان ئوقۇش ۋە جىنازا نامازلىرىنى چۈشۈرۈش ئۈچۈن ھەق سوراش ياكى ئېلىش مەسىلىسى بولۇپ، بۇ مەسىلە قۇرئان كەرىمنىڭ ئايەتلىرى بىلەن ناھايىتى ئوچۇق ئىزاھلانغان. بۇ ئۇمۇمىي ھۆكۈمدۇر. سوئالنىڭ چەكلىمىسىگە ئاساسەن مەنمۇ قۇرئاننىڭ بۇ ئۇمۇمىي ھۆكۈمىنى ئېيتتىم. ئىسلام مەملىكەتلىرىدە بولسا ئىمام - مۇئەززىنلەرگە ھۆكۈمەتتىن مائاش بەلگىلىنىدۇ. ئۇلار مەسچىتنىڭ ۋە جامائەتچىلىكنىڭ خىزمەتلىرىنى قىلىش يولىدا يۈرگىنى ئۈچۈن ئىماملىق ۋە مۇئەززنىلىك ۋەزىپىسىگە مائاش ئېلىپ يېيىشى ھالالدۇر. بىراق قازاقستاندا ئىمام، مۇئەززنىلەرگە مائاش بەلگىلەپ بېرىدىغان ئىش ھۆكۈمەت تەرىپىدىن بولمىغاچقا، ھېچقانداق كىرىمى يوق بەزى نامرات ئىماملارنىڭ خىراجىتى يۇرت - جامائەتنىڭ ئۈستىگە يۈكلىنىدۇ. يۇرت - جامائەت ئۇلارغا ياردەم قىلىشقا مەجبۇردۇر. بىراق، ئىماملارنىڭ بۇنى باھانە قىلىپ قۇرئان ئوقۇغانغا، جىنازا نامزى چۈشۈرگەندە ئاقچا ئالسا يەنە بولمايدۇ. بۇنىڭ ئەڭ ياخشى چارىسى مەسچىتنىڭ خەيرىيەت ساندۇقىدىن ئىمام ۋە مۇئەززىن ئىككىسى ئۆز ئېھتىياجىغا يېتەرلىك ھالدا مائاش ئېلىپ خەجلىسە بولىدۇ، دەپ ئويلايمەن. مەن ئالىم ياكى مۇپتى ئەمەسمەن. ئۇنىڭغا بىر نەرسە دەپ پەتىۋا چىقىرالمايمەن. ھەر كىم قۇرئاننىڭ تەرجىمىسىنى قايتا ئوقۇسۇن. شۇنىڭغا قاراپ ئىش كۆرسە بولىدۇ. چۈنكى، بىدئەت، ھارام ئىشلار ھېچ ۋاقىت ياخشىلىققا تۈرتكۈ بولالمايدۇ. ئىمامغا خالىسانە ياردەم قىلىشتىن باشقا قۇرئان ئوقۇغىنى ئۈچۈن، جىنازا نامىزى چۈشۈرگىنى ئۈچۈن ئاقچا قويۇش ئادىتىنى يوق قىلىش، بىدئەتكە قارشى تۇرۇش ئارقىلىق دىنىمىزنى بىدئەتلەردىن تازىلاپ، ئاللاھ تائالا تەرەپكە ئۆزى كۆرسەتكەن يول بىلەن يۈرگەندىلا، مىللىتىمىزنى قىيىنچىلىقلاردىن قۇتقۇزالايمىز. 

زاكات ئىسلام شەرئىتى پەرزلىرىنىڭ بىرى

   زاكات- ئىسلام دىنىدا نامازدىن كېيىنلا بۇيرۇلغان پەرز ۋە مۇھىم ئىجتىمائىي ئىبادەتتۇر. قۇرئان كەرىمدە زاكات نەچچە ئونلىغان ئورۇندا «زاكات»، «سەدىقە»، «نەپىقە» ۋە «ئېھسان» دېگەن ئاتالغۇلار بىلەن بايان قىلىنىدۇ. ئاللاھ تائالا مۇسۇلمانلارنى زاكاتنى ئادا قىلىشقا ئەمر قىلىپ، بەقەرە سۈرىسىنىڭ 110- ئايىتىدە مۇنداق دەيدۇ: «نامازنى ئادا قىلىڭلار، زاكاتنى بېرىڭلار، ئۆزۈڭلار ئۈچۈن قىلغان قانداقلا ياخشى ئەمەلىڭلار بولسا، ئاللاھ تائالانىڭ دەرگاھىدا ئۇنىڭ ساۋابىنى تاپىسىلەر». 

  زاكات پېقىر- يوقسۇللارغا ياردەم قىلىشتىن ئىبارەت بولغان، ھەتتا ئىسلامدىن بۇرۇنمۇ باشقا ساماۋىي دىنلارنىڭ شەرىئەتلىرىدە پەرز قىلىنىپ كەلگەن ئۇمۇمىي بىر ئىبادەتتۇر. لېكىن ئىسلام دىنىدا پەرز قىلىنغان زاكاتنىڭ دائىرىسى، مەقسەت- غايىلىرى ئىنتايىن كەڭ ۋە ھېكمەتلىرى ناھايىتى مولدۇر. ھېچقانداق دىندىكى زاكات قائىدىلىرى، ھېچقانداق دۆلەتتىكى ئىجتىمائىي ھەمكارلىشىش قانۇنلىرى ئۇنىڭغا يېتەلمەيدۇ. ئىسلام دىنىدىكى زاكات ئىسلام دىنىنىڭ ئاساسلىرىدىن بىرى ۋە چىن مۇسۇلمانلىقنىڭ كېرەكلىك ماددىلىرىدىن بىرىدۇر. 

  زاكات ئىسلام دىنىدا شۇنداق بىر مۇھىم پەرزكى، ئۇنى ئادا قىلغان كىشى مۇسۇلمانلىقنىڭ پەرزىنى ئادا قىلغان بولىدۇ. ئۇنىڭ پەرز ئىكەنلىكىنى ئىنكار قىلغان كىشى كاپىر بولىدۇ. ئىسلام شەرىئىتىدە زاكات بېرىشكە قارشى چىققان كىشىگە ئۇرۇش ئېلان قىلىش بەجا كەلتۈرۈلىدۇ. ئەبۇبەكرى رەزىيەللاھۇنىڭ « ئاللاھ تائالانىڭ نامى بىلەن قەسەم قىلىمەنكى، ناماز بىلەن زاكاتنىڭ ئارىسىنى ئايرىماقچى بولغان ئادەمگىمۇ ئۇرۇش ئاچىمەن» دېگەن مەشھۇر سۆزى شۇنىڭغا ئاساسلانغان. 

   ئىسلام دىنىدىكى زاكات پۇلدار، مۈلۈكدار بايلارنىڭ يوقسۇللارغا ياخشىلىق قىلىش يۈزىسىدىنلا قىلىدىغان ئىنئامى. ياكى ئۆز ئىختىيارىدىكى ئىنسانىي ياردىمى ئەمەس، بەلكى زاكات ئىسلام دىنىنىڭ ئىقتىساد قانۇنىنىڭ مۇھىم بىر تارمىقىدۇر. ئىسلام قانۇنى بويىچە زاكاتنى بايلاردىن دۆلەت ئۆزى ئالىدۇ. ئاندىن ئېھتىياجلىق كىشىلەرگە ئۇنى تەقسىم قىلىپ بېرىدۇ. مۇنداق ھالەتتە كەمبەغەل، يوقسۇزلارنىڭ بايلار ئالدىدا خىجالەت بولۇپ، يۈز قىزارتىشى، قەدىر- قىمىتىنى چۈشۈرۈشى دېگەندەك ئەھۋاللار يۈز بەرمەيدۇ. بايلارمۇ زاكات بەردۇق دەپ ئۆزىنى كۆرسىتىپ، يوقسۇللارغا تەكەببۇرلۇق ۋە مىننەت قىلمايدۇ.

 شۇنىمۇ ئەسكەرتىش كېرەككى، بىراۋغا زاكاتنىڭ پەرز بولىشى ئۈچۈن ئۇنىڭ چوڭ بايلاردىن بولىشى شەرت ئەمەس، بەلكى ئائىلىسىنىڭ نورمال ئېھتىياجلىرىدىن تاشقىرى 85گرامما ئالتۇن قىممىتىدە پۇلى بار ئادەمنىڭ زاكات بېرىشى پەرزدۇر.

  «زاكات» سۆزى ئەرەب تىلىدا پاكلاش ۋە ئۆستۈرۈش دېگەن ئىككى مەنىنى بىلدۈرىدۇ. ئىسلام دىنى بۇ ئىككى مەنىنىڭ ھەر ئىككىسىنى بىللە ئىپادىلەش ئۈچۈن «زاكات» سۆزىنى ناھايىتى ھېكمەتلىك ھالدا تاللاپ ئالغان. زاكات پاكلاش مەنىسى بىلەن بايلارنى ئاچكۆزلۈك ۋە بېخىللىقنىڭ كىرلىرىدىن تازىلاپ پاكلايدۇ. مەرتلىك ھەر قانداق كىشى ۋە مىللەت ئۈچۈن ئېسىل ئەخلاقىي خىسلەتتۇر. ئەكسىنچە بېخىللىق رەزىل خۇلۇقتۇر. ئۇنىڭ يامان ئاقىۋىتى شۇكى، ئۇ گاھىدا كىشىلەرنى پۇل- ماللىرىغا بېخىللىق قىلىش نەتىجىسىدە نۇمۇسلىرىنى ئاياق ئاستى قىلىشىغا، ئۆزلىرىنىڭ ھاياتىنى ھالاك قىلىشىغا، پۇل – مېلىغا ۋە جېنىغا بېخىللىق قىلىپ، ۋەتىنىدىنمۇ يۈز ئۆرۈپ، ئۇنى شەخسىي مەنپەئەتى ئۈچۈن سېتىۋېتىشكە ئېلىپ بارىدۇ. ۋەتەننىڭ مۇستەقىللىقىدىن ئايرىلىپ، ئەجنەبىيلەرنىڭ قولىغا ئۆتۈپ كېتىشىمۇ شۇ ۋەتەن ئەھلىنىڭ جانلىرىنى پىدا قىلىش بىلەن، مال- مۈلۈكلىرىنى چىقىم قىلىش بىلەن ۋەتىنىنى قوغداپ قېلىشقا بېخىللىق قىلغانلىقىدىن بولىدۇ. تارىخ شۇنى ئىسپاتلىغانكى، بېخىللىققا ئادەتلەنگەن ھېچقانداق ئىنسان ۋە ھېچقانداق مىللەت نىجات تاپقان ئەمەس. 

  زاكات پاكلاش مەنىسى بىلەن يوقسۇللارنى، يېتىم- يېسىرلارنى ئاللاھ تائالا بەرگەن پۇل- مالدىن ئۇلارغا چىقىم قىلىشقا بېخىللىق قىلىدىغان بايلارغا بولغان ئۆچلۈك، ئاداۋەت، كۆرەلمەسلىك ۋە زىددىيەتنىڭ ئىللەتلىرىدىن پاكلايدۇ. زاكات پاكلاش مەنىسى بىلەن بايلارنىمۇ بېخىللىقنىڭ رەزىل ئىللەتلىرىدىن پاكلايدۇ. بەزىلەر ئاللاھ تائالانىڭ بۇ مۇبارەك قانۇنىنى ئىنكار قىلىپ، ياكى ئۇنىڭدىن قۇسۇر چىقىرىپ، ئۇنىڭغا ئەگەشمەستىن، تەڭسىزلىكنى ھەل قىلىمىز دېگەن باھانە بىلەن بايلارغا ھۇجۇم قىلىپ، ئۇلارنىڭ مال- مۈلكىنى زورلۇق بىلەن تارتىپ ئېلىشقا دەۋەت قىلىدۇ. ئۇنىڭ ئاقىۋىتىدە بايلار گادايلىققا يۈزلىنىدۇ. بىز سوتسىيالىزىم دەۋرىدە يۈز بەرگەن، تەبىئىي تۇرمۇش تەرزىگە تامامەن زىت شۇنداق ئەھۋالنى باشتىن كەچۈردۇق. زاكاتنى بەرگۈچىلەر ئاللاھ تائالانىڭ ئەمرىنى ئادا قىلىۋاتىمەن دېگەن نىيەت بىلەن بېرىدۇ. زاكات بەرگۈچى كىشى ئۆزىنى ئەركىن ۋە ئۈستۈن روھى كەيپىياتتا ھېس قىلىدىغان بولىدۇ. چۈنكى ئۇ بۇ ئىزگۇ ئىشى ئارقىلىق ئۆزىنىڭ شەيتانىي بېخىللىقىنى، ھاۋايى - ھەۋىسىنى، ۋە شەخسىيەتچىلىكىنى يەڭگەن بولىدۇ.

  زاكات ئۆستۈرۈش مەنىسى بىلەن زاكات بەرگۈچىلەرنىڭ پۇل – مېلىنى بەرىكەت ۋە ئەجىر – ساۋاب بىلەن ئۆستۈرىدۇ. شۇنداقلا، پېقىرلارغىمۇ دىنىي قېرىنداشلىرىنىڭ ئۇلارنى يۆلەكسىز تاشلاپ قويمايدىغانلىقىنى ھېس قىلدۇرۇش بىلەن ئۇلارنىڭ روھىيىتىنى ئۆستۈرىدۇ.

  ئىسلام دىنىنىڭ شەرىئەت قانۇنىدا زاكات بېرىلىدىغان ماللار، زاكات بېرىشكە تېگىشلىك ئۆلچەم، ئۇنىڭ قاچان بېرىلىدىغانلىقى، قانداق كىشىلەرگە بېرىشكە لايىق ئىكەنلىكى تەپسىلى ۋە ئېنىق ھالدا بەلگىلەنگەن. 

  زاكاتنىڭ كىملەرگە بېرىشكە مۇناسىپ ئىكەنلىكى قۇرئان كەرىمدە تەپسىلىي بايان قىلىنغان.«زاكات پەقەت پېقىرلارغا، مىسكىنلەرگە(تۇرۇشقا جايىمۇ يوق كىشىلەرگە)، زاكات خادىملىرىغا، كۆڭۈللىرىنى ئىسلامغا مايىل قىلىش كۆزدە تۇتۇلغانلارغا، قۇللارنى ئازات قىلىشقا، قەرىزدارلارغا، ئاللاھنىڭ يولىغا ۋە ئىبن سەبىللەر( پۇلسىز مۇساپىرلار)گە بېرىلىدۇ».(تەۋبە سۈرىسى 60- ئايەت).

  ئاللاھ تائالا زاكات بېرىشكە يېتەرلىك مال- مۆلۈككە ئىگە بولۇپ تۇرۇپ زاكات بەرمىگەنلەرنىڭ ئاخىرەتتىكى ئېچىنىشلىق تەقدىرى توغرىلىق مۇنداق دەيدۇ: «ئالتۇن،كۈمۈش يىغىپ، ئۇنى ئاللاھ تائالانىڭ يولىدا سەرپ قىلمايدىغانلارغا دۇزاختا بولىدىغان قاتتىق ئازاپ بىلەن بېشارەت بەرگىن ئۇ كۈندە (يەنى قىيامەت كۈنىدە) ئۇ ئالتۇن،كۈمۈشلەر جەھەننەمنىڭ ئۆتىدا قىزىتىلىپ، ئۇنىڭ بىلەن ئۇلارنىڭ پېشانىلىرى، يانلىرى ۋە دۈمبىلىرى داغلىنىدۇ» (تەۋبە سۈرىسى 33- 34- ئايەتلەر).

              «يېڭى ھايات» 1998- يىل يانۋار 

ئۇلۇغ رامىزان ئېيىنىڭ شاراپىتى

  ئاللاھ تائالا ئۆز ھېكمىتى بىلەن مەخلۇقاتلاردىن ئىنسانلارنى ئۇلۇغ ياراتتى. جايلاردىن مەككە ۋە مەدىنە شەھەرلىرىنى، كۈنلەردىن جۈمە كۈنىنى، ئايلاردىن رامىزان ئېيىنى ئۇلۇغ قىلدى. مۇھەممەد ئەلەيھىسسالامغا قۇرئاندىن دەسلەپكى ۋەھىي رامىزان ئېيىدا چۈشۈشكە باشلىغان. ئۇلۇغ قەدىر كېچىسىمۇ رامىزان ئېيىنىڭ ئىچىدە بولىدۇ. ئۇنىڭدىن باشقا ئىسلام دىنىنىڭ كۆپىنچە غەلىبىلىرى رامىزان ئېيىدا قولغا كەلگەن. شۇڭا بۇ ئاينى ئىسلام ئەھلى 14ئەسىردىن بېرى قەدىرلەپ كەلمەكتە.

   ئاللاھ تائالا مۇسۇلمانلارغا بۇيرىغان ئىبادەتلەرنىڭ تۈرلىرى ھەرخىل بولۇپ، ئۇلاردىن دۇئا، قۇرئان ئوقۇش، ئاللاھ تائالانى مەدھىيىلەش، كىشىلەرنى ياخشى ئىشلارغا چاقىرىش، يامان ئىشلاردىن مەنئى قىلىش، بىلمىگەنلەرگە دىن ئەھكاملىرىنى ئۈگىتىش قاتارلىق سۆز بىلەن قىلىنىدىغان ئىبادەتلەر، ناماز ئوقۇشقا ئوخشىغان بەدەننىڭ ھەرىكىتى بىلەن قىلىنىدىغان ئىبادەتلەر، زاكاتقا ئوخشىغان ئىقتىساد بىلەن قىلىنىدىغان ئىبادەتلەر ۋە نەپسنىڭ تەلەبلىرىنى ۋاقىتلىق رەت قىلىش بىلەن قىلىنىدىغان روزىغا ئوخشىغان ئىبادەتلەر باردۇر. 

  ئاللاھ تائالا بۇيرىغان ئىبادەتلەرنىڭ ھەممىسىنىڭ ئاشكارا ۋە يوشۇرۇن كۆپلىگەن ھېكمەتلىرى ۋە پايدىلىرى باردۇر. زاماننىڭ تەرەققىياتى بىزلەرگە رامىزاننىڭ بەزى ھېكىمەتلىرىنى كەشپ قىلغان بولسىمۇ، بىزگە مەلۇم بولمىغان پەقەت ئاللاھ تائالاغا ئېنىق بولغان نۇرغۇنلىغان ھېكمەتلىرى ۋە پايدىلىرى باردۇر. چۈنكى ئاللاھ تائالا بەندىلىرىنى ھېكمەتسىز ۋە پايدىسىز ئىشلارغا بۇيرىغان ئەمەس. 

   روزا تۇتۇشنىڭ سىر - ئەسرارلىرىنى بىلىش ئۈچۈن ئاۋۋال ئىنساننىڭ ئىنسانلىق سىرىنى تونۇش كېرەك. ئۇ بىز سىرتتىن كۆرىۋاتقاندەك پەقەتلا يەپ- ئىچىدىغان، ھەركەت قىلىدىغان ۋە سۆزلەيدىغان جانلىق ھەيكەل ئەمەس، بەلكى ئۇنىڭ ھەقىقىي ماھىيىتى ئۇنىڭدىكى ئاللاھ تائالا ئاتا قىلغان روھانىي جەۋھەردۇر. ئىنسان بۇنىڭ بىلەن تەپەككۇر قىلىدۇ، ھەقىقەتلەرنى بىلىدۇ. بۇنىڭ بىلەن ھېس قىلىدۇ ۋە لەززەتلىنىدۇ. ئاللاھ تائالا ئىنساندىكى مۇشۇ روھانىي جەۋھەرنىڭ يۈزىسىدىن پۈتۈن پەرىشتىلەرنى ئىنسانلارنىڭ ئاتىسى ئادەم ئەلەيھىسسالامغا سەجدە قىلىشقا بۇيرىغان. ئىنسان شۇنداق ئۇلۇغ مەخلۇقاتكى، ئۇنىڭ روھى ئاللاھ تائالادىن، بەدىنى توپراقتىن بولغان ھۆرمەتلىك بىر مەۋجۇداتتۇر. ئىنسان ھەمىشە ئۇنى ئۇلۇغلىققا كۆتىرىدىغان روھى بىلەن، ئۇنى رەزىللىككە چۈشۈرۈشكە ئۈندەيدىغان نەپسى ھەسىنىڭ ئارىسىدىكى توقۇنۇشلار بىلەنلا ياشايدۇ. ئەگەر ئۇ، روھى بىلەن ئەقلىنى نەپسىي ھەۋىسىگە بويسۇندۇرۇپ، نەپسىنى ئۆزىگە ھاكىم قىلىۋالسا، ئۇ ھايۋانلىق دەرىجىسىگە چۈشۈپ قالىدۇ. ئەگەر ئۇ ئۆزىنىڭ قەدىر- قىممىتىنى تونۇپ نەپسىنى ئەقلى ۋە روھىنىڭ تەلەبلىرىگە بويسۇندۇرسا، ئۇ پەرىشتىلەرگە ئوخشاش ياكى پەرىشتىلەردىنمۇ ئۇلۇغ بولىدۇ. چۈنكى ئاللاھ تائالا ھايۋانلارغا ئەقىل، ئىدراك ئاتا قىلماستىن، پەقەت نەپسىي ھەۋەسىنىلا بەرگەن بولسا، پەرىشتىلەرگە نەپسىي ھەۋەس بەرمەستىن، پەقەت ئەقىل- ئىدراك بىلەن روھنىلا ئاتا قىلغان. ئەمما ئىنسانغا ھەم ئەقىل- ئىدرك بىلەن روھ، ھەم نەپسىي ھەۋەس ئاتا قىلغان. شۇڭا نەپسىگىلا بېرىلىپ ئۆز قەدىر- قىممىتىنى يوقاتقان ئىنسان ھايۋانغا ئوخشاش ئورۇنغا چۈشۈپ قالغاندەك، ئەقىل- ئىدراكىنى قوللىنىپ، نەپسىنىڭ ھەۋەسلىرىنى ئەقىل ۋە شەرىئەت بىلەن مۇھاكىمە قىلغان كىشىمۇ پەرىشتىلەردەك، گاھ ئۇلاردىنمۇ ئۇلۇغ ھېسابلىنىدۇ. شۇڭا ئاللاھ تائالا قۇرئاندا «ئىمان ئېيتقان ۋە ياخشى ئەمەللەرنى قىلغانلار – ئەنە شۇلار مەخلۇقاتلارنىڭ ياخشىسىدۇر» دەيدۇ.[بەييىنە سۈرىسى 7- ئايەت]. پەرىشتىلەرمۇ مەخلۇقاتنىڭ قاتارىدىن بولغاچقا بۇ ئايەتتە سۈپەتلىرى بايان قىلىنغان كىشىلەر پەرىشتىلەردىن ياخشىدۇر. نەپسىي ھەۋىسى ئۈچۈنلا ياشاپ، ئاللاھ تائالانى تونۇمىغان ئىنسانلار ھەققىدە ئاللاھ تائالا مۇنداق دەيدۇ. «ئېيتىپ باقساڭچۇ؟ نەپسىي خاھىشلىرىنى ئىلاھ قىلىۋالغان ئادەمگە نەپسىي خاھىشىغا ئەگىشىشتىن ئۇنى ساقلاشقا، ھامىي بولالامسەن. ئۇلارنىڭ تولىسىنى (گېپىڭنى) ئاڭلايدىغان ياكى چۈشىنىدىغان ئادەملەر دەپ گۇمان قىلامسەن؟ ئۇلار پەقەت ھايۋانلارغا ئوخشاشتۇر، بەلكى ھايۋانلاردىنمۇ بەتتەر گۇمراھتۇر» (فۇرقان سۈرىسى 43-44- ئايەتلەر).

   ئۆزىنى ئىنسانلىققا لايىق كەلمەيدىغان تۆۋەن ئورۇنغا چۈشۈرۈپ قويماستىن، بەلكى نەپسىنىڭ خاھىشلىرىغا ھۆكۈم قىلىشنى ئۈگىنىپ ۋە چېنىقىپ، ئىنسانلىق ھۆرمىتىگە لايىق ھالدا پەرىشتە ماقامىغا يېتىشى ئۈچۈن رامىزان روزىسى مۇسۇلمانلارغا پەرز قىلىنغان. مۇسۇلماننىڭ روزىدار ۋاقتىدا ئاللاھ تائالاغا ئەڭ يېقىن بولۇشى ۋە دۇئا - تىلەكلىرىنىڭ شەكسىز ئىجابەت بولۇشى ئەجەپلىنەرلىك ئەمەس. پەيغەمبەر ئەلەيھىسسالام بۇ مەنىدە مۇنداق دېگەن: «ئۈچ خىل ئادەمنىڭ ئاللاھ تائالاغا قىلغان دۇئاسى قەتئىي رەت قىلىنمايدۇ: ئۇلارنىڭ بىرى، روزا تۇتقان كىشىنىڭ ئىپتار ۋاقتىدا قىلغان دۇئاسى، ئىككىنچىسى، ئادالەتلىك پادىشاھ، ئۈچىنچىسى زۇلۇمغا ئۈچرىغان كىشى» (ئىمام ئەھمەت رىۋايەت قىلغان ھەدىس). 

   پەيغەمبەر ئەلەيھىسسالام يەنە بىر ھەدىستە مۇنداق دېگەن: «روزا تۇتۇڭلار، ساغلام بولۇڭلار» روزا تۇتۇشتا ئاللاھ تائالاغا يېقىنلىشىش، روھنى يۈكسەلدۈرۈش، سەبىر - تاقەتلىك ۋە ئىرادىلىك بولۇپ يېتىلىش ۋە باشقىلار قاتارلىق ئاخىرەتلىك پايدىلار بولغاندەك، تەننىڭ ساغلام بولۇشىغا ئوخشاش دۇنيالىق پايدىلىرىمۇ باردۇر. چۈنكى ئاشقازان - كېسەللىكلەرنىڭ مەركىزى، كېسەلدىن قۇتۇلۇشنىڭ بېشى پەرھىزدۇر. ئاشقازاننىڭ ئارام تېپىشى ئۈچۈن روزىدىن ياخشى پۇرسەت يوقتۇر. باشقا داۋالاش ئۇسۇللىرى پايدا بەرمىگەن كۆپلىگەن شېكەر كېسەللىكلىرى، قان بېسىمى مۈشكىلىسى ۋە باشقىمۇ كېسەللىكلەرنىڭ روزا تۇتۇش ئارقىلىق ساقايغانلىقى ھەققىدە ئالاھىدە ماقالىلار يېزىلغان. دۇنيادا كۆپلىگەن دوختۇرلارنىڭ بەزى كېسەللىكلەرنى رېژىم بىلەن داۋالاۋاتقانلىقىمۇ بۇ سەۋەبتىن ئىدى.

  رامىزان ئېيى ئىرادىنى كۈچەيتىش ۋە سەبىرچانلىقنى ئۆگىنىش ئۈچۈنمۇ ئەڭ ياخشى پۇرسەتتۇر. روز تۇتقان كىشى ئالدىدا يېمەك- ئىچمەك تەييار تۇرۇپ ئاچلىققا ۋە ئۇسسۇزلىققا بەرداشلىق بېرىدۇ. ئۇنى يېيىش، ئىچىش ۋە ئايالىغا يېقىنچىلىق قىلىشتىن پەقەت ئۇنىڭ ۋىجدانى توساپ تۇرىدۇ. چۈنكى ئۇنىڭ يېنىدا نازارەت قىلىدىغان ئاللاھ تائالا بىلەن ۋىجدانىدىن باشقا ھېچبىر نازارەتچى يوقتۇر. بۇ خىل چېنىقىش ھەر كۈنى 15 سائەت ياكى ئۇنىڭدىن كۆپىرەك ياكى ئازراق ۋاقىت داۋام قىلىدۇ. دۇنيادا قانداق مەكتەپ ئىنساننىڭ ئىرادىسىنى ۋە سەبرىنى يېتىلدۈرۈشتە رامىزان ئېيىغا ئوخشىسۇن؟! گېرمانىيىلىك پسىخولوگىيە دوكتۇرى «ئىرادىنى تىكلەش ۋە كۈچلەندۈرۈشنىڭ ئامىللىرى» ناملىق كىتابىدا مۇنداق دېگەن: «ئىرادىنى كۈچەيتىش ئۈچۈن ئەڭ ياخشى ئامىل روزا تۇتۇشتۇر». ئەمما ئىسلام دىنى ھازىرقى پسىخولوگىيە ئالىملىرى ئەمدىلا ئىسپاتلىغان ھەقىقەتلەرنى 14 ئەسىر بۇرۇنقى ۋاقىتلاردىلا ئىسپاتلىغان ئىدى. بۇ ئورۇندا پەيغەمبەر ئەلەيھىسسالامنىڭ ياشلارغا قىلغان مۇنۇ تەۋسىيەسى يېتەرلىك بولسا كېرەك: «ئى ياشلار جامائەسى! ئۆيلىنىشكە قادىر بولالىغىنىڭلار، ئۆيلىنىڭلار، چۈنكى ئۆيلىنىش كۆزنى ۋە ئەۋرەتنى ھارامدىن ساقلايدۇ، ئۆيلىنىشكە قادىر بولالمىغان كىشى روزا تۇتسۇن. چۈنكى روزا ئۇنى ھارامدىن ساقلايدۇ». پەيغەمبەر ئەلەيھىسسالام رامىزاننىڭ كىشىگە سەبىر ئۈگىتىدىغانلىقى توغرىلىق مۇنداق دېگەن: «روزا تۇتۇش سەبىرنىڭ يېرىمىدۇر». چۈنكى ئىنساندا ئۈچ خىل كۈچ بار بولۇپ، ئۇلارنىڭ بىرىنچىسى، نەپسىي ھەۋەس كۈچى، ئىككىنچىسى، يىرتقۇچ ھايۋانلاردا بولىدىغان غەزەپ كۈچى، ئۈچىنچىسى، پەرىشتىلەردە بولغاندەك روھىي كۈچتۇر. ئىنساننىڭ روھىي كۈچى يۇقىرىقى ئىككى كۈچنى بېسىپ ئۆتەلىگەندە ئۇ يېرىم سەبىرنى ھاسىل قىلغان بولىدۇ. رامىزاندا مۇسۇلمان كىشى نەپسىي ھەۋىسىنى ۋە غەزىبىنى روزىنىڭ يۈزىسىدىن تەرك ئېتىدۇ. مانا بۇ، سەبىرنىڭ يېرىمىنى ھاسىل قىلغانلىق. ئىسلام دىنى كۈرەش ۋە تىرىشىش دىنىدۇر. مۇسۇلمان كىشىنىڭ ھاياتلىق كۈرەشلىرىدە يېڭىپ چىقىشىغا كاپالەتلىك قىلالايدىغان ئاۋۋالقى كۈچ - قۇۋۋىتى ئۇنىڭ سەبرى بىلەن قەتئىي ئىرادىسىدۇر. ئۆز نەپسىنىڭ ھەۋەسلىرىنى يېڭەلمىگەن كىشى دۇتيانىڭ قىيىنچىلىقلىرىنى يېڭەلمەيدۇ. بېرەر كۈنلۈك ئاچلىققا چىدىمىغان كىشى، ئۇلۇغ نىشانلارنى ئەمەلگە ئاشۇرۇشقىمۇ چىدىيالمايدۇ. 

   روزا تۇتۇشنىڭ ئىجتىمائىي پايدىلىرىمۇ بولۇپ، روزا تۇتقان كىشى كۈندىلىك يېمەك- ئىچمەكلىرىنى ھاسىل قىلىشقا قادىر بولالمىغان بىچارىلەرنىڭ، يېتىم- يېسىر ۋە يوقسۇللارنىڭ ھالىنى چۈشىنىدۇ. چۈنكى ئاچلىقنىڭ دەردىنى چەكمىگەن كىشى ئاچلىقنىڭ نېمە ئىكەنلىكىنى بىلمەيدۇ. ئۇ ئۆزى توق يۈرگەنلىكتىن ھەممە كىشىنى ئۆزىگە ئوخشاش توق ھېس قىلىدۇ. ئەگەر روزا تۇتۇپ ئاچلىقنىڭ ئازابىنى تارتىپ كۆرسە، بۇ ۋاقىتتا كۈنلۈك ئۇزۇقىنى تاپالمىغان بېچارىلەرنىڭ ھالىنى چۈشىنىدۇ-دە، ئۇلارنىڭ ھاللىرىدىن خەۋەر ئېلىپ، ياردەم قىلىشنى ئۆزى ئۈچۈن ئىنسانىي بورچ دەپ بىلىدۇ.  بىراۋنىڭ ھەقىقىي مۇسۇلمانلىقىنىڭ ئىپادىسى ئۇنىڭ قەلبىنىڭ يۇمشاق بولۇشى، ئۆزىنىلا ئويلىماستىن باشقىلارنىمۇ ئويلىشى، مېھىر- شەپقەتلىك بولۇشى ۋە كىشىلەرگە كۈيۈمچان بولىشىدۇر. ئاللاھ تائالا ناھايىتى شەپقەتلىك بولۇپ، ئۇ پەقەت شەپقەتلىك كىشىلەرگىلا رەھىم- شەپقەت قىلىدۇ. پەيغەمبەر ئەلەيھىسسالام بۇ ھەقتە مۇنداق دېگەن: «شەپقەتلىك كىشىلەرگە ئاللاھ تائالا رەھىم قىلىدۇ، يەر يۈزىدىكى كىشىلەرگە رەھىم - شەپقەت قىلىڭلار، سىلەرگە ئاسماندىكى زات(ئاللاھ تائالا) رەھىم قىلىدۇ». يۈسۈپ ئەلەيھىسسالام مىسىرنىڭ خەزىنىسىگە مەسئۇل بولغان ۋاقىتلاردا روزىنى كۆپ تۇتىدىكەن. ئۇ بۇ ھەقتە سورالغىنىدا: «مەن توق يۈرسەم، پېقىرلارنىڭ ئاچلىقىنى ئۇنتۇپ قېلىشىمدىن قورقىمەن» دېگەن ئىكەن .

               «يېڭى ھايات» 1998- يىل 1- يانۋار

ئىسلام تەلىماتىنىڭ ماھىيەتلىرى

   - تائاللاھ تائالا ئۆزى ئەزىز ياراتقان مۇسۇلمانلىرىنىڭ ئۆز ۋەتىنىدە باسقۇنچى كاپىرلار تەرىپىدىن دەپسەندە قىلىنىپ، ئاسارەتتە ياشاۋاتقانلىقى ئاللاھ تائالاغا مەلۇم. ئۇ دەرت كۈلپەتلىرىدىن قۇتۇلۇش ئۈچۈن ئۇلار ھەر نەپىسىدە ئاللاھ تائالادىن راپاۋەت تىلەپ كېلىۋاتىدۇيۇ، بۇ ئەمەلگە ئاشمىدى. سوھبىتىمىزنى ئەنە شۇنىڭدىن باشلىساق؟

 - ئادەتتە ئىنسانچىلىقتا بەزىلەر چاتىرجەم، پاراۋان تۇرمۇش كەچۈرۈپ، جاپا- كۈلپەتلەرگە دۇچ كەلمىگىنىدە ئاللاھ تائالانى ياد ئېيتىپ تۇرۇشتىن چەتنەپ، ئۇنىڭ قىلىۋاتقان ئىلتىپاتلىرىغا شۈكۈر ۋە مىننەتدارلىق بىلدۈرۈشنى ئويلىرىدىن چىقىرىپ قويىدۇ. ئەمما بېشىغا كۈن چۈشكىنىدە بۇ ئېغىرچىلىقلارنى يېڭىشقا ئاللاھ تائالادىن مەدەت، شاپائەت تىلەپ ئۇنىڭغا سىغىنىشقا باشلايدۇ. شۇندا ئاللاھ تائالا ئۇلارنىڭ تىلەكلىرىنى دەررۇ ئىجابەت قىلمىسا، نارازىلىقلىرىنى ئىپادىلەپ، «ئاللاھ تائالا بىزنىڭ بۇ ھالىمىزنى كۆرمەمدۇ؟ بىزنىڭ مۇناجاتلىرىمىزنى ئاڭلاپ، بىزنى نىجاتلىققا چىقارمامدۇ؟» دېگەنگە ئوخشاش سۆزلەرنى قىلىشقا ئالدىرايدۇ. ئاللاھ تائالا ئىنسانلاردىكى بۇ خىل ئاجىزلىق نۇقتىسىنى مۇنداق ئىپادىلىگەن: «ئىنسان ھەقىقەتەن چىدامسىز يارىتىلدى. ئۇنىڭغا بېرەر كۈلپەت يەتسە زارلانغۇچىدۇر، بېرەر ياخشىلىق يېتىدىكەن بېخىللىق قىلغۇچىدۇر، پەقەت نامازغا ھەمىشە رىئايە قىلغۇچىلار بۇنىڭدىن مۇستەسنادۇر» (مائارىج سۈرىسى 5- ئايەت). 

  بۇ دۇنيا سەۋەب دۇنياسى. ئۇنىڭدا ئۆز تەقدىرى ئۈچۈن ھارماي تىرىشقانلار مەخسىتىنى روياپقا چىقىرىدۇ. ئەكسىنچە بولغانلار ئۆز نېسۋىلىرىدىن بەھرىمەن بولالمايدۇ. شۇڭا ئاللاھ تائالا قۇرئان كەرىمنىڭ نەجىم سۈرىسى 39- ئايىتىدە: «ئىنسان پەقەت ئۆزى ئىشلىگەن نەرسىسىنىڭ نەتىجىسىنى كۆرىدۇ» دەيدۇ. قۇرئاندا يەنە مۇنداق دەيدۇ: «كىمكى ئاللاھ تائالاغا تەۋەككۇل قىلىدىكەن ئۇنىڭغا ئاللاھ تائالا كۇپايە قىلىدۇ». قۇرئاندىكى بۇ تەۋەككۇلنىڭ مەنىسى سەۋەب قىلماستىن ئاللاھ تائالانىڭ ئىلتىپاتىغا يۆلنىۋېلىش دېگەنلىك ئەمەس، بەلكى قولدىن كېلىشىچە ئىنتىلىپ، يېتەرلىك سەۋەبلەرنى قىلىش بىلەن بىرگە ئاللاھ تائالانىڭ ياردىمىگە چىن يۈرەكتىن يۆلىنىش دېگەنلىكتۇر. ئاللاھ تائالانىڭ ياردىمىگە ئىشەنچ قىلمىغان كىشى نىجات تاپالمىغىنىدەك، ئاللاھ تائالاغا يۆلىنىۋېلىپ سەۋەب قىلىشنى قولدىن بەرگەن كىشىمۇ نىجات تاپالمايدۇ. 

  بىز، ئاللاھ تائالا بىزگە نېمە ئۈچۈن راپاۋەت قىلمايدۇ؟ دەپ سۇئال قىلىشتىن ئىلگىرى، ئالدى بىلەن ئۆزىمىزگە «بىز ھەقىقىي مۆمىن ۋە مۇسۇلمانلىقنىڭ تەلىبىگە لايىق بولۇپ يۈرىۋاتىمىزمۇ؟ نېمە يېتەرسىزلىكلەرنى ئۆتكۈزۈپ كېلىۋاتىمىز؟» دېگەن سوئاللارنى قويۇپ، چوڭقۇر ئۆيلىنىشىمىز لازىم. بىزمۇ مۇھەممەد ئەلەيھىسسالامنىڭ دەۋرىدىكى كىشىلەردەك، ھېچ بولمىغاندا ئۇلارنىڭ دەۋرىگە يېقىن بولغان كېيىنكى ئەسىرلەردىكى ئۆلگىلىك كىشىلەردەك ياشاپ كۆرەيلىچۇ، شۇ ۋاقىتتا ئاللاھ تائالانىڭ يەر يۈزىدىكى ئەزىز، ئەركىن بەندىلىرى بولۇش لاياقىتىگە ئېرىشەلەيمىز. بىزدىن بۇرۇن ئۆتكەن ئەجداتلار ئەنە شۇنداق بولغان. تارىخ بۇنىڭغا گۇۋاھ. ئاللاھ تائالا قۇرئاندا «ھەر قانداق بىر مىللەت ئۆزىنى ئۆزگەرتمىگىچە ئاللاھ تائالا ئۇلارنىڭ  ئەھۋالىنى ئۆزگەرتمەيدۇ» دەيدۇ. (رەئد سۈرىسى 11- ئايەت) «ئۈمىتسىز شەيتان» دەپ دانالىرىمىز بېكار ئېيتمىغان. ئۈمىتسىزلىك ئادەمنى چىرىتىدۇ. ئۈمىت پارلاق كېلىچەكنىڭ كاپالىتى. شۇڭلاشقا ئاللاھ تائالانىڭ ياردىمىدىن ھەر ۋاقىت ئۈمىتۋار بولۇش كېرەك.   

 - بەزى تەقۋادار موللىرىمىز، ئۆزلىرىنى ئىسلام شەرىئىتىدە ئەقىلدار قىلىپ كۆرسەتكىسى كېلىدىغان ئايرىم شەخسلەر ناماز ئوقۇمايدىغان، ھاراق ئىچىدىغان، غەيرى مىللەت كىشىلىرى بىلەن ئائىلە قۇرۇپ ياشاۋاتقانلارنى كاپىر ياكى مۇناپىق دەپ ھاقارەت قىلىشىدۇ. بۇ ئەھۋال جامائەتچىلىك ئارىسىدىمۇ ھەر خىل تالاش پىكىرلەرنى تۇغدۇرۇپ كېلىۋاتىدۇ. بۇ ئىسلام نەزىرىدە توغرىمۇ؟

  - ئىسلام دىنىنىڭ ئاساسىي ئەقىدىلىرىگە - ئاللاھ تائالانىڭ بىرلىكىگە، مۇھەممەد ئەلەيھىسسالامنىڭ ئاللاھ تائالانىڭ بەرھەق ئەلچىسى ئىكەنلىكىگە، ئاللاھ تائالا تەرىپىدىن كەلگەن پۈتۈن پەيغەمبەرلەرگە، ئاللاھ تائالانىڭ كىتابلىرىغا، پەرىشتىلىرىگە، قىيامەت كۈنىگە ۋە ياخشىلىق- يامانلىق ئاللاھ تائالانىڭ ئىرادىسى بىلەن بولىدىغانلىقىغا چىن ئىشىنىپ ئىمان كەلتۈرگەن ھەر قانداق كىشى مۇسۇلمانلاردىن سانىلىدۇ. بۇ سۈپەت تېپىلغان كىشىلەرنى «كاپىر» دېيىش قەتئىي توغرا ئەمەس. ئىسلام دىنى نەزەرىدە بىرسى يەنە بىرسىنى ئورۇنسىز كاپىر دېسە، دىيىلگۈچى كىشى كاپىر بولمىسا دېگۈچىنىڭ ئۆزى كاپىر بولىدۇ. كاپىر سۆزى ئىسلام دىنىغا ئىنكار قىلىپ مۇسۇلمانچىلىقتىن چىققان ئادەمگە، ياكى ئۆمرىدە ھېچ مۇسۇلمان بولمىغان كىشىلەرگە قوللىنىلىدۇ. يۇقىرىدا ئېيتىلغان ئاساسىي ئەقىدىلەرگە چىن ئىمانى بىلەن بېرىلگەن كىشىلەر ناماز ئوقۇمىسىمۇ، ھاراق ئىچسىمۇ كاپىر بولۇپ كەتمەيدۇ. پەقەت ئاللاھ تائالانى تونۇماي، ئۇنىڭ دىنىغا ئىنكار قىلغانلىقتىن بۇيرىغانلىرىنى بەجا كەلتۈرمىگەن كىشى كاپىر دېيىلىدۇ.

   مۇناپىق سۆزى ئىسلام شەرىئەت ئىستىلاھى بويىچە ئېغىزىدا ئۆزىنى مۇسۇلمان دەپ قويۇپ، قەلبىدە ئىسلام دىنىغا ئىشەنمىگەن كىشىگە ئىشلىتىلىدۇ. ھازىرقى ئەسىرىمىزدە مۇنداق كىشىلەرمۇ ئاز ئەمەس. لېكىن كىشىلەرنىڭ ئىچكى ئېتىقادىنى بىلمەي تۇرۇپ ئۇلارنى قاپقارسىغا مۇناپىق ياكى كاپىرغا چۆرىۋېتىشكە بولمايدۇ.

   ھاراق ئىچىش، ھاراقكەشلىك ئىسلام دىنىدا قەتئىي مەنئى قىلىنغان چوڭ گۇناھلارنىڭ بىرى. ئۇ پەيغەمبەر ئەلەيھىسسالامنىڭ تەبىرى بىلەن پۈتۈن نىجىسلىقلارنىڭ، پەسكەشلىكلەرنىڭ ئانىسى دەپ سۈپەتلەنگەن. ئۇ ئەخلاقسىزلىقلارغا يول ئاچىدىغان بىردىنبىر قەبىھ ئىشتۇر. ئەرەب تىلىدا ھاراقنى «خەمرى» دەپ ئاتايدۇ. بۇ سۆز كىشىلەرنى ئازدۇرغۇچى، ئەقىلنى يوقاتقۇچى دېگەن مەنىنى بىلدۈرىدۇ. ھەر قانداق كىشىگە ئايانكى، جەمئىيەتتە يۈز بېرىۋاتقان ئالدامچىلىق، بۇلاڭچىلىق، قاتىللىق، بۇزۇقچىلىق، ئوغۇرلۇق، بالىلارنىڭ يېتىم قېلىشى، ئاتا- ئانىلارنى قاخشىتىش، يۇرت- جامائەتنىڭ نەپرىتىگە ئۈچراشقا ئوخشاش ئىشلارنىڭ ھەممىسىگە بىر تەرەپتىن شۇ ھاراق سەۋەبچى بولىدۇ. ئەمەلىي رىئاللىققا ۋە ئۆتمۈشكە نەزەر سالساقمۇ ھاراقنىڭ نۇرغۇنلىغان تالانتلىق ئالىم، ئەدىپ، ۋە زىيالىيلارنى نابۇت قىلغانلىقىنى، بەزىلەرنىڭ شۇ ھاراقنىڭ ئازدۇرۇشىدىن ئۆز غايە، پىلانلىرىنى يوقىتىپ قويغانلىقىنى كۆرىمىز. ئادەمنى مەس قىلىدىغان ھاراق سۈپەت ئىچىملىكلەرنىڭ ھەممىسى ھاراقنىڭ قاتارىدا سانىلىدۇ. پەيغەمبەر ئەلەيھىسسالام مۇنداق دېگەن:«ھەر قانداق مەس قىلىدىغان نەرسە ھاراقتۇ، ئۇنىڭ ئېزىمۇ، كۆپىمۇ ھارامدۇر». ئەمدى باشقا دىندىكىلەر بىلەن ئائىلە قۇرۇش مەسىلىسىگە كەلسەك، مۇسۇلمان ئاياللىرىنىڭ باشقا دىندىكى ئەرلەرگە ياتلىق بولىشى ئىسلام دىنىدا قەتئىي مەنئى قىلنىدۇ. بۇنىڭدا پۈتۈن ئىسلام مەزھەبلىرى ۋە ئۆلۈمالىرى بىردەك ئىتتىىپاقتۇر. ئەمما ئەرلەرنىڭ يەھۇدىي ۋە خرىستىئان دىنىدىكى دىندار ئاياللارغا ئۆيلىنىشى جائىز. شۇنداقتىمۇ مۇسۇلمان ئاياللىرىغا ئۆيلىنىشنىڭ ئەۋزەللىكىدە شەك يوق. بۇلاردىن باشقا كۇففارلارغا ئۆيلىنىشى قەتئىي جائىز ئەمەس. 

  - مۇقەددەس دىنىمىز، بەرھەق پەيغەمبىرىمىز مۇھەممەد ئەلەيھىسسالامنىڭ شەنىگە داغ چۈشۈرۈپ، شۇ ئارقىلىق ئۆزلىرىنىڭ غەيرى مەخسەتلىرىنى ئالغا سۈرگۈچىلەر پەيغەمبىرىمىزنى كۆپ نىكاھلىق بولغىنى ئۈچۈن ئېيىپلەپ، ئۇنىڭ نامىغا ھەر خىل يارىماس پىكىرلەرنى تۇغدۇرۇشقا ھەركەت قىلىشىدۇ. ھالبۇكى ھازىرقى بىز ياشاۋاتقان جۇمھۇرىيىتىمىزدە كۆپ نىكاھلىق بولۇشقا چەك قويۇلماسلىقىمۇ ئېيتىلىپ كېلىۋاتىدۇ. ئەسلىدە كۆپ خوتۇنلۇق بولۇش ئىسلام شەرئىتى قانۇنلىرى بىلەن ماسلىشامدۇ؟ 

  - پەيغەمبىرىمىز ھەزرىتى مۇھەممەد ئەلەيھىسسالام پەيغەمبەر بولۇپ ئەۋەتىلگەندىن كېيىن، ئىسلام شەرىئىتىدە زىنا، پاھىشە قىلىش، ئاياللارنى مال- مۈلۈك ئورنىدا كۆرۈش، قۇل قىلىپ سېتىشلارنى قەتئىي مەنئى قىلىنىپ، ئەرەبلەردە ئومۇملاشقان كۆپ خوتۇنلۇق بولۇش مەسىلىسىنى مۇتلەق ھارام قىلماستىن، بەلكى ئۇنىڭغا مەلۇم قائىدە- تەرتىپلەرنى بەلگىلىدى. ئۇ بولسىمۇ، كۆپ خوتۇنلۇق بولۇش ئېھتىياجى تۇغۇلغاندا، ماددىي ئەھۋالى يار بەرسە بىردىن تۆتكىچە ئايالنى نىكاھتا تۇتۇشقا رۇخسەت قىلىشتۇر. كۆپ خوتۇنلۇق بولۇشنىڭ شەرتى: ماددىي ۋە مەنىۋى جەھەتلەردە خوتۇنلىرىنىڭ ھۆددىسىدىن چىقالايدىغان ئىمكانىيەتنىڭ بولۇشى ۋە ئۇلارنىڭ ئارىسىدا بارلىق ئىشلاردا ئادىللىق قىلىش، ھەممىسىگە ئوخشاش مۇناسىۋەتتە بولۇشتىن ئىبارەت. ئاللاھ تائالا مۇنداق دەيدۇ: «ئۆزەڭلار ياقتۇرىدىغان ئاياللاردىن ئىككىنى، ئۈچنى ۋە تۆتنى ئېلىشىڭلارغا بولىدۇ. ئەگەر ئۇلارنىڭ ئارىسىدا ئادىل بولالماسلىقىڭلاردىن قورقساڭلار، بىر خوتۇن بىلەن كۇپايىلەنسەڭلار بولىدۇ» (نىسا سۈرىسى 3- ئايەت)

   مۇھەممەت ئەلى سابۇنىي «ئەھكام ئايەتلىرىنىڭ تەپسىرى» ناملىق ئەسىرىدە مۇنداق دەپ يازىدۇ  «ھەر قانداق ئىنساننىڭ بىلىشى ۋە ئىقتىدارى يەتسە ئەمەل قىلىشى كېرەك بولغان كەسكىن ھەقىقەت شۇكى، كۆپ خوتۇنلۇق بولۇش ئىسلام دىنىنىڭ ئەۋزەللىكلىرىدىن بىرىدۇر. جەمئىيەتتە ھەل قىلىنىشى قىيىن ئەڭ مۇرەككەپ مەسىلىلەرنى ئىسلام دىنىنىڭ مۇشۇ قانۇنلىرىغا يۆلىنىش ئارقىلىقلا ھەل قىلغىلى بولىدۇ».

   جەمئىيەت ئىسلام نەزىرىدە تارازىغا ئوخشاش بولۇپ، ئۇنىڭ ھەر ئىككى تەرىپى باراۋەر ئۆلچەمدە بولۇشى تەلەب قلىنىدۇ. تارازىنىڭ بىر تەرىپى ئەرلەرنى، يەنە بىر تەرىپى بولسا ئاياللارنى تەشكىل قىلىدۇ. ئاياللارنىڭ سان نىسبىتى ئەرلەردىن نەچچە ھەسسە كۆپ بولۇپ كېتىپ، تارازىنىڭ تەڭپۇڭلىقى بۇزۇلغاندا بۇ مۇرەككەپ مەسىلىنى قانداق ھەل قىلىش كېرەك؟ ئاياللارنى جىسمانىي تۇرمۇش قانائىتىدىن ۋە ئانا بولۇش نېمىتىدىن مەھرۇم قىلىپ قويۇش كېرەكمۇ؟ ئىككىنچى دۇنيا ئۇرۇشىدىن كېيىن ياۋروپادا ئاياللارنىڭ سان نىسبىتى ئەرلەرنىڭكىدىن خېلىلا كۆپ مىقداردا بولۇپ قالغىنىدا يۈز بەرگەن پاھىشە ۋە رەزىللىك يوللىرىنى نېمە ئارقىلىق توساشقا  بولار ئىدى؟ جەمئىيەتنىڭ پاكلىقىنى ساقلاپ قېلىشتا ئاياللارنى ئۆزى بىلگەن سەنەمگە ئۇسسۇل ئوينىشىغا قويۇپ بېرىش كېرەكمىدى ياكى ئىسلام شەرئىتى قانۇنلىرىغا ئەمەل قىلىپ ئۇلارنىڭ بىر ئەرنىڭ پېشىنى تۇتۇپ، ئابرويلۇق ياشىغىنى ئەۋزەلمىدى؟ خرىستىئان دىنىنىڭ تەلىماتىغا ئاساسلىنىپ كۆپ خوتۇنلۇق بولۇشىنى مەنئىي قىلىپ كەلگەن گېرمانىيەدە 2-دۇنيا ئۇرۇشىدىن كېيىن جەمئىيەتتە ئومۇملاشقان پاھشىۋازلىقنىڭ ئالدىنى ئېلىشتا ھېچقانداق چارە تاپالماي، ئاياللارنى بۇ يولدىن توساش، ئاتىسىز بالىلارنى تاشلىۋېتىش ئېقىمىنىڭ ئالدىنى ئېلىش ئۈچۈن ئىسلام دىنىدىكى كۆپ خوتۇنلۇق بولۇشقا يول قويۇش قانۇنىنى قوللىنىشقا مەجبۇر بولغان ئەمەسمۇ؟!

    گېرمانىيە دۆلەت ئۇنىۋېرسىتېتىنىڭ ئايال ئوقۇتقۇچى دوكتور م.خ. مۇنداق دەپ يازغان: «گېرمانىيە ئاياللىرىنىڭ مۇشكۈلاتلىرىنى ھەل قىلىشنىڭ بىردىنبىر يولى كۆپ خوتۇنلۇق بولۇشقا يول قويۇشتۇر. مەن ياراملىق بىر ئەر كىشىنىڭ ئون ئايالىنىڭ بىرى بولۇشنى، يارامسىز بىر ئەرنىڭ بىرلا خوتۇنى بولۇشتىن ئەۋزەل بىلىمەن. بۇ مېنىڭ يالغۇز كۆز قارىشىم ئەمەس. بەلكى پۈتكۈل گېرمان ئاياللىرىنىڭ بىردەك قارىشى». 

   ئىسلام دىنى بۇ مۈشكۈلاتنى ئەڭ مۇناسىپ، توغرا يول بىلەن ھەل قىلىپ كەلمەكتە. خرىستىئان دىنى بولسا ئۆزىنىڭ پرىنسىپلىرى ئەمەلگە ئاشمىغان ۋاقىتتا مەجبۇرلىقتىن قەقىقەتنى ئېتىراپ قىلغان ھالدا ئىسلام دىنىدىكى كۆپ خوتۇنلۇق بولۇشنى قوللاشقا ئوتىۋاتىدۇ. ئۇ تۆۋەندىكىدەك بىر نەچچە تۈرلۈك ھاياتى ئەھمىيەتكە ئىگە. بىرىنچىدىن، ئەر كىشى بىر ئايالغا ئۆيلىنىپ، قالغانلىرىنىڭ ئەرسىز، ئائىلىسىز، پەرزەنتسىز دۇنيادىن ئۆتمەسلىكىنى كاپالەتلەندۈرىدۇ. ئىككىنچىدىن، ئەر كىشى ئۆزى بىلەن نىكاھلانغان باشقا ئاياللىرىنىڭمۇ تۇرمۇش ئېھتىياجىدىن چىقىدىغان بولىدۇ. ئۈچىنچىدىن، ئەرسىز قالغان ھالەتتە پاھشىۋازلىق، بۇزۇقچىلىق قىلىشقا ئۆتىدىغان باشقا ئاياللارنى گۇناھلىرىدىن ساقلاپ قالىدىغان بولىدۇ. دېمەك، ئىسلام دىنىنىڭ نىكاھ مەسىلىسىدىكى قائىدە - تەرتىپلىرى توغرا ۋە ئادىلدۇر. پەيغەمبىرىمىز مۇھەممەد ئەلەيھىسسالامنىڭ ئەشۇ ئاساسلارنى كۆزدە تۇتۇپ بىر نەچچە نىكاھلىق بولغانلىقى ئۇنىڭ گۇناھى ئەمەس، ئەكسىچە ئالىيجاناپلىق خۇسۇسىيىتى ۋە ئېسىل پەزىلىتى دەپ قاراش مۇۋاپىق. رەسۇللاھنى ئۆزىنىڭ شەخسىي ھەۋەسى ئۈچۈن شۇنچە كۆپ خوتۇن ئالغان دېگۈچىلەر بۇ ئىشنىڭ ئەھمىيىتى ۋە سەۋەبلىرىنى بىلمەستىن ئۇنىڭ شەنىگە كەلسە- كەلمەس تىل تەككۈزۈشكە ئۇرۇنۇپ يۈرگەن ئەبگالاردۇر. 

   ھازىرقى بىز ياشاۋاتقان ئەمەلىي شارائىتتا ئىسلام شەرئىتىنىڭ نىكاھ، ئائىلە ھەققىدىكى بۇ قائىدە- تەرتىپلىرى قايتىدىن كىشىلەرنىڭ دىققەت- ئېتىبارىنى قوزغاپ، ئايرىم ھالدا ئوتتۇرىغا قويۇلىۋاتىدۇ. ئەگەر بۇ ئۇمۇميۈزلۈك رەسمىيلىشىشكە ئۆتسە، ھازىرقى ئىقتىسادىي قىيىنچىلىقلار يۈز بېرىۋاتقان ھايات تەرزىمىزدە تۇرمۇش ئېھتىياجىدىن پاھىشىۋازلىق يولىغا بېرىلىپ، ئۆزلىرىنىڭ تېنىنى سېتىپ، ھارامدىن بولغان پەرزەنتلىرىنى كوچىلارغا، ئەخلەتخانىلارغا تاشلاپ كېتىپ يۈرگەن قىز- چوكانلىرىمىز ھالال نىكاھلىق بولۇپ، بىر ئەرنىڭ پېشىنى تۇتۇپ ھايات كەچۈرگەن بولار ئىدى.

          سۆھبەتنى يۈرگۈزگەن ساۋۇت ئىسكەندەرىي.

          «يېڭى ھايات» 1998- يىل 28- فېۋرال  

زاكات- مۇھىم ئىجتىمائىي ئىبادەت

  - مۇھەممەد يۈسۈپ، ئىسلام دىنى دۇنياغا كېلىشتىن باشلاپ ئۇلۇغ رامىزان ئېيىدا زاكات بېرىش مۇسۇلمانلارغا پەرز بولۇپ كەلگەن. شۇ ھەقتە قىسقىچە ئېيتىپ ئۆتسىڭىز؟ 

   زاكات- ئىسلام دىنىدا نامازدىن كېيىنلا بۇيرۇلغان پەرز ۋە ئەڭ ئەھمىيەتلىك بولغان ئىختىمائىي ئىبادەتتۇر. قۇرئان كەرىمنىڭ ئىككىنچى سۈرىسى بەقەرە سۈرىسىنىڭ 3- ئايىتىدىلا  ئاللاھ تائالا مۆمىن، تەقۋا زاتلارنى تەرىپلەپ مۇنداق دەيدۇ: «ئۇلار غەيبكە ئىشىنىدۇ، نامازنى ئادا قىلىدۇ، ئۇلار بىز بەرگەن مال- مۈلۈكتىن (خۇدا يولىغا) سەرپ قىلىدۇ». 

  ئاللاھ تائالا مۇسۇلمانلارنى زاكاتنى ئادا قىلىشقا ئەمر قىلىپ، مەزكۈر سۈرىنىڭ 110- ئايىتىدە يەنە مۇنداق دەيدۇ: «نامازنى ئادا قىلىڭلار، زاكاتنى بېرىڭلار، ئۆزەڭلار ئۈچۈن ئىشلىگەن ھەر قانداق ياخشى ئەمەل بولسا، ئاللاھ تائالانىڭ دەرگاھىدا ئۇنىڭ ساۋابىنى تاپىسىلەر».

  - زاكات بېرىش ئىسلام دىنىدىن باشقا ساماۋىي دىنلاردىمۇ پەرز بولغانمۇ؟ 

  - زاكات- پېقىر، يوقسۇللارغا ياردەم قىلىشتىن ئىبارەت ئاددىي مەنىسىدە پۈتۈن ساماۋىي دىنلارنىڭ شەرىئەتلىرىدە پەرز قىلىنىپ كەلگەن ئۇمۇمىي بىر ئىبادەت. قۇرئان كەرىم زاكات ھەققىدە ئاللاھ تائالانىڭ پەيغەمبەرلەرگە قىلغان تەۋسىيەلىرىنى بايان قىلغان. ئىبراھىم ئەلەيھىسسالام، ئۇنىڭ ئوغلى ئىسھاق ۋە نەۋرىسى ياقۇپ ئەلەيھىسسالاملار ھەققىدە ئەنبىيا سۈرىسىنىڭ 73- ئايىتىدە مۇنداق دەيدۇ:«ئۇلارنى بىزنىڭ ئەمرىمىز بويىچە (كىشىلەرنى بىزنىڭ دىنىمىزغا) يېتەكلەيدىغان پېشىۋالار (يەنى پەيغەمبەرلەر)قىلدۇق. ئۇلارغا بىز ياخشى ئىشلارنى قىلىشنى، ناماز ئوقۇشنى، زاكات بېرىشنى ۋەھىي قىلدۇق».

   ئىسمائىل ئەلەيھىسسالامنى مەدھىيىلەپ، مەريەم سۈرىسىنىڭ55- ئايىتىدە مۇنداق دېيىلگەن: «ئۇ ئائىلىسىدىكىلەرنى ناماز ئوقۇشقا، زاكات بېرىشكە بۇيرۇيتتى». شۇنداقلا بەقەرە سۈرىسىنىڭ 83- ئايىتىدە ئىسرائىل ئەۋلادىدىن ئېلىنغان ئەھدە توغرىلىق مۇنداق دېيىلگەن:«ئۆز ۋاقتىدا بىز ئىسرائىل ئەۋلادىدىن ئاللاھ تائالادىن باشقىسىغا ئىبادەت قىلماسلىققا، ئاتا- ئانىغا، خىش- ئەقرىبالارغا، يېتىملارغا، مىسكىنلەرگە ياخشىلىق قىلىشقا، كىشىلەرگە ياخشى سۆز قىلىشقا، ناماز ئوقۇشقا، زاكات بېرىشكە ئەھدە ئالدۇق». 

   ئەمما ئىسلام دىنىدا پەرز قىلىنغان زاكات ئالاھىدە يېڭى بىر نىزامدۇر. ئىلگىرىكى ساماۋىي دىنلارنىڭ ھەممىسىدە زاكات پەرز قىلىنغان بولسىمۇ، ئىسلام دىنىدا پەرز قىلىنغان زاكاتنىڭ دائىرىسى، مەقسەت- غايىلىرى ئىنتايىن كەڭ ۋە كۆپ، ھېكمەتلىرى ناھايىتى مولدۇر. ھېچقانداق بىر دىن، ھېچقانداق بىر يەرلىك قانۇن ئۇنىڭغا يېتەلمەيدۇ. ئىسلام دىنىدىكى زاكات- ئىسلام دىنىنىڭ ئاساسلىق ئىبادەتلىرىدىن بىرى ۋە چىن مۇسۇلمانلىقنىڭ ئۇنۋانىدۇر. ھەمدە ئۇ، ئاللاھ تائالانىڭ بىرلىكىگە، مۇھەممەد ئەلەيھىسسالامنىڭ بەرھەق پەيغەمبەر ئىكەنلىكىگە، ۋە ئىمان كەلتۈرۈشكە بۇيرۇلغان جىمى مەسىلىلەرگە چىن ئىشىنىپ مۇسۇلمان بولغاندىن كېيىن، ناماز ئوقۇش بىلەن بىللە زاكاتنى ئادا قىلىش ۋە باشقىمۇ ئىبادەتلەرنى ئورۇنلاش ھەقىقىي مۆمىنلىكنىڭ ۋە تەقۋادارلىقنىڭ ئەڭ كۆرۈنەرلىك ئىپادىسىدۇر. قىسقىسى، زاكاتنى ئادا قىلىش مۇسۇلمانلارنىڭ ئۆز ئارا قېرىنداش ئىكەنلىكىنىڭ ئەمەلىي ئىسپاتىدۇر. قۇرئان كەرىمنىڭ تەۋبە سۈرىسىنىڭ 11- ئايىتىدە مۇنداق دېيىلگەن: «ئەگەر ئۇلار تەۋبە قىلسا، ناماز ئۆتىسە، زاكات بەرسە دىنىي جەھەتتىن سىلەرنىڭ قېرىندىشىڭلار بولىدۇ». 

 - ئىسلام دىنىدىكى زاكات بېرىش ھەققىدە ۋە ئۇنىڭ ئالاھىدىلىكى ھەققىدە قىسقىچە توختىلىپ ئۆتسىڭىز؟ 

  - زاكات ئىسلام دىنىدا شۇنداق بىر پەرزكى، ئۇنى ئادا قىلغان كىشى مۇسۇلمانلىقنىڭ پەرزىنى ئادا قىلغان بولىدۇ، ئۇنىڭ پەرز ئىكەنلىكىگە ئىنكارا قىلغان كىشى كاپىر بولىدۇ. ئۇنىڭ پەرزلىكىنى ئېتىراپ قىلىپ تۇرۇپ، ئۇنى ئادا قىلىشتىن باش تارتقان كىشى قاتتىق گۇناھكار بولىدۇ

   زاكات مۇسۇلمان پېقىرلىرىنىڭ ھەققى. زاكات ئېلىشتا بېچارە يوقسۇللارنىڭ بايلار ئالدىدا قىسىنچىلىقتا قېلىشىغا ئوخشاش خىجالەتلەر يۈز بەرمەيدۇ. بايلارمۇ زاكات بەردۇق دەپ يوقسۇللارغا تەكەببۇرلۇق ۋە مىننەت قىلالمايدۇ. چۈنكى بايلار زاكات بېرىشتە پەقەت ئاللاھ تائالا بەرگەن مال- مۈلۈكتىن ئاللاھ تائالانىڭ ئەمرى بويىچە يوقسۇللارنىڭ ھەققىنى بەرگەن بولىدۇ. يوقسۇللارمۇ ئاللاھ بەرگەن ھەقلىرىنى ئالغانلىقلىرى ئۈچۈن بايلار ئالدىدا يۈز قىزارتمايدۇ. يەر يۈزىدە نامراتلىق ۋە يوقسۇللۇقنىڭ مۈشكۈلاتلىرىنى ھەل قىلىشتا ھېچقانداق قانۇن- نىزام ئىجاد قىلىنمىغان چاغلاردىن باشلاپ، ئىسلام دىنى ئىنسانىيەت ھاياتىدىكى بۇ قىيىنچىلىقلارنى زاكاتتىن ئىبارەت مۇشۇ نىزام ئارقىلىق ھەل قىلىپ كەلمەكتە. 

   زاكات دېگەن سۆز قانداق مەنىنى بىلدۈرىدۇ؟

  زاكات سۆزى ئەرەب تىلىدا پاكلاش ۋە ئۆستۈرۈش دېگەن ئىككى مەنىنى بىلدۈرىدۇ. ئىسلام دىنى بۇ ئىككى مەنىنىڭ ھەر ئىككىسىنى ئىپادىلەش ئۈچۈن بۇ ئورۇندا زاكات سۆزىنى ناھايىتى ھېكىمەتلىك ھالدا تاللاپ ئالغان.

 1 زاكات- پاكلاش مەنىسى بىلەن بايلارنى بېخىللىقنىڭ كىرلىرىدىن پاكلايدۇ. مەرتلىك ھەر قانداق مىللەتتە ئېسىل ئەخلاقتۇر، بېخىللىق بولسا ھەر قانداق مىللەتتە رەزىل خۇلۇقتۇر. بېخىللىقنىڭ زىيانلىرى ناھايىتى كۆپتۇر، ئۇ گاھىدا كىشىلەرنى پۇل- مالغا بېخىللىق قىلىپ ئۆزلىرىنىڭ ھاياتلىرىنى ھالاك قىلىشقا، نومۇسلىرىنى بۇلغاشقا، پۇل- مېلى ۋە جېنىغا بېخىللىق قىلىپ، ۋەتىنىنى سېتىپ قويۇشلىرىغا ئېلىپ بارىدۇ. شۇڭا ئاللاھ تائالا قۇرئان كەرىمنىڭ تەغابۇت سۈرىسىنىڭ 11- ئايىتىدە شۇنداق دېگەن: «ئۆز نەپسىنىڭ بېخىللىقىدىن ساقلانغانلار مەخسىتىگە ئېرىشكۈچىلەردۇر». بۇ ئايەتتىكى مەخسەتكە يېتىش دۇنيا ۋە ئاخىرەتلىك ئارمانلىرىنى قولغا كەلتۈرۈش دېمەكتۇر.  

 2- زاكات پاكلاش مەنىسى بىلەن يوقسۇللارنى، يېتىم- يېسىرلارنى ئاللاھ تائالا بەرگەن پۇل- مالدىن ئۇلارغا چىقىم قىلىشقا بېخىللىق قىلىدىغان بايلارغا بولغان ئۆچلۈك، ئاداۋەت ۋە كۆرەلمەسلىك ئىللەتلىرىدىن پاكلايدۇ. شۇنداقلا زاكات پاكلاش مەنىسى بىلەن يەنە جەمئىيەتنى يوقسۇللار بىلەن بايلار ئوتتۇرىسىدا يۈز بېرىدىغان زىددىيەتلەردىن، توقۇنۇشلاردىن ۋە قان تۆكۈشلەردىن پاكلايدۇ. زاكات پاكلاش مەنىسى بىلەن يەنە بايلارنىڭ پۇل- ماللىرىنى يوقسۇللارنىڭ ھەقلىرىدىن پاكلايدۇ. چۈنكى بايلارنىڭ پۇل – مېلىغا كەلگەن زاكات يوقسۇللارنىڭ ھەققىدۇر. بىراق ئۇ بايلاردىن زورلۇق بىلەن ئېلىنمايدۇ. بەلكى ئۇنى بايلار ئۆز خاھىشى بىلەن ئاللاھ تائالانىڭ ئەمرىنى ئادا قىلىۋاتىمەن دېگەن نىيەت بىلەن مەمنۇنىيەت ئاساسىدا بېرىدۇ. زاكات پاكلاش مەنىسى بىلەن يەنە زاكات بەرگۈچىنى گۇناھلىرىدىن پاكلايدۇ. چۈنكى زاكات بېرىش ئىبادەتتۇر. ھەر قانداق بىر ئىبادەتنى دۇرۇس ئادا قىلغان كىشىنىڭ گۇناھلىرى بۇ ئىبادەتنىڭ يۈزىسىدىن ئۆچىرىلىدۇ. زاكات، زاكات بەرگۈچىنىڭ مال- دۇنياسىنى ئۆستۈرىدۇ ۋە كۆپەيتىدۇ. 

  - مۇھەممەد يۈسۈپ، زاكات زاكات بەرگۈچىنىڭ مال- دۇنياسىنى ئۆستۈرۈپ، كۆپەيتىدۇ دېدىڭىز. شۇ ھەقتە ئېيتسىڭىز؟ 

  - زاكات ئۆستۈرۈش ۋە كۆپەيتىش مەنىسى بىلەن زاكات بەرگۈچىنىڭ مال- دۇنياسىنى بەرىكەت بىلەن ئۆستۈرىدۇ ۋە كۆپەيتىدۇ. بەزى كىشىلەر زاكات بېرىش بىلەن مال- دۇنيا ئازايماستىن قانداق كۆپىيىدۇ؟ دەپ ھەيران بولۇشى مۇمكىن. لېكىن تەجرىبىلەر بېشىدىن ئۆتكەن كىشىلەر ياخشى بىلىدۇكى، زاكات بېرىلگەن مال- دۇنيادىكى ۋاقىتلىق كېمىيىش بولسا تاشقى جەھەتتىكى شۇنداق بىر كۆرۈنۈشتۇر. ئەمما ھەقىقەتتە كېمىيىشنىڭ ئارقىسىدا ھامان كۆپىيىش ۋە بەرىكەت باردۇر. كىشىلەرگە بېرىلگەن ئاز مىقداردىكى زاكاتنىڭ ئورنى ھەسسىلەپ تولدۇرۇپ بېرىلىدۇ. ئاللاھ تائالا بۇ ھەقتە سەبەء سۈرىسىنىڭ 39- ئايىتىدە مۇنداق دېگەن: «بەرگەن نەرسەڭلارنىڭ ئورنىنى ئاللاھ تائالا تولتۇرۇپ بېرىدۇ». كۆرىۋاتىمىزكى، بەزى چوڭ دۆلەتلەر نامرات ئەللەرگە ئاللاھ تائالا يولىدا ئەمەس، بەلكى ئۆزلىرىنىڭ تاۋارلىرىغا (ماللىرىغا) خېرىدار ئىزدەش ياكى بەزى مەقسەتلىرىنى ئەمەلگە ئاشۇرۇش ئۈچۈن ھەر يىلى كۆپ مىقداردا ياردەم قىلىدۇ. شۇنداقتىمۇ بۇ چوڭ دۆلەتلەر ئىقتىسادىي بۇھرانغا ئۈچرىماي، بەلكى ئىقتىسادتا ھەسسىلەپ كۆتىرىلمەكتە. 

  زاكات- ئۆستۈرۈش مەنىسى بىلەن يەنە زاكات بەرگۈچىنىڭ مەنىۋىيىتىنى ئۆستۈرىدۇ. باشقىلارغا ياخشىلىق قىلىدىغان، ئۇلارنىڭ غېمىنى يەيدىغان ئىنسان ئۆزىنىڭ كۆڭۈل -كۆكسىنىڭ كېڭەيگەنلىكىنى ۋە قولى ئۇزۇن، روھى ئۈستۈن بولۇپ كۆتىرىلگەنلىكىنى بىردىن ھېس قىلىدۇ، شۇنداقلا ئۆزىنىڭ نەپسىي خاھىشىنى يەڭگەنلىكىدىن سۆيۈنۈپ ئۆزىنى جەڭدە يەڭگەن قەھرىماندەك ھېس قىلىدۇ. 

  زاكات ئۆستۈرۈش مەنىسى بىلەن يەنە يوقسۇللارنىڭ ۋە يېتىم- يېسىرلارنىڭمۇ مەنىۋىيىتىنى ئۆستۈرىدۇ. چۈنكى ئۇلارمۇ ئۆزلىرىنى جەمئىيەتتە يار - يۆلەكچىسىز، بېچارىلىككە يارىتىلغان، دەپ ھېس قىلىپ ھاياتتىن ئۈمىتسىزلەنمەستىن، بەلكى مۇسۇلمان قېرىنداشلىرىنىڭ ئۇنىڭ يۈكىنى يېنىكلىتىدىغانلىقىنى، قىيىنچىلىقلىرىنى ھەل قىلىشقا ياردەملىشىدىغانلىقىنى ھېس قىلىدۇ-دە، روھى ئۈستۈن بولىدۇ. 

  زاكات ھەر ئىككى مەنىسى بىلەن ئىجتىمائىي پاراۋانلىقنى قوغداشنىڭ ۋاسىتىسىدۇر. ئىسلام دىنى ئىسلامغا ئېتىقاد قىلىدىغان قانداقلا بىر جەمئىيەتتە يېتىم- يېسىر، بېچارە كەمبەغەللەرنىڭ بولۇپ قېلىشىنى قەتئى خالىمايدۇ ۋە يول قويمايدۇ. مۇسۇلمان كىشى ھاياتقا كېرەكلىك بولغان ئېھتىياجلارنى قامداش ئۈچۈن ئۆز مېھنىتى ۋە ئۆز كەسپى بىلەن ئىشلەشكە بۇيرۇلغان. ئىشسىزلىقتىن ياكى ئاغرىقچانلىقتىن ئىشلەشكە قادىر بولالمىسا، جەمئىيەتتىكى مۇسۇلمانلار جامائەسى ئۇنىڭ بۇ ئېھتىياجلىرىنى ھەل قىلىشىغا ياردەملىشىشكە بۇيرۇلغان. زاكات ئەنە شۇنداق پاراۋانلىق ۋە باراۋەرلىك جەمئىيىتىنىڭ كاپالىتىدۇر. 

   - دېمەك، زاكات بېرىشنىڭ ئىجتىمائىي پايدىسىنىڭ شۇنچە كۆپ ئىكەنلىكىنى، بەلكىم، باشقا دىندىكىلەرمۇ ئېتىراپ قىلسا كېرەك؟

   - باشقا دىندىكى ياۋروپا ئالىملىرىمۇ ئىسلام دىنىدىكى زاكاتنىڭ پەزلىتى ھەققىدە تۆۋەندىكىچە ئېيتقان:

   لىيۇدوروس مۇنداق دېگەن: «پۈتۈن دۇنيانى ئاۋارە قىلىۋاتقان ئىككى مۇشكۈلنى ئىسلام دىنىنىڭ ھەل قىلغانلىقىنى بايقىدىم. ئۇنىڭ بىرى قۇرئاندىكى «ھەقىقەتەن مۆمىنلەر ئۆزئارا قېرىنداشلاردۇر» دېگەن دەستۇر. يەنە بىرى، مال- مۈلۈك ئېگىسىنىڭ ھەممىسىگە زاكاتنىڭ پەرز قىلغانلىقىدۇ».

  مەشھۇر يازغۇچى ماركوسمۇ مۇنداق دېگەن: «ئىسلام دىنىدىكى زاكات مۈلۈك ساھىبى بولغان پۈتۈن مۇسۇلمانلارغا بۇيرۇلغان دىنىي باج بولۇپ، ئىجتىمائىي قانۇندۇر. ئۇ ئىسلام دۆلىتىنىڭ يوقسۇللارنى يۆلەشتىكى مەنبىئىدۇر. زاكات ئادىل قانۇن بىلەن ئېلىپ بېرىلىدۇ. ئۇنىڭدا بايلارغا ئېتىبار قىلىش يوقتۇر. بۇ قانۇننى ئىنسانىيەت تارىخىدا بىرىنچى بولۇپ ئىسلام دىنى يولغا قويغان. بۇ قانۇن ئادالەتلىك ۋە شەپقەتلىك بىر جەمئىيەتنىڭ مەيدانغا كېلىشىگە كاپالەتلىك قىلىدۇ. شۇنىڭدىن كۆرىۋېلىشقا بولىدىكى، ئىسلام دىنىنىڭ بۇ قانۇنى ھېكمەت ئۈستىگە قۇرۇلغان». 

  ماسنىيۇن مۇنداق دېگەن: «ئىسلام دىنىدا ھەر قانداق بىر جەمئىيەتتە ئىجتىمائىي تەڭلىكنى، پاراۋانلىقنى ئەمەلگە ئاشۇرۇشقا يېتەرلىك قانۇن باردۇر. ئۇ بولسىمۇ ئىسلام دىنىدىكى زاكاتتۇر...».

   ئىسلام دىنى زاكات بېرىلىدىغان ماللارنى، زاكات بېرىشكە تېگىشلىك بولىدىغان ئۆلچەمنى، زاكاتنىڭ قاچان بېرىلىدىغانلىقىنى، قانچىلىك بېرىلىدىغانلىقىنى، قانداق كىشىلەرگە زاكاتنىڭ پەرز بولىدىغانلىقىنى ۋە كىملەرگە بېرىلىدىغانلىقىنى تەپسىلى ۋە ئېنىق ھالدا بېكىتكەن. 

  - شۇنداق ئىكەن، قانداق ئادەمگە زاكات بېرىش كېرەك. ئۇ قانچىلىك مىقداردا بولۇشى كېرەك؟ 

  - ئاشلىق، مېۋە قاتارلىق زىرائەتلەردىن ئادەم كۈچى بىلەن ئەمەس، يامغۇر بىلەنلا سۇغىرىلغان بولسا، يۈزدىن ئون(%10ى) زاكات بېرىلىدۇ. ئەگەر ئادەم كۈچى بىلەن مېھنەت قىلىپ سۇغىرىلغان بولسا يۈزدىن بەش(%5 ى) زاكات بېرىلىدۇ. ئالتۇن، كۈمۈش، خەلق پۇلى ۋە تىجارەت مېلى قاتارلىق مۈلۈكلەردىن يۈزدىن ئىككى يېرىم(%2.5 ى) زاكات بېرىلىدۇ. ئەمدى چارۋىچىلىق بىلەن شۇغۇللىنىدىغان كىشىلەرنىڭ يايلاقلارغا قويۇپ بېرىپ باققان كالا، تـۆگە، قوي، ئۆچكە قاتارلىق ھايۋانلاردىن، كالا ئوتتۇزغا يەتسە ئۇنىڭدىن ئىككى ياشلىق موزايدىن بىرىنى، تۆگە بەشكە يەتسە بىر قوي، قوي قىرىققا يەتسە ئۇنىڭدىن بىر قوي زاكات بېرىشى پەرزدۇر. 

   مۇسۇلمان، ئاقىل، بالىغ، ئۆزىنىڭ ئائىلە ئېھتىياجىدىن تاشقىرى 85 گرامما ئالتۇن كەلگىدەك مال- دۇنياغا ئىگە بولغان ۋە قولىدىكى بۇ مال- مۈلۈككە ئىگە بولغىنىغا تولۇق بىر يىل تولغان كىشىنىڭ زاكات بېرىشى پەرزدۇر. 

   ئەمدى زاكات كىملەرگە بېرىلىدۇ دېگەندە، بۇ ھەقتە قۇرئان كەرىمنىڭ تەۋبە سۈرىسىنىڭ 60- ئايىتىدە مۇنداق دېيىلگەن: «زاكات پەقەت پېقىرلارغا، مىسكىنلەر (تۇرۇشقا جايىمۇ بولمىغان ئەڭ ئېھتىياجلىق كىشىلەر)گە، زاكات خادىملىرىغا، كۆڭۈللىرىنى ئىسلامغا مايىل قىلىش كۆزدە تۇتۇلغانلارغا، قۇللارنى ئازات قىلىشقا،قەرزدارلارغا، ئاللاھنىڭ يولىغا، ئىبن سەبىل(پۇلسىز قالغان مۇساپىر)لەرگە بېرىلىدۇ. بۇ ئاللاھ تائالانىڭ بەلگۈلىمىسىدۇر». 

  - فىتىر- سەدىقىسىنىڭ زاكات بىلەن ئايرىمچىلىقى قانداق؟ 

 - فىتىر- سەدىقىسى زاكات بېرىشكە تېگىشلىك مال- مۈلۈككە ئىگە مۇسۇلمان، ئاقىل، بالىغ كىشىلەرنىڭ ھەممىسىگە ۋاجىبتۇر. فىتىر- سەدىقىسى ھەر بىر ئائىلىدىكى جان ئېگىسىدىن بېرىلىدۇ. ھەر بىر كىشىنىڭ بېرىشكە تېگىشلىك بولغان فىتىر- سەدىقىسىنىڭ مىقدارى 3 كىلوگرامما بۇغداي ياكى ئۇنىڭ خەلق پۇلىغا سۇندۇرۇلغان قىممىتى بېرىلىدۇ. فىتىر- سەدىقىسىنى ئادا قىلىشنىڭ ۋاقتى روزا ھېيىت نامىزىنى ئوقۇشتىن بۇرۇن بولىدۇ. كېچىكىپ قالسىمۇ كېيىن ئادا قىلسا بولۇۋېرىدۇ.

                    سوھبەتلەشكەن ئالىمجان باۋدىنوۋ. 

              «ئۇيغۇر ئاۋازى» 1997- يىل 31- يانۋار

ئاللاھ تائالانىڭ بارلىقىنى ئىسپاتلايدىغان

ئەقلىي دەلىللەر

   ئىسلام دىنىنىڭ ھەقلىقى، ئاللاھ تائالانىڭ بارلىقى ۋە بىرلىكى خۇددى ئاسماندىكى قۇياشتەك ھەر كىمگە ئوچۇق مەلۇم بولۇپ تۇرسىمۇ، ئىنسانلارنىڭ بىلىش، تەپەككۇر قىلىش، كۆرۈش ۋە چۈشىنىش ئىقتىدارى ئوخشاش بولمىغانلىقتىن، بەزى كىشىلەر بۇ ھەقىقەتلەرنى چۈشىنىپ يېتىشتىن مەھرۇم قالماقتا. شۇڭا ئەتراپىمىزدا ھەر ۋاقىت نامايان بولۇپ تۇرۇپ، ئاللاھ تائالانىڭ بارلىقىغا، بىرلىكىگە ئىشارەت قىلىۋاتقان سانسىز ئالامەتلەردىن چەكلىك ئەقلىمىز بىلەن بىلەلىگەن ۋە چۈشىنەلىگەن ئاز ساندىكى دەلىللەردىن بىر قانچىسىنى ئوقۇرمەنلىرىمىزگە ھاۋالە قىلىمىز.

   بارنىڭ ئىسپاتى يوقنىڭ ئىسپاتىدىن ھەمىشە ئاسان. بىر ئالمىنىڭ يەر يۈزىدە مەۋجۇد ئىكەنلىكىنى شۇ ئالمىنى كۆرسىتىش ئارقىلىقلا ئىسپاتلاشقا بولىدۇ. ھالبۇكى، يوق نەرسىنىڭ بارلىقىنى دەۋا قىلغان كىشى پۈتكۈل يەر يۈزىنى، ھەتتا كائىناتنى ئايلىنىپ چىقىپ ئاخىرى ئۇنىڭ ئەمەلىيەتتە يوق ئىكەنلىكىگە قايىل بولىدۇ. بۇ ئىمكانسىزلىقنىڭ ئۇستىگە، بىر قىيىن ئىش دېمەكتۇر. شۇڭلاشقا يوق نەرسە ھېچقاچان ئىسپاتلىنالمايدۇ. بىر نەرسىنىڭ بارلىقىنى ئىسپاتلىغان ئىككى كىشى مىڭلارچە ئىنكار قىلغۇچىلارنى يېڭىپ چىقىدۇ. ھەر قانداق نەرسىنى ئىسپاتلىغۇچى ئۇنى ئىنكار قىلغۇچىلاردىن كۈچلۈكتۇر. ئىسپاتلىغانلىق- بىلگەنلىك، دەلىلسىز ئىنكار قىلغانلىق- بىلمىگەنلىكتۇر. ئاللاھ تائالا قۇرئاندا كىشىلەرنى ئەقىل ئىشلىتىپ، ھەقىقەتلەرنى چۈشىنىشكە چاقىرىپ: «ئىبرەت ئېلىڭلار ئەي ئەقىل ئېگىلىرى!»،« سىلەر ئەقىل  ئىشلىتىپ بۇ ھەقىقەتلەرنى چۈشەنمەمسىلەر؟ » دېگەنگە ئوخشىغان ئايەتلەرنى قايتا – قايتا بايان قىلغان. بىز قۇرئان كەرىمنىڭ بۇ چاقىرىقىغا قۇلاق سېلىپ، ئەقلىمىزنى ئىشلىتىپ كۆرەيلى. 

                      1- مۇمكىنلىك دەلىلى

   ئالەمنىڭ مەۋجۇتلۇقى ئۇنىڭ بولۇشى ياكى بولماسلىقى مۇمكىن بولغان مەۋجۇداتلارنىڭ قاتارىدا تۇرىدۇ. يەنى ئالەم مەۋجۇد بولۇپ تۇرغىنىدەك، ئۇنىڭ مەۋجۇد بولماسلىقىمۇ ئېھتىمال ئىدى. بىراق ئالەم مەۋجۇدتۇر. مەۋجۇد بولۇش ياكى مەۋجۇد بولماسلىقى ئېھتىمال سانالغان ھەر قانداق نەرسە ئۆزىنىڭ مەۋجۇدلىقىدا بېرەر سەۋەبكە مۇھتاجدۇر. دۇنيادا ھېچقانداق نەرسە سەۋەبسىز ۋۇجۇدقا كەلمەيدۇ. ۋۇجۇدقا چىقىشى ياكى چىقماسلىقى ئېھتىمال بولغان بۇ ئالەمنىڭ ۋۇجۇدقا چىقىشىنى ئىختىيار قىلغان بېرەر سەۋەب چوقۇم باردۇر. ئۇ بولسىمۇ ئاللاھ تائالادۇر. دۇنيادا مەۋجۇتلۇقى زۆرۈر بولغان بىرلا زات بار. ئۇ ئاللاھ تائالادۇر. ئاللاھ تائالادىن باشقا ھېچ نەرسىنىڭ مەۋجۇتلۇقى زۆرۈر ئەمەس، بەلكى مۇمكىن، ئېھتىمالدۇر.

                        2-  يارىتىلىش دەلىلى

   ئالەم ھەمىشە ئۆزگىرىپ تۇرىدۇ. ئۆزگەرگەن ھەر قانداق نەرسە ئەزەلدىن بار بولماستىن، بەلكى كېيىن پەيدا بولغان نەرسىلەردۇر. بۇ قائىدىگە ئاساسەن، ماددا ئەزەلدىن بار بولغان بىر نەرسە ئەمەستۇر. ماددىنىڭ تېرمودىنامىكىلىق قانۇنىغا كۆرە ئۇنىڭ ھەمىشە يوقىلىشقا يۈز تۇتۇشى، كائىناتنىڭ تۇرماستىن كېڭىيىپ بېرىشى، قۇياشنىڭ تېز سۈرئەتتە ئۆز ماددىلىرىنى تۈگىتىشكە قاراپ يول ئېلىشىغا ئوخشىغان ۋەقەلەر مەۋجۇداتنىڭ ئەزەلدىن مەۋجۇد بولماستىن، بەلكى كېيىن پەيدا بولۇش ئارقىلىق بىر باشلىنىش باسقۇچىنى باشتىن كەچۈرگەنلىكىنى كۆرسەتمەكتە. ئەزەلدىن مەۋجۇد بولماي، كېيىن پەيدا بولغان ھەر قانداق نەرسىنىڭ پەيدا قىلغۇچىسى باردۇر. سەۋەبسىز نەتىجە، سەنئەتكارسىز سەنئەتنىڭ مەيدانغا چىقىشى مۇمكىن بولمىغاندەك، ئەزەلدىن مەۋجۇد بولمىغان ۋە بىر ئاۋۋالقى سەۋەبكە مۇھتاج بولغان مۇشۇ ماددا ئالىمىنىڭ پەيدا قىلغۇچىسى باردۇر. ئۇ ئاللاھ تائالادۇر.

                          3- ھايات دەلىلى 

   ھايات سۈزۈك بىر مۇئەممادۇر. ئۇنى تاشقى كۆرۈنۈشىگە قاراپلا چۈشەندۈرۈشكە بولمايدىغان شەكلەن مۇرەككەپ مۇئەممادۇر. ئۇ بېۋاسىتە ئۆزىنىڭ ياراتقۇچىسىنى كۆرسىتىپ تۇرىدۇ. ھايات شۇنداق بىر مۇئەمما بولۇشى بىلەن ئىلىم ساھەسىدىكى كىشىلەرنى ھەمىشە ئۆزىگە جەلىب قىلىپ كېلىۋاتقان سېھىرلىك مەۋجۇداتتۇر. ھايات ئادەتتە ئۆز تىلى بىلەن «مېنى بار قىلىپ ياراتقان پەقەت ئاللاھ تائالادۇر»، دەپ جاكارلىماقتا. 

                         4- ئىنتىزام دەلىلى 

   ھەر قانداق نەرسە ئۆز پارچىلىرى بىلەن بىر تەڭپۇڭلۇق ۋە پۈتۈنلۈك ئىچىدە بولغىنىدەك، بارلىق كائىناتمۇ ئۆزىنى بارلىققا كەلتۈرگەن مەۋجۇدىيەت پارچىلىرى بىلەن بىر تەڭپۇڭلۇق ۋە بىر پۈتۈنلۈك ئىچىدە داۋام قىلماقتا. بۇ دېمەك، كائىناتتا ۋە ھەر قانداق مەۋجۇداتتا بىر مۇكەممەل ئىنتىزام ۋە ئىنچىكە قانۇنىيەتنىڭ بارلىقىنى كۆرسەتكەن ئۆلمەس بىر دەلىلدۇر. كائىناتتىكى نىزام ۋە ئىنتىزاملىق قانۇنىيەت ئۆزىنى تۈزگۈچى ۋە پىلانلىغۇچى بىر زاتتىن ئوچۇق دالالەت بېرىدۇ. ئۇ بولسىمۇ، ئاللاھ تائالادۇر. بۇ نىزام ۋە ئىنتىزام قانۇنىيەتلەرنى ئەگەر ئاللاھ تائالا تۈزمىگەن بولسا، ئەقىلسىز، كور تەبىئەت ياكى كائىنات قانداقمۇ ئۇلارنى تۈزەلىسۇن؟! 

                        5- سەنئەت دەلىلى

   ئاتومدىن ئىنسانغىچە، ھۈجەيرىلەردىن گالاكسىيىگىچە بولغان پۈتكۈل كائىناتتا نازۇك ۋە ئاجايىپ بىر سەنئەت باردۇر. ئۇلار ھەمىشە كۆز ئالدىمىزدا ئۆزلىرىنى نامايان قىلماقتا. بۇ سەنئەتلەر ھەممىسى چوڭ، قىممەتلىك، كۆپ، ھەر خىل ۋە ئاخىرى ئۈزۈلمەيدىغان ئاجايىپ بىر سەنئەتلەردۇر. ئۇلار ئۆزلىرىدىكى شەكىل ۋە مۇكەممەللىكلىرى بىلەن ئۆزلىرىنى ئىجاد قىلغان بىر ئۇلۇغ ۋە تەڭداشسىز ئىجادكارنى كۆرسىتىپ تۇرىدۇ. ئۇ بولسىمۇ، ئاللاھ تائالادۇر! 

                     6- ھېكمەت ۋە غايە دەلىلى

   ھەر قانداق بىر مەۋجۇداتتا ئۇنىڭ ئۆزىگە خاس بېرەر مەقسەت، غايە، بېرەر مەنپەئەت ۋە بېرەر نەتىجە كۆزدە تۇتۇلغانلىقى ناھايىتى ئېنىق. ئۇلارنىڭ ھېچبىرىدە مەنىسىزلىك ياكى پايدىسىزلىق كۆرۈلمەيدۇ. ھالبۇكى، مۇنداق مەقسەت، غايىلەرنى ۋە نەتىجىلەرنى كۆزدە تۇتۇش ۋە پىلانلاش ئۈچۈن شەيئىلەر ئالىمىدە ياكى ھايۋانات دۇنياسىدا ۋە ياكى ھادىسىلەر ئالىمىدە تۇيغۇ ۋە ئەقىل ئىدراك مەۋجۇد ئەمەستۇر. ئەھۋال بۇنداق ئىكەن، كائىناتتىكى بۇ ئادىلانە ھېكمەتلىك ئىشلارنى ۋە مەقسەت، غايىلەرنى پىلانلىغۇچى كىم؟ شۈبھىسىزكى، ئۇ - ئاللاھ تائالادۇر! بۇلارنىڭ ھەممىسىنى بىر ئاللاھ تائالاغىلا مەنسۇپ قىلىش ئارقىلىقلا ئەقىلگە مۇۋاپىق بىر يول تۇتالايمىز. 

                     7- شەپقەت ۋە رىزىق دەلىلى

   بارلىق مەخلۇقاتلارنىڭ، بولۇپمۇ ئىنساننىڭ ئېھتىياجى تۈگىمەيدىغان ئېھتىياجدۇر. بارلىق ئېھتىياج ئېگىلىرىنىڭ ئېھتىياجلىرى كۈتۈلمىگەن رەۋىشتە كىمنىڭ نېمىگە قانچىلىك ئېھتىياجى بولسا، شۇ مىقداردا بېرىلمەكتە. ئېھتىياج ئېگىلىرىگە ياردەم قولىنىڭ يېتىشى ۋە بۇ ياردەملەرنىڭ ئېھتىياجلارنى ئۆلچەپ قويغاندەك ھەل قىلىشى شۇنى ئىسپاتلايدۇكى، بارلىق ئېھتىياجلاردا ئۆزىمىزگە ئەڭ يېقىن بىر شەپقەتلىك قولنىڭ جاۋاپ بېرىۋاتقانلىقىنى كۆرىمىز. كائىناتتا داۋام قىلىۋاتقان ۋە مەڭگۈگە شۇنداق داۋام قىلىدىغان بۇ ئاجايىپ شەپقەت  ۋە ئادالەتلىك رىزىقلاندۇرۇش سىستېمىسى بۇلارنىڭ بارلىق نۇقسان ۋە كەمچىلىكلەردىن پاك بولغان قۇدرەتلىك، كامالەتلىك ئاللاھ تائالا تەرىپىدىن ئەمەلگە ئېشىۋاتقانلىقىنى كۆرسەتمەكتە. 

                    8- ياردەملىشىش دەلىلى 

   بىر- بىرىگە ئەڭ يېقىن مەخلۇقاتلاردىن تارتىپ ئەڭ يىرىقىغىچە ھەممىسى بىر- بىرىگە ياردەملىشىدۇ. ئوتتۇرىسىدا ھېچبىر مۇناسىۋەت بولمىغان ئىككى ئايرىم جىنس بۇ ياردەملىشىشتە بىر پۈتۈن نەرسىنىڭ پارچىلىرىغا ئوخشاش ھالدا بىر- بىرىنى پۈتۈنلەپ تاكامۇللاشتۇرىدۇ. دۇنيادىكى بارلىق مەخلۇقاتلارغا قارايدىغان بولساق، ئۇلارنىڭ ھەممىسى بىر- بىرىدىن  مەنپەئەتلىنىش، بىر- بىرىگە ياردەملىشىش يولىدا ئىشلەۋاتقانلىقىنى كۆرىمىز. ئەقىل ۋە ھېس- تۇيغۇغا ئىگە بولمىغان بۇمەخلۇقاتلارنىڭ ھەيران قالدۇرارلىق پائالىيەتلىرى پەردە ئارقىسىدىكى بىر زاتنىڭ ھېكمەتلىك پائالىيەتلىرىنى كۆز ئالدىمىزدا نامايان قىلماقتا. ئۇ بولسىمۇ، ئاللاھ تائالادۇر! 

                     9- ئوخشىماسلىق دەلىلى 

   دۇنيادىكى ھەر بىر ئىنساننىڭ نىشانىسى ۋە پەرقى ئۇنىڭ ئەڭ ئىنچىكە ۋە كىچىك تۈرلىرىگىچە ئۆزىدىن بۇرۇن ئۆتكەن مىلياردلارچە ئىنساننىڭ ھېچبىرىگە قەتئىي ئوخشىمىغاندەك، ئۆز زامانىسىدىكى ئىنسانلارنىڭ ۋە ئۆزىدىن كېيىن كېلىدىغان ئىنسانلارنىڭمۇ ھېچبىرىگە ئوخشىمايدۇ. ھەتتا بارماقلىرىنىڭ ئىزلىرىمۇ بىر- بىرىنىڭكىگە  ئوخشىمايدۇ. ھەر بىر ئىنساننى مۇنداق ئۆزىگە خاس قىلىپ يارىتىش پەقەت ئاللاھ تائالانىڭلا قولىدىن كېلىدۇ. 

                    10- جان ۋە ۋىجدان دەلىلى

   ماھىيىتىنى بىلمىسەكمۇ، بارلىقىدىن ھېچ شۈبھە قىلمايدىغان جېنىمىز ۋە ۋىجدانىمىزنىڭ تېنىمىزدە ھۆكۈم سۈرۈشى ئاللاھ تائالانىڭ بارلىقىنى بىلدۈرىدىغان دەلىللەرنىڭ بىرىدۇر. جېنىمىزنى كۆرمەستىن ۋە ماھىيىتىنى بىلمەستىن، ئۇنىڭ بارلىقىنى ھېس قىلغىنىمىز ۋە بارلىقىغا ھېچ شۈبھە قىلالمىغىنىمىزدەك، ئاللاھ تائالانى كۆرمىسەكمۇ ئۇنىڭ قانداق كەيپىياتتا ئىكەنلىكىنى ئىدراك قىلالمىساقمۇ، ئۇنىڭ بارلىقىغا ئەقىل ئېگىسى بولساق ھېچ شەك كەلتۈرەلمەيمىز. بىزدە ۋىجدان، كۆڭۈل بار دەيمىز. ئەمما ئۇنى كۆرەلمەيمىز. كۆرەلمىگىنىمىز ئۈچۈن ۋىجدان، كۆڭۈل دېگەن نەرسىلەر مەۋجۇد ئەمەس دېيىش توغرىمۇ؟ ئاللاھ تائالامۇ بىزلەرنىڭ كۆرۈشىمىز ۋە ئىدراك قىلىشىمىزدىن ئۈستۈندۇر. چۈنكى بىزنىڭ كۆزىمىز دۇنيادىكى ئاشكارا ماددىلاردىن بەزى شەيئىلەرنى كۆرەلىسىمۇ، كۆپ قىسمىنى كۆرەلمەيدۇ. ھالبۇكى، ئاللاھ تائالانىڭ زاتى ماددا ئەمەس. شۇڭا ماددىي كۆزلەر ماددا بولمىغان شەيئىلەرنى كۆرەلمەيدۇ. 

                   11- خاراكتېر ۋە تارىخ دەلىلى 

   ھەر قانداق ئىنساندا ياخشىغا ۋە گۈزەلگە قارىتا سۆيگۈ، ئۇنىڭ ئەكسىچە يامانغا ۋە كۆرۈمسىزگە قارىتا نەپرەتلىنىش ھېسسىياتىنىڭ بارلىقى رىئاللىقتۇر. بۇ ھېسسىياتلار  ئەدەپ - ئەخلاق، يۈرۈش- تۇرۇشقا ۋە ياخشى ئىشلارنى قىلىشقا تەبىئىي مايىللىقنى ۋە ئەخلاقسىزلىققا، يامان ئىشلارغا نەپرەتلىنىش كەيپىياتىنى پەيدا قىلغانلىق ئېتىبارى بىلەن شۇنداق بىر ھەقىقەتتىن دالالەت بېرىدۇكى، ئىنسانغا ياخشىلىقنى ۋە گۈزەل ئەخلاقلارنى ئەمر قىلغان ۋە ئۇنى يامان ئىشلاردىن مەنئى قىلغان زات كىم بولسا، بىزگە بۇ ھېسسىياتلارنى بەرگەن زاتمۇ شۇدۇر. ئۇ ئاللاھ تائالا! دىنلار تارىخى شۇنى ئىسپاتلىدىكى، ئىنسانىيەت ھېچبىر دەۋردە دىنسىز ياشىمىغان. خاتا ھەتتا خۇراپات بولسىمۇ، ئۇلار ھەر دەۋردە بىر دىنغا ئىشەنگەن ۋە بىر مەنىۋىي سىستېمىغا ئەگەشكەن. ئاللاھ تائالاغا ئىشىنىش بولسا ئىنساننىڭ تۇغۇلۇشىدىن كەلگەن بىر خىسلەتتۇر. ئىنساننىڭ تەبىئىتىگە بۇ خىسلەتنى ئورۇنلاشتۇرغان زات، بىزنى ئۆزىگە ئىمان ئېيتىشقا بۇيرىغان زاتنىڭ ئۆزىدۇر. ئۇ بولسىمۇ ئاللاھ تائالادۇر! 

                    12- ھېس- تۇيغۇلار دەلىلى

   ئىنسانلار مىڭلارچە ھېس- تۇيغۇلار ئىلكىدە ياشايدۇ. ھەر بىر تۇيغۇ ماددا ئالىمىنىڭ سىرتىدىكى بىر ئالەمدىن ھەر خىل ماھىيەتلەرنى ئېلىپ كېلىدۇ. ئىنساندا يەنە بىر ھېس- تۇيغۇ باركى، ئۇ ئوپئوچۇق ئاللاھ تائالانى تونۇتىدۇ. بۇ ھېس- تۇيغۇ ھەممە كىشىدە ئورتاق بولغان مەڭگۈ ياشاش ياكى ئۇزۇن ئۆمۈر كۆرۈش ئارزۇسىدۇر. ئىنسان بۇ ھېس- تۇيغۇلار سەۋەبىدىن ھەمىشە ئەبەدىيەت ئۈچۈن تەلپۈنىدۇ، بۇ ھېسلار بىلەن ئۆزىنى خوشال قىلىدۇ ۋە ئۇنىڭ بىلەن يۈكسىلىشكە قاراپ ئىلگىرىلەيدۇ. بۇ ھېسلاردىن باشقا ھېسلار ئىنساننىڭ مەنىۋىي ئېھتىياجىنى قاندۇرالمايدۇ. ئۇلارنى بىزگە بەرگەن زات بىزنى ياراتقان زاتتۇر. ئاخىرەتتىكى مەڭگۈلۈك ھاياتنىمۇ ئەنە شۇ زات بېرىدۇ. ئىنساندىكى مەڭگۈلۈككە ۋە كۆپ ياشاشقا بولغان ئارزۇ- ئارمانلار مەڭگۈلۈك ھايات ئىگىسى بولغان بىر كامالەتلىك زاتنىڭ بارلىقىنى ئېنىق ئىسپاتلايدۇ. چۈنكى كائىناتتىكى بۇ ھايات پەقەت ئاللاھ تائالانىڭ ھاياتىدۇر! 

                        13- ئىتتىپاق دەلىلى

   ئون يالغانچى ئىتتىپاقلىشىۋېلىپ، بىزگە كېلىپ « ئۆيۈڭگە ئوت كەتتى» دەپ خەۋەر بەرسە، بۇ ئادەملەرنىڭ  ھاياتىدا بېرەر قېتىم بولسىمۇ راست سۆزلىمىگەنلىكىنى ۋە يالغانچىلىقىنى بىلىپ تۇرۇپ، ئۇلارنىڭ سۆزىگە، «بەلكى راست بولىشى ئېھتىمال» دەپ ئىشىنىمىز. ھالبۇكى، ئاللاھ تائالانىڭ بارلىقىغا ئىشىنىش ئادەم ئەلەيھىسسالام زامانىدىن تا ھازىرغىچە كەلگەن مىڭلارچە پەيغەمبەر، مىلياردلارچە ئىشەنگۈچىلەرنىڭ ئارىسىدا مەيدانغا كەلگەن بىر ئىتتىپاقلىقتۇر. ئوخشىمىغان دەۋر  ۋە ئوخشىمىغان جايلاردا ياشىغان بۇ ئىنسانلارنىڭ ئىتتىپاقى ئەڭ ئاۋۋال «ئاللاھ تائالا باردۇر ۋە بىردۇر» دېگەن ھەقىقەتكە مەركەزلىشىدۇ. ئون يالغانچىنىڭ بىر يالغان ئۈستىدىكى ئىتتىپاقىغا ئەھمىيەت بېرىلگەن يەردە، ھاياتىدا بېرەر قېتىممۇ يالغان سۆزلىمىگەنلىكى ۋە راستچىللىقى بىلەن شۆھرەت قازانغان مىڭلارچە پەيغەمبەرلەر ۋە پەيغەمبەرلەرنىڭ بۇ ئېسىل پەزىلەتلىك ئەخلاقىنى ئۆزلىرىگە ئۆزلەشتۈرگەن مىلياردلارچە مۆمىنلەرنىڭ بۇ ھەقتىكى ئىتتىپاقىغا ئىشەنمىگەن ئىنساننى قانداق ئىنسان دېگىلى بولسۇن؟! ئۇنى قانداقمۇ ئەقىللىق دېيىشكە بولسۇن؟! 

                          14- قۇرئان دەلىلى

   قۇرئا كەرىمنىڭ ئاللاھ تائالا سۆزى ئىكەنلىكىنى ئىسپاتلىغان بارلىق دەلىللەر، ئەينى ۋاقىتتا ئاللاھ تائالانىڭ بارلىقىنى ئىسپاتلىماقتا. قۇرئاندىكى مىڭلارچە دەلىللەر بۇ ماۋزۇ بىلەن مۇناسىۋەتلىك ئىسلام مەنبەلىرىدە ئەڭ ئىنچىكە تۈرلىرىگىچە تەپسىلىي شەرھى قىلىنغان. بۇ دەلىللەرنىڭ ھەممىسى «ئاللاھ تائالا باردۇر»دەپ جاكارلىماقتا. قۇرئاننىڭ مۆجىزىسىگە ۋە ئۇنىڭ بەرگەن خەۋەرلىرىنىڭ ئەمەلگە ئاشقانلىقىغا پۈتكۈل دۇنيا قايىل بولماقتا. ھېچ شۈبھىسىزكى، دۇنيا تارىخىدا ئەسىرلەر ئۆتسىمۇ، قەتئىي ئۆزگەرمەستىن ساقلىنىپ قالغان بىرلا كىتاب قۇرئاندۇر. بۇ كىتاب 14 ئەسىردىن بېرى بارلىق سۈرىلىرى، ئايەتلىرى ۋە ھەرپلىرى بىلەن ئاللاھ تائالانىڭ بارلىقىنى ۋە بىرلىكىنى ئېلان قىلىپ كەلمەكتە. 

                      15- پەيغەمبەرلەر دەلىلى 

   جىمى پەيغەمبەرلەرنى ۋە خۇسۇسەن ھەزرىتى مۇھەممەد ئەلەيھىسسالامنىڭ پەيغەمبەرلىكىنى ئىسپاتلىۋاتقان بارلىق دەلىللەرمۇ ئەڭ ئاۋۋال ئاللاھ تائالانىڭ بارلىقىنى ۋە بىرلىكىنى ئىسپاتلىماقتا. پەيغەمبەرلەرنىڭ پۈتكۈل ھاياتىنىڭ ئورتاق غايىسى «تەۋھىد» (ئاللاھ تائالانىڭ بىرلىكىگە ئېتىقاد قىلىش)نى ئېلان قىلىشتىن ئىبارەت بولغان. شۇنداق ئىكەن، ھەر بىر پەيغەمبەرنىڭ ئۇىنىڭ ئاللاھ تائالا تەرىپىدىن ئەۋەتىلگەن ھەق پەيغەمبەر ئىكەنلىكىنى ئىسپاتلاش ئۈچۈن بېرىلگەن بارلىق دەلىللەر ۋە مۆجىزىلەر شۇ قۇۋۋىتى ۋە شۇ ئوچۇقلىقى بىلەن ھەتتا ئۇنىڭدىنمۇ قۇۋۋەتلىك  ۋە روشەنلىك بىلەن «ئاللاھ تائالا باردۇر!» دېمەكتە. 

                                           مۇھەممەت يۈسۈپ.

  «ئۇيغۇر ئاۋازى» 1997- يىل 28- فېۋرال سانى.

روزىنىڭ ھېكمەتلىرى كۆپ

   - مۇسۇلمانلارغا ھەر يىلى بىر ئاي روزا تۇتۇش نېمە ئۈچۈن ئىسلام دىنى پەرزلىرىنىڭ بىرى بولۇپ قالغانلىقى ھەققىدە نېمىلەرنى ئېيتقان بولار ئېدىڭىز؟

  - روزا تۇتۇش ئىبادىتى ئىسلام دىنىدىن ئىلگىرىكى ساماۋىي دىنلاردىمۇ بۇيرۇلۇپ كەلگەن بىر قەدىمىي ئىبادەتتۇر. شۇڭا ئاللاھ تائالا روزىنىڭ مۇسۇلمانلارغا پەرز قىلىنغانلىقىنى ئېلان قىلغان ئايەتتە:« ئى مۆمىنلەر! گۇناھلاردىن ساقلىنىشىڭلار ۋە تەقۋالىق دائىرىسىگە كىرىشىڭلار ئۈچۈن، سىلەردىن ئىلگىرىكىلەرگە (يەنى ئىلگىرىكى ئۇممەتلەرگە) روزا پەرز قىلىنغاندەك، سىلەرگىمۇ (رامىزان روزىسى) پەرز قىلىندى» دەيدۇ. [بەقەرە سۈرىسى 183- ئايەت].

   ئىبادەتلەرنىڭ«نېمە ئۈچۈن»لىكى توغرىلىق ئىزدىنىش بىزنىڭ ئىشىمىز ئەمەس. بىز پەقەت ئىبادەتلەرنىڭ«قانداق»لىقىنى بىلىپ ئورۇنلاشقا بۇيرۇلدۇق. شۇنىڭغا چىن ئىمانىمىز باركى، ئاللاھ تائالا بەندىلىرىنى ئۇلار ئۈچۈن پايدىسى بولمايدىغان ئەمەللەرگە بۇيرىمايدۇ. شۇڭا يۇقىرىقى ئايەتتە رامىزان روزىسىنىڭ بۇيرۇلغانلىقىنىڭ ھېكمىتىنى ئاللاھ تائالا ئۆزى مەلۇم قىلغان ھالدا:«گۇناھلاردىن ساقلىنىشىڭلار ۋە تەقۋادارلىق دائىرىسىگە كىرىشىڭلار ئۈچۈن ...» دېگەن. چۈنكى روزا تۇتقان ئادەمنىڭ شەھۋانىيلىقى ئازىيىدۇ. گۇناھ ۋە مەسىيەتلەرنىڭ مەنبىئى بولغان شەھۋانىيلىق كۈچىنىڭ ئازىيىشى ياكى كېسىلىشى ئادەمنىڭ تەقۋادارلىق دائىرىسىگە كىرىپ گۇناھلاردىن ساقلىنىشىغا شەرت – شارائىت ھازىرلايدۇ. مەلۇمكى، تەقۋالىق – ئاللاھ تائالانىڭ غەزىبىگە ئۇچراشتىن ۋە ياردىمىدىن، مەرھىمىتىدىن مەھرۇم قېلىشقا سەۋەب بولىدىغان ئىشلاردىن ساقلىنىش ئارقىلىق ئاللاھ تائالانىڭ ھېمايىسىگە ئۆتۈش دېگەنلىكتۇر. مانا بۇمۇ روزىنىڭ پايدىلىرىدىن بىر قىسمى. روزا تۇتۇش ئاللاھ تائالا بۇيرىغان ئىبادەت تۈرلىرىنىڭ بىرى ۋە ئىنساننىڭ نەپسىي ھەۋىسىگە ھاكىم بولۇشىنى ئۈگىتىدىغان بىر مۇھم ئىبادەتتۇر.

  -  روزا تۇتۇش ئاللاھ تائالا يولىدا ئىبادەت قىلىشنىڭ بىر تۈرى ئىكەن، ئەمدى ئۇنىڭ ئىنساننىڭ ئۆزى ئۈچۈنمۇ پايدىسى بارمۇ؟  

  - ئىسلام دىنىدا بۇيرۇلغان ئىبادەتلەر ھېچقانداق دۇنياۋىي مەنپەئەت ۋە پايدىنى كۆزلىمەستىن، پەقەت ئاللاھ تائالانىڭ ئەمرىنى ئورۇنلاش ئارقىلىق ئۇنىڭ رازىلىقىقا ئېرىشىش ئۈچۈنلا قىلىنىدۇ. شۇنداقتىمۇ دىنىمىزدىكى ھەرقانداق ئىبادەتنىڭ ئاخىرەتلىك ۋە بۇدۇنيالىق پايدىلىرى باردۇر. مەسىلەن: ناماز پەقەت ئاللاھ تائالانىڭ ئەمرىنى ئورۇنلاش ئارقىلىق ئۇنىڭ رازىلىقىغا ئېرىشىش ئۈچۈن ئوقۇلىدۇ. ئۇنىڭ ئاخىرەتلىك پايدىسى جەننەتنى قازىنىشتۇر. بۇ ھەقتە ئاللاھ تائالا مۇنداق دەيدۇ « نامازلىرىنى (ۋاقتىدا، تەئدىل ئەركان بىلەن) ئادا قىلىدىغان مۆمىنلەر (جەننەتنىڭ) ۋارىسلىرىدۇر، ئۇلار (يوقىرى دەرىجىلىك جەننەت) فىردەۋسكە ۋارىسلىق قىلىدۇ، فىردەۋستە مەڭگۈ قالىدۇ »(مۇئمىنۇن سۈرىسى 9- 10- 11- ئايەتلەر).

 نامازنىڭ بۇدۇنيالىق پايدىلىرى بولسا، ئۇنىڭ كىشىنى يامان ئىشلاردىن ۋە گۇناھلاردىن توسىشى ۋە گۈزەل ئەخلاقلار بىلەن زىننەتلىشىدۇر. گۇناھلاردىن ساقلىنىش ۋە گۈزەل ئەخلاق دائىرىسىدە ئىش كۆرۈشنىڭ پايدىسى  بۇدۇنيادا چوقۇم كۆرىلىدۇ. بۇ ھەقتە ئاللاھ تائالا مۇنداق دەيدۇ: « ناماز ھەقىقەتەن قەبىھ ئىشلاردىن ۋە گۇناھلاردىن توسىدۇ »(ئەنكەبۇت سۈرىسى 45- ئايەت) . روزىنىڭمۇ خۇددى نامازغا ئوخشاش ئاخىرەتلىك ۋە بۇدۇنيالىق پايدىلىرى باردۇر. 

     روزىنىڭ ئاخىرەتلىك پايدىلىرى ئىنتايىن كۆپتۇر :

1-
  ئاللاھ تائالانىڭ رازىلىقى ئۈچۈن روزا تۇتقان كىشى ئاخىرەتتە ئاللاھ تائالانىڭ ئالاھىدە قىممەتلىك بولغان مەخسۇس مۇكاپاتىغا لايىق بولىدۇ. بۇھەقتە پەيغەمبەر ئەلەيھىسسالام مۇنداق دەيدۇ: « ئادەم بالىسىنىڭ قىلغان ئەمەلىنىڭ ھەممىسىگە ھەسسىلەپ ساۋاب بېرىلىدۇ، بىر ياخشىلىققا  10دىن 700 ھەسسىگىچىلىك ساۋاب بېرىلىدۇ. ئاللاھ تائالا دېدىكى:” روزا تۇتقان كىشىنىڭ مۇكاپاتىنى بېرىش ماڭا خاستۇر، ئۇنىڭ ئەجرىنى ئۆزۈم بېرىمەن، چۈنكى روزا تۇتقان كىشى مېنىڭ رازىلىقىمنى كۆزلەپ يېمەك- ئىچمىكىنى ۋە نەپسىي ھەۋىسىنى تەرك قىلىدۇ“. روزا تۇتقان كىشى ئۈچۈن ئىككى چوڭ خوشاللىق باردۇر: ئۇنىڭ بىرى، ئۇنىڭ ئىپتار قىلغان ۋاقتىدىكى خوشاللىقى، يەنە بىرى، ئۇنىڭ ئاخىرەتتە ئاللاھ تائالاغا مۇلاقات بولغان چېغىدىكى خوشاللىقىدۇر»(مۇسلىم رىۋايىتى). 

2-
 روزا تۇتقان كىشىنىڭ بۇرۇن قىلغان بارلىق گۇناھلىرى مەغپىرەت قىلىنىدۇ. پەيغەمبەر ئەلەيھىسسالام بۇ ھەقتە مۇنداق دېگەن: « كىمكى رامىزان روزىسىنى چىن ئىمانى بىلەن ساۋابنى كۆزلەپ تۇتىدىكەن، ئۇنىڭ بۇرۇن قىلغان گۇناھلىرى مەغپىرەت قىلىنىدۇ »(بۇخارىي مۇسلىم رىۋايىتى).

3-
روزا تۇتقان كىشى جەننەتكە كىرىدۇ. تەلھە ئىبنى ئۇبەيدۇللا رەزىيەللاھۇ ئەنھۇدىن رىۋايەت قىلىنىدۇكى، ئۇ مۇنداق دەيدۇ: « بىركۈنى پەيغەمبەر ئەلەيھىسسالامنىڭ يېنىغا نەجدىلىك بىرئادەم كەلدى، ئۇ يىراقتىن بىرنەرسە دەۋاتاتتى، لېكىن بىز ئۇنىڭ نېمە دەۋاتقانلىقىنى چۈشىنەلمىدۇق، ئۇ پەيغەمبەر ئەلەيھىسسالامنىڭ يېنىغا يېقىنلاشقاندىن كېيىن، ئۇنىڭ ئىسلام ھەققىدە سورىۋاتقانلىقىنى بىلدۇق. پەيغەمبەر ئەلەيھىسسالام ئۇنىڭغا جاۋاب بېرىپ،- بەش ۋاخ ناماز ئوقۇش – دېدى، بۇ ئادەم يەنە پەيغەمبەر ئەلەيھىسسالامدىن- ئۇنىڭدىن باشقا يەنە نېمە قىلىشىم كېرەك؟- دەپ سورىۋىدى،- باشقا يوق، پەقەت ئۆز ئىختىيارىڭ بىلەن نەپلى نامازلارنى ئوقۇساڭ بولىدۇ، رامىزان روزىسىنى تۇتۇشۇڭ كېرەك.- دەپ جاۋاب بەردى پەيغەمبەر ئەلەيھىسسالام. بۇئادەم يەنە ، باشقا نېمە قىلىشىم كېرەك؟-دەپ سورىۋىدى، پەيغەمبەر ئەلەيھىسسالام- باشقا يوق، پەقەت نەپلى روزىلارنى تۇتساڭ بولىدۇ،- دەپ جاۋاب بەردى ۋە زاكاتنىڭ پەرىزىنى چۈشەندۈردى. بۇئادەم يەنە- باشقا نېمە قىلىشىم كېرەك؟- دەپ سورىۋىدى، پەيغەمبەر ئەلەيھىسسالام ئۇنىڭغا،- باشقا يوق، پەقەت ئىختىيارى ھالدا سەدەقە بەرسەڭ بولىدۇ،- دەپ جاۋاب بەردى.بۇ ئادەم قايتىپ كېتىۋېتىپ،- ئاللاھ تائالانىڭ نامى بىلەن قەسەم قىلىمەنكى، مەن بۇلارنى كەم- زىيادە قىلماي ئورۇنلايمەن!- دېۋىدى، پەيغەمبەر ئەلەيھىسسالام بۇ ۋاقىتتا- بۇ ئادەم ئەگەر سۆزىدە راستچىل بولغان بولسا، جەننەتكە لايىق بولدى- دېدى »(بۇخارىي ۋە مۇسلىم رىۋايىتى).

4-
ئىنسان روزىنىڭ سايىسىدا پەرىشتىلەرنىڭ مەرتىۋىسىگە يېتىدۇ. چۈنكى ئىنسان بىز سىرتتىن كۆرىۋاتقاندەك، پەقەتلا يەپ- ئىچىدىغان، ھەركەت قىلىدىغان ۋە سۆزلەيدىغان جانلىق ھەيكەل ئەمەس، بەلكى ئىنساننى ئىنسان قىلغان نەرسە ئۇنىڭدىكى ئاللاھ تائالا ئاتا قىلغان روھانىي جەۋھەردۇر. ئىنسان بۇنىڭ بىلەن تەپەككۇر قىلىدۇ، ھەقىقەتلەرنى بىلىدۇ، بۇنىڭ بىلەن ھېس قىلىدۇ، بۇنىڭ بىلەن لەززەتلىنىدۇ. ئاللاھ تائالا ئىنساندىكى مۇشۇ قىممەتلىك روھانىي جەۋھەرنىڭ يۈزىسىدىن پۈتۈن پەرىشتىلەرنى ئىنسانلارنىڭ ئاتىسى ھەزرىتى ئادەمگە سەجدە قىلىشقا بۇيرىغان. ئىنسان شۇنداق ئۇلۇغ يارىتىلغان بىر مەۋجۇداتكى، ئۇنىڭ روھى ئاللاھ تائالادىن، بەدىنى توپراقتىندۇر. ئىنسان ھەمىشە ئۇنى ئۇلۇغلىققا كۆتىرىدىغان روھى بىلەن، ئۇنى رەزىللىكلەرگە چۈشۈرىدىغان نەپسىي ئوتتۇرىسىدىكى توقۇنۇشلار بىلەنلا ياشايدۇ. ئەگەر ئۇ، روھىنى نەپسىي ھەۋىسىگە بويسۇندۇرۇپ، نەپسىنى روھىغا ھاكىم قىلىۋالسا، ئۇ، ھايۋانلىق دەرىجىسىگە چۈشۈپ قالغاندەك، ئەگەر ئۇ، ئۆزىنىڭ قەدىر- قىممىتىنى تونۇپ، نەپسىنى روھىنىڭ تەلەبلىرىگە بويسۇندۇرسا، ئۇ، پەرىشتىلەرگە ئوخشاش مەرتىۋىگە يېتىدۇ، بەلكى گاھىدا پەرىشتىلەردىنمۇ ئۇلۇغ بۇلىدۇ. چۈنكى ئاللاھ تائالا ھايۋانلارغا ئەقىل ۋە روھ ئاتا قىلماستىن، پەقەت نەپسىي ھەۋەسنىلا ئاتا قىلغان ۋە پەرىشتىلەرگە نەپسىي ھەۋەس بەرمەستىن، پەقەت ئەقىل بىلەن روھنىلا ئاتا قىلغان بولسا، ئىنسانغا ھەم روھ بىلەن ئەقىل ھەم نەپسىي ھەۋەس ئاتا قىلغان. شۇڭا نەپسىگىلا بېرىلىپ ئۆز قەدىر- قىممىتىنى يوقاتقان ئىنسان ھايۋانغا ئوخشاش ئورۇنغا چۈشۈپ قالغاندەك، ئەقىل ۋە روھىنى ئىشقا سېلىپ، نەپسىنىڭ ھەۋەسلىرىنى ئەقىل ۋە شەرىئەت بىلەن مۇھاكىمە قىلغان كىشىمۇ ئاللاھ تائالانىڭ نەزىرىدە پەرىشتىلەردىن ئۇلۇغ سانىلىدۇ. شۇڭا ئاللاھ تائالا قۇرئان كەرىمدە : « ئىمان ئېيتقان ۋە ياخشى ئىشلارنى قىلغانلار ھەقىقەتەن ئۇلار مەخلۇقاتنىڭ ئەڭ ياخشىسىدۇر »دەيدۇ. (بەييىنە سۈرىسى 7- ئايەت). پەرىشتىلەرمۇ مەخلۇقاتنىڭ قاتارىدىن بولغاچقا، بۇ ئايەتتە بايان قىلىنغان سۈپەتتىكى ئىنسانلار پەرىشتىلەردىن ياخشى ۋە ئۇلۇغدۇر. نەپسىي ھەۋىسى ئۈچۈنلا ياشاپ ئاللاھ تائالانى تونۇمىغان ئىنسانلار توغرىلىق ئاللاھ تائالا قۇرئان كەرىمدە يەنە مۇنداق دەيدۇ: « ئېيتىپ باقساڭچۇ؟ نەپسىي خاھىشىنى ئىلاھ قىلىۋالغان ئادەمگە، نەپسىي خاھىشىغا ئەگىشىشتىن ئۇنى ساقلاشقا ھامىي بولالامسەن؟ ئۇلارنىڭ تولىسىنى (گېپىڭنى) ئاڭلايدىغان ياكى چۈشىنىدىغان ئادەملەر دەپ گۇمان قىلامسەن؟ ئۇلار پەقەت ھايۋانلارغا ئوخشاشتۇر، بەلكى ھايۋاندىنمۇ بەتتەر گۇمراھتۇر »
 ( فۇرقان سۈرىسى 43-44- ئايەتلەر ). 

     نەپسىنىڭ خاھىشلىرىغا ھۆكۈم قىلىشىنى ئۈگىنىپ، لەززەتلەرنى ۋاقىتلىق تەرك ئېتىش ۋە يېرىكچىلىكلەرگە ئۆزىنى چېنىقتۇرۇپ، ئۆزىنى ئىنسانلىققا– مۇھىم بولغىنى مۇسۇلمانلىققا- لايىق كەلمەيدىغان تۆۋەن ئورۇنغا چۈشۈرۈپ قويماستىن، بەلكى ئىنسانلىق ھۆرمىتىگە لايىق ھالدا پەرىشتە مەقامىغا يېتىش، بۇنىڭ بىلەن ئاللاھ تائالانىڭ جەننىتىگە ۋە ئالىي مۇكاپاتىغا ئېرىشىش ئۈچۈن روزا تۇتۇش ئەڭ ياخشى پۇرسەتتۇر. چۈنكى روزا ئىنساننىڭ ھاۋايى - ھەۋەسلىرىنى يېڭىپ، روھىي مەنىۋىيىتىنى يۈكسەلدۈرۈشى ئۈچۈن ئەڭ پايدىلىق ئىبادەتتۇر.
      

   - سىز روزا تۇتۇشنىڭ ئاخىرەتتىكى پايدىلىرى ھەققىدە خېلە چۈشىنىشلىك قىلىپ ئېيتىپ بەردىڭىز. ئەمدى ئۇنىڭ بۇ دۇنيادىكى ئادەملەرگە كەلتۈرىدىغان پايدىلىرى ھەققىدە سۆزلەپ بەرسىڭىز؟

  - روزىنىڭ بۇ دۇنيالىق پايدىلىرىغا كەلسەك، ئۇمۇ ناھايىتى كۆپتۇر، ئۇلاردىن :

  روزا ئىنساننى دۇنيادا ئۆزىگە ئىشىنىپ، ھەددىدىن ئېشىپ كېتىشىدىن ساقلىغاندەك، ئۇنى دوزاخ ئوتىدىن ساقلايدۇ.

    روزا ئىنساننى ماددىي ۋە مەنىۋى تەرەپلەردىن تەربىيەلەيدۇ.

   روزا ئىنساننى گۇناھ، ئەيشى- ئىشرەت قىرلىرىدىن ساقلايدۇ. 

  روزا تۇتقان كىشىنىڭ ئېغىزىنىڭ ھىدى ئاللاھ تائالانىڭ نەزەرىدە ئىپار، ئەنبەردىنمۇ خۇشپۇراق پۇرايدۇ.

  روزا ئىنساننى كېسەللىكلەردىن ساقلىققا ئېلىپ بارىدۇ.

   روزا تۇتقان ئادەم ئەتىگەندىن كەچكىچە ئىبادەت ئىچىدە بولغان بولىدۇ.

    پەرىشتىلەر روزا تۇتقان كىشىنىڭ گۇناھلىرىغا مەغپىرەت تىلەيدۇ.

  روزا سايىسىدا ئىنسان پەرىشتىلەر ھاسىل قىلالمىغان پەزىلەتلەرگە ئېرىشىدۇ.

   روزا ئىنسانغا سەبىر قىلىشنى ئۈگىتىدۇ ۋە يېرىكچىلىكلەرگە چېنىقتۇرىدۇ.

   روزا ئىنسانغا نەپسىنىڭ ھەۋەسلىرىگە ھاكىم بولۇشنى ئۈگىتىدۇ.

   روزا ئىنسانغا ئىقتىساد قىلىشنى ئۈگىتىدۇ. چۈنكى روزا تۇتقان كىشى كۈندۈزدە خالىغىنىنى يېيىشتىن، ئىچىشتىن توسىلىدۇ، بۇ ئارقىلىق ئىقتىسادنى ئۈگىنىدۇ.

  روزا ئىنسان تۇغۇلىشىدىن ئۆلگىچە تۇرماي ئىشلەپ تۇرغان ئاشقازاننى ئارام ئالدۇرۇش ئارقىلىق ئۇنىڭ ئاجىزلاپ قېلىشىنىڭ ئالدىنى ئالىدۇ.

  روزا ئىنساننى ئارتۇقچە سەمرىپ كېتىشتىن ساقلايدۇ. چۈنكى ئارتۇق سېمىزلىك كېسەللىكنىڭ ئالامىتىدۇر.

   روزا ئىنسان بىلەن ئاللاھ تائالانىڭ ئوتتۇرىسىدىكى مەخپى ئەمەلدۇر. چۈنكى كىمنىڭ روزا تۇتقان ياكى تۇتمىغانلىقىنى پەقەت ئاللاھ تائالا ئۆزى بىلىدۇ.

   روزا ئىنساننى ھارام ئىشلاردىن ساقلايدۇ. پەيغەمبەر ئەلەيھىسسالام ئۆيلىنىشكە قۇدرىتى يەتمىگەن ياشلارغا روزا تۇتۇشنى تەۋسىيە قىلغان. چۈنكى روزا شەھۋەتنى كېسىدۇ. شەھۋەت كېسىلگەن ئىكەن ئادەم گۇناھقا يۈگۈرمەيدۇ. 

  روزا ئىنساننىڭ ياخشىلىقنى سۈيىدىغان، مېھرى- شەپقەتلىك ۋە ساخاۋەتلىك بولۇپ يېتىشىپ چىقىشىغا يېتەكچى بولىدۇ.  

  - روزا تۇتۇشنىڭ ئۇلۇغ ھېكمەتلىرى توغرىلىق سىزنىڭ سۆھبىتىڭىزدە كۆپ نەرسىلەر ئايان بولدى. ئەمدى ئۇنىڭ ئىجتىمائىي جەھتتىن ئەھمىيىتىمۇ بار دەپ ئېيتىشقا بولامدۇ؟ 

    - روزا تۇتقان كىشى يەيدىغان، ئىچىدىغان نەرسىلىرى يوق، ھالى ئېغىر، يېتىم- يېسىر يوقسۇللارنىڭ مۇڭ ـ زارىنى روزا تۇتۇش جەريانىدا ياخشىراق چۈشىنىۋېلىش ئىمكانىيىتىگە ئىگە بولىدۇ. جۈنكى ئاچلىقنىڭ دەردىنى چەكمىگەن كىشى ئاچ قالغانلارنىڭ ھالىنى چۈشەنمەيدۇ. ئۇ، ئۆزى توق يۈرگەنلىكتىن ھەممە كىشىنى ئۆزىگە ئوخشاش توق ھېس قىلىدۇ. ئەگەر ئۇ، روزا تۇتۇپ ئاچلىقنىڭ دەردىنى تېتىپ كۆرسە، شۇچاغدىلا كۈنلۈك ئوزۇقىنى تاپالمايدىغان كەمبەغەل بىچارىلەرنىڭ ھالىنى چۈشىنىدۇ - دە، ئۇلارنىڭ ھاللىرىدىن خەۋەر ئېلىپ، ياردەم قىلىشنى ئۆزى ئۈچۈن ئىنسانىي بۇرچ دەپ بىلىدۇ. ھەقىقىي مۆمىنلىكنىڭ بىر ئالامىتى ئۇنىڭ قەلبىنىڭ يۇمشاق بولۇشى، ئۆزىنىلا ئويلىماستىن باشقىلارنىڭ غېمىنى يېيىشى، خەير- ساخاۋەتلىك بولۇشى ۋە ھەركىمگە مېھرى- شەپقەتلىك بولۇشىدا كۆرىلىدۇ. ئاللاھ تائالا ناھايىتى شەپقەتلىك بولۇپ، ئۇ پەقەت شەپقەتلىك كىشىلەرگىلا رەھىم شەپقەت قىلىدۇ. پەيغەمبەر ئەلەيھىسسالام مۇنداق دېگەن: « شەپقەتلىك كىشىلەرگە ئاللاھ تائالا رەھىم قىلىدۇ، يەر يۈزىدىكىلەرگە رەھىم قىلىڭلار! سىلەرگە ئاسماندىكى زات (ئاللاھ تائالا ) رەھىم قىلىدۇ ».

                             سۆھبەتلەشكەن دولقۇن ياسىن.

                  «ئۇيغۇر ئاۋازى» 1998- يىل، 1- يانۋار

تەقۋادارلىق كارامەتتۇر

  «تەقۋا» سۆزىنىڭ لوغەتتىكى مەنىسى- كۈچلۈك بىر ھىمايىگە ئېرىشىش ئارقىلىق ئۆزىگە ماددىي ۋە مەنىۋىي جەھەتلەردىن زىيان يەتكۈزىدىغان نەرسىلەردىن ساقلىنىش دېمەكتۇر. 

  «تەقۋا»نىڭ ئىسلام ئىستىلاھىدىكى مەنىسى ئۆزىنى ئاللاھ تائالانىڭ ھىمايىسى ئاستىغا قويۇش ئارقىلىق بۇ دۇنيا ۋە ئاخىرەتتە ئۆزىگە زىيان ۋە ئازاپ ئېلىپ كېلىدىغان ھەر قانداق ئىشلاردىن ئۆزىنى ساقلاش ۋە ھەر تۈرلۈك گۇناھ- يامان ئىشلاردىن چېكىنىپ، ياخشى ئەمەللەر دائىرىسىدە ھەركەت قىلىش دېمەكتۇر. 

   تەقۋادارلىق پەقەت ئىماندىن كېيىن كېلىدۇ. ئاللاھ تائالاغا ئىمان كەلتۈرگەن ھەر قانداق مۇسۇلماننىڭ شۇ ئىمانىنى ئاخىرغىچە ساغلام ئېلىپ بېرىشى ئۈچۈن كۈچلۈك بىر ھىمايە ئاستىغا كىرىشى ئەقىل ۋە ئىماننىڭ بىردەك تەلىبىدۇر. ئەڭ كۈچلۈك ۋە ئەڭ ئىشەنچلىك ھېمايە ئاللاھ تائالانىڭ ھېمايىسىدۇر. چۈنكى ئاللاھ تائالا ھەر قانداق نەرسىنىڭ ياراتقۇچى ئېگىسى. ئۇ ھەممىگە قادىردۇر. قۇرئان كەرىمنىڭ «ئى مۆمىنلەر! ئاللاھ تائالاغا لايىق رەۋىشتە تەقۋادارلىق قىلىڭلار» دېگەن ئايىتى بۇ تەقۋالىقنى ئىپادىلىمەكتە. تەقۋادارلىق ئۆزى غايە ۋە مەقسەت بولماستىن، بەلكى ئۇ مەڭگۈلۈك خاتىرجەملىك، ھەقىقىي ھوزۇر- ھالاۋەت ۋە نىجاتلىققا ئېرىشىش ئۈچۈن ۋاسىتىدۇر.

   تەقۋالىققا توسقۇن بولىدىغان بەزى ئامىللار بار. ئۇلار غەپلەتتىن ئىبارەت ئىنساننى ھوشىيارلىقتىن ئۇزاقلاشتۇرۇپ،  دىققەتسىزلىككە ئاپىرىدىغان بېغەملىك ۋە دۇنيادا مەڭگۈ ياشايدىغاندەك ئىنساننى ئالدايدىغان ھېسلاردۇر. ئۇلار ئىنساننىڭ تەقۋادارلىق دائىرىسىدە ئىش ئېلىپ بېرىشىغا توسقۇنلۇق قىلىدۇ. 

   قۇرئان كەرىمدە «ئاقىۋەت تەقۋادارلارنىڭدۇر» دېگەن مەنىدە كەلگەن ئايەتلەر كۆپ. قەبىر ئازابى ۋە ئاخىرەت ئازابى قاتارلىق تۈرلۈك ئازابلاردىن قۇتۇلۇش كاپالىتى پەقەت تەقۋادارلارغا بېرىلگەن. جەننەت ئۆزىنىڭ پۈتۈن مەرتىبىلىرى بىلەن تەقۋادارلار ئۈچۈن ھازىرلانغاندۇر. قۇرئان كەرىمنىڭ مۇقەددەس ئايەتلىرى ئىچىدە تەقۋادارلىقنىڭ ئەھمىيىتى ۋە پايدىلىرى ھەققىدىكىلىرى ئىنتايىن كۆپتۇر. ئۇلارنىڭ بەزىلىرىنى بايان قىلىش ئارقىلىق تەقۋادارلىقنىڭ بۇ دۇنيا ۋە ئاخىرەتتىكى سانسىز سائادەتلەرگە قانچىلىك پايدىلىق ئىكەنلىكىنى كۆرۈپ باقايلى: 

  1- ئىنسان سەبىرچانلىقى ۋە تەقۋادارلىقى بىلەن دۈشمەنلىرىنىڭ يامانلىقلىرىدىن ۋە ھېلە- مىكىرلىرىدىن ساقلىنىدۇ. چۈنكى ئۇلارنىڭ ھېلە- مىكىرلىرى تەقۋادارلارغا زىيان يەتكۈزەلمەيدۇ. «ئەگەر سىلەر (ئۇلارنىڭ ئەزىيىتىگە) سەبىر قىلساڭلار ۋە (سۆز ھەرىكىتىڭلاردا ئاللاھ تائالادىن) قورقساڭلار، ئۇلارنىڭ ھېلىسى سىلەرگە قىلچە زىيان يەتكۈزەلمەيدۇ» (سۈرە «ئال ئىمران» 120- ئايەت).  

  2- تەقۋادارلىق ئەمەللەرنىڭ سالاھىيەتلىك بولۇشىغا ۋە گۇناھلارنىڭ مەغپىرەت بولۇشىغا ۋەسىلىدۇر.«ئى مۆمىنلەر! ئاللاھ تائالادىن قورقۇڭلار ۋە توغرا سۆزنى قىلىڭلار. ئاللاھ تائالا سىلەرنىڭ ئەمەللىرىڭلارنى تۈزەيدۇ. گۇناھلىرىڭلارنى مەغپىرەت قىلىدۇ» (سۈرە «ئەھراپ» 70- ئايەت)

  3- تەقۋادارلىق ئاللاھ تائالانىڭ مۇھەببىتىگە ئېرىشىش ئۈچۈن ۋەسىلەدۇر.«ئاللاھ تائالادىن قورقۇڭلار ۋە بىلىڭلاركى، ئاللاھ تائالا تەقۋادارلار بىلەن بىللىدۇر» (سۈرە «بەقەرە» 194- ئايەت).

  4- تەقۋادارلار ئاللاھ تائالانىڭ نەزەرىدە ئەڭ شەرەپلىك ماقامغا ئېرىشىدۇ. «ئاللاھ تائالانىڭ دەرگاھىدا ئەڭ شەرەپلىك بولغىنىڭلار سىلەرنىڭ ئەڭ تەقۋادار بولغىنىڭلاردۇر» (سۈرە «ھوجۇرات» 13- ئايەت).   

  5- تەقۋادار بولغان مۆمىنلەرنىڭ ئاللاھ تائالا يولىدا بىر- بىرى بىلەن بولغان دوستلۇقى، بارلىق دوستلار بىر- بىرىگە دۈشمەن بولىدىغان قىيامەت كۈنىدىمۇ داۋام قىلىدۇ. چۈنكى باشقا غەرەزلەر بىلەن ئورنىتىلغان دوستلۇقلار بۇ دۇنيادا قالىدۇ. ئەمما ئاللاھ تائالا ئۈچۈن بولغان دوستلۇق قىيامەتتىمۇ داۋام قىلىدۇ. «ئۇ كۈندە دوستلار بىر- بىرىگە دۈشمەن بولىدۇ. پەقەت ئاللاھ تائالا ئۈچۈن دوستلاشقان تەقۋادارلار ئۇنداق ئەمەستۇر» (سۈرە «زۇخرۇف» 67- ئايەت).              

  6- ئىنسان تەقۋادارلىق سايىسىدا دۇزاخ ئازابىدىن قۇتۇلىدۇ. «ئاندىن تەقۋادارلارنى دۇزاختىن قۇتقۇزىمىز» (سۈرە «مارىيەم» 72- ئايەت).    

  7- تەقۋادارلىق كىشىنىڭ جەننەتكە كىرىشى ۋە ئۇنىڭدا مەڭگۈ قېلىشىنىڭ يەككە- يېگانە ۋەسىلىسىدۇر. «تەقۋادارلار ھەقىقەتەن بېخەتەر جايلاردا بولىدۇ. باغلاردا، بۇلاقلارنىڭ ئارىسىدا بولىدۇ» (سۈرە «دۇخان» 51- 52- ئايەتلەر). 

  «ئۇيغۇر ئاۋازى» 1998- يىل، 10- ئاپرېل سانى.

ھىدايەت ئەڭ چوڭ نېمەتتۇر

   ھىدايەتنىڭ لۇغەتتىكى مەنىسى توغرا يولدا يۈرۈش دېمەكتۇر. ئىسلام دىنىدا ھىدايەت - ئىمان، ئىسلام، ياخشى ئەمەللەرنى ئىشلەش ۋە قۇرئان، سۈننەتنىڭ روھىغا ئۇيغۇن ھەركەت قىلىش دېمەكتۇر. ھىدايەتنىڭ ئەكسى زالالەتتۇر. زالالەت- خالىغانچە كەيپ- ساپا بىلەن ياشاش، ھالال، ھارامنى ئىلغىماسلىق ۋە دىندىكى مۇقەددەس شەيئىيلەرنى قەدىرلىمەسلىك دىمەكتۇر. ھىدايەتنى بەرگۈچى پەقەت ئاللاھ تائالادۇر. ئىنساننىڭ ئۈستىگە چۈشكەن مەسئۇلىيەت ئۇنىڭ ئۆز ئىرادىسى بىلەن ھىدايەتنى ئىزدىشى، ئەقلى بىلەن ئۇنىڭغا ئىنتىلىشى ۋە قەلبى بىلەن ئۇنىڭغا ئىگە بولۇشىدىن ئىبارەتتۇر. ئىلاھىي ھىدايەت مۆمىنلەر ئۈچۈن بىر تۇلپارغا ئوخشاشكى، مۆمىنلەر ئۇنىڭغا مىنىپ، ئەرشىنىڭ كامالەتلىرىگە يۈكسىلىدۇ. ھىدايەت پەقەت بەندىنىڭ ئۇنى ئارزۇ قىلىپ، تىلىشى ۋە ئاللاھ تائالانىڭ ئۇنى قوبۇل قىلىپ، شۇ بەندىنى ئۆزىگە تارتىشى ئارقىلىق ھاسىل بولىدۇ. ھىدايەتنىڭ تېگىدە خاتىرجەملىك، ھەق ۋە ھېكمەتلەر بولغان بولسا، زالالەتنىڭ تېگىدە ئاۋارىچىلىق، ئۆزىنى ئالداش ۋە ئازغۇنلۇقلار ياتىدۇ. ھىدايەت نىجاتلىق ۋە سائادەتنىڭ ئالامىتى بولغان بولسا، زالالەت كۆڭۈللەرنى ئۈمىتسىزلەندۈرىدىغان ۋە رەنجىتىدىغان ئازاپ ھەم ئىنساننىڭ ھاياتىنى بەخىتسىزلىككە ئۇچرىتىدىغان بىر شاقاۋەت ئۇرۇغىدۇر.    

   ھىدايەتنىڭ ئەڭ كامىل مەنىسى ئىمان ۋە ئىسلام بولسا، ئۇنىڭ ئەڭ مۇكەممەل مېۋىسى ياخشى ئىش ۋە تەقۋادارلىقتۇر. ئۇنىڭ نەتىجىسى بولسا، پىردەۋس جەننەتلىرىدۇر. ھىدايەتنىڭ مەنبىئى ئادەم ئەلەيھىسسالامدىن باشلاپ ئاللاھ تائالا تەرىپىدىن كەلگەن بارلىق پەيغەمبەرلەر ۋە ئۇلارغا كەلگەن ۋەھىيلەردۇر. ئاخىرقى پەيغەمبەر ھەزرىتى مۇھەممەد ئەلەيھىسسالامنىڭ ئەۋەتىلىشى بىلەن بۇ ھىدايەت مەنبىئى مۇھەممەد ئەلەيھىسسالام بىلەن قۇرئان كەرىمگە مۇجەسسەملەنگەن بولۇپ، بۇلاردىن باشقا يول ئىزدەش ئوپئوچۇق زالالەتتۇ. 

   ئىنسان قانداقلا سەۋىيەدە ۋە قانداقلا شارائىتتا بولمىسۇن، ئۇنىڭ ئىزدەيدىغان بىردىن - بىر مۇھىم نەرسىسى ھىدايەت بولىشى كېرەك. ھىدايەتنىڭ دائىرىسى ئىنتايىن كەڭ. قۇرئان كەرىمدىكى «ئاللاھ تائالا سېنى بۇيرىغاندەك توغرا يولدا بولغىن» دېگەن ئايەت ھىدايەتنىڭ ئەڭ كەڭ ساھەلىرىنى ئىخچام بىر شەكىلدە ئىپادىلىمەكتە. مەسلەن: پىكىر ۋە قانائەتتە، ئاللاھ تائالانىڭ بارلىقىغا ۋە بىرلىكىگە چىن ئىشىنىش ھىدايەت بولسا، تەبىئەتكە تاسادىپىلىققا ۋە سەۋەبلەرگە ئىشىنىپ ئېتىقاد قىلىش ئەڭ يامان زالالەتتۇر. ئىمان ۋە ئىبادەتتە خالىس ئاللاھ تائالاغا ئىبادەت قىلىش ئوپئوچۇق بىر ھىدايەت بولسا، بۇتلارغا ۋە باشقا نەرسىلەرگە چوقۇنۇش ئوچۇقتىن- ئوچۇق بىر زالالەتتۇر. ئىسلامدا ھارام ۋە باتىل دېيىلگەن ئىشلارنى تەرك ئېتىپ، ھالال ۋە ھەق دېيىلگەن ئىشلارنى ئورۇنلاش ھىدايەت بولغىنىغا ئوخشاش، ھارامنى ھالالغا ئوخشاش قوللىنىش، پەرز، ۋاجىب ۋە سۈننەتلەرنى ئەھمىيەتسىز كۆرۈپ تەرك ئېتىش چوڭ زالالەتتۇر. مۇسۇلمان كىشىنىڭ ئەڭ كامىل مەنىدىكى ھىدايىتى ئۇنىڭ قۇرئان كەرىم ۋە سەھىھ ھەدىسلارنىڭ پرىنسىپلىرى ۋە كۆرسەتمىلىرىگە تولۇق رىئايە قىلىشىدىدۇر. 

  توغرا، ئاللاھ تائالا خالىغان كىشىنى ھىدايەتكە باشلايدۇ ۋە خالىغان كىشىنى ئۇنىڭدىن مەھرۇم قىلىدۇ. چۈنكى ھىدايەت سورالماستىن، ئۇنىڭغا ئىنتىلمەستىن ۋە ئۇنى ئارزۇ قىلىنماستىن بېرىلمەيدۇ. ھىدايەت پەقەت ئاللاھ تائالانىڭ قولىدىدۇر. قۇرئان كەرىم ۋە مۇھەممەد ئەلەيھىسسالامنىڭ كىشىلەرنى ھىدايەتكە باشلىشى پەقەت (ئۇلارنىڭ) سەۋەب ۋە ۋاسىتە بولغانلىقى ئېتىبارى بىلەن بولىدۇ. چۈنكى قۇرئان كەرىم ئەڭ ساغلام ھىدايەت بولى، مۇھەممەد ئەلەيھىسسالام ئەڭ توغرا بىر ھىدايەتنىڭ رەھبىرىدۇر. مۇنداق بولغان ئىكەن، قۇرئان كەرىمنىڭ يولىدا ۋە مۇھەممەد ئەلەيھىسسالامنىڭ ئارقىسىدا يۈرگەن كىشى تولۇق ۋە ھەقىقىي ھىدايەتنى تاپقان بولىدۇ. شەيتانلارنىڭ بىر قىسىم ئىنسانلارنى ئازدۇرۇپ كېتىشلىرى ۋە ئۇلارنى دوزاخقا دۇچار قىلىشلىرى، ئۇلارنىڭ سەۋەب بولغانلىقى ئېتىبارى بىلەن بولىدۇ. شەيتانلارنىڭ ئۇلارنى ئازدۇرۇپ كېتىشلىرى ئۇلارنى ئەمەلىيەتتە مەسخىرە قىلغانلىقى ۋە ئۇلاردىن ئۆچ ئالغانلىقىدۇر. چۈنكى ئازغان كىشىلەر ھەمىشە ئۆز ھەۋەسلىرىگە ئەگىشىپ، شەيتانلارنىڭ ئارقىسىدا يۈرگەنلىكلىرى ۋە مۇنداق زالالەت يولىنى توغرا يول دەپ قانائەتلەنگەنلىكلىرى ئۈچۈن ئۇلارغا زالالەت ھىدايەت ئورنىدا كۆرۈنىدۇ. 

   قۇرئان كەرىمنىڭ مۇنۇ ئايىتى بۇ ھەقىقەتنى ئىسپاتلىماقتا: «كىمكى مېھرىبان ئاللاھ تائالانى ياد ئېتىشتىن (يەنى قۇرئاندىن) يۈز ئۆرۈيدىكەن، بىز ئۇنىڭغا شەيتاننى مۇسەللەت قىلىمىز-دە، شەيتان ئۇنىڭغا ھەمراھ بولىدۇ. شۈبھىسىزكى، شەيتان ئۇلارنى توغرا يولدىن توسىدۇ. ئۇلار بولسا ئۆزلىرىنى توغرا يولدا دەپ گۇمان قىلىدۇ» (سۈرە «زۇخرۇ» 36- ئايەت) 

    «ئۇيغۇر ئاۋازى» 1997- يىل، 20- سېنتەبر سانى.

رامىزان ئېيى نىجاتلىق ۋە غەلىبە ئېيىدۇر

    - ئىسلامدا بۇيرۇلغان ئىبادەتلەر نېمىلەرنى ئۆز ئىچىگە ئالىدۇ؟

    - ئىسلام دىنىدىكى ئىبادەتلەرنىڭ دائىرىسى ئىنتايىن كەڭدۇر. ئىبادەت، بىرىنچىدىن، ئىسلام دىنىنىڭ ھەممىنى ۋە ھاياتلىقنىڭ ھەممە تەرەپلىرىنى ئۆز ئىچىگە ئالىدۇ. ئىككىنچىدىن، ئىنساننىڭ ئىچكى ۋە تاشقى پائالىيەتلىرىنىڭ ھەممىسىنى ئۆز ئىچىگە ئالىدۇ. ئىبادەت دېمەك، ئاللاھ تائالا ياخشى كۆرىدىغان ۋە رازى بولىدىغان ھەر قانداق سۆز ھەركەت ۋە قەلبنىڭ ئەمەللىرىنى ئۆز ئىچىگە ئالغان بىر چۈشەنچىدۇر. 

  ناماز، روزا، زاكات، ھەج، راست سۆزلەش، ئامانەتنى ئادا قىلىش، ئاتا- ئانىغا ياخشىلىق قىلىش، تۇققانلارغا مېھرىبان بولۇش، ۋەدىگە ۋاپا قىلىش، بالىلارنى ياخشى بېقىش، ئۇلارنى ئوقۇتۇش، تەربىيىلەش ۋە ئۇلارغا ئىسلام ئەھكاملىرىنى بىلدۈرۈش، باشقىلارنى ياخشىلىقلارغا بۇيرۇش، يامانلىقلاردىن توسۇش، خوشنىلارغا، ئاجىزلارغا ياخشىلىق قىلىش، مېھماننى ھۆرمەتلەش، ھايۋانلارغا رەھىم قىلىش، قۇرئان ئوقۇش، ئاللاھ تائالانى ياد ئېتىش، ئاللاھ تائالانى ۋە پەيغەمبەر ئەلەيھىسسالامنى دوست تۇتۇش، ئاللاھ تائالانىڭ غەزىبىگە ئۇچراشتىن ھەزەر قىلىش، ئۇنىڭ رەھمىتىدىن ئۈمىت كۈتۈش، بالا- قازالارغا سەبىر قىلىش، كىشىلەرگە ئىلىم- مەرىپەت ئۈگىتىش، ھەقنى قوللاش، ھەقسىزلىقكە قارشى تۇرۇش، كىشىلەرگە ياخشى مۇئامىلىدە بولۇش قاتارلىقلارنىڭ ھەممىسى ئىبادەت قاتارىغا كىرىدۇ. دېمەك، ئىبادەت كىچىك بىر ئائىلە ئىشىدىن باشلاپ دۆلەت ئىشلىرىغىچە بولغان بارلىق ئىشلارنى ئۆز ئىچىگە ئالىدۇ. دىن  - ئىبادەتتۇر. 

  كۆپلىگەن كىشىلەر «ئىبادەت» سۆزىدىن پەقەت ناماز، روزا زاكات، ھەج، قۇرئان ئوقۇش، سەدىقە بېرىش، ئاللاھ تائالانى ياد ئېتىش قاتارلىقلارنىلا چۈشىنىدۇ. ئۇلار «ئىبادەت» سۆزىنىڭ ئەدەپ- ئەخلاق، مۇئامىلات، قائىدە- يوسۇن، ئۆرپى- ئادەت، قانۇن- سىياسەت ۋە باشقىلار قاتارلىقلارنى ئۆز ئىچىگە ئالىدىغانلىقىنى ياخشى چۈشەنمەيدۇ. ئىبادەت ھەرگىزمۇ مۇنداق تار دائىرىدە چەكلىنىپ قالمايدۇ. بۇ خىل ئىبادەتلەرنى بەجا كەلتۈرگەن كىشى ئىسلام دىنىدا بۇيرۇلغان ئىبادەتلەرنىڭ ھەممىسىنى بەجا كەلتۈرگەن بولۇپ ھېسابلانمايدۇ. بەلكى بۇ ئىبادەتلەر ئىسلامدىكى مەشھۇر چوڭ ئىبادەتلەر بولسىمۇ، يەنىلا ئاللاھ تائالا بۇيرىغان ئىبادەتلەرنىڭ ھەممىسى ئەمەس، بەلكى بىر قىسمىدۇر. شۇڭا ئىسلام دىنىدا ئىبادەتنىڭ چېكى يوقتۇر، ئاللاھ تائالاغا ياقىدىغان بارلىق ياخشى ئىشلارنىڭ ھەممىسى ئىبادەتتۇر.

    - رامىزان ئېيىنىڭ باشقا ئايلارغا قارىغاندا قانداق ئۇلۇغلۇقى بار؟

-  رامىزان ئېيىنىڭ باشقا ئايلارغا نىسبەتەن ئۇلۇغلىق تەرەپلىرى ۋە ئارتۇقچىلىقى ناھايىتى كۆپتۇر. تۆۋەندە بىر قانچىسىنى بايان قىلىمەن:

1 - رامىزان ئېيى ئۇنىڭدا قۇرئان كەرىم مۇھەممەد ئەلەيھىسسالامغا تۇنجى قېتىم چۈشۈشكە باشلاش بىلەن شەرەپلەنگەن ئەڭ مۇبارەك ئايدۇر. رامىزان ئېيى بارلىق ئايلارنىڭ كاتتىسى ۋە ئەڭ شەرەپلىكىدۇر، چۈنكى ساماۋىي كىتابلارنىڭ ئەڭ ئاخىرقىسى ۋە ھىدايەتنىڭ بىردىن بىر مەشئىلى بولغان قۇرئان كەرىمنىڭ نازىل بولۇشقا (يەنى چۈشۈشكە) باشلىنىشى رامىزان ئېيىدا ئەمەلگە ئاشقان. ھەقىقەتەن قۇرئان كەرىمنىڭ نازىل بولغانلىقى ئاللاھ تائالا تەرىپىدىن ئىنسانىيەتكە بېغىشلانغان ئەڭ بۈيۈك نېمەتنىڭ تاماملانغانلىقى ئىدى. ئاللاھ تائالا قۇرئان كەرىمدە مۇنداق دەيدۇ:« رامىزان ئېيىدا قۇرئان كەرىم نازىل بولۇشقا باشلىدى، قۇرئان كەرىم ئىنسانلارغا يېتەكچىدۇر، ھىدايەت قىلغۇچى ۋە ھەق بىلەن ناھەقنى ئايرىغۇچى روشەن ئايەتلەردۇر»(بەقەرە سۈرىسى 185- ئايەت).

 رامىزان ئېيى ئاللاھ تائالانىڭ كالامى بولغان قۇرئان كەرىمنىڭ نازىل بولۇشى بىلەن شەرەپلەندۈرۈلگەن ئالاھىدە بىر ئاي بولغاچقا ئۇنىڭ باشقا ئايلاردىن شەرەپلىك، بەرىكەتلىك ۋە ئۇلۇغ بولۇشى تەبىئىيدۇر. شۇڭا پەيغەمبەر ئەلەيھىسسالام بىر ھەدىسىدە « بەندىلەر ئەگەر رامىزان ئېيىدىكى ياخشىلىقلارنى بىلسە ئىدى، مېنىڭ ئۇممىتىم يىلنىڭ ھەممە ئېيىنىڭ رامىزان بولۇشىنى ئارزۇ قىلغان بولاتتى»دىگەن(تەبەرانىي رىۋايىتى).

   2- رامىزان ئېيى قەدىر كېچىسى بىلەن شەرەپلەنگەن ئايدۇر 

   مىڭ ئايدىن خەيرلىك بولغان قەدىر كېچىسىنىڭ رامىزان ئېيىغا بەلگىلەنگەنلىكى بۇ ئاينىڭ شەرەپ ئۈستىگە شەرەپ قازانغان ئەڭ قەدىرلىك ئاي بولۇشىغا يېتەرلىكتۇر. ئاللاھ تائالا قۇرئان كەرىمدە مۇنداق دەيدۇ:« قەدىر كېچىسى (شەرەپ ۋە پەزىلەتتە) مىڭ ئايدىن ئارتۇقتۇر»(قەدىر سۈرىسى 3- ئايەت).

  3- رامىزان ئېيى مۇكاپات ئېيىدۇر

پەيغەمبەر ئەلەيھىسسالام ھەدىس قۇدىسىدا ئاللاھ تائالانىڭ مۇنداق دىگەنلىكىنى رىۋايەت قىلىدۇ: « ئىنسان ئوغلىنىڭ پۈتۈن ئەمەللىرى ئۆزى ئۈچۈن بولۇپ، پەقەت ئۇنىڭ تۇتقان روزىسى مېنىڭ ئۈچۈندۇر، ئۇنىڭ مۇكاپاتىنى ئۆزەملا بېرىمەن» (بۇخارىي رىۋايىتى). بۇ ھەدىستىكى: « ئۇنىڭ تۇتقان روزىسى مېنىڭ ئۈچۈن » دىگەن ئىبارە ئاللاھ تائالانىڭ روزىغا ھاجىتى بولغانلىقىنى ئىپادىلىمەيدۇ. بەلكى ئاللاھ تائالانىڭ نەزىرىدە روزىنىڭ قەدىر- قىممىتىنىڭ يۇقۇرى ئىكەنلىكىنى ۋە ئۇنىڭ مۇكاپاتىنىڭ ئالاھىدە پەرقلىق ئىكەنلىكىنى ئىپادىلەيدۇ. چۈنكى روزا تۇتقان كىشىنىڭ ئەھۋالىنى (يەنى روزا تۇتقان ياكى تۇتمىغانلىقىنى) پەقەت ئاللاھ تائالا ئۆزىلا بىلىدۇ. ئەمما روزىدىن باشقا ئىبادەتلەرنى باشقىلارمۇ كۆرىدۇ، شۇڭا بەزى كىشىلەر بۇ ئىبادەتلەرنى رىيا(باشقىلارغا كۆرسىتىش) ئۈچۈنمۇ قىلىدۇ. لېكىن روزىدا رىيا يوقتۇر. شۇڭلاشقا روزا ئاللاھ تائالا ئۈچۈندۇر. يەنە بىر رىۋايەتتە ئاللاھ تائالانىڭ ھەدىس قۇدسىدا مۇنداق دىگەنلىكى بايان قىلىنغان:« روزا تۇتقان كىشى يېمىكىنى، ئىچمىكىنى ۋە جىنسىي ھەۋىسىنى مېنىڭ ئۈچۈن (يەنى مېنىڭ رازىلىقىمغا ئېرىشىش ئۈچۈن) تەرك ئېتىدۇ، شۇڭا روزا تۇتقاننىڭ مۇكاپاتىنى بېرىش ماڭا خاستۇر، بىر ياخشىلىققا ئون ھەسسە ساۋاب بېرىمەن »(بۇخارىي رىۋايىتى).

  4- رامىزان ئېيى مەغپىرەت ئېيىدۇر

   ئەبۇ ھۇرەيرە رەزىيەللاھۇ ئەنھۇدىن رىۋايەت قىلىنىدۇكى، پەيغەمبەر ئەلەيھىسسالام مۇنداق دىگەن: « كىمكى رامىزان روزىسىنى چىن ئىمانى بىلەن، ئاللاھ تائالادىن ساۋاب كۈتۈش مەقسىتىدە تۇتىدىكەن، ئۇنىڭ بۇرۇن قىلغان گۇناھلىرى مەغپىرەت قىلىنىدۇ »(بۇخارىي رىۋايىتى). بۇ ھەدىستىكى: « ئىمانى بىلەن » دىگەن سۆزنىڭ مەنىسى: ئاللاھ تائالانىڭ روزا تۇتقان بەندىلىرىگە ئاتا قىلىدىغان ئەجىر ۋە ساۋابلار ھەققىدە قىلغان ۋەدىسىگە چىن ئىشەنگەن ھالدا روزا تۇتسا دىگەنلىكتۇر. پەيغەمبەر ئەلەيھىسسالام يەنە بىر ھەدىستە مۇنداق دېگەن: « بەش ۋاخ ناماز، جۈمەدىن جۈمەگىچە، رامىزاندىن رامىزانغىچە بولغان ۋاقىتلار گۇناھلارنى يوققا چىقىرىدىغان ۋاقىتلاردۇر، ئەگەر چوڭ گۇناھلاردىن ساقلىنىلسا » (مۇسلىم رىۋايىتى). چوڭ گۇناھلار- ئاللاھ تائالاغا شىرىك كەلتۈرۈش، ئاتا- ئانىنى قاخشىتىش، يالغانغا گۇۋاھلىق بېرىش، زىنا قىلىش، ھاراق ئىچىش ۋە باشقىلاردۇر. بۇ ھەدىستىن شۇ مەنا چىقىدۇكى، بەش ۋاخ نامازنى ۋە جۈمە نامازلىرىنى ۋاقتىدا، دۇرۇس ئاداقىلىدىغان، رامىزان روزىسىنى تۇتىدىغان كىشى ئەگەر چوڭ گۇناھلاردىن ساقلىنالىسا ئۇنىڭ كىچىك گۇناھلىرى بۇ ئىبادەتلەرنىڭ يۈزىسىدىن كەچۈرۈم قىلىنىپ تۇرىدۇ دېگەنلىكتۇر. بۇ ھەدىس ئاللاھ تائالانىڭ مۇنۇ سۆزىنى تەكىتلىمەكتە: « ئەگەر سىلەر مەنئى قىلىنغان چوڭ گۇناھلاردىن ساقلانساڭلار كىچىك گۇناھلىرىڭلارنى يوققا چىقىرىمىز ۋە سىلەرنى ئېسىل جەننەتكە كىرگۈزىمىز » (نىسا سۈرىسى 31- ئايەت).

    5- رامىزان ئېيى بەرىكەت ئېيىدۇر

  ئەبۇ ھۇرەيرە رەزىيەللاھۇ ئەنھۇدىن رىۋايەت قىلىنىدۇكى، پەيغەمبەر ئەلەيھىسسالام مۇنداق دېگەن: « بەرىكەتلىك رامىزان ئېيى سىلەرگە يېتىپ كەلدى، بۇ ئايدا ئاللاھ تائالا سىلەرنى رەھمەت ۋە مەغپىرەت بىلەن قارشى ئالىدۇ، خاتالىقلىرىڭلارنى ئەپۇ قىلىدۇ، دۇئايىڭلارنى ئىجابەت قىلىدۇ، بۇ ئايدا ئاللاھ تائالا سىلەرنىڭ ياخشى ئەمەللەرگە بەس- بەستە ئالدىرىشىڭلارغا نەزەر سالىدۇ، پەرىشتىلەر سىلەردىن پەخىرلىنىدۇ، بۇ ئايدىكى ئاللاھ تائالانىڭ ئىنئاملىرىغا ئىرىشىشكە ئالدىراڭلار! ھەقىقىيي بەخىتسىز ئاللاھ تائالانىڭ بۇ ئايدىكى رەھمەتلىرىدىن مەھرۇم قالغان كىشىدۇر »(ئىمام ئەھمەد رىۋايىتى).

  ھەقىقەتەن رامىزان ئېيى مۇسۇلمانلار ئۈچۈن مەنىۋى مول ھوسۇل ئېيىدۇر. تېنى ساق تۇرۇپ رامىزان روزىسىنى تۇتماي بۇ مۇبارەك ئاينىڭ بەرىكەتلىرىدىن بەھرىمەن بولالمىغان، نەتىجىدە گۇناھلىرى مەغپىرەت قىلىنمىغان ئادەمدىنمۇ بەخىتسىز ئادەم بولامدۇ؟!

 مەلۇمكى رامىزان ئېيى رەھمەت ۋە مەغپىرەت ئېيىدۇر. ئىنسان مۇشۇ ئاينى غەنىمەت بىلىپ ئاللاھ تائالاغا يېقىنلىشىش ئارقىلىق گۇناھلاردىن پاكلانمىسا، باشقا قايسى ئايدا بۇ ئايدىكىچىلىك ئاللاھ تائالاغا  يېقىنلىشىش پۇرسىتىگە ئېرىشەلەيدۇ ۋە گۇناھلىرىنى يۇيالايدۇ؟!

   6- رامىزان ئېيى نىجاتلىق ئېيىدۇر

ئەبۇ سەئىد رەزىيەللاھۇ ئەنھۇدىن رىۋايەت قىلىنىدۇكى، پەيغەمبەر ئەلەيھىسسالام مۇنداق دېگەن: « كىمكى ئاللاھ تائالا يولىدا بىر كۈن روزا تۇتىدىكەن، ئاللاھ تائالا بۇ كۈننىڭ يۈزىسىدىن ئۇكىشىنى دوزاختىن يەتمىش يىللىق مۇساپىگە ئۇزاقلاشتۇرىدۇ » (بۇخارىي رىۋايىتى). ئەرەپ تىلىدا «يەتمىش» ۋە «يەتتە» سانلىرى كۆپلۈك ۋە كامالەتنى ئىپادىلەيدۇ. خۇددى ئۇيغۇرتىلىدا « توققۇزى تەل بولدى » ۋە « توقسىنى تولدى » دېگەن ئىبارىلەردىكى «توققۇز» ۋە «توقسان» سانلىرى كامالەتنى ۋە كۆپلۈكنى ئىپادىلىگەندەك، بۇ ھەدىستىكى «يەتمىش» كۆپلۈكنى ۋە مەڭگۈلۈكنى ئىپادىلەيدۇ. بۇنىڭغا بىنائەت، بۇ ھەدىسىنىڭ مەنىسى، ئاللاھ تائالا يولىدا بىر كۈن روزا تۇتقان كىشى دوزاختىن مەڭگۈ ئۇزاق قىلىنىدۇ دېگەنلىكتۇر. مانا بۇ ھەدىس ئاللاھ تائالانىڭ مۇنۇ سۆزىنى تەكىتلىمەكتە: « بىز تەرەپتىن بېرىلگەن بەخت- سائادەتكە تېگىشلىك بولغانلار دوزاختىن يىراق قىلىنىدۇ » (ئەنبىيا سۈرىسى 101- ئايەت).

    7- رامىزان ئېيى شەيتانلار باغلىنىدىغان ئايدۇر

ئەبۇ ھۇرەيرە رەزىيەللاھۇ ئەنھۇدىن رىۋايەت قىلىنىدۇكى، پەيغەمبەر ئەلەيھىسسالام مۇنداق دېگەن: « رامىزان ئېيى كىرىشى بىلەن جەننەتنىڭ ئىشىكلىرى ئېچىلىدۇ، دوزاخنىڭ ئىشىكلىرى تاقىلىدۇ، شەيتانلار باغلىنىدۇ» (بۇخارىي رىۋايىتى). بۇ ھەدىستىكى « شەيتانلار باغلىنىدۇ » دىگەن ئىبارە رامىزان ئېيىنىڭ شاراپىتى بىلەن شەيتانلارنىڭ ئىنسانلارنى ئازدۇرۇش كۈچى ئاجىزلىشىدىغانلىقىنى ۋە كىشىلەرنىڭمۇ بۇئايدا شەيتانىي ھەۋەسلەرگە ئالدانمايدىغان تەقۋالىققا ھەم چىن ئىرادىگە ئىگە بولىدىغانلىقىنى ئىپادىلەيدۇ.

   8- رامىزان ئېيى جەننەتنى قازىنىش ئېيىدۇر

سەھل ئىبنى سائىدى رەزىيەللاھۇ ئەنھۇدىن رىۋايەت قىلىنىدۇكى، پەيغەمبەر ئەلەيھىسسالام مۇنداق دېگەن:« جەننەتتە رەييان (ئۇسسۇزلۇق ھېس قىلىنمايدىغان) ئىسىملىك بىر ئىشىك بار بولۇپ، روزا تۇتقۇچىلار قىيامەت كۈنى بۇ ئىشىكتىن كىرىدۇ، قىيامەت كۈنىدە، روزا تۇتقانلار قېنى؟ دېيىلىدۇ ۋە روزا تۇتقۇچىلار توپلىشىپ بۇ ئىشىكنىڭ ئالدىغا كېلىشىدۇ. ئاندىن ئۇلار بۇ ئىشىكتىن جەننەتكە كىرىدۇ. ئۇلاردىن باشقا ھېچكىم بۇ ئىشىكتىن كېرەلمەيدۇ. ئۇلار كىرىپ بولغاندىن كېيىن بۇ ئىشىك يېپىلىدۇ» (بۇخارىي رىۋايىتى). 

مانا بۇ، بۇدۇنيادا ئاللاھ تائالانىڭ ئەمرىنى تۇتۇپ روزا تۇتقان كىشىلەرگە ئاخىرەتتە بېرىلىدىغان كاتتا ئىنئاملارنىڭ بىرىدۇر. چۈنكى ئۇلار بۇدۇنيادا روزا تۇتۇش جەريانىدا ئۇسسۇزلۇق ۋە ئاچلىق دەردى چەككەنلىكى ئۈچۈن ئاللاھ تائالانىڭ ئۇلارنى ئالاھىدە پەرقلىق مۇكاپاتلىشى ئەجەپلىنەرلىك ئەمەس.

    9- رامىزان ئېيى دۇئالار ئىجابەت بولىدىغان ئايدۇر

پەيغەمبەر ئەلەيھىسسالام مۇنداق دېگەن: « ئۈچ خىل كىشىنىڭ دۇئاسى رەت قىلىنمايدۇ: روزا تۇتقان كىشىنىڭ ئىپتار ۋاقتىدا قىلغان دۇئاسى، ئادالەتلىك پادىشاھنىڭ ۋە زۇلۇمغا ئۇچرىغان كىشىنىڭ دۇئاسى »(ئىبنى ماجە رىۋايىتى).

   10- رامىزان ئېيىدا قىلىنغان ئۆمرە ھەج قىلغانغا تەڭدۇر

رامىزان ئېيىنىڭ شاراپىتى ۋە ئۇلۇغلىقىدىن بۇئايدا ئادا قىلىنغان ئۆمرە خۇددى ھەج پەرزىنى ئادا قىلغانغا ئوخشاش ساۋابلىقتۇر. پەيغەمبەر ئەلەيھىسسالام بۇ ھەقتە مۇنداق دېگەن: « رامىزان ئېيىدا ئادا قىلىنغان ئۆمرە (ساۋاب جەھەتتە) ھەج قىلغانغا ئوخشاشتۇر » (بۇخارىي رىۋايىتى).

  - قانداق كىشىلەردىن روزا كەچۈرۈم قىلىنىدۇ؟

 - مۇساپىرلاردىن، كېسەل بولۇپ، روزا تۇتسا كېسىلى تېخىمۇ يامانلىشىپ كېتىدىغان بىمارلاردىن، بالا ئېمىتىدىغان ئاياللاردىن، ياشنىپ قالغانلىقتىن روزا تۇتسا ئۇنىڭغا بەرداشلىق بېرەلمەيدىغان قېرى كىشىلەردىن كەچۈرۈم قىلىنىدۇ. مۇساپىرلار يۇرتىغا قايتقاندىن كېيىن، بالا ئېمىتىدىغان ئاياللار بالىلىرىنى ئەمچەكتىن ئايرىغاندىن كېيىن، بىمار ساقايغاندىن كېيىن، تۇتالمىغان رامىزان روزىسىنىڭ قازاسىنى بىر كۈنگە بىر كۈندىن تۇتۇپ ئادا قىلىدۇ. ئەمما ياشىنىپ قالغانلىقتىن روزا تۇتالمىغان ئادەم بىلەن كېسەل ئادەم تۇتالمىغان رامىزان روزىسىنىڭ ھەر بىر كۈنى ئۈچۈن بىر پىقىر تويغۇدەك مىقداردا فىديە (ماددىي بەدەل) بېرىش  ئارقىلىق ئۈستىدىكى روزىنى ئادا قىلىدۇ. ئاللاھ تائالا بۇھەقتە مۇنداق دەيدۇ: « روزىنى (قېرىلىق ياكى ئاجىزلىق تۈپەيلىدىن مۇشەققەت بىلەن) ئاران تۇتىدىغان كىشىلەر تۇتمىسا، (كۈنلۈكى ئۈچۈن) بىر پېقىر تويغۇدەك فىديە بېرىشى لازىم »(بەقەرە سۈرىسى 184- ئايەت). ئىمام ئەزەم ئەبۇ ھەنىفە مۇنداق دېگەن:« ھامىلدار ۋە بالا ئېمىتىدىغان ئاياللار ئەگەر روزا تۇتمىسا، ئۇلار قازاسىنى كېيىن تۇتىدۇ. فىديە بېرىشى لازىم كەلمەيدۇ »(«ئەل ئىختىيار» دىن) .

    ئىبنى قۇدامە مۇنداق دېگەن:«قېرىلىقتىن، ئاجىزلىقتىن ياكى كېسەللىكتىن روزا تۇتمىغان كىشى ئەگەر شىپا تېپىشىدىن ئۈمىتسىز بولسا، تۇتمىغان ھەر بىر كۈنى ئۈچۈن بىر مىسكىن تويغۇدەك مىقداردا فىديە تۆلەيدۇ » («ئەلمۇغنىي» دىن).

  يوقىرىقىلاردىن باشقا ھەر قانداق ئۆزۈرلەر كىشىنى روزا تۇتۇشتىن توسالمايدۇ.

    - زاكات ھەققىدە ئېيتىپ ئۆتسىڭىز؟ 

 - زاكات ھەر قانداق مۇسۇلمان، ئاقىل، بالىغ، قەرزدار بولمىغان، ئۆزىنىڭ ئائىلە ئېھتىياجىدىن تاشقىرى 85 گرامما ئالتۇن قىممىتىدە پۇل - مالغا ئىگە بولغان كىشىلەرگە پەرزدۇر. زاكات بىر يىلدا بىر قېتىم بېرىلىدۇ. زاكات بېرىشتە كىشىنىڭ ئۆز ھاجىتىدىن تاشقىرى پۇل- مالغا ئىگە بولغانلىقىغا بىر يىل توشۇشى شەرت. زاكات مۇسۇلمانلاردىن بولغان پېقىرلارغا، يېتىملەرگە ۋە باشقىمۇ ئېھتىياج ئىگىلىرىگە بېرىلىدۇ.

 - روزا تۇتقان كىشىنىڭ كۈندۈزى يۇيۇنۇشى، شۇنىڭ بىلەن بىللە جىسمىغا قوللانغان تاشقى دورىلار روزىنى بۇزامدۇ؟ 

  - ئىسلام دىنى پاكلىق دىنى، پاكىزلىق ئىماننىڭ جۈملىسىدىن سانىلىدۇ. مۇسۇلمان كىشى ھەر ۋاقىت پاكىز، خۇشپۇراق يۈرۈشى ئىسلام دىنىدا بۇيرۇلغان بىر ياخشى ئىشتۇر. چۇنۇپ بولغان ئادەمنىڭ يۇيۇنۇشى پەرزدۇر. بەدىنى كىر بولمىغان بولسىمۇ، يۇيۇنمىغىنىغا ئۇزاق ۋاقىت بولۇپ قالغان ياكى تەردىن كىرلەشكەن كىشىنىڭ يۇيۇنۇشى ساۋابلىق ئىش. رامىزاندا روزا تۇتقان كىشىنىڭ كۈندۈزى قايسىبىر سەۋەبلەر بىلەن يۇيۇنۇشى ئۇنىڭ روزىسىنى بۇزمايدۇ. ئىمام مالىك پەيغەمبەر ئەلەيھىسسالامنىڭ رامىزان كۈندۈزىدە ئۇسسۇزلىقتىن ۋە كۈننىڭ ئىسسىقلىقىدىن بېشىغا سۇ قۇيۇپ يۇيۇنغانلىقىنى رىۋايەت قىلغان. ئائىشە رەزىيەللاھۇ ئەنھا پەيغەمبەر ئەلەيھىسسالامنىڭ رامىزاندا كۈندۈزى يۇيۇنىدىغانلىقىنى رىۋايەت قىلغان. بۇ ھەدىسلەرگە ئاساسەن، رامىزاندا بولسۇن ياكى باشقا كۈنلەردە بولسۇن روزا تۇتقان كىشىنىڭ كۈندۈزى يۇيۇنۇشى ئۇنىڭ روزىسىنى بۇزمايدۇ.

   شۇنداقلا، ئېغىز، بۇرۇن ۋە جىنسىي ئورگانلاردىن باشقا جايلارغا دورا قۇيۇش ۋە سۈركەشلەرمۇ روزىنى بۇزمايدۇ. شۇنىڭدەك روزا تۇتقان ئايال كىشىنىڭ كۆزلىرىنى بويىشى، ئەر- ئايال ھەر قانداق كىشىنىڭ ئەتىر ۋە خۇشپۇراقلارنى ئۆزلىرىگە چېچىشلىرى، سۈركەشلىرى روزىسىنى بۇزمايدۇ. مەسىلەن: كۆزىگە دورا قۇيۇش بىلەنمۇ روزا بۇزۇلمايدۇ. ئىمام ئىبنى تەيمىيەنىڭ پەتىۋاسىغا ئاساسەن، روزا تۇتقان كىشىنىڭ كۈندۈزى قۇۋۋەتلىنىش ئۈچۈن ئەمەس، داۋالىنىش ئۈچۈن ئوكول سالدۇرۇشىمۇ روزىسىنى بۇزمايدۇ. شۇنداقلا بەدەننى مەلھەم ۋە مايلار بىلەن ياغلاشمۇ روزىنى بۇزمايدۇ. 

   - روزا تۇتۇشنىڭ ئىنسان ئۈچۈن پايدىلىق تەرەپلىرى قايسىلار؟ 

   - ئىسلام دىنىدا بۇيرۇلغان ئىبادەتلەر ھېچقانداق مەنپەئەت ۋە دۇنيالىق پايدىنى كۆزلىمەستىن، پەقەت ئاللاھ تائالانىڭ ئەمرىنى بەجا كەلتۈرۈش ئۈچۈن، ئاللاھ تائالانىڭ رازىلىقى ئۈچۈنلا قىلىنىدۇ. شۇنداقتىمۇ ھەر قانداق ئىبادەتنىڭ ئاخىرەتلىك ۋە بۇ دۇنيالىق پايدىلىرى باردۇر. مەسىلەن، نامازنىڭ ئاساسىي مەخسىتى ۋە ئاخىرەتلىك پايدىسى ئاللاھ تائالاغا بەندىچىلىكنى ئەمەلى ھەرىكەتلەر  بىلەن ئىپادىلەش ۋە ئاللاھ تائالانى ياد ئېتىشتىن ئىبارەتتۇر. بۇ ھەقتە ئاللاھ تائالا مۇنداق دەيدۇ: «مېنى ياد ئېتىش ئۈچۈن ناماز ئوقۇغىن«. نامازنىڭ بۇ دۇنيالىق پايدىلىرى بولسا ئۇنىڭ كىشىنى يامان، قەبىھ ئىشلاردىن توسىشى ۋە گۈزەل ئەخلاقلار بىلەن زىننەتلىشىدۇ. ئاللاھ تائالا بۇ ھەقتە مۇنداق دەيدۇ: «ناماز ھەقىقەتەن قەبىھ ئىشلاردىن ۋە گۇناھلاردىن توسىدۇ.« يەنى ئاللاھ تائالانى ياد ئېتىش نامازنىڭ ئاخىرەتلىك پايدىسى بولسا، يامان ئىشلاردىن ناماز ئارقىلىق توسۇلۇش ئۇنىڭ بۇ دۇنيالىق پايدىلىرىدىندۇر. چۈنكى يامان، قەبىھ ئىشلاردىن ساقلانغا ئادەم ھاياتىنى تەھدىدلەردىن ۋە خەتەرلەردىن ساقلاپ قېلىپ، خاتىرجەم ئۆمۈر سۈرىدۇ. روزىنىڭمۇ شۇنىڭغا ئوخشاش ئاخىرەتلىك ۋە دۇنيالىق پايدىلىرى باردۇر. روزىنىڭ ئاخىرەتلىك پايدىسى ئاللاھ تائالانىڭ ئەمرىنى بەجا كەلتۈرۈش ئارقىلىق گۇناھلاردىن ساقلىنىش نەتىجىسىدە جەننەتنى قازىنىش بولسا، روزىنىڭ بۇ دۇنيالىق پايدىلىرى ئىنتايىن كۆپتۇر. ئاللاھ تائالا مۇنداق دەيدۇ: «ئى مۆمىنلەر (گۇناھلاردىن)ساقلىنىشىڭلار (ۋە تەقۋالىق دائىرىسىگە كىرىشىڭلار) ئۈچۈن سىلەردىن ئىلگىرىكىلەرگە روزا پەرز قىلىنغىنىدەك سىلەرگىمۇ (رامىزان روزىسى) پەرز قىلىندى». دېمەك گۇناھلاردىن ساقلىنىش جەننەتكە كىرىشنىڭ مۇقەددىمىسىدۇر.  روزىنىڭ  ئاخىرەتلىك ۋە بۇدۇنيالىق پايدىلىرى توغرىلىق«روزىنىڭ ھېكمەتلىرى كۆپ»سەرلەۋھىلىك سۆھبىتىمىزدە تەپسىلىي  توختالدۇق. 

  - روزا ۋاقتىدا بولسۇن ياكى باشقا ۋاقىتتا بولسۇن باش كىيىمسىز ناماز ئوقۇسا بولامدۇ؟ 

   - ئىسلام دىنىدىكى پۈتۈن مەزھەبلەر باش كىيىمسىز ناماز ئوقۇشنى ھېچبىر گۇناھ ياكى يېتەرسىزلىك دەپ قارىغان ئەمەس. بىراق ھەنەپى مەزھىبىدە باش كىيىمسىز ناماز ئوقۇش مەكرۇھ بولىدۇ. پەقەت ئۈزۈر سەۋەبىدىن باش كىيىمسىز ناماز ئوقۇسا گۇناھ بولمايدۇ دېيىلگەن. ئەمما باش كىيىمسىز ئوقۇسا ھېچ ۋەقەسى يوق دەيدىغانلارنىڭ دەلىلى كۈچلۈكتۇر. 

  - ھاراق ئىچىدىغان ئادەمنىڭ ئوقۇغان نامىزى مەقبۇل بولامدۇ؟

  -  ناماز ئوقۇش ھەر قانداق مۇسۇلمان، ئاقىل، بالىغ كىشىلەرگە پەرزدۇر. پەرزنى تەرك ئەتكەن كىشى ئاللاھ تائالانىڭ جازاسىغا يولۇقىدۇ. ھاراق ئىچىش بولسا ئاللاھ تائالا ھارام قىلغان ۋە قەتئىي چەكلىگەن بىر يامان ئىشتۇر. ئاللاھ تائالانى تونۇپ، ئۇنىڭغا قۇلچىلىق قىلىش ئۈچۈن ناماز ئوقۇغان كىشىنىڭ ھاراق ئىچىش ۋە باشقىمۇ چەكلەنگەن ئىشلاردىن توسۇلىشى لازىم. چۈنكى بۇ ئىماننىڭ تەقەززاسىدۇر. ئەمما ھاراق ئىچىدىغان كىشى مەسلىك ھالىتىدە ئەمەس، بەلكى ئوڭشالغاندىن كېيىن كامىل تاھارەت ئېلىپ ناماز ئوقۇسا، ئۇنىڭ ئوقۇغان نامىزى مەقبۇل بولىدۇ. ئۇنىڭ ئىچكەن ھارىقى ئوقۇغان نامىزىنى بېكار قىلىۋەتمەيدۇ. چۈنكى گۇناھ گۇناھقا، ساۋابلىق ساۋابلىققا يېزىلىدۇ. ئاللاھ تائالا ھەر ئىككىسىگە ئاساسەن ئايرىم مۇكاپات ۋە جازا بېرىدۇ. نامازنى ھەقىقىي توغرا رەۋىشتە خالىس ئوقۇغان كىشى ھاراق ئىچىشتىنمۇ توسۇلىدۇ. 

   - ئۆلۈككە ئاتاپ ئوقۇغان قۇرئاننىڭ ساۋابى ئۇنىڭغا يېتەمدۇ؟

   - ئۆلۈكنىڭ روھىغا ئاتاپ قۇرئان ئوقۇغان كىشى قۇرئان ئوقۇغىنىغا ھەق ئالمىغان بولسا، ئۇنىڭ ساۋابىنى ئۆلۈككە ئاتىسا، ئۇنىڭغا يېتىدۇ. ئەگەر قۇرئان ئوقۇغىنىغا ھەق ئالغان بولسا، ئۇنىڭ قۇرئان ئوقۇغىنىغا ھېچقانداق ساۋاب بولمايدۇ. نەتىجىدە ئۆلۈككىمۇ ھېچ نەرسە يەتمەيدۇ. چۈنكى يوق ساۋاب ئۆلۈككە يەتمەيدۇ- دە. ئەگەر قۇرئاننى خالىس ئاللاھ تائالا ئۈچۈن ھەق ئالماي ئوقۇغان بولسا، ئۇنىڭغا ساۋاب بېرىلىدۇ. بۇ ساۋابنى ئۆلۈككە ئاتىسا بولىدۇ ۋە يېتىدۇ. 

           «ئۇيغۇر ئاۋازى» 1997- يىل، 1- فېۋرال.

روزىڭىز قوبۇل بولسۇن

   روزا تۇتۇش بارلىق ساماۋىي دىنلاردا ئورتاق بولغان قەدىمىي ئىبادەتتۇر. روزىنىڭ ھېكىمىتى ۋە پايدىسىنى چۈشەنمىگەن بەزى كىشىلەر ھەمىشە بۇ ھەقتە مۇنازىرە ۋە تالاش- تارتىشلارنى قىلىپ كەلمەكتە. ئۇلار: «نېمە ئۈچۈن ئاللاھ تائالا ئىنسانغا يېيىش ئۈچۈن ئېغىز، چايناش ئۈچۈن چىش، ھەزىم قىلىش ئۈچۈن ئاشقازاننى بەرگەنۇ، ئۇنىڭدىن كېيىن ئىنسانغا يېمەڭلار، ئىچمەڭلار دەپ ئەمر قىلىدۇ؟ نېمە ئۈچۈن گۈزەللىكنى ۋە جىنسىي ھەۋەسنى يارىتىدىيۇ، ئۇنىڭدىن كېيىن نامەھرەم ئاياللارغا تىكىلىپ قارىماڭلار، روزا- رامىزانلاردا كۈندۈزلىرى جىنسيى ھەۋەسنى ئۇنتۇڭلار، دەپ ئەمر قىلىدۇ؟ بۇ ئەقىلگە مۇۋاپىق كېلمەيدۇ؟» دەپ سورىشىدۇ. بىز ئېيتىمىزكى، بۇ تامامەن ئەقىلگە مۇۋاپىق كېلىدۇ. ئاللاھ تائالا ئىنسانلارغا ئات- ئۇلاقلارنى ئاتا قىلىشتا، بۇ ھايۋانلارنىڭ ئىنسانلارنى بويسۇندۇرۇشى ۋە ئۈستىگە مىنىشى ئۈچۈن ئەمەس، بەلكى ئادەملەرنىڭ ئات- ئۇلاقلارغا مىنىشى ۋە ئۇلارنى بويسۇندۇرۇپ، ئۆزلىرىنىڭ خىزمەتلىرىگە سېلىشى ئۈچۈن يارىتىپ بەرگىنىگە ئوخشاش، ئىنساننىڭ ھەۋىسي، نەپسى، ئىستىكى، ۋە بەدىنىمۇ ئىنساننىڭ باشقۇرىشىدا، ئۇنىڭ كونترولى ئاستىدا بولۇشى ئۈچۈن يارىتىپ بېرىلگەن نەرسىلەردۇر. شۇڭا ئىنساننىڭ بەدىنى ۋە نەپسى، ھاۋايى- ھەۋەسلىرى ئۇنىڭ باشقۇرۇشى ئاستىدا بولۇشى كېرەك. ئەگەر ئادەم بەدەن ۋە نەپسىي ھاۋايى- ھەۋەسلىرىنىڭ تەلەبلىرىگە بويسۇنۇپ، ئۇلارغا قۇل بولۇپ قالىدىكەن، ئۇ ئىنسانلىق خىسلىتىنى يوقاتقان بولىدۇ-دە، ھايۋانغا ئوخشاش ھاۋايى- ھەۋەسلەرنىڭ ئەسىرىگە ئايلىنىپ قالىدۇ. چۈنكى نەپسنىڭ ۋە كۆڭۈلنىڭ ھاۋايى- ھەۋەسلىرىگە باش ئەگمەستىن، ئۇلارغا تاقابىل تۇرۇش ۋە ئۇلارنى بويسۇندۇرۇپ ئۆز يولىدا ئىشلىتىش ئىنسانىيلىقنىڭ ئالامىتىدۇر. 

  ئاللاھ تائالا ھەدىس قۇدسىيىدا مۇنداق دېگەن: «ئى ئادەم بالىسى! سېنى مەن ئۈچۈن ياراتتىم ۋە بارلىق شەيئىلەرنى سېنىڭ ئۈچۈن ياراتتىم. سەن ئۆزەڭ ئۈچۈن يارىتىلغان شەيئىلەر بىلەن مەشغۇل بولماستىن، بەلكى مېنىڭ ئۈچۈن يارىتىلغانلىقىڭ بىلەن مەشغۇل بولغىن«. شۇڭلاشقا ئاللاھ تائالا بىزگە تەبىئەتنى ئۇنىڭ جىمى بايلىقلىرى، گۈزەللىكلىرى ۋە پۈتكۈل قانۇنىيەتلىرى بىلەن بىرلىكتە بويسۇندۇرۇپ بەرگەن، بۇلارنى ئۆزلىكىدىن بىزلەرگە بويسۇنىدىغان ۋە بىزنىڭ خىزمىتىمىزدە بولىدىغان قىلىپ يارىتىپ بەرگەن. بىز پەقەت ئۆزىمىز ئۈچۈن يارىتىلغان نەرسىلەرنى مۇۋاپىق قوللىنىپ، ئۇلاردىن پايدىلىنىشقا ۋە بۇلارنى ياراتقان ئاللاھقا ئىبادەت قىلىشقا بۇيرۇلدۇق. 

  ھاياتلىق ئاللاھ تائالانى تونۇش يولىدىكى بىر سەپەر بولۇپ، ئۇنىڭ كامالىتى ۋە غايىسى ئاللاھ تائالاغا لايىقىدا شۈكۈر ئەيلەپ، بەندىچىلكنى بېجىرىش ئارقىلىق ئاللاھ تائالانى رازى قىلىشتىن ئىبارەتتۇر. روزا تۇتۇش بولسا بۇ سەپەردىكى بىرىنچى باسقۇچلۇق مەشقتۇر. ئىنسان بۇ مەشق ئارقىلىق بەدەن ۋە نەپسىي ھاۋايى- ھەۋەسلىرىنىڭ تىزگىنىنى ئۆزى تۇتۇپ، باشقۇرۇپ ئۆزىنىڭ خوجايىنلىقىنى يۈرگۈزەلەيدۇ ۋە ئەينى ۋاقىتتا ئاللاھ تائالانىڭ ئەمرىنى بەجا كەلتۈرىدۇ. 

   بۈگۈنكى كۈندىكى زامانىۋىي مېدىتسىنا روزا تۇتۇشنى بەزى كېسەللىكلەر ئۈچۈن داۋا ئورنىدا قوللانماقتا. روزا تۇتۇش، بەزى يېمەكلىكلەردىن پەرھىز(رېژىم) قىلىش دوختۇرلارنىڭ نەقەدەر مۇھىم تەۋسىيەسىگە ئايلانغانلىقى ھەممىگە مەلۇم. پۈتكۈل دۇنيا دوختۇرلىرى بىمارلارنىڭ نېمىلەرنى يەپ، نېمىلەرنى يېمەسلىكى ۋە قانداق ۋاقىتتا يەپ، قانداق ۋاقىتتا يېمەسلىكىنى كۆرسىتىپ بەرمەكتە. روزا تۇتۇش بىرىنچىدىن، ئىنساندىكى ھەزىم قىلىش سىستېمىلىرىنى راھەتلەندۈرۈش ئارقىلىق ئۇنىڭ داۋاملىق نورمال ئىشلەپ تۇرۇشىنى ساقلاپ قېلىشى ئۈچۈن ناھايىتى پايدىلىقتۇر. ئىككىنچىدىن، جىگەرنىڭ ساقلىقىنى ساقلايدۇ. چۈنكى روزا تۇتقان ياكى پەرھىز قىلىپ، بىر نەرسە يېمىگەن كىشىنىڭ جېگىرى ئارام ئالىدۇ. جېگەر راھەتلەنگەنلىكى ئۈچۈن كۆپلىگەن زەھەرلىك ماددىلارنى ئاسانلا بۇزۇپ تاشلاپ، باشقا ئەزالارنىڭ چارچىشىنىڭ ئالدىنى ئېلىش رولىنى بېجىرىم داۋام قىلدۇرالايدۇ. 

  مۇسۇلمانلار «ئاشقازان كېسەللىكلەرنىڭ ئۆيىدۇر، داۋالىنىشنىڭ بېشى، پەرھىز (يەنى بەزى يېمەك- ئىچمەكلىكلەرنى سالامەتلىككە ئۇيغۇن دەرىجىدە ئىستىمال قىلىش)دۇر» دېگەن تەۋسىيەلەرنى ياخشى بىلىدۇ. 

  پەيغەمبىرىمىز ھەزرىتى مۇھەممەد ئەلەيھىسسالامنىڭ «روزا تۇتۇڭلار، ساغلام بولۇڭلار» دېگەن تەۋسىيىسىگە ئۇيغۇن ھالدا، زامانىۋىي مېدىتسىنا «روزا تۇتۇڭ، كېسەلدىن ئامان بولۇڭ» دەپ تەۋسىيە قىلماقتا. 

   يۇقىرىدا ئېيتقانلىرىمىز، روزىنىڭ پەقەت موشۇ دۇنيادا ئىنسانلارغا يەتكۈزىدىغان پايدىلىرىدۇر. ئۇنىڭ ئاخىرەتتىكى پايدىسى ئىنتايىن چوڭ، چۈنكى ئاللاھ تائالا «روزا تۇتقۇچىلارنىڭ مۇكاپىتىنى پەقەت ئۆزەم بېرىمەن» دېگەن. ئاللاھ تائالا ئىنسانلارنى ھېچقاچان پايدىسىز ئىشلارغا بۇيرىغان ئەمەس، ئۇنىڭ ھەر بىر ئەمرىنىڭ بۇ دۇنيا ۋە ئاخىرەتلىك پايدىلىرى كۆپتۇر. مەلۇمكى بىز مۇسۇلمانلىق سۈپىتىمىز بىلەن، روزىنى ئاللاھ تائالانىڭ ئەمرى بولغانلىقى ئۈچۈن تۇتىمىز، ئۇنىڭ بىلەن كەلگەن پايدىلار يەنىلا بىزگە مەنسۇپ. 

             «ئۇيغۇر ئاۋازى» 1997- يىل، 11- ياۋار .

دىن- ئىجتىمائىي زۆرۈرىيەتتۇر

 دىنىي ئېتىقاد ئىنسانلار يارىلىشتىن بېرى ئۇلاردا مەۋجۇد بولۇپ كەلگەن تەبىئي چۈشەنچە بولۇشى بىلەن بىر قاتاردا شۇنداقلا ئىجتىمائىي زۆرۈرىيەتتۇر. ئىنسانلار كىشىلىك ۋە ئىجتىمائىي ھاياتىنىڭ دەخىلسىز داۋام قىلىشىغا كاپالەتلىك قىلىپ، ئۇلارغا يول كۆرسىتىدىغان ئىلاھىي تەلىماتلارغا (يەنى دىنغا) ئىنتايىن مۇھتاجدۇر. چۈنكى كىشىلەرنى قانۇنىي تەرتىپكە بويسۇندۇرۇش ئارقىلىق ئۇلارنىڭ ئۆزئارا  ھەق - ھوقۇقلىرىنى قوغداش ۋە جەمئىيەتنىڭ تەرتىب – ئىنتىزامىنى ساقلاشتا بېرەر ئېتىقادقا، خۇسۇسەن، دىننىڭ قۇدرىتىگە تەڭ كېلىدىغان كۈچ يوقتۇر. بۇنداق بولۇشتىكى سىر شۇكى، ئىنساننىڭ ئىختىيارىي ھەركەتلىرى ۋە بارلىق پائالىيەتلىرىنى ئىدارە قىلىپ تۇرىدىغان بىرلا نەرسە بولۇپ، ئۇ بولسىمۇ ئىنسانىي روھتۇر. باشقىچە ئېيتقاندا، ئۇ تەپەككۇر ۋە ئەقىدە دېيىلىدۇ. ئۇنى كۆز بىلەن كۆرگىلى، قۇلاق بىلەن ئاڭلىغىلى، ياكى قول بىلەن تۇتقىلى بولمايدۇ. مانا بۇ، ئىنساننىڭ باشقا مەخلۇقاتلاردىن ئالاھىدە پەرقلىق يارىتىلغانلىقىنىڭ بىردىن- بىر ئىپادىسى. ماتېرىيالىستىك كۆز قاراشنى تەرغىپ قىلغۇچىلار بۇ ھەقىقەتنى ئەكسىچە چۈشەندۈرۈپ، «تەپەككۇر بىلەن ۋىجدان ماددىي ۋە ئىقتىسادىي ھاياتقا تەسىر كۆرسىتەلمەيدۇ. ئەكسىنچە تەپەككۇر بىلەن ۋىجدان ماددىي ۋە ئىقتىسادىي ھاياتتىن مەيدانغا كېلىدۇ« دېگەن پىكىرنى ئالغا سۈرىدۇ. ماركسنىڭ بۇ نەزەرىيىسى ئۇلۇغ مۆجىزات سۈپىتىدە يارىتىلغان ئىنساننى ھايۋانات دەرىجىسىدە كەمسىتىش بىلەن بىر ۋاقىتتا، ئەسىرلەردىن بېرى ئىنسانلارنىڭ كىشىلىك ۋە ئىجتىمائىي ھاياتلىرىدا ئۆز رولىنى كۆرسىتىپ كەلگەن دىندىن ئىبارەت ئۆزگەرمەس قانۇنىيەتنى ئىنكار قىلغانلىقتۇر. بۇلارنىڭ ئىنساننى روھ ۋە ۋىجدان بىلەن ھېساپلاشماستىن پەقەت ماددىي ھايات دائىرىسىدىلا ھايات كەچۈرۈشكە ئۈندەيدىغان، كەلگۈسى بەخت- سائادەتكە يېتىشتە پەقەت ماددىي ھاياتلا ھەل قىلغۇچى رول ئوينايدۇ، دېمەكچى بولغان ناتوغرا پىكىرىدۇر. ئىنسان ئەزەلدىن ۋە مەڭگۈگە توغرا ياكى خاتا تەپەككۇرلەر ئارىسىدا ئىش ئېلىپ بارىدىغان ئاڭلىق مەۋجۇداتتۇر. ئەگەر ئۇنىڭ ئەقىدىسى بىلەن تەپەككۇرى ئىزگۈ يېتۈكلىككە ئىگە بولسا، ئۇنىڭ بارلىق ئىشلىرى ياخشىلىققا قاراپ يول ئالغان بولىدۇ. ئەكسى ھالەتتە ئۇنىڭ ھەممە ئىشلىرى كاجلىققا يۈز تۇتىدۇ. پەيغەمبەر ئەلەيھىسسالام مۇنداق دېگەن:« بىلىڭلاركى، ئىنساندا بىر پارچە گۆش بار، ئۇ تۈزەلسە، ئۇنىڭ بارلىق ئىشلىرى تۈزىلىدۇ. ئەگەر ئۇ بۇزۇلسا، ئۇنىڭ بارلىق ئىشلىرى بۇزۇلىدۇ، ئۇ بولسىمۇ قەلبتۇر«. توغرا، ئىنسانلارنى پەقەت ئۇلارنىڭ ئىچكى دۇنياسى باشقۇرىدۇ. كىشىلەر بېرەر ئېتىقادنى ئاڭلىق قوبۇل قىلمىسا ھۆكۈمەت دائىرىلىرى تەرىپىدىن چىقىرىلغان قانۇنلارغا ئۇلارنى مەجبۇرەن بويسۇندۇرۇش ئۆنۈملۈك نەتىجە بەرمەيدۇ. تۈرمىلەرگە تاشلانغان قىلمىشكارلار ۋە جىنايەتچىلەر ۋاقىتلىق قانۇنغا بويسۇنغان بولىدۇ-دە، قانۇننىڭ تورىدىن چىقىپ ئالغىنىدىن كېيىن يەنىلا ئويىغا كەلگىنىنى قىلىشقا ئۆتىدۇ. ئەگەر كىشىلەرنىڭ قەلبىدە ياخشى ياماننى كەسكىن ئىلغا قىلىۋالىدىغان سېزىم، شۇنداقلا بىرەر ئېتىقاد - دىنىي سېغىنىش - بولسا، ئۇلار ئۆزلىكىدىن يامان يولغا كىرمەيدۇ. شۇڭلاشقا دىنىي تەربىيەنى كۈچەيتمەي تۇرۇپ، ئىلىم –پەن، تەرەققىيات ۋە مەدەنىيەتنى قانات يايدۇرۇش بىلەن جەمئىيەتنى ئىسلاھ قىلىپ، ئۇنىڭدا خاتىرجەملىك ۋە ئامانلىق ئورناتقىلى بولمايدۇ. چۈنكى ئىلىم ئىككى بىسلىق پىچاققا ئوخشاش بولۇپ، ئۇنىڭ بىلەن ھەر قانداق نەرسىنى ئىسلاھ قىلغىلى بولغىنىدەك، ۋەيران قىلىۋېتىشمۇ مۇمكىن. شۇڭا ئىلىم- پەننى ئۆز يولىدا تەرەققى ئەتكۈزۈپ، ئىنسانىيەتكە ياخشىلىق يارىتىشتا ۋە مەدەنىيەتنى تەرەققى قىلدۇرۇشتا يەنىلا شۇ ئىزگۈ نىيەت باشلامچىلىق قىلىشى شەرت. ئۇ بولسىمۇ ئىمان ۋە ئەقىدىدۇر. دىن ئىنسانلار ئارىسىدىكى ھەق- ھوقۇقلارنى قوغداش ۋە ئۇلارنىڭ ئارىسىدىكى دەۋا ئىشلىرىنى ئادالەت ۋە ئىنساپ قائىدىسىگە ئاساسەن بىر تەرەپ قىلىش كاپالىتىگە ئىگە. شۇنىڭ ئۈچۈن دىنىي تەلىماتنى جەمئىيەتنى باشقۇرۇشتىكى ئىجتىمائى زۈرۈرىيەت دەپ كەسكىن ئېيتالايمىز. 

   يۇقىرىدا ئېيتىلغان پىكىرلەرنى ئەمەلىي رىئاللىقلار بىلەن تەستىقلاش ئۈچۈن، دىنى زاتلارنىڭ سۆزلىرىنى ئەمەس، بەلكى دۇنيادىكى مەشھۇر سىياسىيۇنلارنىڭ، ئىلىم- پەن ساھەسىدە تونۇلغان ئالىملارنىڭ ۋە دۇنيا ئۇرۇشلىرىدا قوماندانلىق قىلغان مەشھۇر شەخسلەرنىڭ سۆزلىرىنى كۆپلەپ مىسال كەلتۈرۈشكە بولىدۇ، بىراق ۋاقىت ئېتىبارى بىلەن تۆۋەندە ئىككىلا مىسال بېرىمەن:

   ئامېرىكىلىق بىر تەبىئەت ئالىمى بۇ توغرىلىق مۇنداق دېگەن ئىكەن: «ھاياتلىقتىكى ئەڭ ئەھمىيەتلىك نەرسە ئىمان بىلەن ئەخلاقتۇر. بۇ ئىككىسىنىڭ يوقىلىشى دۇنيا ئۇرۇشلىرىنىڭ كېلىپ چىقىشىغا سەۋەب بولدى. ئەگەر بىز ھازىردىن باشلاپ ئىمان- ئېتىقادنى تىكلەشكە ۋە ئۇنى كۈچلەندۈرۈشكە تىرىشمايدىغان بولساق، ئىلىم- پەننىڭ ھاياتلىقتا ھېچقانداق ئەھمىيىتى قالماي، بەلكى ئۇ ئىنسانلارغا پايدىسى ئەمەس، زىيىنىنى يەتكۈزىدىغان بىر نەرسىگە ئايلىنىپ قالىدۇ«. فرانسىيەنىڭ دۆلەت ئەربابى مارشال ۋېلىپ پېتان ئىككىنچى دۇنيا ئۇرۇشىغا قوماندانلىق قىلىۋاتقان مەزگىلىدە :«جەڭدە غەلىبە قىلىشنىڭ ئاساسى ئامىلى ئەخلاق ۋە ئىنتىزامدۇر. ئەسكەرلەرنىڭ بۇيرۇقنى ئىجرا قىلىشقا ئۆزلىرىنىڭ ۋىجدانىي قىزىقىشلىرى بولمايدىكەن. قومانداننىڭ ئۇلارنى پۈتۈن كۈچى بىلەن بۇيرۇق ئىجرا قىلىشقا دەۋەت قىلىشى ئۆنۈم بەرمەيدۇ. ئەسكەرلەر ئارىسىدىكى ئەخلاقنىڭ بۇزۇلۇشىدىن كېلىپ چىقىدىغان خەتەرلەر دۈشمەننىڭ خەتىرىدىنمۇ چوڭ ۋە پالاكەتلىكتۇر. شۇنىڭ ئۈچۈن بىز ئەڭ ئاۋۋال ئۆزىمىزنىڭ نەپسىمىزدىكى ھاۋايىي ھەۋەسلەرنى دىنىي ئەخلاققا يۆلىنىپ يەڭمەي تۇرۇپ ھەرگىزمۇ ئۇرۇشلاردا دۈشمەننى يېڭىپ غەلىبە قىلالمايمىز« دەپ سالداتلىرىغا خىتاب قىلغان ئىكەن. 

  دېمەك، مەيلى شەخسىي تۇرمۇش شارائىتىدا بولسۇن، مەيلى جەمئىيەت ھاياتىنىڭ تەرەققىياتىدا بولسۇن بېرەر ئېتىقاد ۋە دىنىي تەلىماتقا سېغىنماستىن ئىش ئېلىپ بېرىش پايدىسىز ۋە ئۈنۈمسىز ئىشتۇر. 

                                    مۇھەممەت يۈسۈپ. 

         «يېڭى ھايات»،1999- يىل، 27- فېۋرال.

رامىزان ئېيى خاتىرىسى

 ھەممىگە مەلۇمكى، رامىزان ئېيى باشقا ئايلارغا قارىغاندا، ئاللاھ تائالا تەرىپىدىن ئالاھىدە ئۇلۇغ، خەيرى - بەرىكەتلىك قىلىپ بەلگىلەنگەن يېگانە ئاي. شۇڭلاشقا مۇسۇلمانلارنىڭ نەزەرىدىمۇ بۇ ئەڭ ئۇلۇغ ئايدۇر. شۇنداقلا ئىسلام دىنىدا قولغا كەلگەن چوڭ غەلىبلەر ۋە كۆپلىگەن ياخشى ئىشلار موشۇ ئايدا ئەمەلگە ئاشقان. 

  پەيغەبىرىمىز ھەزرىتى مۇھەممەد ئەلەيھىسسالامغا دەسلەپكى ۋەھىنىڭ كېلىشىگە باغلىق قۇرئان ئايەتلىرىنىڭ نازىل بولۇشقا باشلىنىشى، مۇھەممەد ئەلەيھىسسالامنىڭ مەككىدىكى ھىرا غارىدا ئۆزى يالغۇز ھالدا ئاللاھ تائالاغا ئىبادەت قىلىۋاتقىنىدا ئەمەلگە ئاشقان. ئۇ رامىزان ئېيىنىڭ 21- كۈنى (مىلادىيەنىڭ610- يىلى، ئاۋغۇست ئېيىنىڭ 10- كۈنى)گە توغرا كېلىدۇ. 

  ئىسلام دىنىنى تىكلەشتىكى مەشھۇر غازات (بەدىر غازىتى) ھىجىرىيەنىڭ 2- يىلى، رامىزان ئېيىنىڭ 17- كۈنى بولغان. بۇ غازاتتا مۇسۇلمانلار دۈشمەنلىرى ئۈستىدىن چوڭ غەلىبە قازانغان. شۇنداقلا ئىسلام دىنىنىڭ پۈتۈنلىنىشى ۋە مەككىنىڭ فەتھى قىلىنىشىدىن ئىبارەت تارىختىكى ئەڭ بۈيۈك مۇۋەپپەقىيەت ھىجرىيەنىڭ 8- يىلى، رامىزان ئېيىنىڭ 18- كۈنى ئەمەلگە ئاشقان. مىڭ ئايدىن خەيرلىك ھېساپلىنىدىغان قەدىر كېچىسىمۇ رامىزان ئېيىغا بەلگىلەنگەن. رامىزان ئېيىنىڭ شاراپىتى توغرىلىق مۇنداق مىساللارنى كۆپلەپ كەلتۈرۈشكە بولىدۇ. 

  رامىزان ئېيىنىڭ ئۇلۇغلىقى ھەققىدە سۆز قىلغىنىمىزدا، بۇ ئايدا يۈز بەرگەن چوڭ غازاتلار قەھرىمانلىرىنىڭ بىرى بولغان ئاسىم ئىبنى سابىت رەزىيەللاھۇ ئەنھۇنىڭ نامىنى ئالاھىدە خاتىرلەپ ئۆتۈشكە توغرا كېلىدۇ. ئۇ توغرىلىق پەيغەمبەر ئەلەيھىسسالامنىڭ : «كىمكى ئۇرۇشسا ئاسىم ئىبنى سابىت ئۇرۇشقاندەك ئۇرۇشسۇن« دېگەنلىكى ئۇنىڭ ھەقىقى قەھرىمانلىقىنى ئىپادىلەيدۇ. 

  مەككە مۇشرىكلىرى بەدىر غازىتىدا مۇسۇلمانلار تەرىپىدىن يېڭىلگىنىدىن كېيىن، ئۇنىڭدا ئۆلگەن بالىلىرى، ئاتىلىرى، ئۇرۇق- تۇغقان قېرىنداشلىرى ئۈچۈن ئىنتىقام ئېلىش مەقسىتىدە، مۇھەممەد ئەلەيھىسسالام ۋە ئۇنىڭ ساھابىلىرىغا قارشى چوڭ كۆلەملىك  ھوجۇمغا ئۆتىدۇ. بۇ ئۇرۇشقا قۇرەيش ۋە باشقا كۇففار قەبىلىلەرنىڭ ھەممىسى، ھەتتا ئاياللارمۇ بىرگە جەم بولۇپ قاتنىشىدۇ. ئاياللار مەككە قوشۇنىنىڭ ئارقىسىدىن يۈرۇپ، ئۇلارنى غازاتتا ئىلگىرلەشكە ۋە كەينىگە قايتماسلىققا تەشەببۇس قىلىدۇ. غازاتقا چىققان مۇشرىك ئاياللاردىن ھىند، سولافە ۋە باشقىلار قاتارلىق مەشھۇر ئاياللارمۇ بار ئىدى. غازات باشلاندى. ھىند باشچىلىقىدىكى ئاياللار قوشۇنى ئەر غازاتچىلىرىنىڭ كەينىدە تۇرۇپ، داپلارنى داراڭلىتىپ: 

   ئىلگىرلىسەڭلار سىلەرگە ھازىرلايمىز گۈلدەستە،

   چېكىنسەڭلار بولىمىز ھەممە بىردەك غەزەپتە،

دېگەن غەزەللىرىنى ئېيتىشىش ئارقىلىق ئەرلىرىنى غازاتتا چىدام كۆرسىتىشكە ئۈندەيتتى. غازاتمۇ ئاخىرلاشتى. ئەپسۇسكى، ئۇنىڭ غەلىبىسى مۇشرىكلەر تەرەپكە مەنسۇپ بولدى. بۇ ۋاقىتلىق غەلىبىگە كۆرەڭلىگەن مۇشرىك ئاياللىرى خوشاللىقتىن داپلىرىنى چېلىشىپ، تەنتەنە قىلىشتى، ئاندىن ئۇلار مۇسۇلمان شېھىدلىرىنىڭ كۆزلىرىنى ئويۇش، قۇلاق ۋە بۇرۇنلىرىنى كېسىش ۋە يۈرەكلىرىنى سۇغۇرۇش قاتارلىق ۋەھشىي قىلىقلارغا ئۆتتى. ئۇلار كېسىۋالغان قۇلاق ۋە بۇرۇنلارنى بويۇنلىرىغا ئېسىۋېلىشتى. سۇلافە غازاتقا قاتناشقان ئېرى بىلەن بالىلىرىنى ئىزدەشكە كىرىشتى. ئۇ ئېرى بىلەن ئىككى ئوغلىنىڭ جەسىدىنى تاپتى. ئەڭ كىچىك ئوغلى يارىلانغان پېتى ياتاتتى. ئانىسى سۇلافە ئۇنىڭ يېنىغا كەلگىنىدە، ئۇ «بىزنى ئۆلتۈرگەن ئاسىم ئىبنى سابىت»دەپ ئارانلا زۇۋان سۈرەلىدى ۋە جان ئۈزدى.

   سولافە قاتتىق غەزەپكە بوغۇلۇپ، لات، ئۇززا بۇتلىرىغا قەسەمياد قىلىپ، ئاسىمنى تۇتۇپ، ئۇنىڭ بېشىنى قەدەھ قىلىپ ھاراق ئىچىشكە بەل باغلىدى. ئاسىمنى ئۆلتۈرۈپ، ئۇنىڭ بېشىنى ئېلىپ كەلگەن كىشىگە مال- دۇنيادىن قانچىلىك خالىسا، شۇنچىلىك بېرىدىغانلىقىنى ئېلان قىلدى. بۇ خەۋەر تارقالغاندا مۇشرىكلارنىڭ ھەر بىرىنىڭ ئاسىمنى ئۆلتۈرۈپ، كۆپ مال- دۇنياغا ئىگە بولۇش ئارزۇسى ئاشتى. 

  مۇسۇلمانلار مەدىنىگە قايتقاندىن كېيىن، بۇ غازاتتا شېھىد بولغانلارنىڭ روھلىرىنى خاتىرلەپ دۇئالارنى قىلىپ، باتۇرلۇق كۆرسەتكەنلەرنى مەدھىيىلىدى. شۇ ئاندا ئۇلار ئاسىم ئىبنى سابىتنىڭ كۆرسەتكەن قەھرىمانلىقى توغرىلىق سۆز قىلىپ تۇرغىنىدا، بىرسى «پەيغەمبەر ئەلەيھىسسالام بەدىر غازىتىغا چىقىشتىن بۇرۇن بىزدىن قانداق غازات قىلىدىغانلىقىمىز ھەققىدە سورىغىنىدا، ئاسىم ئىبنى سابىت ئوقياسىنى كۆرسىتىپ تۇرۇپ، دۈشمەنلەر ئەگەر يۈز گەز ئۇزاقلىقتا بولسا، ئۇنى ئوقيا بىلەن، ئۇنىڭدىن يېقىندا بولسا قىلىچ بىلەن ئۆلتۈرىمەن،- دېگەندە پەيغەمبەر ئەلەيھىسسالامنىڭ:”ئۇرۇش- غازات ئەنە شۇنداق بولىدۇ. كىمكى ئۇرۇشسا ئاسىم ئىبنى سابىت ئۇرۇشقاندەك ئۇرۇشسۇن“ دېگەنلىكىنى ئۇنتۇپ قالدىڭلارمۇ» دەيدۇ. 

  پەيغەمبەر ئەلەيھىسسالامنىڭ بۇيرىقى بىلەن بىر نەچچىلىگەن ساھابىلىرى چارلاش گۇرۇپپىسى تەركىبىدە مەككىگە يېقىن بىر جايغا كېلىدۇ. بۇ جايدىكى ھوزەيل قەبىلىسىنىڭ ئادەملىرى ئۇلارنى بايقاپ قېلىپ، ئەتراپىنى قورشىۋېلىپ ئۇلارغا «سىلەر بىزگە تەڭ كېلەلمەيسىلەر، ياخشىلىقچە تەسلىم بولۇڭلار! ئەگەر بۇ بۇيرىقىمىزنى ئورۇنلىساڭلار بىز سىلەرگە يامانلىق قىلمايمىز« دەيدۇ. شۇ ۋاقىتتا چارلاش گۇرۇپپىسى بىر- بىرىگە قارىشىپ، مەسلىھەت سوراشقاندەك قىياپەتتە تۇرىشىدۇ. ئاسىم ئىبنى سابىت بولسا قەددىنى رۇسلاپ تۇرۇپ «مەن مۇشرىكلارنىڭ ۋەدىسىگە ئىشەنمەيمەن» دەپ قىلىچىنى يالىڭاچلاپ جەڭگە كىرىدۇ. لېكىن ئۇ كۈچ جەھەتتىن كۆپلۈكنى تەشكىل قىلغان دۈشمەنلەرگە تەڭ كېلەلمەي، جەڭدە شېھىد بولىدۇ. ئارقىدىن ئۇنىڭ باشقا سەپداش ساھابىلىرىمۇ ۋەھشىيلەرچە ئۆلتۈرۈلىدۇ. ھوزەيلىلەر دەسلەپتە ئاسىم ئىبنى سابىتنىڭ جەسىدىنى بايقىماي قالغان بولسىمۇ، كېيىن ئۇنى تونۇپ قېلىپ، ئۇنىڭ بېشىنى كېسىپ ئېلىش ئارقىلىق سولافەگە تاپشۇرۇپ، مال- دۇنياغا غەرق بولىدىغانلىقىنى ئويلىشىپ خوشال بولۇشىدۇ-دە، جەسەدنىڭ يېنىغا يېقىنلاپ كېلىشىدۇ. لېكىن جەسەدنىڭ ئەتراپىنى بىر توپ ھېرى قورشىۋالغان بولۇپ، ئۇلار جەسەدنى تۇتۇشقا قەتئىي پېتىنالمايدۇ. شۇنىڭ بىلەن ئۇلار ئۆزئار مەسلىھەتلىشىپ، جەسەدنى ئەتىسى ئەتىگەندە ئېلىشقا قارار قىلىشىپ قايتىپ كېتىشىدۇ. ئەتىسى تاڭ ئېتىشى بىلەنلا قاتتىق يامغۇردىن كېيىن چوڭ سەل ھاسىل بولۇپ، ئاسىمنىڭ جەسىدى بۇ سەل بىلەن كۆزدىن غايىپ بولىدۇ. ئاسىم ئىبنى سابىت شېھىد بولۇش ئالدىدىكى دەملىرىدە «ئى ئاللاھ! سەن ئاتا قىلغان دىنىمىزنى قوغداش يولىدا غازات قىلدىم. جەسىدىمنى دۈشمەنلىرىمنىڭ قولىغا چۈشۈرمىگىن«دەپ سورىغان ئىدى. ئاللاھ تائالا ئۇنىڭ ئىلتىجاسىنى ئىجابەت قىلغانلىقى نەتىجىسىدە، ئۇنىڭ جەسىدى خورلانمايدۇ ۋە دۈشمەنلىرىنىڭ مال –دۇنياغا ئېرىشىش دەسماسى بولۇشتىن قۇتۇلۇپ قالىدۇ. 

                                  مۇھەممەت يۇسۇف. 

          «يېڭى ھايات« 1999- يىل،16- يانۋار.

مەن نېمە ئۈچۈن مۇسۇلمان بولدۇم؟

   سىرلاۋدېر برونتون ئوكسفورد ئۇنىۋېرسىتېتىنى پۈتتۈرگەندىن كېيىن، ئەنگىلىيىدە مەشھۇر دۆلەت ئەربابى بولغان ۋە ئەدەبىي ماھارىتى بىلەن شۆھرەت قازانغان بىر ئېنگلىز ئالىمىدۇر. تۆۋەندە ئۇنىڭ مۇسۇلمان بولغانلىقى توغرىلىق قىسسىسى ئۆز ئېغىزىدىن بېرىلىدۇ:

   مېنىڭ قانداق قىلىپ مۇسۇلمان بولغانلىقىم توغرىسىدا ھېكايە قىلىشىم ئۈچۈن بۇ پۇرسەتنىڭ بېرىلگەنلىكىگە ناھايىتى خوشالمەن. مەن خىرىستىان ئائىلىسىدە ئۆسۈپ يېتىلدىم. كىچىكىمدىن باشلاپلا خرىستىئان دىنىنىڭ تەلىماتلىرىنى ئوقۇشقا ۋە ئۈگىنىشكە كىرىشتىم. ئىنگلىز چىركاۋلىرىغا باغلاندىم، خرىستىئان دىنىغا دەۋەت قىلىش ئىشلىرىغا ئەھمىيەت بېرىپ كەلدىم. 

   ئۆزگەرگەن خرىستىئان دىنىنىڭ تۈپ ئاساسى بولغان «ئىسانى ئاللاھنىڭ ئوغلى ۋە ئۇ ئۆزىنى ئىنسانىيەتنىڭ خاتالىقلىرىنى يۇيۇش ئۈچۈن پىدا قىلغان دەپ ئېتىقاد قىلىدىغانلاردىن باشقا پۈتكۈل ئىنسانىيەت ئاخىرەتتە مەڭگۈلۈك ئازاپقا دۇچار بولىدۇ« دەيدىغان ئەقىسىدىگە ھەيرانلىقىم بىلەن قارايتتىم، توغرىسى بۇ ئەقىدىگە شەك قىلاتتىم. شۇنداق تەسەۋۋۇرلارنى قىلاتتىمكى، ئاللاھ تائالا ئىنسانلارنى ئۆز قۇدرىتى بىلەن ياراتقان ۋە ئۇلارنىڭ ئاقىۋەتلىرىنى ئالدىن بۇرۇن بىلىدىغان بىر كاتتا ئىلاھ تۇرۇپ، ئىنسانلارنىڭ گۇناھلىرىنى ئۆز ئوغلى ئىسانى قۇربان قىلماستىنمۇ كەچۈرۈم قىلالمامدۇ؟ ئىسانىڭ ئۆلىمى بىلەن ئىنسانلارنىڭ ھەممىسىنىڭ گۇناھلىرى كەچۈرۈم قىلىنغان بولسا، نېمە ئۈچۈن ئىسانى ئاللاھ تائالانىڭ ئوغلى دەپ ئېتىقاد قىلمىغانلارنىڭ ھەممىسى ئاخىرەتتە مەڭگۈلۈك ئازاپقا قالىدۇ دېيىلىدۇ؟ بۇ ئاشكارا زىتلىق ئەمەسمۇ؟ ئەگەر ئىلاھ خىرىستىئانلار تەسەۋۋۇر قىلغاندەك ئىلاھ بولىدىغان بولسا، ئۇ ئادالەتلىك ئىلاھ ئەمەس، ئۇ بەندىلىرىگە شەپقەتلىك ئىلاھ ئەمەس، ئۇ ئادەتتىكى ئىنسانلاردىنمۇ ئەقىلسىز ئىلاھتۇر. شۇنداق تەسەۋۋۇرلاردا بولساممۇ، لېكىن ئاللاھ تائالانىڭ بارلىقىغا بولغان ئەقىدەم چىن ئىدى. ئەمما خرىستىئان دىنىنىڭ ئۈچنى بىر گەۋدە قىلىش (يەنى ئاللاھ تائالا، ئىسا، مۇقەددەس روھ ئۈچى بىر ئىلاھتۇر دېيىش)ئېتىقادىنى قوبۇل قىلمىدىم. بۇ ھەقتە دىنلار تارىخىدىن ۋە دىنلار تەتقىقاتىدىن كۆپلىگەن ماتېرىئاللارنى ئوقۇدۇم. بۇلاردىنمۇ قانائەت ھاسىل قىلالمىدىم. مەن ئاللاھ تائالانىڭ ھەقىقى توغرا دىنىنى بىلىش ئۈچۈن قاتتىق بەل باغلاپ، چىن ئىرادە تىكلىدىم. كىشىلەر خرىستىئان دىنىنىڭ ئېتىقادلىرى ئىنجىلغا يۆلىنىدۇ، دېيىشىدۇ. لېكىن مەن بۇ ئىنجىللارنى قايتا- قايتا ئوقۇدۇم. ئاخىرى بۇ ئىنجىللارنىڭ ھېچبىرىگە ئىشەنچ قىلالمىدىم. ئىساغا ئاللاھ تائالادىن كەلگەن بىرلا ئىنجىل بار دەپ ئاڭلايمىز، لېكىن ھازىر خىرىستىئانلارنىڭ قولىدا ئىنجىل مەتتا، ئىنجىل لوقا، ئىنجىل ماركۇس ۋە ئىنجىل يۇھەننا دەپ تۆت ئىنجىل بار. ئۇلارنىڭ ھەممىسى بىر- بىرىگە زىت كىتابلار، ئىسانىڭ ئىنجىلى قايسى؟ ئۇنى كىم بىلىدۇ؟ خىرىستىئانلار ئۆزلىرىنىڭ ھەقىقىي ئىنجىلنى ئۆزگەرتىپ، بۇزغاندىن كېيىن خرىستىئان پوپلىرى تەرىپىدىن بۇ تۆت ئىنجىل يېزىلغان. بۇ ئىنجىللارنىڭ ھېچبىرى ئاللاھ تائالانىڭ ياكى ئىسانىڭ سۆزى ئەمەس. بەلكى بۇلار، بۇ ئىنجىللار مەنسۇپ قىلىنغان مەتتا، لوقا، ماركۇس، يۇھەننا دېگەن ئادەملەرنىڭ كىتابلىرىدۇر. بۇ ئادەملەر ئىسانىڭ ئۆلۈمىدىن خېلىلا كېيىن دۇنياغا كەلگەن ئادەملەردۇر. شۇڭا بۇ ئىنجىللارنىڭ ھېچبىرى ئەسلى ئىنجىل بولۇشقا ئەرزىمەيدۇ، بۇلارنىڭ ھەممىسى ئۇيدۇرما ئىنجىللاردۇر. 

  مەن ئىنجىللارنى ئوقۇپ، ئۆزەمگە قانائەت ھاسىل قىلالمىغاندىن كېيىن، باشقا دىنلار ھەققىدە تەتقىق قىلىشقا باشلىدىم. كۆڭلۈمدە ”ھەقىقىي ئىلاھ بار بولىدىغان بولسا، ئىنسانلارنىڭ گۇناھلىرىنى خالىسا تەۋبىسىز، خالىسا تەۋبىسى بىلەن ئەپۇ قىلىدىغان رەھىم- شەپقەتلىك، ئېسىل ئىلاھ بولىدۇ“، دەپ ھېس قىلدىم. بۇ ھەقتە چوقۇم بىر نەتىجىگە ئېرىشىش ئۈچۈن ئىزدىنىشكە ۋە تەتقىق قىلىشقا باشلىدىم. پۈتۈن ۋاقتىمنى سەرپ قىلىپ، ئىسلام دىنى توغرىلىق ئىزدىنىشكە باشلىدىم. ئىسلام دىنىدا مەن ئىزدىگەن ۋە ئارزۇ قىلغان ھەقىقەتلەرنىڭ ھەممىسىنى تاپتىم، كۆڭلۈم راھەتلەندى، ئاللاھ تائالانىڭ ئوغلى يوقلىقىنى، ئاللاھ تائالانىڭ شېرىكسىز يالغۇز بىر ئىلاھ ئىكەنلىكىنى بۇ دىندا تونۇدۇم. ئۇنىڭ بەندىلىرىگە ناھايتى شەپقەتلىك، مېھرىبان ئىكەنلىكىنى ۋە بەندىلەرنىڭ گۇناھلىرىنى خالىسا تەۋبىسىز، خالىسا تەۋبىسى بىلەن كەچۈرۈم قىلىدىغانلىقىنى بىلدىم. ئاندىن مۇھەممەد ئەلەيھىسسالامنىڭ تارىخىنى ئۈگىنىشكە كىرىشتىم، بۇ زاتنىڭ ئىنسانىيەتنىڭ ئىككى دۇنيالىق بەخت – سائادەتلىرى ئۈچۈن كۆرسەتكەن خىزمەتلىرىدىن ئازراق بىر قىسمىنى ئۈگىنىپلا، شۇنداق قانائەتلەندىمكى، خىرىستىئانلارنىڭ ھەممىسى مۇھەممەد ئەلەيھىسسالامغا قارشى چىقىشقا ۋە ئۇنى ئېتراپ قىلماسلىقتا قارغۇلارچە دىنىي تەئەسسۇبلۇقى بىلەن تۇرغانلىقىنى ھېس قىلدىم. ئاندىن كېيىن، ئىسلام دىنىنى ئىزدىنىپ ئۈگەندىم. كۆپ ۋاقىت ئۆتمەيلا، مۇھەممەد ئەلەيھىسسالامغا كەلگەن بۇ دىننىڭ ھەقلىقىدە ھېچقانداق شەك- شۈبھە يوق ئىكەنلىكىنى بىلدىم ۋە دۇنيادا مۇھەممەد ئەلەيھىسسالامغا ئىنكار قىلىشتىن ئېغىر چوڭ گۇناھ بولمىسا كېرەك دېگەن قانائەتكە كەلدىم. چۈنكى مۇھەممەد ئەلەيھىسسالام بۇتقا چوقۇنىدىغان، بىر- بىرىنى ئۆلتۈرىشىدىغان، قىز تۇغۇلغان بالىلىرىنى تىرىك كۆمۈدىغان، مەدەنىيەت، ئەخلاق ۋە ئىلىمدىن ھېچنەرسە بىلمەيدىغان، قالاق ۋە جاھىل ئەرەبلەرنىڭ ئارىسىدىن چىقىپ، قىسقا ۋاقىت ئىچىدە ئۇلارنىڭ ھاياتىنى پۈتۈنلەي ئۆزگەرتتى. پۈتۈن دۇنياغا ئادالەت، راستچىللىق، ھەقىقەتپەرۋەرلىك، رەھىم- شەپقەت، ئىلىم- مەرىپەت، ئەدەت- ئەخلاقنىڭ ئۇرۇغىنى چاچتى. مۇھەممەد ئەلەيھىسسالامنىڭ ئىنسانلار جەمئىيىتىگە كۆرسەتكەن ئۇلۇغۋار خىزمەتلىرىنى ساناپ بولۇش مۇمكىن ئەمەس. شۇنداق بىر ياخشى زاتنىڭ شەنىگە خىرىستىئانلارنىڭ داغ قوندۇرماقچى بولۇشلىرى ھەقسىزلىك ئەمەسمۇ؟

  مەن شۇنداق ئوي- پىكىر ۋە خىياللاردا بولغان بىر كۈنى مېنى ھىندىستانلىق بىر دوستۇم ميان ئەمرىددىن زىيارەت قىلىشقا كەلدى. ئۇنىڭ بىلەن خرىستىئان ۋە ئىسلام دىنلىرى توغرىلىق ئوچۇق بىر مۇنازىرە ئېلىپ باردۇق. ئاخىرىدا مەن ھەقىقىي مەنىدە چىن مۇسۇلمان بولۇپ، ئۆزەمنى ئېلان قىلدىم. چۈنكى ئىسلام دىنى ھەقىقەت، راستچىللىق، ئوڭايلىق، مۇھەببەت ۋە قېرىنداشلىق دىنى ئىكەن. بۇنىڭدىن كېيىنكى ھاياتىمنى ئىسلام دىنىغا خىزمەت قىلىش ئۈچۈن بېغىشلايدىغانلىقمغا قەسەم بېرىمەن. 

                             مۇھەممەت يۈسۈپ.

        «يېڭى ھايات» 1999- يىل، 1- ماي.

بالىلار ئاللاھ تائالانىڭ ئاتا- ئانىلاردىكى ئامانەتلىرىدۇر

ئاتا ـ ئانىلار ئەڭ ئاۋۋال بالىلىرىنىڭ تۆۋەندىكى 4 تۈرلۈك تەربىيسىدىن مەسئۇلدۇر. 

1- بالىلارنى ئېتىقادىي جەھەتتىن تەربىيىلەپ چىقىشتىن مەسئۇل.

2- بالىلارنى ئەخلاقىي جەھەتتىن تەربىيىلەپ چىقىشتىن مەسئۇل.

3-  بالىلارنى ئەقلىي جەھەتتىن تەربىيىلەپ چىقىشتىن مەسئۇل.

4- بالىلارنى جىسمانىي جەھەتتىن تەربىيىلەپ چىقىشتىن مەسئۇل.

بۇلارنىڭ تەپسىلاتى تۆۋەنددىكىچە:

1- بالىلارنى ئېتىقادىي جەھەتتىن تەربىيىلەش

بالىلارنى ئېتىقادىي جەھەتتىن تەربىيىلەپ چىقىشتىن مەقسەت: ئۇلار ئەقىل ئىدراكقا ئىگە بولغىنىدىن باشلاپ، ئۇلارغا ئىسلامنىڭ ئاساسىي ئەقىدىلىرىنى ئۆگىتىپ، قەلبلىرىگە ئورنىتىش، ئىسلام دىنى شەرىئىتىدە بۇيرۇلغان پەرز، ۋاجىب، سۈننەت ۋە باشقىمۇ ئەمەللەرگە كۆندۈرۈش، مەنئى قىلىنغان بارلىق ھارام ئىشلاردىن ئۇلارنى ئۇزاقلاشتۇرۇش ۋە ئىسلام پرىنسىپلىرىنى چۈشەندۈرۈش دېمەكتۇر. 

ئىسلامنىڭ ئاساسىي ئەقىدىلىرى دېگىنىمىز:

ئاللاھ تائالاغا، ئۇنىڭ پەرىشتىلىرىگە، پۈتۈن پەيغەمبەرلىرىگە، ئۇ چۈشۈرگەن كىتابلارغا، ياخشىلىق ـ يامانلىق ئاللاھ تائالانىڭ تەقدىرى بىلەن بولۇشىغا، قىيامەت كۈنىنىڭ بولىدىغانلىقىغا، ئۆلگەندىن كېيىن تىرىلىشكە، ياخشى ـ يامان بارلىق ئەمەللەردىن ھېساب ئېلىنىدىغانلىقىغا، جەننەت ـ دۇزاخنىڭ راستلىقىغا ۋە بۇلاردىن باشقا ئىمان كەلتۈرۈشكە بۇيرۇلغان پۈتۈن مەسىلىلەرنىڭ ھەممىسىگە ئىمان كەلتۈرۈش (يەنى ئىشىنىش) دېگەنلىكتۇر. ئېتىقاد ئەڭ مۇھىم مەسىلىدۇر. شۇڭا ئېتىقادى توغرا بولمىغان كىشىنىڭ قىلغان پۈتۈن ئىبادەتلىرى ۋە ياخشى ئەمەللىرى پايدىسىزدۇر. بالىلارنىڭ ئەڭ ئاۋۋال ئۆگىنىدىغان نەرسىسى توغرا ئېتىقاد بولۇشى كېرەك. پەيغەمبەر ئەلەيھىسسالام بۇ مەنىنى ئىپادىلەپ مۇنداق دېگەن:  «بۇۋاقلىرىڭلارنىڭ تىلىنى ”لا ئىلاھە ئىللەللاھۇ“ ، مۇھەممەدۇن رەسۇلۈللاھ“ دېگەن كەلىمە بىلەن ئېچىڭلار.» (تىرمىزى رىۋايىتى)

 بۇنىڭدىكى سىر شۇكى، بۇۋاقلارنىڭ پاك قەلبلىرى ۋە تازا تىللىرى ئەڭ ئاۋۋال ئىمان بىلەن بېزەلسۇن ۋە پارلىسۇن، كېيىنمۇ ئۇلار چوڭ بولغانلىرىدا، ئەڭ ئاۋۋال تىلى ۋە دىلى ئېچىلغان شۈ ئىمان بىلەن دۇنيا ۋە ئاخىرەتلىك بەخت ـ  سائادەت يولىدا داۋام قىلسۇن ئۈچۈن ئىدى. 

 ئىسلام شەرىئىتىدە بۇيرۇلغان پەرز، ۋاجىب ۋە سۈننەت ئەمەللىرى دېگىنىمىز:

دىنىمىزدىكى ناماز، روزا، زاكات، ھەج، بىلىم ئېلىش، جىھاد قىلىش، سىلە ـ رەھىم قىلىش، راست سۆزلەش، ھەر ئىشتا توغرا بولۇش ۋە باشقىلار قاتارلىق ئىبادەتلەردۇر. 

پەيغەمبەر ئەلەيھىسسالام مۇنداق دېگەن: «بالىلىرىڭلارنى ئاللاھ تائالا بۇيرىغان ئىشلارنى ئۇرۇنلاشقا، ئاللاھ تائالا مەنئى قىلغان ئىشلاردىن قېچىشقا بۇيرۇڭلار، بۇ سىلەرنى ۋە بالىلىرىڭلارنى دۇزاختىن ساقلاپ قالىدىغان قالقاندۇر». (ئىبنى جەرىر رىۋايىتى). 

بۇنىڭدىكى سىر شۇكى، بالىلارنىڭ كۆزلىرى كىچىكىدىنلا ئاللاھ تائالانىڭ ئەمر ـ پەرمانلىرىغا ئېچىلىشى، خۇددى كۈندىلىك يېمەك ـ ئىچمەكلىرىگە تەبىئىي ئىشتىھاسى بولغاندەك، ئاللاھ تائالانىڭ ئەمر ـ پەرمانلىرىنى ئۇرۇنلاشقىمۇ شۇنداق تەبىئىي ھېرىسمەن بولۇپ، ئۆزلىرىنىڭ مەنىۋى غىزالىرىنى ئاللاھ تائالاغا مۇناجات قىلىشتىن تاپىدىغان، گۇناھ ـ يامان ئىشلاردىن خۇددى ئوتتىن قاچقاندەك قاچىدىغان بولۇپ يېتىشىپ چېقىشى، كېيىن ئۇلار بالاغەتكە يەتكەندىن كېيىنمۇ، شەرىئەتنىڭ بارلىق تەكلىپلىرىنى ھېچ ئېغىر كۆرمەستىن، تولۇق ئادا قىلىدىغان، گۇناھ ـ يامان ئىشلارغا يېقىنلاشمايدىغان بولۇپ ئادەتلىنىشلىرى ئۈچۈن ئىدى.

ئىسلام پرىنسىپلىرى دىگىنىمىز:

ئىسلام دىنىدىكى ئەقىدە، ئىبادەت، ئەخلاق، مۇئامىلە، قانۇن ۋە باشقىلاردۇر. پەيغەمبەر ئەلەيھىسسالام مۇنداق دېگەن: «بالىلىرىڭلارنى كىچىكىدىن ئۈچ خىسلەتكە ئۆگىتىڭلار: پەيغەمبىرىڭلارنى سۆيۈش، ئۇنىڭ ئائىلە تاۋابىئاتلىرىنى سۆيۈش، قۇرئان ئوقۇش.  ھەقىقەتەن قۇرئاننى يادلىغان ۋە ئوقۇغان كىشى قىيامەت كۈنىدە پەيغەمبەرلەر  بىلەن  ئەرشنىڭ سايىسىدا بىرگە بولىدۇ.« (تەبەرانىي رىۋايىتى)

بۇنىڭدىكى سىر شۇكى،  بالىلارنى كىچىكىدىن پەيغەمبەرنى سۆيۈشكە، ئۇنىڭغا ئىخلاس قىلىشقا ۋە ئۇنى ئۆزلىرىگە ئۈلگە قىلىشقا كۆندۈرۈش ئارقىلىق ئۇلارنى ھەقىقىي دىيانەتلىك، ۋاپادار، ئىتائەتچان مۇسۇلمان ئەۋلاد قىلىپ يېتىشتۈرۈپ چىققىلى بولىدۇ. چۈنكى پەيغەمبەرگە ئىخلاس قىلغان كىشى ئۇنىڭ بۇيرىغانلىرىنى ئىجرا قلىدۇ. ئۇ، مەنئى قىلغان ئىشلاردىن يانىدۇ. مانا بۇ، ئەينى ۋاقىتتا ئاللاھ تائالاغا ئىتائەت قىلغانلىق ۋە ئاللاھ تائالاغا ئىخلاس قىلغانلىقتۇر. چۈنكى پەرمان قىلغۇچى ئاللاھ تائالادۇر. قۇرئان ئوقۇش ۋە ئۇنىڭ مەنىسىنى بىلىش ئارقىلىق كىشى ئىلىم ـ ھېكمەتكە ئىگە بولىدۇ، ئۇنىڭ كۆرسەتمىلىرىگە ئەمەل قىلىش ئارقىلىق دۇنيا ۋە ئاخىرەتلىك سائادەتلىرىنى تاپىدۇ. 

ئىمانلىق بولۇپ يېتىشكەن بالىلار ئەڭ ئاۋۋال ھەر ئىشتا ئاللاھ تائالاغا ئىتائەتچان بولىدۇ. ئاللاھ تائالاغا ئىتائەت قىلغان كىشى ئاتا ـ ئانىسىغىمۇ ئىتائەت قىلىدۇ، ئۇلارنىڭ ياخشىلىقلىرىنى قايتۇرىدۇ، ئۇلارنى رەنجىتىپ قۇيۇشنى ئاللاھ تائالانى رەنجىتكەنلىك، دەپ بىلىدۇ. نەتىجىدە، ئاتا ـ ئانىسى ئۇنىڭدىن رازى بولغانلىقى ئۈچۈن ئۇ، ئىككى ئالەمدە بەختلىك بولىدۇ. 

2- بالىلارنى ئەخلاقىي جەھەتتىن تەربىيىلەش

بالىلارنى ئەخلاقىي جەھەتتىن تەربىيىلەش دېگەندىن مەقسەت: ئۇلارنى كىچىكىدىن ئەخلاق ـ پەزىلەتلىك ۋە ۋىجدانلىق قىلىپ يېتىشتۈرۈش دېگەنلىكتۇر. پەيغەمبەر ئەلەيھىسسالام، «مەن پەقەت گۈزەل ئەخلاقلارنى تولۇقلاش ئۈچۈنلا ئەۋەتىلدىم» دەيدۇ. (بۇخارىي رىۋايىتى)

يەنە پەيغەمبەر ئەلەيھىسسالام: «ئىمانى ئەڭ كامىل مۆمىن ئەڭ ئەخلاقلىق بولغىنىدۇر» دەيدۇ. (مۇسلىم رىۋايىتى)

دېمەك، ئەخلاق ـ پەزىلەت ئىماننىڭ ئەڭ كۆرۈنەرلىك ئىپادىسى ۋە مېۋىسىدۇر. ئەخلاق بىلەن ئىمان ئىككىسى بىر ـ بىرىگە ناھايىتى زىچ مۇناسىۋەتلىك بىر مەسىلىدۇر. 

يۇقىرىقى ھەدىسلارنىڭ روھى بويىچە، ئەخلاقنىڭ كامىللىقى ئىماننىڭ كامىللىقىغا ۋە ئەخلاقنىڭ ئاجىزلىقى ئىماننىڭ ئاجىزلىقىغا دەلىلدۇر. كۆپىنچە ئىبادەتلەر ئۇنى قىلغۇچىسىنىڭ ئۆزىگە پايدىلىق بولسا، گۈزەل ئەخلاق باشقىلارغىمۇ پايدىلىقتۇر. بىراۋنىڭ گۈزەل ئەخلاقىدىن ئومۇم خەلق مەنپەئەتلىنىدۇ. مىللەتلەر گۈزەل ئەخلاقى بىلەن يوقىرى كۆتىرىلىدۇ ۋە ئەخلاقىنىڭ بۇزۇلىشى بىلەن ئۇلارمۇ چۆكىدۇ. 

قەدىمدە بىر ئەرەب شائىرى مۇنداق دېگەن ئىكەن:

ئەخلاق بىلەن ھەر مىللەت، راۋاجلىنىپ داۋام ئېتەر.

ئايرىلغانلار ئۇنىڭدىن، زاۋاللىققا ھامان كېــتەر.

ئەخلاق دېگەن نېمە؟

ئەخلاق سۆزى  ــ كۆپىنچە كىشىلەرنىڭ چۈشەنگىنىدەك، باشقىلارنىڭ چىرايىغا تەبەسسۇم بىلەن قاراش، ئۇلارغا ئازار بەرمەستىن يۇمشاق، سىلىق مۇئامىلىدە بولۇش دېگەنلىكلا ئەمەس. گەرچە بۇ ئىشلارمۇ گۈزەل ئەخلاق قاتارىدىن سانالسىمۇ، لېكىن ئەخلاقنىڭ مەنىسى بۇنىڭدىن چوڭدۇر، ئەلۋەتتە. گۈزەل ئەخلاق ــ ھەر ئىشتا توغرا بولۇش، ئادالەتلىك بولۇش، راستچىل بولۇش، ۋەدىگە ۋاپا قىلىش، ئامانەتنى ساقلاش، مەيلى دۇنيالىق بولسۇن، مەيلى ئاخىرەتلىك بولسۇن، ئۆز ۋەزىپىسىنى بىلىش ۋە ئۆز ۋاقتىدا ئۇرۇنلاش، خاتالىقىنى دادىل ئېتىراپ قىلىش، ئەدەبى جاسارەتلىك بولۇش، ھەر ئىشتا ھەقىقەتنى كۆزلەش، ئۆزىگە ئىشىنىش، باشقىلارنىڭ ياردىمىنى كۇتمەستىن ئۆزىگە يۆلىنىش، ۋىجدانلىق، غۇرۇرلۇق بولۇش، نومۇسىنى ساقلاشنى بىلىش، ۋەتەنگە، خەلققە  ۋە باشقىلارغا مەنپەئەتلىك بولۇش ۋە باشقىلار. 

شۇبھىسىزكى، ئەخلاقلىق بالىلار ئاتا ـ ئانىسىغا ۋە باشقىلارغا قىلىشقا تېگىشلىك بولغان ياخشىلىقلارنى ئايىمايدۇ. ئاتا ـ ئانىسىنى ۋە جەمئىيىتىنى رازى قىلىشقا تىرىشىدۇ. 

3- بالىلارنى ئەقلىي جەھەتتىن تەربىيىلەش

 بالىلارنى ئەقلىي جەھەتتىن تەربىيىلەشتىن مەقسەت:

بالىلارنى كىچىكىدىن شەرىئەت ئىلىملىرى، پەن ـ مەدەنىيەت ۋە ھەرخىل پايدىلىق ئىلىملەرنى ئۆگىنىشكە تەرغىپ قىلىش ئارقىلىق ئۇلارنىڭ پىكىر دائىرىسىنى كېڭەيتىپ، كېلەچەكتە جەمئىيەتكە پايدىلىق ئىلمىي، مەدەنىي ئىنسان قىلىپ يېتىشتۈرۈپ چىقىش دېمەكتۇر. بالىلارنى كىچىكىدىنلا ئوقۇتۇش ناھايىتى مۇھىمدۇر.

مەلۇمكى، ئوقۇش، ئۆگىنىش ھەر ياخشىلىقنىڭ بېشىدۇر. ئىسلام دىنىنىڭ ئەڭ ئاۋۋالقى چاقىرىقىمۇ كىشىلەرنى ئوقۇشقا چاقىرىشتۇر. چۈنكى مۇسۇلمانلىق ئوقۇش ۋە ئۆگىنىش ئارقىلىق تولۇقلىنىدۇ. بىلىم تۈرلۈك كەشپىياتلارنى ئاچىدۇ. بىلىم قاراڭغۇلارنى يورۇتىدۇ. بىلىملىك كىشىلەر ئۆلمەيدۇ. ئاللاھ تائالا شۇڭا: «بىلىدىغانلار بىلەن بىلمەيدىغانلار تەڭ بولالامدۇ؟« دەيدۇ. (زۇمەر سۈرىسى9 ـ ئايەت )

 جەننەتنى قازىنىشمۇ بىلىم بىلەن بولىدۇ. پەيغەمبەر ئەلەيھىسسالام بۇ مەنىدە مۇنداق دېگەن: «كىمكى بىلىم ئېلىش يولىغا كىرىدىكەن، ئاللاھ تائالا ئۇنىڭ جەننەتكە كىرىش يولىنى ئۇڭايلاشتۇرۇپ بېرىدۇ.« (بۇخارىي رىۋايىتى)

ئوقۇش، ئۆگىنىش، ئاندىن ئالىم بولۇش پەقەت ئەقىل بىلەن بولىدۇ. شۇڭا ئەقىلنى بىلىم ئېلىشنىڭ ئەڭ ئاساسلىق قۇرالى دەيمىز. 

ئەقىل ئىنساندىكى ئەڭ قىممەتلىك ۋە ئەتىۋارلىق بىر بايلىقتۇر. ئىنسانلار شۇ ئەقىل بىلەن ئۆزىنىڭ رەببىنى تونۇيدۇ ۋە ئۇنىڭغا ئۆتەشكە تېگىشلىك بۇرچلىرىنى ئۆتەيدۇ. نەتىجىدە، دۇنيا ۋە ئاخىرەتلىك بەخىت ـ سائادەتلەرگە ئېرىشەلەيدۇ.

ئىنسانلار شۇ ئەقىل بىلەن ئىلىم ـ پەن ساھەسىدە تۈرلۈك يېڭىلىقلارنى، كەشپىياتلارنى ۋە ئىجادىيەتلەرنى يارىتىش ۋە ئېچىش ئارقىلىق ئىنسانىيەتكە ھاياتلىقتا ئۇڭايلىقلارنى يارىتىپ بېرەلەيدۇ. زامانىمىزدىكى پەن ـ تېخنىكا يېڭىلىقلىرىمۇ ئىنسانىيەت ئەقلىنىڭ مەھسۇلىدۇر. شۇڭا ئىسلام دىنى  ئەقىلنى قەدىرلەيدۇ ۋە ئۇنى ئۆز ۋەزىپىسىنى قالدۇرۇشقا سەۋەب بولىدىغان بارلىق ئامىللارنى قەتئىي ھارام قىلىدۇ. ئاللاھ تائالا ئەقىل ئىگىلىرىنى قەدىرلەپ قۇرئاندىكى كۆپلىگەن ئايەتلەرنىڭ ئاخىرىنى ”بۇ ئېيتقانلىرىمىزدا ئەقىل ئىگىلىرى ئۈچۈن ئىبرتلەر بار“، ”ئىبرت ئېلىڭلار ئەي ئەقىل ئىگىلىرى!“، ”بۇلارنى پەقەت ئەقىل ئىگىلىرىلا چۈشىنەلەيدۇ“ دېگەن جۈملىلەر بىلەن ئاياقلاشتۇرغان. ئەقىل شۇنچىلىك ئەزىز ۋە قىممەتلىك بىر بايلىق بولغان ئىكەن، ئۇنى ئۆز ۋەزىپىسىنى ئۆتەشتىن قالدۇرۇشقا ياكى ئاجىزلاشتۇرۇشقا سەۋەب بولىدىغان بارلىق ئامىللار شەرىئەت ۋە ئەقىلنىڭ بىردەك تەقەززاسى بىلەن قەتئىي ھارامدۇر! 

ئەقىللىق ۋە بىلىملىك بالىلار ئاتا ـ ئانىسىنى قەدىرلەيدۇ، ئاللاھ تائالانى، ئۆزىنى، ئاتا ـ ئانىسىنى ۋە جەمئىيىتىنى رازى قىلىشقا تىرىشىدۇ ۋە شۇنداق قىلىدۇ. 

4- بالىلارنى جىسمانىي جەھەتتىن تەربىيىلەش

بالىلارنى جىسمانىي جەھەتتىن تەربىيىلەشتىن مەقسەت: بالىلارنى كىچىكىدىن يېمەك ـ ئىچمەكلەرنى ئىستېمال قىلىشتىكى تەن ساقلىقنى ساقلاش ئۇسۇللىرىغا ۋە تەن ساقلىقىغا پايدىلىق بولغان ھەرخىل تەنتەربىيە ئۇيۇنلىرىغا ئۆگىتىش ئارقىلىق ئۇلارنى ساغلام، كۈچلۇك ۋە ئەل ئىشلىرىغا ياراملىق قىلىپ يېتىشتۈرۈش دېگەنلىكتۇر. 

بالىلار بالاغەت ياشلىرىغا يېتىشى بىلەن ئۇلار ھەرخىل ئۇيۇن ـ تاماشالار ۋە كۆڭۈل ئېچىشلار ئارقىلىق بوشلۇقلىرىنى تولدۇرۇشقا كىرىشىدۇ. بۇ دەۋر ئاتا ـ ئانىلارنىڭ ئەڭ دىققەتلىك بولۇشىغا تېگىشلىك بولغان ئەھمىيەتلىك بىر دەۋرىدۇر. بالىلارنى بۇ ياشلىرىدا، تەن ساغلاملىقىغا پايدىلىق بولغان پاكىز، تەن ـ تەربىيە ۋە باشقىمۇ ئىجابىي پائالىيەتلەر بىلەن مەشغۇل قىلمىغاندا، ئۇلار جەمئىيەتتىكى تۈرلۈك يامان ئادەتلەرگە ئۆگىنىپ قالغاندىن كېيىن، ئۇلارنى ئەسلىگە قايتۇرۇش قىيىن بولىدۇ، ھەتتا مۇمكىن بولمايدۇ. شۇڭا  ئاتا ـ ئانىلار يۇقىرىقى مەسئۇلىيەتلىرىنى ئۇرۇنلاش بىلەن بىرگە بالىلىرىنى ئەخلاقسىز، دىيانەتسىز يامان دوستلاردىن ئوزاقلاشتۇرۇشى، جىنسىي ھەۋەسىنى ئۆرلىتىدىغان ھاياسىز فىلىملارنى، ئەدەپسىز سۈرەتلىك ژۇرناللارنى كۆرۈشتىن مەنئى قىلىشى ۋە بالىلىرىنىڭ تەن ساغلاملىقىغا ئەڭ زىيانلىق بولغان تاماكا، ھاراق، زىنا ـ پاھشىە قاتارلىق يامان ئىشلاردىن ئۇلارنى قەتئىي چەكلىشى ئىنتايىن زۆرۈردۇر. 

تاماكا ــ دوختۇلارنىڭ ئىسپاتلىشى بويىچە، ــ ئۆپكە ياللۇغى، ئاشقازان ياللۇغى، راك، سىل، نەپەسنىڭ سىقىلىشى ۋە جىسىمنىڭ ئاجىزلىشىشى قاتارلىق كېسەللىكلەرگە سەۋەب بولغىنىنىڭ سىرتىدا، ئەخلاققا ۋە ئىقتىسادقا زىيانلىقتۇر. 

ھاراق ــ ھەممىگە مەلۇم بولغاندەك، ــ پۈتۈن يامانلىقلارنىڭ باشلامچىسى ـ ئوغۇرلۇق، ئالدامچىلىق، پاسكىنىلىق، قاتىللىق، ئاتا ـ ئانىسىنى قاخشىتىش، بالىلىرىنى زايا قىلىۋېتىش، ئۆزىنى خار قىلىش، جامائەتنىڭ نەپرىتىگە ئۈچراش قاتارلىق نۇرغۇنلىغان رەزىل قىلىقلارنىڭ بىردىن ـ بىر باش رولچىسى ۋە گۇۋاھچىسىدۇر. 

شۇڭا پەيغەمبەر ئەلەيھىسسالام ھاراقنى: ”پۈتۈن يامانلىقلارنىڭ ۋە پاسكىنىچىلىقلارنىڭ ئانىسى“ دەپ سۈپەتلىگەن. ھاراق پۈتۈن تۈرلىرى بىلەن ھارامدۇر. پېۋا، شامپانىيەلەرمۇ ھاراقنىڭ تۈرلىرىدىندۇر. ھاراق پۈتۈن تۈرلىرى بىلەن ئەر كىشىنىڭ جىنسىي كۈچىنى ئاجىزلاشتۇرىدۇ، سىپېرمىنى سۈيىتىدۇ، جىسمىنى ئاجىزلاشتۇرىدۇ. بۇنىڭ بىلەن ئەر كىشىنى تەدرىجى ئەرلىكتىن قالدۇرىدۇ. مۇندىن باشقا، ھاراق ئادەمنى ئۆز غايىسىدىن ئاداشتۇرىدۇ، ئەقىلنى بۇلغايدۇ. مانا بۇلار تىببىي مۇتەخەسسىسلەرنىڭ ئىلمىي ۋە ئەمىلىي يەكۈنلىرىدىندۇر. 

زىنا ـ پاھىشە بولسا ، كىشىنى ”ئېيدىز“ دىن ئىبارەت ئىپلاس كېسەللىككە گىرىپتار قىلىدۇ، سىل كېسىلى، نەسىل ئەزالىرىدا راك قاتارلىق  داۋاسىز يامان كېسەللىكلەرگە دۇچار قىلىدۇ، جەمئىيەتنى كىرلىتىدۇ، ئپپەت ـ نومۇسنى بۇزىدۇ، ئۆزىنى ۋە ئاتا ـ ئانىسىنى يەرگە قارىتىدۇ، مۇندىن باشقا، تۈرلۈك رەزىللىكلەرگە ۋە بەخىتسىزلىكلەرگە سەۋەب بولىدۇ. زىنا ـ پاھىشە ئائىلىلىكلەرنىڭ ئائىلىسىنى پارچىلايدۇ، بالىلىرىنى يىېتىم قىلىدۇ، بەختنى شاقاۋەتكە، مۇھەببەتنى نەپرەتكە ئايلاندۇرىدۇ. شەرىئەت ھۆكمى بىلەنمۇ زىنا ـ پاھىشە ئەڭ ئېغىر گۇناھلاردىن سانىلىنىدۇ. شۇڭا ئاللاھ تائالا زىنا ـ پاھىشىنى ”يامان يول“ دەپ سۈپەتلىگەن. كىشىنىڭ دۇنيا ۋەئاخىرەتلىك سائادىتىنى نابۇت قىلىدىغان زىنا ـ پاھىشىدىن باشقا يامان يول بارمۇ!؟

پەيغەمبەر ئەلەيھىسسالام بىر ھەدىسىدە: «قانداقلا بىر مىللەتتە زىنا پاھىشە ياكى جازانىخورلۇق ئورتاقلىشىدىكەن، ئۇلار ئۆزلىرىنى ئاللاھ تائالانىڭ ئازابىغا تۇتقان بولىدۇ« دېگەن. (ھاكىم رىۋايىتى)  

تارىخ شۇنى ئسپاتلىدىكى، زىنا ـ پاھىشە ئورتاقلاشقان ھەر قانداق مىللەت زاۋاللىققا يۈز توتىدۇ! پەيغەمبىرىمىزگە ۋەھى كەلگەن چاغلاردا، ئىرانلىقلار بىلەن رىملىقلار دونياغا ھاكىم ئىدى. يەر يۈزى ئۇلارنىڭ سىايىسدىن قورقۇپ تۇراتتى. شۈۋاقىتتا، بۇ ئىككى ئېمىپىراتورلۇقنىڭ موكەممەل، بىلىم ـ  ھۈنەرلىك ،چېنىققان، كۈچلۈك ئەسكەرلىرى مەككە تاغلىرىدىن چىققان، ئەسكەر كۈچى تايىنلىق، بىلىم ـ ھۈنەردە چاغلىق ئەرەبلەرگە تەڭ كېلەلمىدى. بۇنىڭ سەۋەبى نېمە؟ بونىڭ سەۋەبى  شوكى، رىملىقلاردا ۋە ئىرانلىقلاردا زىنا ـ پاھىشە ئورتاقلىشىش نەتىجىسىدە ئەخلاق بۇزۇلغان، ئەمما ئەرەبلەردە يېڭى ۋەھىنىڭ تەربىيىسى بىلەن ئەخلاق تۈزەلگەن ئىدى. 

تاماكا، ھاراق ۋە زىنا ـ پاھىشەنى ماختايدىغان بىرمۇ ئادەم بولمىسا كېرەك.كۈنىمىزدىكى مۇسۇلمانلارنىڭ ئىسلامىي ئەخلاق ۋە ھەقىقىي دىيانەتتىن ئايرىلىپ قىلىپ باشقىلارنىڭ تەھدىدى ئاستىدا باش كۆتىرەلمەسلىكىنىڭ، مۇسۇلمان بالىلىرىنىڭ تۈرلۈك يامان ئاقىۋەتلەرگە ۋە تار كوچىلارغا كىرىپ قىلىپ ھاياتلىرىنى نابۇت قىلىشىنىڭ، ئۇيغۇر تارىخىمىزدىكى ئىقتىدارلىق زىيالىيلارنىڭ ئۆز غايىلىرىدىن ئادىشىپ ھالاك بولۇشلىرىنىڭ قاتىلى ۋە سەۋەبى تاماكا، ھاراق، زىنا ـ پاھىشە ۋە باشقىمۇ ئەخلاقسىزلىقلارغا بېرىلىش بولۇپ چىققانلىقى بىزگە مەلۇم.

شۇڭا ئاللاھ تائالا مۇسۇلمانلارنى تاماكا، ھاراق ۋە زىنا ـ پاھىشە قاتارلىق ئىنساننىڭ ئەقلىگە ۋە جىسمانىي ساغلاملىقىغا زىيانلىق بولغان نەرسىلەردىن مەنئى قىلىشتا: «ئۆزۈڭلارنى ھالاكەتكە تاشلىماڭلار.« (بەقەرە 195 ـ ئايەت) 

  «ئۆزۈڭلارنى ئۆلتۈرمەڭلار.«  (نىسا29 ـ ئايەت) 

دېگەن ئىبارىلەرنى سۈرۈش ئارقىلىق يۇقىرىقى يامان ئىشلارنى قىلىشنىڭ ئۆزىنىڭ ھالاك بولىشىغا سەۋەب بولىدىغانلىقىنى ئېلان قىلغان. 

ھازىرقى زامان تىببىي مۇتەخەسسىسلىرىنىڭ ئىلمىي يەكۈنلىرىدىمۇ: ”تاماكا، ھاراق قاتارلىق نەرسىلەرنى ئىستېمال قىلىش كىشىنىڭ ئۆمرىنى قىسقارتىدۇ“، ”تاماكا، ھاراق كىشىنى ئۆز رازىلىقى بىلەن ئۆلتۈرىدىغان قاتىلى“ ۋە ”زىنا ـ پاھىشە  كىشىنى ئاخىرى ئۆلۈم بىلەن تۈگىشىدىغان داۋاسىز كېسەللىكلەرگە گىرىپتار قىلىدۇ“ دەپ قەيت قىلىنغان. 

يۇقىرىقى يامان ئادەتلەر بالىلارنىڭ تەن ساغلاملىقىغا زىيانلىق بولۇش بىلەن بىرگە جەمئىيەتكىمۇ زىيانلىقتۇر. شۇڭا پەرزەنتلىرىنىڭ بەخىت ـ سائادىتى ئۈچۈن باغرىنى كاۋاپ قىلىۋاتقان، كۈيۈمچان ئاتا ـ ئانىلار ئۇلارنى بۇ ئىشلاردىن قەتئىي توسۇشى ۋە بۇ ئىشلارنىڭ مۇقەددىمىلىرىدىن بۇرۇنراق ئۇلارنى ئوزاقلاشتۇرۇشى ئىنتايىن زۆرۈردۇر. بالىلارنى كىچىكىدىن باشلاپلا  بارلىق يامان ئادەتلەرنىڭ مۇقەددىمىلىرىدىن ئۇزاقلاشتۇرۇپ، ئۇلارنىڭ ئاددى بېرەر يامان ئىشقا ئادەتلىنىپ قېلىشىنىڭ ئالدىنى ئېلىشتا ھۇشيار بولمىغاندا، ئۇلار بۇ ئادەتلەرنى ئۆگىنىپ قالغاندىن كېيىن، ئۇلارنى تەربىيىلەيمەن، ئەسلىگە قايتۇرىمەن دېگەنلىك ئۆنۈمسىزدۇر، ئەلۋەتتە.

بالىلارنى بۇ خىل يامان ئىشلاردىن توسۇشنىڭ بىر چارىسى، ئاتا ـ ئانىلار ئەڭ ئاۋۋال بۇ ئىشلارنى قىلىشتىن ئۆزلىرىنى تارتىشى، ھېچ بولمىغاندا، تاماكىغا ئوخشاش، يالغان سۆزگە ئوخشاش يامان ئەخلاقلارنى تاشلىيالمىغان ئاتا ـ ئانىلار ــ بۇ ئىشلارنى بالىلىرىنىڭ كۆزىدە قىلماسلىقى لازىم. دۇنيادا ھېچكىم بالىلىرىنىڭ يامان ئەخلاقلارغا ئۆگىنىپ قېلىشىنى ياقتۇرمايدۇ. بۈنداق ئىكەن، بالىلىرىنى بۇ ئىشلاردىن توسۇشتا، ئۇلارنىڭ يۈرۈش ـ تۇرۇشلىرىغا، بارىدىغان سورۇنلىرىغا ۋە ئارىلىشىدىغان دوستلىرىغا ئالاھىدە نازارەتچى بولۇشلىرى كېرەك. ساغلام تەنلىك كىشىلەرنىڭ ئاتا ـ ئانىسىغا، جەمئىيىتىگە يەتكۈزىدىغان پايدىلىرى ناھايىتى كۆپتۇر. شۇڭا پەيغەمبەر ئەلەيھىسسالام: ” كۈچلۇك مۇسۇلمان ئاجىز مۇسۇلماندىن ياخشى ۋە ئاللاھ تائالاغا ئەڭ يېقىملىقتۇر« دەپ كۆرسەتكەن. (مۇسلىم رىۋايىتى)

خەلقىمىزدىمۇ ”ساغلام تەندە ساپ ئەقىل“  دېگەن ھېكمەت بار. ئەقىللىق، ساغلام تەنلىك بولغان كىشىلەر ئۆزىنىڭ دىنىغا، خەلقىگە ۋە ۋەتىنىگە ئەڭ كېرەكلىك كىشىلەردۇر. ساغلام تەنلىك كىشىلەر ئىبادەتلەرنىمۇ تولۇق ئۇرۇنلىيالايدۇ، دۇنيالىق ئىشلىرىنىمۇ ياخشى ئېلىپ بارالايدۇ. 

  ئاتا – ئانىلارنى يەنە بىر چوڭ خەتەردىن ئاگاھلاندۇرىمەنكى، ھازىر قازاقىستان ۋە باشقىمۇ خوشنا دۆلەتلەردىكى ئېتىقاد ئەركىنلىكىنى پۇرسەت بىلگەن خرىستىئان دىن تارقاتقۇچىلىرى، بۇ مەملىكەتلەردىكى مۇسۇلمان خەلقلەرنىڭ 70 يىلدىن ئوشۇقراق ۋاقت كوممۇنىزم رېژىمى ئاستىدا، ئۆزلىرىنىڭ ئىسلامىي ئېتىقادلىرىنى ئۈگىنىشتىن مەھرۇم قالغانغانلىقى ۋە شۇ سەۋەبلىك ئىسلام دىنى توغرىلىق مەلۇماتىنىڭ يوقلىقىدىن پايدىلىپ، ئۇلارنى، خۇسۇسەن مۇسۇلمان پەرزەنتلىرىنى ئىسلام دىنىدىن ئازدۇرۇپ كېتىشكە ئورۇنماقتا. ئۇلار مۇسۇلمان ياشلىرىنى ئۆزلىرىگە قارىتىش ئۈچۈن گاھ پۇل بېرىش بىلەن گاھ چىرايلىق ياسىما سۆزلەرنى قىلىپ قايىل قىلىش بىلەن ئىش ئېلىپ بارماقتا. شۇنى ئېنىق چۈشىنىش كېرەككى، دۇنيانىڭ ھەر قايسى جايلىرىدا دىن تەشۋىقى ئېلىپ بېرىۋاتقان خرىستىئان تەشۋىقچىلىرى ۋە باشقىمۇ باتىل دىنلارغا چاقىرغۇچىلارنىڭ ئورتاق غايىسى مۇسۇلمانلارنى ئۆزلىرىنىڭ ئۇلۇغ دىنىدىن ۋە  توغرا ئېتىقادىدىن يېراقلاشتۇرۇپ ئازدۇرۇپ، ۋاقىتلىق ئۆز دىنلىرىغا ئەگەشتۈرگەن بولۇپ، ئاخىرى ئۇلارنى يېرىم يولدا تاشلاپ قويۇش ۋە پىكىر ھەم ئېتىقادتا يېتىم قالدۇرۇش ئارقىلىق ئۇلارنى ئۆزلىرىگە بېقىندۇرۇشتىن ئىبارەتتۇر. چۈنكى ئۇلار ئىسلام دىنىنىڭ ئىلىم – پەن تەرەققى قىلىۋاتقان دۆلەتلەردە، ھەر ساھە ئىلىم ئىگىلىرىنى ئۆزىنىڭ ھەقلىقى ۋە توغرىلىق بىلەن تېزلا قايىل قىلىپ مۇسۇلمانلار سېپىگە قوشىۋاتقانلىقىدىن قاتتىق بىئارام بولماقتا. ئۇلار ئىسلام دىنىنىڭ كەلگۈسىدە پۈتۈن ئىنسانىيەتنىڭ ئورتاق دىنى بولۇپ قېلىشىدىن ئەنسىرەيدۇ. شۇڭا ئۇلار دۇنيادىكى تىز سۈرئەتتە ئىسلام دىنىغا يۈزلىنىش ئېقىمىنى تىزگىنلەش ئۈچۈن بارچە چارىلىرىنى ۋە سىياسىي تاكتىكىلىرىنى قوللانماقتا. ئۇلارنى غەرب ۋە ئامېرىكا دۆلەتلىرى ئىقتىساد جەھەتتە قوللايدۇ. ئۇلارنىڭ دىن تەشۋىقات ئىشلىرى دىنىي غەرەز بىلەن ئەمەس، بەلكى سىياسىي مەقسەت بىلەن ئېلىپ بېرىلماقتا. بىز مۇسۇلمانلار بۇ سۈيقەستلەرنى چۈشىنىشىمىز ۋە ئۇلارغا ئالدانماسلىقىمىز، شۇنداقلا پەرزەنتلىرىمىزگە ئۇلارغا ئىگە بولۇشتىن ئاۋۋال ئۆزىمىز ئىگە بولىشىمىز كېرەك.

«يېڭى ھايات» گېزىتى 1998- يىل، 30- ئاۋغۇست سانى.

تەۋرات ۋە ئىنجىل مۇھەممەد ئەلەيھىسسالامنىڭ

ھەق پەيغەمبەر ئىكەنلىكىگە دەلىلدۇر

  ئۆتكەن پەيغەمبەرلەر بىلەن بىرلىكتە، مۇقەددەس كىتابلاردىن تەۋرات بىلەن ئىنجىل مۇھەممەد ئەلەيھىسسالامنىڭ ھەق پەيغەمبەر ئىكەنلىكىگە دەلىل ۋە شاھىتتۇر. تەۋرات ۋە ئىنجىلار ھازىرغىچىلىك كۆپلىگەن ھەر خىل ئۆزگەرتىشلەرگە ۋە قەستەن بۇزۇشلارغا ئۇچراپ كەلگەن بولسىمۇ، ئۇلارنىڭ تېكىستلىرىدا ھەزرىتى مۇھەممەد ئەلەيھىسسالامنىڭ ئاخىرقى زامان پەيغەمبىرى بولۇپ ئەۋەتىلىدىغانلىقى ھەققىدىكى بەزى بېشارەتلەر ساقلىنىپ قالغان. تۆۋەندە پەقەت 4 بېشارەتنى ئوقۇرمەنلەرگە سۇنىمەن.

 1- ئاللاھ تائالا مۇسا ئەلەيھىسسالامغا مۇنداق دېگەن: «ئۇلار ئۈچۈن ئۆز قېرىنداشلىرى ئارىسىدىن ساڭا ئوخشاش بىر پەيغەمبەر چىقىرىمەن ۋە سۆزلىرىمنى ئۇنىڭ ئاغىزىغا قۇيىمەن» (تەۋرات: «تەسنىيە» 18- تېكىست). 

 «مۇسا مۇنداق دېگەن:«رەب سىلەرگە قېرىنداشلىرىڭلار  ئارىسىدىن ماڭا ئوخشاش بىر بەيغەمبەر چىقىرىدۇ. ئۇ نېمە دېسە، ئۇنى ئاڭلايسىلەر»، سەمۇئىل (ئىسمائىل) ۋە ئۇنىڭدىن كېيىن كەلگەن پۈتۈن پەيغەمبەرلەر ھەممىسى سۆزلىگەن بۇ كۈنلەرنى ئېلان قىلدى»(ئىنجىل:«پەيغەمبەرلەرنىڭ ئىشلىرى» 22- تېكىست). 

  «... ۋە رەبنىڭ مۇساغا ئوخشاش بىر پەيغەمبەرنى ئىسرائىل ئەۋلادىدىن چىقارغىنى يوق» (تەۋرات: «تەسنىيە» 12- تېكىست). 

  تەۋرات ۋە ئىنجىلنىڭ ھەر خىل بابلىرىدا بايان قىلىنغان يۇقىرىقى تېكىستلاردا، ئىبراھىم ئەلەيھىسسالامنىڭ ئوغلى ئىسھاق ئەلەيھىسسالامنىڭ نەسلىدىن مەيدانغا كەلگەن ئىسرائىل ئەۋلاتلىرىغا مۇسا ئەلەيھىسسالامنىڭ «قېرىنداشلىرىڭلار ئارىسىدىن» دېگەن خىتابى ئىسھاق ئەلەيھىسسالامنىڭ قېرىندىشى ئىسمائىل ئەلەيھىسسالامنىڭ نەسلىگە يەنى ئىسمائىل ئەۋلاتلىرىغا ئىشارەتتۇر. ئىسمائىل ئوغىللىرىدىن كەلمەكچى بولغان پەيغەمبەر يالغۇز مۇھەممەد ئەلەيھىسسالام ئىدى. چۈنكى ئىسمائىل ئەۋلادىدىن پەقەت مۇھەممەد ئەلەيھىسسالاملا ئەۋەتىلگەن ئىدى. يوشە بىلەن ۋە ئىسا ئەلەيھىسسالام بولسا، ئىسمائىل ئەلەيھىسسالامنىڭ ئەۋلاتلىرىدىن ئەمەس، بەلكى ئىسرائىل(ئىسھاقنىڭ ئوغلى ياقۇبنىڭ) ئەۋلاتلىرىدىندۇر. شۇنداق ئىكەن، ئۇلار بۇ بېشارەتتىكى پەيغەمبەرلەر ئەمەستۇر. 

  يەنە مۇسا ئەلەيھىسسالام «ماڭا ئوخشاش» دېگەن سۆزى بىلەن مۇھەممەد ئەلەيھىسسالامنى مەقسەت قىلغان بولىدۇ. چۈنكى، جىھاد، شەرىئەت، قانۇن ۋە ھۆكۈملەر، بېكىتكەن جازالار، جامائەت ئىچىدە سۆزىنىڭ ئەمەلگە ئاشىدىغان بولۇشى قاتارلىق يىگىرمىگە يېقىن خۇسۇسىيەتتە، مۇسا ئەلەيھىسسالامغا ئوخشايدىغان پەيغەمبەر يوشە ياكى ئىسا ئەلەيھىسسالاملار ئەمەس، بەلكى دەل مۇھەممەد ئەلەيھىسسالامدۇر.

  يەنە مۇسا ئەلەيھىسسالامغا ئوخشايدىغان بېرەر پەيغەمبەرنىڭ ئىسرائىل ئەۋلادىدىن چىقمايدىغانلىقى تەۋراتتا ئېنىق بايان قىلىنغان ھەقىقەتتۇر. 

  يەنە تەۋراتنىڭ يۇقىرىدا بايان قىلىنغان تېكىستلىرىدىكى «سۆزلىرىمنى ئۇنىڭ ئاغزىغا قۇيىمەن» دېگەن جۈملە مۇھەممەد ئەلەيھىسسالامنىڭ ئوقۇش ۋە يېزىشنى ئۈگەنمىگەن ئۇممىي(ساۋاتسىز) پەيغەمبەر بولغىنىنىڭ ئۈستىگە، ئاللاھ تائالانىڭ كالامىنى تېزلا يادلىۋېلىپ، كىشىلەرگە ئەينەن ئوقۇپ بېرەلەيدىغانلىقىغا ئىشارەتتۇر. 

  يەنە ئىسا ئەلەيھىسسالامنىڭ دەۋرىدە ياشىغان يەھۇدىلار تەۋراتتا بېشارەت بېرىلگەن بىر پەيغەمبەرنى كۈتەتتى. ئۇلارنىڭ بۇ ئىنتىزارى بىشارەت بېرىلگەن پەيغەمبەرنىڭ ئۇلاردىن بۇرۇن ئۆتكەن يوشە ئەلەيھىسسالام ئەمەسلىكىگە ۋە ئۇلار بىلەن ياشاۋاتقان ئىسا ئەلەيھىسسالاممۇ ئەمەسلىكىگە ۋە ئىسا ئەلەيھىسسالامدىن كېيىن كېلىدىغان مۇھەممەد ئەلەيھىسسالام ئىكەنلىكىگە كۈچلۈك دەلىلدۇر. 

 2- «رەب سىنادىن كەلدى ۋە ئۇلارغا سائىردىن ئاشكارا بولدى، پاران تاغلىرىدا پارلىدى ۋە ئون مىڭلارچە مۇقەددەسلەرنى ئېلىپ كەلدى. ئۇلار ئۈچۈن ئوڭ تەرىپىدە ئوتلۇق پەرمان بار ئىدى«. (تەۋرات:« تەسنىيە« 33- تېكىست). 

  بۇ تېكستلەردىكى: «سىنادىن كەلدى» سۆزى مۇسا ئەلەيھىسسالامغا مىسىرنىڭ تورسىنا تېغىدا تەۋراتنىڭ بېرىلگەنلىكىگە، «سائىردىن ئاشكارا بولدى» سۆزى ئىسا ئەلەيھىسسالامغا ئېرۇسالىمغا يېقىن بولغان «سائىر» دېگەن يەردە ئىنجىلنىڭ بېرىلىدىغانلىقىغا ۋە «پاران تاغلىرىدا پارلىدى» سۆزى بولسا، مۇھەممەد ئەلەيھىسسالامنىڭ مەككىدە چىقىدىغانلىقىغا ئىشارەتتۇر. «پاران» ئەرەبچە ئوقۇلۇشى بويىچە «فاران»، مەككىنىڭ قەدىمىي ئىسىملىرىدىن بىرى بولغىنىغا ئوخشاش، تەۋراتنىڭ يارىتىلىش بابىدا، مۇھەممەد ئەلەيھىسسالامنىڭ ئەجداتلىرىدىن بولغان ئىسمائىل ئەلەيھىسسالامنىڭ فاران چۆلىدە ياشىغانلىقى بايان قىلىنغان (تەۋرات: «يارىتىلىش» 21- تېكست). 

   «ئوڭ تەرىپىدە ئوتلۇق پەرمان بار ئىدى» سۆزى ئىسلام دىنىدا بۇيرۇلغان جىھادقا ئىشارەتتۇر. 

   يۇقىرىقى تېكستلاردىكى خەۋەرلەر بۇ ئۈچ پەيغەمبەرنىڭ چىقىدىغان ئورۇنلىرىنى بەلگىلىگەن. بۇ خەۋەرلەر قۇرئان كەرىمدىكى مۇنۇ ئايەتكە مۇۋاپىقلىشىدۇ: «ئەنجۈر بىلەن ۋە زەيتۇن بىلەن قەسەمكى، سىنا تېغى بىلەن قەسەمكى، بۇ تىنچ شەھەر (يەنى مەككە) بىلەن قەسەمكى...» (تىن سۈرىسى، 1-3 ئايەتلەر).

 بۇ ئايەتلەر مۇسا، ئىسا ۋە مۇھەممەد ئەلەيھىسسالاملارنىڭ ئەۋەتىلىدىغان ئورۇنلىرىنى بايان قىلماقتا، چۈنكى ئىسا ئەلەيھىسسالام ياشىغان پەلەستىن ئەنجۈر بىلەن زەيتۇنگە مەشھۇر. مۇسا ئەلەيھىسسالام پەيغەمبەر بولۇپ ئەۋەتىلگەن تاغنىڭ ئىسمى سىنا تېغى ۋە مۇھەممەد ئەلەيھىسسالام ياشىغان ۋە پەيغەمبەر بولۇپ ئەۋەتىلگەن جاينىڭ ئىسمى  مەككىدۇر. 

 3- «تاش بۈرجەكنىڭ بېشى بولدى. بۇ كۆز بىلەن قاراپ ھەيران قالىدىغان بىر ئىشتۇر. ئاللاھ تائالانىڭ مەلەكۇتى(پەيغەمبەر ئەۋەتىشى) سىلەردىن ئېلىنىپ ئۇلارنىڭ مېۋىلىرىنى يېتىشتۈرىدىغان بىر مىللەتكە بېرىلىدۇ ۋە بۇ تاشنىڭ ئۈستىگە چۈشكەن پارچىلىنىدۇ، بۇ تاشمۇ كىمنىڭ ئۈستىگە چۈشسە ئۇنى ئېزىپ پارچىلاپ تاشلايدۇ». (ئىنجىل:«مەتتا» 21- باب 42- تېكست). 

   بۇ تېكستتە بايان قىلىنغان بۈرجەك تېشى. ئىسا ئەلەيھىسسالام ئەمەس. چۈنكى ئىسا ئەلەيھىسسالام ئېلىپ كەلگەن مۆجىزىلەر ئىچىدە پارچىلىنىش ۋە ئېزىلىپ يەنچىلىش مەيدانغا كەلمىگەن. بەلكى بۇلار بىزنىڭ پەيغەمبىرىمىز بىلەن مەيدانغا كەلگەن. چۈنكى ھۆكۈم قىلغان ئىسا ئەلەيھىسسالام ئەمەس، بەلكى مۇھەممەد ئەلەيھىسسالامدۇر. ئۆزىنىڭ ھۆكۈم قىلماق ئۈچۈن كەلمىگەنلىكىنى سۆزلىگەن زاتمۇ ئىسا ئەلەيھىسسالامدۇر.(ئىنجىل: «يۇھەننا» 12- باب، 47- تېكست)

يەنە بۇخارىي ۋە مۇسلىم رىۋايەتلىرىدە، پەيغەمبەر ئەلەيھىسسالام ئۆزىنىڭ پەيغەمبەرلىك بىناسىنىڭ بۈرچەك تېشى بولغانلىقىنى ۋە بۇ بۈرچەك تېشىنىڭ قويۇلىشى بىلەن، يەنى مۇھەممەد ئەلەيھىسسالامنىڭ ئەۋەتىلىشى بىلەن پەيغەمبەرلىك زەنجىرىنىڭ تاماملانغانلىقىدىن خەۋەر بەرگەن. 

 4- «رەب سىلەرگە باشقا بىر فاراكلىت بېرىدۇ. ئۇ ھەمىشە سىلەر بىلەن بولسۇن ئۈچۈن...« (ئىنجىل «يوھەننا« 14- باب 15- تېكست). 

«مەن ئۈچۈن ئۇ گۇۋاھلىق بېرىدۇ...« (ئىنجىل «يوھەننا« 15- باب، 26- تېكست). 

  يۇقىرىقى تېكستتىكى «فاراكلىت» سۆزنىڭ ئەسلىسى گرېكچىدە «پرىكلىتوس» بولۇپ، ئەرەبچە «ئەھمەد ياكى مۇئەللىم» سۆزىنى ئىپادىلەيدۇ. ئەھمەد مۇھەممەد ئەلەيھىسسالامنىڭ ئىسمىدۇر. قۇرئان كەرىمدىمۇ ئۇنىڭ ئىنجىلدىكى ئىسمىنىڭ ئەھمەد ئىكەنلىكى ئىپادىلەنگەن. 

 ئاخىرقى تېكىستتىكى «مېنىڭ ئۈچۈن گۇۋاھلىق بېرىدۇ» دېگەنلىك مۇھەممەد ئەلەيھىسسالامنىڭ ئىسا ئەلەيھىسسالامنى ئېتىراپ قىلىدىغانلىقىغا ۋە ئۇنىڭ ئاللاھ تائالانىڭ ئوغلى ئەمەس، بەلكى ئاللاھ تائالانىڭ  بەندىسى ۋە ھەق پەيغەمبىرى ئىكەنلىكىگە گۇۋاھلىق بېرىدىغانلىقىغا ئىشارەتتۇر.

« يېڭى ھايات» گېزىتى، 1998 - يىل،15- ئۆكتەبىر  سانى.

مەۋلۇد – ئىبادەتمۇ ياكى بىدەتمۇ

  «مەۋلۇد» ئەرەبچە سۆز بولۇپ، «تۇغۇلغۇچى» دېگەن مەنىنى بىلدۈرىدۇ ۋە مۇسۇلمانلار ئۇنى مۇھەممەد ئەلەيھىسسالامنىڭ تۇغۇلغان كۈنى سۈپىتىدە نىشانلاپ كەلمەكتە. پەيغەمبىرىمىز ھەزرىتى مۇھەممەد ئەلەيھىسسالامنىڭ دۇنياغا كېلىشى پۈتكۈل ئىنسانىيەت ئۈچۈن ئاللاھ تائالا تەرىپىدىن بېرىلگەن چوڭ بىر رەھمەت ئىدى. ئۇ ئىنسانلىقنىڭ، جۈملىدىن مۇسۇلمانلىقنىڭ ئەڭ ئىپتىخارلىق ئۆلگىسى، شۇنداقلا بارلىق ياخشىلىقلار ۋە ئالىي پەزىلەتلەرنىڭ بىردىنبىر يېتەكچىسىدۇر. ئاللاھ تائالا مۇھەممەد ئەلەيھىسسالامنى مەدھىيىلەپ مۇنداق دەيدۇ: «سىلەرگە رەسۇللاھ، ئەلۋەتتە، ياخشى ئۆلگىدۇر» (ئەھراپ سۈرىسى 22- ئايەت) پەيغەمبەر ئەلەيھىسسالامنىڭ ئىش ئىزلىرىنى ئوقۇپ، ئۇنىڭدىن ئۆگىنىش مۇسۇلمانلار ئۈچۈن تولىمۇ پايدىلىق ئىبادەت. 

  ئىنسانلارغا ئىسلام دىنىدەك ئەڭ ئالى سوغىنى ئېلىپ كېلىش بىلەن ئۇلارنىڭ قەلبىدە ئىسلام دىنىنىڭ پارلاق مەشئىلىنى ياندۇرغان ۋە ئۇلارنى ئازغۇنلۇقنىڭ زۇلمەتلىرىدىن ئازات قىلىپ، ئىمان ۋە توغرا يولنىڭ نۇرىغا ئېلىپ چىققان پەيغەمبەر ئەلەيھىسسالامنى چەكسىز ھۆرمەتلەش، چىن قەلبتىن سۆيۈش ۋە ئۇنىڭغا دۇرۇد – سالام يوللاش مۇسۇلمانلارغا ئاللاھ تائالا بۇيرۇغان ئىبادەتتۇر. بىراق ئىسلام دىنىدا ھەر قانداق بىر ئىبادەتنىڭ مەلۇم بىر سىستېمىسى بار بولۇپ، بىز شۇ سىستېما بويىچە ئىش كۆرۈشكە بۇيرۇلدۇق. ئەھۋال بۇنداق ئىكەن، بىز پەيغەمبىرىمىزنى باشقا دىنلارنىڭ خۇراپاتلىرىنى قولانغان ھالدا خاتىرلىسەك قىلچە ساۋاب تاپالمايمىز، بەلكى گۇناھكار بولىمىز. ئاللاھ تائالا مۇسۇلمانلارغا مۇھەممەد ئەلەيھىسسالامنى خاتىرلەش ۋە ياد ئېتىشنىڭ ئەڭ توغرا ۋە ئەڭ ئېسىل سىستېمىسىنى ۋە قائىدە- يوسۇنلىرىنى ئۈگىتىپ، قۇرئان كەرىمدە مۇنداق دېگەن: « ئاللاھ تائالا ھەقىقەتەن پەيغەمبەرگە رەھمەت يوللايدۇ ( يەنى ئۇنىڭ شەنىنى ئۇلۇغ قىلىدۇ، رەھمەت قىلىدۇ ۋە دەرىجىسىنى يوقىرى قىلىدۇ)، پەرىشتىلەرمۇ ئۇنىڭغا مەغپىرەت تەلەب قىلىدۇ. ئى مۆمىنلەر! سىلەر پەيغەمبەرگە دۇرۇد ئېيتىڭلار ۋە ئامانلىق تىلەڭلار» (ئەھزاپ سۈرىسى 56- ئايەت). 

    مۇسۇلمانلار ئاللاھ تائالانىڭ بۇ ئەمرىنى بەجا كەلتۈرگەن ھالدا،  ئىسلام دىنىنىڭ ئەڭ ئاۋۋالقى زامانىدىن باشلاپلا كۈندىلىك بەش ۋاقىت نامازلىرىدا، دۇئالىرىدا ۋە ئەتىگەن – ئاخشام ھەر ۋاقىت مۇھەممەد ئەلەيھىسسالامغا دۇرۇد ئېيتىش ۋە دۇئا – سالاملىرىنى يوللاش، ئۇنىڭ ئىش ئىزلىرىنى ئۆزلىرىگە ئۈلگە قىلىش ئارقىلىق ئۇنى خاتىرلەپ كەلگەن ۋە ھازىرمۇ شۇنداق قىلىپ كەلمەكتە. پەيغەمبەر ئەلەيھىسسالامنى خاتىرلەش توغرىلىق ئىسلامنىڭ كۆرسەتمىسى مانا مۇشۇ.

   ئەمما پەيغەمبەر ئەلەيھىسسالامنىڭ تۇغۇلغان كۈنىدە مەۋلۇد ئۆتكۈزۈش مەسىلىسىگە كەلسەك، ھىجرىيەنىڭ 4- ئەسىرىگە كەلگەندە فاتىمىيلار (شىئەلەرنىڭ بىر گۇروھى) مۇھەممەد ئەلەيھىسسالامنىڭ تۇغۇلغان كۈنىدە ئۇنى خاتىرلەپ، مۇراسىم ئۆتكۈزۈشنى تۇنجى قېتىم مىسىردا يولغا قويغان. بۇلارغا بىرىنچى بولۇپ ئىراق پادىشاھى ئەبۇ سەئىد ئەگەشكەن ۋە ئۇنى قانات يايدۇرۇشقا كۈچ چىقارغان. شۇنىڭدىن بېرى بۇ ئىش بەزى مۇسۇلمانلاردا ئادەتكە ئايلىنىپ كەلگەن. مەۋلۇد مەسىلىسىدە ئىسلام ئۆلۈمالىرى ئۇنىڭ دۇرۇسلىقى ياكى دۇرۇس ئەمەسلىكى توغرىلىق ئىككى خىل قاراشتا بولۇپ كەلمەكتە. بەزىسى دۇرۇس دەپ قارىسا، بەزىسى بىدئەت دەپ قارايدۇ. ئىسلام دىنىنىڭ روھىغا بىر قەدەر تولۇق ئەمەل قىلىدىغان ئىسلام مەملىكەتلىرىدە «مەۋلۇد» دېگەن بۇ ئادەت ئاللىقاچان ئەمەلدىن قالدۇرۇلغان. بەزى مۇسۇلمان مەملىكەتلىرىدە بۇ ئادەت ھازىرمۇ بار. ئاللاھ تائالا مۇھەممەد ئەلەيھىسسالامنىڭ ۋاقتىدىلا ئىسلام دىنىنى ئەڭ كامالىغا يەتكۈزگەنلىكى ھەققىدە مۇنۇ ھەقىقەتنى ئېلان قىلىدۇ: «بۈگۈن سىلەرنىڭ دىنىڭلارنى پۈتۈن قىلدىم، سىلەرگە نېمىتىمنى تاماملىدىم. ئىسلام دىنىنى سىلەرنىڭ دىنىڭلار بولۇشقا تاللىدىم». (مائىدە سۈرىسى، 31- ئايەت). 

  مۇھەممەد ئەلەيھىسسالام ھايات ۋاقتىدا ئىسلام دىنىنىڭ ئىبادەتلىرى ۋە تۈرلۈك پائالىيەتلىرىنىڭ قائىدە - سىستېمىلىرى شەكىللىنىپ بولغان. شۇڭا ئۆز ۋاقتىدىلا بۇدىننىڭ تولۇقلانغانلىقى ئېلان قىلىنغان ۋە تاقىيامەتكىچە ئۆزگەرمەيدىغان مەڭگۈلۈك دىن قىلىپ بېكىتىلكەن. 

  ئىسلام دىنى يېڭىلىق كىرگۈزۈشكە مۇھتاج ئەمەس. چۈنكى كامالىغا يەتكەن نەرسە زىيادىنى قوبۇل قىلمايدۇ. قۇرئان كەرىمدە ياكى مۇھەممەد ئەلەيھىسسالامنىڭ ھەدىسىلىرىدە ئىبادەت دەپ بۇيرۇلمىغان ياكى ئېتىراپ قىلىنمىغان ھەر قانداق ئىش گەرچە ئىبادەت سۈپىتىدە بىلىنسىمۇ، ھەقىقەتتە ئۇ ھەرگىزمۇ ئىبادەت بولالمايدۇ. ئۇ ئىبادەت بولمىغان ئىكەن، ساۋابلىق ئىش دەپمۇ سانالمايدۇ. چۈنكى، ھەر قانداق ساۋابلىق نەرسىنىڭ بۇ «ياخشى ئىش« دەپ دىنىي جەھەتتىن ئېتىراپ قىلىنىشى ئۈچۈن ئۇنىڭ ئىسلام دىنىدا قوبۇل قىلىغان ياكى بۇيرۇلغان بولۇشى شەرت. بەزى ئىشلار كىشىلەر ئارىسىدا ئىبادەت نامى بىلەن ئاتىلىپ قالغان بولسىمۇ، ئۇنىڭ ئىبادەت ئىكەنلىكى قۇرئان كەرىم ۋە ھەدىسلەردە بۇيرۇلمىغان ئىكەن، ئۇ ھەرگىزمۇ ئىبادەت بولالمايدۇ، نەتىجىدە ساۋابمۇ بېرىلمەيدۇ. چۈنكى ئۇ بىدئەتتۇر (دىندا بولمىغان ۋە قوبۇل قىلىنمايدىغان ئىشلار). بىدئەت ئىسلام دىنىدا قەتئىي چەكلەنگەن بىر ئىش. ئۇنى بىلمەي تۇرۇپ سادىر قىلغان كىشى گۇناھكاردۇر. ئەگەر ئۇ ئىسلام دىنىنى بۇنىڭ بىلەن تېخىمۇ بېيىتىمەن ۋە تولۇقلايمەن دېگەن ئېتىقاد بىلەن سادىر قىلغان بولسا، ئاللاھ تائالانىڭ «بۈگۈن سىلەرنىڭ دىنىڭلارنى پۈتۈن قىلدىم« دېگەن سۆزىگە قارشى چىققان بولىدۇ. ئاللاھ تائالانىڭ سۆزىگە قارشى چىققۇچىلارنىڭ قانداق ئادەملەر ئىكەنلىكى، ئۇلارنىڭ جازاسى ۋە ئاخىر بارىدىغان جايىنىڭ قەيەر ئىكەنلىكىنى سۆزلەش ھاجەتسىز. 

  دۇنيادا ھېچقانداق بىر دىن بىدئەتلەرنى مەنئى قىلىشتا ئىسلام دىنى ئېرىشكەن ئىمتىيازغا ئىگە بولالىغان ئەمەس. شۇڭا باشقا دىنلار ئەسىرلەر بويى ئۆزگەرتىلىپ ۋە بۇزۇلۇپ كەلگەن. ئەمما ئىسلام دىنى باشتىنلا بىدئەتنى قاتتىق چەكلەپ كەلدى. شۇڭلاشقا ئۇ ھازىرغىچە ئۆزگەرتىلمەستىن، ئۆز ئەسلى بويىچە داۋام قىلماقتا. ئەگەر شۇنداق بولماي، ھەر كىشى خالىغىنىچە ئىبادەت سىستېمىلىرىنى تۈزۈشكە ۋە دىنىي يېڭىلىقلارنى كىرگۈزۈشكە ئۇرۇنغان بولسا، بۇ دىنمۇ ئاللىقاچان بۇزۇلۇپ، يەھۇدىيلار ۋە خىرىستىئانلارنىڭ دىنىغا ئوخشاش ئەسلىسىنى يوقاتقان بولار ئىدى. شۇڭا ئىسلام دىنى «ھەر قانداق بىدئەت زالالەتتۇر. ھەر قانداق زالالەتنىڭ جايى دۇزاختۇر« دېگەن پرىنسىپىنى ئىشنىڭ بېشىدىلا ئېلان قىلغان. 

  مەۋلۇدنى دۇرۇس ئەمەس، دەپ قارايدىغان كۆپ سانلىق ئۆلۈمالارغا كۆرە، مەۋلۇدمۇ ئىسلام دىنى مەنئى قىلغان بىدئەتلەرنىڭ بىرى. مۇھەممەد ئەلەيھىسسالامغا ئەگىشىدىغان ۋە ئۇنى ھەقىقىي رەۋىشتە دوست تۇتىدىغان كىشى ئۇنى ئاللاھ تائالا كۆرسەتكەن قائىدە - پرىنسىپ بويىچە قەدىرلەيدۇ ۋە خاتىرلەيدۇ. ئەگەر ئۇ «ياق، مەن مۇھەممەد ئەلەيھىسسالامنى ئۆزەم خالىغان ئۇسۇل ۋە يول بويىچە خاتىرلەيمەن« دەيدىكەن، ئۇ ئاللاھ تائالاغا ۋە قۇرئانغا نۇقسانلىق بىلەن تۆھمەت قىلغان بولىدۇ، مۇھەممەد ئەلەيھىسسالامغا بولسا ئاسىيلىق قىلغان بولىدۇ. چۈنكى قۇرئان كەرىم بىلەن مۇھەممەد ئەلەيھىسسالامنىڭ ھەدىسلىرىدە قىلسا بولىدىغان ئىشلارنىڭ ھەممىسى بايان قىلىنغان، دىن ئۆز ۋاقتىدا تولۇقلىنىپ بولغان. قۇرئان كەرىم ۋە ھەدىسلاردا بولمىغان بىر ئىشنى ئىبادەت ياكى ساۋابلىق ئىش دەپ قوبۇل قىلغان كىشى قۇرئان كەرىم بىلەن ھەدىسلەردىن نوقسان ئىزدىمەكچى بولغان بولىدۇ. شۇڭا ئۇ گۇناھكار بولىدۇ.

  بەزى كىشىلەر خىرىستىئانلارمۇ ئۆز پەيغەمبىرىنى ھەر يىلى خاتىرلەيدۇ ۋە بايرام قىلىدۇ. بىز نېمىشكە ئۇنداق قىلمايمىز. پەيغەمبەرنى ئەسلەش، ئۇنى قەدىرلىگەنلىك ئەمەسمۇ؟ دەيدۇ. ئۇنداقلارغا مۇنداق جاۋاپ بېرىمىز: بىز مۇھەممەد ئەلەيھىسسالامنى خىرىستىئانلارنىڭ ئىسا ئەلەيھىسسالامنى خاتىرلىگىنىدىن ۋە قەدىرلىگىنىدىن نەچچە ھەسسە ئارتۇق خاتىرلەيمىز ۋە چىن مەنىدە قەدىرلەيمىز. چۈنكى بىز ئۇنى ئاللاھ تائالانىڭ ئەمرى ۋە كۆرسەتمىسى بويىچە خاتىرلەيمىز. ئاللاھ تائالا بىزنى ئەڭ ئېسىل، ئەڭ توغرا ئىشلارغا بۇيرۇغان. بىز مۇھەممەد ئەلەيھىسسالامنى خىرىستىئانلارنىڭ ئىسا ئەلەيھىسسالامنى بىر يىلدا بىر قېتىم ئېسىگە ئېلىپ خاتىرلەپ قويغىنىدەك ئەمەس، بەلكى ھەر كۈنى قانچە ۋاقىت ناماز ئوقۇساق شۇ نامازلىرىمىزنىڭ ھەممىسىدە، ھەر نامازدىن كېيىنكى دۇئالىرىمىزدا ۋە ئەتىگەن – ئاخشامدىكى زىكىر، تەسبىھ ۋە تەھلىللىرىمىزدە ئۇنى خاتىرلەيمىز، ئۇنىڭغا دۇرۇد ئېيتىمىز، سالام يوللايمىز ۋە ئاللاھ تائالادىن ئۇنىڭغا ئامانلىق تىلەيمىز. ئەھۋال بۇنداق ئىكەن، ئەمەلىيەتتە قايسىمىز پەيغەمبىرىمىزنى ئەڭ كۆپ ياد قىلىدىكەنمىز؟ خىرىستىئانلارمۇ ياكى بىزمۇ؟! 

   ئەگەر مەۋلۇد ئۆتكۈزۈپ، مۇھەممەد ئەلەيھىسسالامنى يىلدا بىر قېتىم خاتىرلەش ساۋابلىق ئىش بولىدىغان بولسا ئىدى، ئۇنى ئەلۋەتتە، مۇھەممەد ئەلەيھىسسالام بىزگە يەتكۈزگەن بولار ئىدى. مۇھەممەد ئەلەيھىسسالام قىلسا ساۋاب بولىدىغان ئىشلاردىن بىرنىمۇ چالا قويماستىن ھەممىنى تولۇق يەتكۈزۈش ئارقىلىق پەيغەمبەرلىكنىڭ مۇقەددەس بۇرچىنى تولىقى بىلەن ئادا قىلغان. شۇڭا ئاللاھ تائالا ئۇنىڭدىن رازى بولغان. پەيغەمبەر ئەلەيھىسسالام ھەر نەرسىنى ئېنىق ئېيتىشتىن ھېچ چېكىنمىگەن. بەزى كىشىلەر دەيدۇكى، مۇھەممەد ئەلەيھىسسالام مېنىڭ تۇغۇلغان كۈنۈمنى خاتىرلەڭلار دەپ قانداق دىيەلەيدۇ؟ ئۇ دېمىسىمۇ خاتىرلەش ئۇنى دوست تۇتقانلىق ئەمەسمۇ؟ بىز دەيمىزكى، مۇھەممەد ئەلەيھىسسالام قىلسا ساۋاپ بولىدىغان پۈتۈن ئىشلارنى قىلىشقا بۇيرۇشتىن چېكىنمىگەن. ھەتتا ئۇ بىر ھەدىسىدە:« ئاللاھ تائالانىڭ يەر يۈزىدە كېزىپ يۈرىدىغان پەرىشتىلىرى بار، ئۇلار ئۇممىتىمنىڭ ماڭا ئېيتقان دۇئا ۋە سالاملىرىنى ماڭا يەتكۈزىدۇ«دېگەن. ئەگەر ئۇ بىر ساۋاپلىق ئىشنى ئېيتماي كەتسە پەيغەمبەرلىك ۋەزىپىسىنى تولۇق ئادا قىلمىغان بولىدۇ. ئەمما، ئۇ پەيغەمبەرلىكنى كامالىغا يەتكۈزدى، ھەممىنى تولۇق يەتكۈزدى. بىزنىڭ ئىسلام دىنىمىز ھەق ۋە كامىل دىندۇر. شۇڭا ئۇ تا قىيامەتكىچە كۈچكە ئىگە. پاك دىنىمىزغا خىرىستىئانلارنىڭ بولسۇن ياكى باشقا دىنلارنىڭ بولسۇن خۇراپاتلىرىنى كىرگۈزۈشكە يول يوق. ھەر كىشىنىڭ مۇسۇلمانلىق سۈپىتى بىلەن ئۆز دىنىنى قوغدىشى پەرزدۇر. دىنىمىزدىكى خۇراپاتلارنى ئىبادەت دەپ بىلىپ، ئۆزىمىزنى پايدىسىز، گۇناھ ئىشلارنى قىلىش بىلەن بېھۇدە ئاۋارە قىلمايلى. دىنىمىزدا بىزگە بۇيرۇلغان نۇرغۇنلىغان ياخشى ئىبادەتلەر بار، شۇلارغا ئەمەل قىلايلى. 

    ئاللاھ تائالا ھەممىمىزنى ھىدايەت قىلسۇن. 

